
Introducción
 

El Nuevo Testamento fue escrito originalmente en el idioma griego.  El 
libro que tiene usted en sus manos es una traducción del mismo al idioma 
totonaco de la región que rodea Patla y Chicontla, Puebla.
 

Siendo que el griego y el totonaco son diferentes, los traductores 
tuvieron a veces que expresar con una frase o con una oración lo que se 
expresó en una sola palabra en el original griego tratando siempre de 
expresar todo el significado como se expresan las cosas en totonaco y no 
como en griego o en español.



Aclaraciones sobre el alfabeto totonaco
 

El alfabeto totonaco se escribe con las mismas letras con que se escribe 
el español, pero algunas tienen diferente sonido y otras se escriben con 
diferentes símbolos.
 

La x se usa para escribir palabras como xcān agua. Se oye el contraste 
entre la x y la s en las palabras paxa se baña y pasa lo mancha.
 

La k se usa para escribir palabras como kaꞌtlaꞌ grande. Se oye el 
contraste entre la k y la c en las palabras āꞌlakatin otro (animal) y 
āꞌlacatin otro (lugar).

La combinación lh se usa para escribir palabras como lhuꞌcuꞌ  cueva.  Se 
oye el contraste entre la lh y la l en las palabras lhūhuaꞌ mucho y lūhuaꞌ 
culebra.
 

El saltillo (ꞌ) se usa en palabras como chiꞌchiniꞌ sol. Se puede notar el 
contraste en las palabras chāꞌn llega y chān  se madura.
 

La línea ( ¯ ) que va a veces sobre las vocales indica que la vocal es larga. 
Se usa para escribir palabras como tumīn moneda. Se oye el contraste entre 
palabras con vocal larga y palabras con vocal corta en tāya se para y taya 
lo recoge.

Lista de variante
 

En el totonaco las palabras tienen muchas variantes. Debido a esto se 
decidió usar en este libro las que tienen un uso más general.
 

De la siguiente lista de variantes, las de la columna de la izquierda son 
las que se usan en este libro.



 aꞌcnīnaꞌniꞌ aꞌcnīniꞌniꞌ
 aꞌkaꞌīꞌ cānajlanī
 aꞌkapūtaxtu pūtaxtu
 aꞌkspula pātleꞌke

 caclhiꞌ zapato, huarache
 cāꞌlacchicniꞌ līchiquitahuīꞌlh
 cāꞌtacuxtu tacuxtu
 cāꞌtzayaꞌnca cāꞌtzīlīsuaꞌnaꞌ
 chāꞌxta chāꞌxtu

 īꞌscujnuꞌnīꞌn īꞌscujnīꞌn
 ixlacstīn ixcāꞌacstīn
 ixpūtantūn ixpūtantū
 ixtalhūhuaꞌtcaꞌn ixtalhūhuiꞌtcaꞌn
 ixtantūpekxuqui ixtantūpekxuiqui
 ixtatlaj ixtapalh

 jā tzeya lhkaꞌjuaꞌ
 jāla jāle
 kaꞌchīnīꞌn kōꞌtnīꞌn
 kelhacāuj kalhacāuj
 kelhasquiꞌnī kalhasquiꞌnī

 lacatuncuhuīꞌ lacastaca
 laktaquilhpūta lakataquilhpūta
 laktzaꞌ lektzaꞌ
 lameti lumeti
 latamat latamaꞌ
 līꞌaꞌcnīn lēꞌcnīn
 lītamāuj lītamāj

 makapāxuī makapāxua
 makapūtaxtū māpūtaxtū
 makatiyātīꞌn xalaꞌ makat
 makatzātzāt tamacanū
 mākelhcha mālaccho
 maktī maklhtī
 maktīniꞌn maklhtīniꞌn
 mar pupunuꞌ
 mātāꞌjī mātāꞌjē
 māxkakēniꞌniꞌ māxkakēnaꞌniꞌ
 mekēꞌklha makēꞌklha



 orarlī orarla, orarlī
 pāntzīn caxtilānchoj
 pīchāhuaꞌ águila
 pūlhāuj pūlha, carreta
 pūmacamāstāꞌn pūcahuāꞌyat
 pūtamaꞌ xtiꞌcat

 sicuaꞌlanātlahua scunāꞌtlahua
 tacaꞌtzanahuāt tacaꞌtzan
 tachiꞌxcuhuīꞌt tachiꞌxcuhuīꞌ
 talakalhuꞌmān limosna
 tapācnaꞌnīꞌn lhtaꞌmanaꞌnīꞌn
 tapāxcatcaꞌtzīn talakalhuꞌmān, gracias
 tatlauj tatlōt
 tlāmam pūxkaꞌtniꞌ
 tzej xaꞌnca
 xalanīꞌn xalaꞌ
 xaminiꞌ xalaꞌ makat

El alfabeto totonaco

El alfabeto totonaco consiste de las siguientes veintitrés letras:

 a aꞌn va 
 c caman niño
 ch chin llega aquí
 e tej camino
 h huāꞌyan come
 i iꞌtāt mitad
 j jiniꞌ humo
 k kaꞌtlaꞌ grande
 l līmin lo trae
 lh lhuꞌcuꞌ cueva
 m min viene
 n nī muere
 o tojō se mete
 p pātī lo sufre
 q quit yo
 s sāstiꞌ nuevo
 t tanū entra
 tl tlīꞌn baila



 tz tziꞌtziꞌ llaga
 u cucuj arena
 x xaꞌmá lo tienta
 y yālh está parado
 ꞌ paꞌxniꞌ puerco

1

Īꞌxūꞌnāpap Jesucristo 
Lc. 3:23‑38

1  Huāꞌmāꞌ lista ūꞌtzaꞌ īꞌxūꞌnāpap 
Jesucristo ē xlaꞌ īꞌxūꞌnātāꞌnat 

David ē nā Abraham.
2

 Abraham ixtātaꞌ Isaac ixuanīꞌt 
ē ūꞌtzaꞌ ixtātaꞌ Jacob ē ūꞌtzaꞌ 
ixtātaꞌcaꞌn Judá ē ixtāꞌtimīn. 3 Judá 
ixtātaꞌcaꞌn Fares ē Zara ixuanīꞌt ē 
ixtzīꞌcaꞌn ixuanican Tamar. Fares 
ixtātaꞌ Esrom ixuanīꞌt ē ūꞌtzaꞌ ixtātaꞌ 
Aram. 4 Aram ixtātaꞌ Aminadab 
ixuanīꞌt ē ūꞌtzaꞌ ixtātaꞌ Naasón tī 
ixtātaꞌ Salmón. 5 Salmón ixtātaꞌ 
Booz ixuanīꞌt ē ixtzīꞌ Booz ūꞌtzaꞌ 
Rahab. Booz ixtātaꞌ Obed ixuanīꞌt 
ē ixtzīꞌ Obed ixuanican Rut. Obed 
ixtātaꞌ Isaí ixuanīꞌt. 6 Isaí ixtātaꞌ rey 
David ixuanīꞌt. Rey David ē puscāt 
tī pūla ixpuscāt Urías ixuanīꞌt, 
xlacaꞌn ixtātaꞌcaꞌn Salomón 
ixtahuanīꞌt.

7
 Salomón ixtātaꞌ Roboam ixuanīꞌt 

ē ūꞌtzaꞌ ixtātaꞌ Abías tī ixtātaꞌ 
Asa. 8 Asa ixtātaꞌ Josafat ixuanīꞌt 
ē Josafat ixtātaꞌ Joram ē ūꞌtzaꞌ 
ixtātaꞌ Uzías. 9 Uzías ixtātaꞌ Jotam 
ixuanīꞌt ē ūꞌtzaꞌ ixtātaꞌ Acaz ē ūꞌtzaꞌ 
ixtātaꞌ Ezequías. 10

 Ezequías ixtātaꞌ 
Manasés ixuanīꞌt ē ūꞌtzaꞌ ixtātaꞌ 
Amón tī ixtātaꞌ Josías. 11

 Josías 

ixtātaꞌcaꞌn Jeconías ē ixtāꞌtimīn 
ixuanīꞌt ē aꞌcxniꞌ ixcāchīꞌcanīꞌt ē 
cālēꞌnca israelitas nac tiꞌyaꞌt jā 
huanican Babilonia.

12
 Aꞌcxniꞌ cālēꞌncanīꞌttzaꞌ aꞌcxniꞌ 

Jeconías ixkaꞌlhī ixkaꞌhuaꞌcha 
Salatiel ē ūꞌtzaꞌ ixtātaꞌ Zorobabel 
ixuanīꞌt. 13

 Zorobabel ixtātaꞌ Abiud 
ixuanīꞌt ē ūꞌtzaꞌ ixtātaꞌ Eliaquim tī 
ixtātaꞌ Azor. 14

 Azor ixtātaꞌ Sadoc 
ixuanīꞌt ē ūꞌtzaꞌ ixtātaꞌ Aquim tī 
ixtātaꞌ Eliud. 15

 Eliud ixtātaꞌ Eleazar 
ixuanīꞌt ē ūꞌtzaꞌ ixtātaꞌ Matán 
tī ixtātaꞌ Jacob. 16

 Jacob ixtātaꞌ 
ixuanīꞌt José tī ixkōluꞌ María. 
Tzamāꞌ María, xlaꞌ ixtzīꞌ Jesús 
ixuanīꞌt, ūꞌtzaꞌ tī huanican Cristo.

17
 Chuntzaꞌ ixlīkelhacāujtāꞌtiꞌ 

īꞌxūꞌnātāꞌnatnaꞌ Abraham aꞌcxniꞌ 
tahuīꞌlh David. Ixlīkelhacāujtāꞌtiꞌ 
īꞌxūꞌnātāꞌnatnaꞌ David aꞌcxniꞌ 
ixcālēꞌncanīꞌt israelitas nac 
tiꞌyaꞌt jā huanican Babilonia. 
Ixlīkelhacāujtāꞌtiꞌ īꞌxūꞌnātāꞌnatnaꞌ 
huampala aꞌcxniꞌ lacatuncuhuīꞌlh 
Cristo.

Chī lacatuncuhuīꞌlh Jesucristo 
Lc. 2:1‑7

18
 Aꞌcxniꞌ tahuīꞌlh Jesucristo, 

chuntzaꞌ aꞌkspulalh. Ixtzīꞌ ixuanican 
María ē xlaꞌ ixtāꞌlacāxlanīꞌttzaꞌ 

San Mateo
 



2

natāꞌtamakaxtoka José. Aꞌcxniꞌ 
jānaꞌj ixāꞌtatāꞌtahuiꞌla aꞌcxniꞌ María 
ixlīkaꞌlhīniꞌntzaꞌ ixlītliꞌhuiꞌqui 
Espíritu Santo. 19

 Aꞌcxniꞌ José 
caꞌtzīlh María ixkaꞌlhīniꞌntzaꞌ, 
xlaꞌ ixmakxtekcuꞌtun. Tzeya 
chiꞌxcuꞌ ixuanīꞌt ē ūꞌtzaꞌ jā 
ixlīmālacapūꞌcuꞌtun na 
ixlacatīncaꞌn tachiꞌxcuhuīꞌt ē jā 
ixmāmāxanīꞌcuꞌtun. Xmān tzēꞌk 
ixmakxtekcuꞌtun. 20

 Aꞌcxniꞌ José 
ixlacapāstacmāꞌlh huāꞌmāꞌ aꞌcxniꞌ 
lakahuānaꞌlh ē tasuꞌyuniꞌlh chāꞌtin 
ángel tī macamilh Māpaꞌksīniꞌ Dios 
ē xlaꞌ huanilh:
―José, huiꞌx tī īꞌxūꞌnātāꞌnat David, 

jā catilīmāꞌxaꞌnaꞌ natāꞌtamakaxtoka 
María. Ūꞌtzaꞌ līkaꞌlhīniꞌlh 
Espíritu Santo. 21

 Nakaꞌlhī īꞌskaꞌtaꞌ 
kaꞌhuaꞌcha ē nahuiꞌlīꞌniꞌyaꞌ 
ixtacuhuīniꞌ Jesús. Xlaꞌ 
nacāmakapūtaxtū ixtachiꞌxcuhuīꞌt 
ē ūꞌtzaꞌ nalīmāpācuhuīcan Jesús ―
huanilh ángel.

22
 Pōꞌktu huāꞌmāꞌ tū aꞌkspulalh 

namākentaxtū chī huanli 
ixaꞌkchihuīnaꞌ Māpaꞌksīniꞌ Dios. 
Chuntzaꞌ tzoꞌkli:
 23 Tzuꞌmaꞌjāt nakaꞌlhīniꞌn ē 

nakaꞌlhī ixkaꞌhuaꞌcha ē 
namāpācuhuīcan Emanuel.

(Huāꞌmāꞌ tacuhuīniꞌ huanicuꞌtun: 
Dios quincātāꞌhuiꞌlan.)

24
 Aꞌcxniꞌ lakahuanli José, tlahualh 

ixlīpōꞌktu tū māpaꞌksīlh ixángel 
Māpaꞌksīniꞌ ē tāꞌtamakaxtokli 
María. 25

 Jā xaꞌmalh hasta aꞌcxniꞌ 
xlaꞌ tahuīꞌlh īꞌskaꞌtaꞌ ixlīmaksāstiꞌ. 
Huiꞌlīniꞌlh ixtacuhuīniꞌ Jesús.

Aꞌcxniꞌ tamilh magos

2  Aꞌcxniꞌ Herodes rey ixuanīꞌt 
nac tiꞌyaꞌt jā huanican Judea 

aꞌcxniꞌ Jesús lacatuncuhuīꞌlh aꞌntzaꞌ. 
Lacatuncuhuīꞌlh nac cāꞌlacchicniꞌ 
jā huanican Belén. Tachāꞌlh magos 
nac cāꞌlacchicniꞌ jā huanican 
Jerusalén ē xlacaꞌn makat taminchaꞌ 
na ixtankēn 2 ē takelhasquiꞌnīlh:
―¿Jāchu huīꞌlh ixpuxcuꞌcaꞌn 

israelitas tī tahuīꞌlhtzaꞌ? Quinaꞌn 
iclaktzīꞌnīꞌtauj aꞌktin staꞌcu na 
ixtankēn. Ūꞌtzaꞌ quincāmāsuꞌyuniꞌn 
palh tahuīꞌlhtzaꞌ. Ūꞌtzaꞌ iclīmiujtzaꞌ 
huāꞌtzāꞌ naꞌiclaktaquilhpūtayāuj.

3
 Aꞌcxniꞌ kexmatli huāꞌmāꞌ 

tachihuīn, rey Herodes 
ixlīꞌaꞌktuyumāꞌlh ē nā chuntzaꞌ 
ixlīpōꞌktucaꞌn xalanīꞌn nac Jerusalén 
nā ixtalīꞌaꞌktuyumāꞌnalh. 4 Rey 
cāmātaꞌsatīnīniꞌlh ē cāmākēstokli 
ixlīpōꞌktucaꞌn xanapuxcuꞌnuꞌ 
pālejniꞌ israelitas ē tī ixtamāsuꞌyu 
līmāpaꞌksīn. Cākelhasquiꞌnīca jāchu 
natahuiꞌla Cristo 5 ē takelhtīniꞌlh:
―Natahuiꞌla nac Belén xalaꞌ nac 

estado Judea. Chuntzaꞌ tzoꞌkli 
aꞌkchihuīnaꞌ:
 6 Belén xalaꞌ nac tiꞌyaꞌt jā 

huanican Judá, masqui 
xamacstiꞌnaꞌj na ixpuꞌnancaꞌn 
municipios nac huāꞌtzāꞌ tiꞌyaꞌt, 
āꞌchulāꞌ ixlacasquiꞌnca.

Nalacatuncuhuīꞌyāchaꞌ aꞌntzaꞌ 
chāꞌtin māpaꞌksīniꞌ.

Xlaꞌ nacāmaktakaꞌlha 
quintachiꞌxcuhuīꞌt tī 
cāhuanican israelitas.

7
 Herodes lakatzēꞌk 

cāmātaꞌsatīnīniꞌlh magos ē 
cākelhasquiꞌnīlh jāꞌcxniꞌ tasuꞌyulh 
staꞌcu ē tūyā quilhtamacuj ē tūyā 
mālhcuyuꞌ. 8 Cāmacāꞌlh nac Belén ē 
cāhuanilh:
―Capinchipitit ē naputzayāꞌtit 

palh ixlīcānaꞌ lacatuncuhuīꞌlh 

Mateo 1 ,  2



3

skaꞌtaꞌ. Aꞌcxniꞌ namaclaꞌyāꞌtit, 
naquilāmācaꞌtzīnīyāuj. Nā quit 
tzē naꞌicaꞌn naꞌiclaktaquilhpūta ―
chuntzaꞌ cāhuanilh.

9
 Aꞌcxniꞌ cātāꞌchihuīnaꞌnkōꞌlh, 

magos taꞌaꞌlh. Staꞌcu tū 
ixtalaktzīꞌnīꞌt ixtankēn, ūꞌtzaꞌ 
cāpūlaniꞌlh ē cāmāsuꞌyuniꞌlh tej 
hasta tāyalh tālhmāꞌn jā ixuīꞌlh 
skaꞌtaꞌ.

10
 Aꞌcxniꞌ magos talaktzīꞌlh 

chī tāyalh staꞌcu, tapāxuhualh 
xlacaꞌn. 11

 Aꞌcxniꞌ tatanūlh nac 
chic, talaktzīꞌlh skaꞌtaꞌ ē María 
tī ixtzīꞌ. Tatatzokostaniꞌlh ē 
talaktaquilhpūtalh ē tamakapāxuīlh 
skaꞌtaꞌ. Tamakxcutli tū ixtalēꞌniꞌ 
ē tamaxquīꞌlh oro ē siyentzu 
ē perfume tū huanican mirra. 
12

 Āꞌlīstān tataspiꞌtli lacatin nac 
tej. Ixtalakahuānaꞌnīꞌt ē chuntzaꞌ 
cālīmācaꞌtzīnīca jā catatētaxtulh 
aꞌntzaꞌ na ixchic Herodes.

Aꞌcxniꞌ tatzāꞌlalh nac Egipto
13

 Aꞌcxniꞌ ixtaꞌaꞌnīꞌttzaꞌ magos, 
José lakahuānaꞌlh ē tasuꞌyuniꞌlh 
chāꞌtin ángel tī macamilh 
Māpaꞌksīniꞌ Dios. Ángel huanilh:
―Catāquiꞌ. Cacālīꞌpi skaꞌtaꞌ ē ixtzīꞌ 

ē catzāꞌlaꞌtit nac país jā huanican 
Egipto. Aꞌntzaꞌ natachokoyāꞌtit 
hasta aꞌcxniꞌ naꞌicmācaꞌtzīnīyān. 
Herodes naputza skaꞌtaꞌ ē 
namaknīcuꞌtun.

14
 José tāquīꞌlh aꞌcxniꞌ tziꞌsajcus 

ixuanīꞌt ē aꞌlh. Cālēꞌlh skaꞌtaꞌ ē 
ixtzīꞌ. Taꞌaꞌlh nac tiꞌyaꞌt jā huanican 
Egipto. 15

 Aꞌntzaꞌ tatachokolh 
hasta aꞌcxniꞌ nīlh Herodes. 
Chuntzaꞌ aꞌkspulalh namākentaxtū 
tū Māpaꞌksīniꞌ Dios ixuanīꞌt 
ixaꞌkchihuīnaꞌ. Chuntzaꞌ huanli: 

“Ixuīꞌlh nac Egipto quiSkaꞌtaꞌ ē 
aꞌntzaꞌ ictaꞌsaniꞌlh.”

Herodes cāmāmaknīnīniꞌlh lacstīn
16

 Aꞌcxniꞌ Herodes caꞌtzīlh 
ixtaꞌaꞌkskāhuīꞌnīꞌt magos, 
xlaꞌ sītzīꞌlh. Māpaꞌksīniꞌlh 
cacāmaknīca lacstīn tī kaꞌhuaꞌcha. 
Cāmāmaknīnīniꞌnkōꞌlh 
ixlīpōꞌktucaꞌn lacstīn tī 
xakaꞌhuaꞌcha xalanīꞌn nac Belén 
ē ixlacatzunaꞌj cāꞌlacchicniꞌ. 
Cāmāmaknīnīniꞌlh ixlīpōꞌktucaꞌn 
tī jānaꞌj ixtakaꞌlhī aꞌktuꞌ cāꞌta. 
Chuntzaꞌ māpaꞌksīlh ixpālacata 
ixtlahuanīꞌttzaꞌ huaꞌchi aꞌktuꞌ cāꞌta 
aꞌcxniꞌ ixlacatuncuhuīꞌnīꞌt skaꞌtaꞌ 
chī tahuanli magos. 17

 Chuntzaꞌ 
mākentaxtūlh tū tzoꞌkli aꞌkchihuīnaꞌ 
tī ixuanican Jeremías. Chuntzaꞌ 
tzoꞌkli:
 18 Kexmatcan chī calhuancan 

nac cāꞌlacchicniꞌ jā huanican 
Ramá ē taꞌsacan.

Raquel ūꞌtzaꞌ tī 
cālakcalhuamāꞌlh ixlacstīn.

Jāla ixmākoꞌxamixīcan 
ixpālacata ixtanīnīꞌttzaꞌ.

Chuntzaꞌ tzoꞌkli.
19

 Aꞌcxniꞌ ixnīnīꞌttzaꞌ Herodes, 
José lakahuānaꞌmpālh aꞌntzaꞌ jā 
ixuīꞌlh nac Egipto. Tasuꞌyuniꞌlh 
chāꞌtin ángel tī macamilh 
Māpaꞌksīniꞌ Dios ē huanilh:

20
 ―Catāquiꞌ ē calīꞌpi skaꞌtaꞌ ē 

ixtzīꞌ. Cataspiꞌttit nac tiꞌyaꞌt jā 
huanican Israel. Tanīlhtzaꞌ xlacaꞌn 
tī ixtamaknīcuꞌtun skaꞌtaꞌ ―huanli 
ángel.

21
 José tāquīꞌlh ē aꞌlh ē lēꞌlh skaꞌtaꞌ 

ē ixtzīꞌ hasta nac Israel. 22
 Arquelao 

ixlakxoko ixtātaꞌ Herodes ixuanīꞌt 
ē ixmāpaꞌksīniꞌmāꞌlh jā huanican 

Judea. Aꞌcxniꞌ José caꞌtzīlh huāꞌmāꞌ, 
ixjicuaꞌn ē jā ixaꞌncuꞌtun aꞌntzaꞌ. 
Lakahuānaꞌmpālh ē ūꞌtzaꞌ talīꞌaꞌlh 
nac tiꞌyaꞌt jā huanican Galilea. 
23

 Aꞌcxniꞌ tachāꞌlh aꞌntzaꞌ nac 
Galilea, taꞌaꞌlh nac cāꞌlacchicniꞌ 
jā huanican Nazaret ē aꞌntzaꞌ 
tatahuīꞌlh. Chuntzaꞌ aꞌkspulalh 
namākentaxtū tū tahuanli 
aꞌkchihuīnaꞌnīꞌn. Tahuanli: “Jesús 
namāpācuhuīcan nazareno.”

Juan Māꞌkpaxīniꞌ aꞌkchihuīnaꞌnli nac 
cāꞌtzayaꞌnca tiꞌyaꞌt 

Mr. 1:1‑8; Lc. 3:1‑9, 15‑17; Jn. 1:19‑28

3  Huāꞌmāꞌ quilhtamacuj milh 
nac cāꞌtzayaꞌnca tiꞌyaꞌt nac 

Judea Juan tī ixmāꞌkpaxīniꞌn. 
Ixaꞌkchihuīnaꞌmāꞌlh 2 ē ixcāhuani 
tachiꞌxcuhuīꞌt:
―Calakpalīꞌtit 

mintalacapāstacniꞌcaꞌn ē 
camakxtektit tū jā tze ixpālacata 
talacatzunaꞌjīmāꞌlh aꞌcxniꞌ Dios 
namāpaꞌksīniꞌnkōꞌ.

3
 Aꞌkchihuīnaꞌ Isaías tzoꞌkli 

chī tachiꞌxcuhuīꞌt natalakpalī 
ixtalacapāstacniꞌcaꞌn ē nataꞌaꞌkaꞌīꞌ. 
Tzoꞌkli ixpālacata huāꞌmāꞌ Juan jā 
huan chuntzaꞌ:

Aꞌntzaꞌ jā cāꞌtzayaꞌnca tiꞌyaꞌt, 
nakexmatcan catīhuālh tī 
palhaꞌ nachihuīnaꞌn ē nahuan:

“Cacāxtlahuaꞌtit tej ixpālacata 
mimāꞌlh Māpaꞌksīniꞌ.

Camālakstuꞌnctit tej.”
4

 Ixluꞌxuꞌ huāꞌmāꞌ Juan 
līcāxtlahualh ixchiꞌxit camello ē 
ixlīchīꞌcan koꞌxkaꞌ ixuanīꞌt. Xlaꞌ 
ixuaꞌ xtuꞌquiꞌ ē xaxcān taꞌxcāt xalaꞌ 
nac cāꞌquiꞌhuīꞌn. 5 Tachiꞌxcuhuīꞌt 
xalanīꞌn nac cāꞌlacchicniꞌ 
Jerusalén tamilh takexmata. Nā 

lhūhuaꞌ tachiꞌxcuhuīꞌt xalanīꞌn 
calhāxcuhuālh nac estado Judea ē 
xalanīꞌn lacatzunaꞌj xakaꞌtlaꞌ nac 
xcān Jordán nā tamilh takexmata. 
6

 Aꞌcxniꞌ takelhtasuꞌyuniꞌlh Dios 
ixcuentacaꞌn, Juan cāmāꞌkpaxīlh 
chāꞌtunuꞌ nac kaꞌtlaꞌ xcān Jordán.

7
 Lhūhuaꞌ fariseos ē ixpālejniꞌ 

israelitas tamilh taꞌaꞌkpaxa. Aꞌcxniꞌ 
Juan cālaktzīꞌlh, cālacaquilhnīlh ē 
cāhuanilh:
―¡Huiꞌxinaꞌn tlahuaꞌpāꞌnaꞌntit 

aꞌktuꞌ milacancaꞌn! ¿Tīchu 
cāhuanin natzāꞌlaꞌniꞌyāꞌtit ixtasītziꞌ 
Dios tū mimāꞌlh? 8 Catlahuaꞌtit 
tū tze ē ūꞌtzaꞌ nalītasuꞌyu 
ixlīcānaꞌ lakpalīnīꞌtaꞌntittzaꞌ 
mintalacapāstacniꞌcaꞌn. 9 Jā 
catihuantit mēꞌcstucaꞌn: “Quinaꞌn 
īꞌxūꞌnātāꞌnatnaꞌ Abraham. Ūꞌtzaꞌ 
iclīpāhuanāuj ē jā icjicuaꞌniꞌyāuj 
ixtasītziꞌ Dios.” Jā chuntzaꞌ 
ixuaꞌntit. Quit iccāhuaniyān 
Dios tzē nacālakpalī huāꞌmāꞌ 
chihuixniꞌ ē natala īꞌxūꞌnātāꞌnatnaꞌ 
Abraham. 10

 Huaꞌchi xacacanīꞌttzaꞌ 
āꞌchaj ē natzucucan natancāꞌcan 
quiꞌhuiꞌ. Catūhuālh quiꞌhuiꞌ tū jā 
māstāꞌ ixtahuaꞌcaꞌt xatze, ūꞌtzaꞌ 
natancāꞌcan ē nalhcuyucan. 
Tachiꞌxcuhuīꞌt tī jā tatasuꞌyu palh 
taꞌaꞌkaꞌīꞌ, xlacaꞌn huaꞌchi quiꞌhuiꞌ 
tū jā tahuaꞌcaꞌ. 11

 Ixlīcānaꞌ quit 
iccālīmāꞌkpaxīyān xcān. Ūꞌtzaꞌ 
nalītasuꞌyu chī līlīpuhuanāꞌtit 
tū jā tze tū tlahuanīꞌtaꞌntit. Tī 
namin āꞌlīstān, xlaꞌ makapitzīn 
huiꞌxinaꞌn nacātalīmāꞌkpaxīyān 
Espíritu Santo ē āꞌmakapitzīn 
huampala nacātalīmāꞌkpaxīyān 
macscut. Xlaꞌ āꞌchulāꞌ xakaꞌtlaꞌ ē 
jā quit. Quit jāla icmālakchāꞌnī 
chī xlaꞌ. Quit jā minīꞌniꞌ nūn 

naꞌicxcutniꞌ ixlīkechīꞌcan ixcaclhiꞌ. 
12

 Xlaꞌ huaꞌchi chāꞌtin chiꞌxcuꞌ tī 
chiꞌpanīꞌttzaꞌ ixlīmālakosūn ē 
nalacsuꞌnu trigo tū tlahuacan 
harina. Xalīchaꞌnat trigo namānū jā 
māquīꞌcan ē xapaꞌlhmaꞌ nalhcuyu 
nac macscut tū jāla catimāmixīlh 

―cāhuanilh.

Jesús aꞌkpaxli 
Mr. 1:9‑11; Lc. 3:21‑22

13
 Āꞌlīstān Jesús taxtulh nac 

estado Galilea ē lakchāꞌlh Juan jā 
ixmāꞌkpaxīniꞌmāꞌlh na ixquilhtūn 
kaꞌtlaꞌ xcān jā huanican Jordán. 
Jesús milh aꞌkpaxa. 14

 Ē Juan jā 
ixmāꞌkpaxīcuꞌtun Jesús ē huanilh:
―Huiꞌx minīꞌniꞌ naquimāꞌkpaxīꞌyaꞌ 

ē jā ixlacasquiꞌnca quit 
naꞌicmāꞌkpaxīyān.

15
 Jesús kelhtīlh:

―Chuhuaꞌj calalh chuntzaꞌ 
chī icsquiꞌniꞌyān. Chuntzaꞌ 
quincāminīꞌniꞌyān ē ūꞌtzaꞌ 
nalītlahuakōꞌyāuj tū Dios 
māpaꞌksīlh.

Juan kexmatniꞌlh ē tlahualh tū 
huanilh.

16
 Jesús, aꞌcxniꞌ māꞌkpaxīca, 

tacutli nac xcān. Xamaktin 
talaquīꞌlh nac aꞌkapūn ē Jesús 
laktzīꞌlh Espíritu Santo. Ixtasuꞌyu 
huaꞌchi tantzasnān. Yujchi na 
ixlaclhtzaꞌ Jesús. 17

 Kexmatca aꞌktin 
tachihuīn nac aꞌkapūn ē huanli:
―Ūꞌtzaꞌ huāꞌmāꞌ quiSkaꞌtaꞌ 

tī laktzaꞌ icpāxquīꞌ ē xlaꞌ 
quimakapāxuī.

Skāhuīꞌniꞌ ixlīlaktzīꞌncuꞌtun Jesús 
Mr. 1:12‑13; Lc. 4:1‑13

4  Palaj tunca Espíritu Santo 
lēꞌlh Jesús nac cāꞌtzayaꞌnca 

tiꞌyaꞌt. Skāhuīꞌniꞌ tī huanican 
Satanás ixlīlaktzīꞌncuꞌtun palh tzē 
naꞌaꞌkskāhuīꞌ Jesús.

2
 Aꞌntzaꞌ tuꞌpuꞌxam 

quilhtamacuj Jesús jā huāꞌyalh 
pōꞌktu quilhtamacuj ē pōꞌktu 
tzīꞌsa ē ixtziꞌncsa. 3 Skāhuīꞌniꞌ 
laktalacatzunaꞌjīlh Jesús ē huanilh:
―Palh huiꞌx īꞌSkaꞌtaꞌ Dios, 

cacāmāpaꞌksiꞌ tzamāꞌ chihuixniꞌ 
pāntzīn catahuanli.

4
 Jesús kelhtīlh:

―Tatzoꞌkniꞌ na ixtachihuīn Dios: 
“Jā xmān pāntzīn catilīlatamāꞌlh 
chāꞌtin chiꞌxcuꞌ nac cāꞌquilhtamacuj. 
Nā ixlacasquiꞌnca cuenta 
natlahuacan ixtachihuīn Dios.”

5
 Palaj tunca skāhuīꞌniꞌ lēꞌlh Jesús 

nac Jerusalén jā nā māpācuhuīcan 
cāꞌlacchicniꞌ xatasicuaꞌlanātlahua. 
Māhuaꞌcaꞌlh na ixaꞌkspūn xakaꞌtlaꞌ 
templo 6 ē huanica:
―Palh huiꞌx īꞌSkaꞌtaꞌ Dios, cayujti 

nac tiꞌyaꞌt. Tatzoꞌkniꞌ na ixtachihuīn 
Dios:

Dios nacāmāpaꞌksī ixángeles 
natamaktakaꞌlhān.

Natamāꞌkaquīꞌyān ē chuntzaꞌ 
nūn kentin mintujan 
catitakāhuiꞌ nac chihuix.

7
 Jesús kelhtīlh:

―Nā chuntzaꞌ tatzoꞌkniꞌ na 
ixtachihuīn Dios: “Jā tilīlaktzīꞌnaꞌ 
miMāpaꞌksīniꞌ Dios.”

8
 Skāhuīꞌniꞌ lēꞌmpālh aꞌktin 

nac sipej tālhmāꞌn. Aꞌntzaꞌ 
māsuꞌyuniꞌkōꞌlh ixlīkaꞌtlaꞌ 
cāꞌquilhtamacuj ē chī tzēhuanīꞌt 
ixuanīꞌt. 9 Skāhuīꞌniꞌ huanilh:
―Pōꞌktu huāꞌmāꞌ naꞌicmaxquīꞌyān 

xmān naquintatzokostaniꞌyaꞌ ē 
naquilaktaquilhpūtayaꞌ ―huanica 
Jesús.

10
 Jesús kelhtīniꞌlh:

―¡Caquintapānuꞌniꞌ, Skāhuīꞌniꞌ! 
Tatzoꞌkniꞌ na ixtachihuīn 
Dios: “Natatzokostaniꞌyaꞌ ē 
nalaktaquilhpūtayaꞌ miMāpaꞌksīniꞌ 
Dios ē natlahuaꞌyaꞌ xmān tū xlaꞌ 
lacasquiꞌn.”

11
 Palaj tunca skāhuīꞌniꞌ 

aꞌkxtekuiꞌlīlh. Ē makapitzīn ángeles 
tamilh ē tamaktakaꞌlhli Jesús.

Jesús tzuculh aꞌkchihuīnaꞌn nac 
estado Galilea 

Mr. 1:14‑15; Lc. 4:14‑15
12

 Jesús aꞌcxniꞌ mācaꞌtzīnīca chī 
ixchīꞌcanīꞌt Juan, palaj tunca aꞌlh 
nac estado Galilea 13

 ē jā tachokolh 
nac Nazaret. Aꞌlh tahuiꞌla nac 
cāꞌlacchicniꞌ Capernaum ixlacatzunaꞌj 
na ixquilhtūn xcān. Nā huāꞌmāꞌ tiꞌyaꞌt 
ixmāpācuhuīcan ixtiꞌyaꞌtcaꞌn Zabulón 
ē Neftalí. 14

 Huāꞌmāꞌ tū aꞌkspulalh 
mākentaxtūlh tū tzoꞌkli aꞌkchihuīnaꞌ 
Isaías na ixtachihuīn Dios. Chuntzaꞌ 
tzoꞌkli:
 15 Tiꞌyaꞌt jā māpācuhuīcan Zabulón 

ē jā māpācuhuīcan Neftalí, 
aꞌntzaꞌ tētaxtu tej tū māꞌlh 
hasta nac mar.

Nā aꞌntzaꞌ ixtuntacut nac xcān 
Jordán nac estado Galilea 
ē ūꞌtzaꞌ jā tahuiꞌlānaꞌlh tī jā 
israelitas.

 16 Tachiꞌxcuhuīꞌt huaꞌchi 
ixtahuiꞌlānaꞌlh jā cāꞌpucsuaꞌ 
ē chuhuaꞌj talaktzīꞌlh aꞌktin 
xakaꞌtlaꞌ taxkaket.

Xlacaꞌn huaꞌchi ixtanīmāꞌnalh ē 
cāꞌskēꞌk ixtahuiꞌlānaꞌlh.

Chuhuaꞌj talaktzīꞌlh chī xkaka.
Chuntzaꞌ tzoꞌkli Isaías.

17
 Palaj tunca Jesús tzuculh 

aꞌkchihuīnaꞌntāꞌkchoko ē huanli:

―Calīlīpuhuantit tū jā tze 
tlahuanīꞌtaꞌntit ē calakpalīꞌtit 
mintalacapāstacniꞌcaꞌn. 
Talacatzunaꞌjīmāꞌlhtzaꞌ aꞌcxniꞌ Dios 
namāpaꞌksīniꞌnkōꞌ.

Jesús cālacsacli kelhatāꞌtiꞌ 
chiꞌpānaꞌnīꞌn squīꞌtiꞌ 
Mr. 1:16‑20; Lc. 5:1‑11

18
 Aꞌcxniꞌ Jesús ixlatlāꞌhuan na 

ixquilhtūn xakaꞌtlaꞌ xcān tū huanican 
lago Galilea, cālaktzīꞌlh chāꞌtuꞌ 
chiꞌxcuhuīꞌn tī lītāꞌtimīn ixtahuanīꞌt. 
Chāꞌtin Simón ixuanican ē ixlīꞌaꞌktuꞌ 
ixtacuhuīniꞌ Pedro. Āꞌchāꞌtin Andrés 
ixuanican. Xlacaꞌn chiꞌpānaꞌnīꞌn squīꞌtiꞌ 
ixtahuanīꞌt ē ixtamojōmāꞌnalh nac 
xcān ixpūtayancaꞌn tū pūchiꞌpacan 
squīꞌtiꞌ. 19

 Palaj tunca Jesús cāhuanilh:
―Caquilātāꞌaꞌuj ē 

naꞌiccāmāsuꞌyuniꞌyān chī 
nacālīmāꞌaꞌkaꞌīꞌnīꞌyāꞌtit 
tachiꞌxcuhuīꞌt ixtachihuīn Dios.

20
 Palaj tunca tamakxtekli 

ixpūtayancaꞌn ē tatāꞌaꞌlh Jesús.
21

 Aꞌcxniꞌ aꞌlh āꞌlacatin, cālaktzīꞌlh 
āꞌchāꞌtuꞌ huampala lītāꞌtimīn. Xlacaꞌn 
ixcamanaꞌ Zebedeo ixtahuanīꞌt ē 
ixtacuhuīniꞌ chāꞌtin Jacobo ē āꞌchāꞌtin 
Juan. Ixtatāꞌhuiꞌlānaꞌlh ixtātaꞌcaꞌn 
nac barco ē ixtalacachīꞌmāꞌnalh 
tū pūchiꞌpacan squīꞌtiꞌ. Jesús 
cāmātaꞌsatīnīniꞌlh. 22

 Xamaktin xlacaꞌn 
tatacutli nac barco ē taꞌaꞌkxtekuiꞌlīlh 
ixtātaꞌcaꞌn ē taꞌaꞌlh tastālaniꞌlh Jesús.

Jesús cāmāsuꞌyuniꞌlh lhūhuaꞌ 
tachiꞌxcuhuīꞌt 

Lc. 6:17‑19
23

 Jesús ixtlāꞌhuamāꞌlh 
calhāxcuhuālh nac estado 
Galilea ē ixcāmāsuꞌyuniꞌmāꞌlh 
tachiꞌxcuhuīꞌt na ixtemplocaꞌn 

israelitas nac aꞌkatunuꞌ cāꞌlacchicniꞌ. 
Ixcāmāsuꞌyuniꞌmāꞌlh chī nala 
jā Dios māpaꞌksīniꞌnkōꞌ ē 
ixcāmātzeyīmāꞌlh ixlīpōꞌktucaꞌn 
kempālhūhuaꞌ taꞌjatat tū 
ixcāpasanīꞌt tachiꞌxcuhuīꞌt. 
24

 Calhāxcuhuālh nac tiꞌyaꞌt jā 
huanican Siria cāmācaꞌtzīnīca 
ixpālacata Jesús. Cālīminiꞌca 
ixlīpōꞌktucaꞌn taꞌjatatlanīꞌn. 
Cālīminiꞌca tī ixtapātīmāꞌnalh 
catūxcuhuālh taꞌjatat ē 
catūxcuhuālh tacaꞌtzanajuāt. 
Cālīminiꞌca tī ixtakaꞌlhī jā 
tzeya ūꞌnīꞌn ē tī ixpaxnīniꞌn 
ē tī ixtalūꞌntūꞌnunīꞌt. Jesús 
cāmātzeyīkōꞌlh. 25

 Līlhūhuaꞌ 
xalanīꞌn nac estado Galilea 
tastālaniꞌlh ē nā xalanīꞌn nac 
Decápolis ē Jerusalén. Nā 
tastālaniꞌlh xalanīꞌn nac estado 
Judea ē xalanīꞌn nac tiꞌyaꞌt 
ixtuntacut nac xcān Jordán.

Jesús aꞌkchihuīnaꞌnli 
na ixlacapūn sipej

5  Aꞌcxniꞌ Jesús cālaktzīꞌlh 
tamilh lhūhuaꞌ tachiꞌxcuhuīꞌt, 

xlaꞌ tāꞌcxtulh na ixlacapūn sipej ē 
aꞌntzaꞌ tahuīꞌlh. Īꞌscujnuꞌnīꞌn palaj 
tunca talītamacstiꞌliꞌlh. 2 Jesús 
tzuculh cāmāsuꞌyuniꞌ.

Tī ixlīcānaꞌ tapāxuhua 
Lc. 6:20‑23

Chuntzaꞌ Jesús cāhuanilh:
3

 ―Masqui pūhuaꞌnāꞌtit xmān 
tzē nalīmakapāxuīꞌyāꞌtit Dios palh 
xlaꞌ nacāmaktāyayān, kaꞌlhīꞌyāꞌtit 
tū nalīpāxuhuaꞌyāꞌtit. Dios 
cālakalhuꞌmanān masqui jā tze 
huiꞌxinaꞌn. Nalīpāxuhuaꞌyāꞌtit 
ixpālacata Dios cāmāpaꞌksīmāꞌn.

4
 ’Masqui līlīpuhuanāꞌtit 

mincuentacaꞌn ē tū jā tze nac 
cāꞌquilhtamacuj, kaꞌlhīꞌyāꞌtit 
tū nalīpāxuhuaꞌyāꞌtit. Dios 
nacāmākoꞌxamākaꞌtlīꞌyān.

5
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn tī jā 
kaꞌtlaꞌ līmakcaꞌtzīyāꞌtit. Ixlīpōꞌktu 
tiꞌyaꞌt milacaꞌn nahuan.

6
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn tī 
lactze huancuꞌtunāꞌtit na ixlacatīn 
Dios ē chuntzaꞌ makcaꞌtzīyāꞌtit 
huaꞌchi tī tziꞌncsa putza ixtahuaꞌ. 
Dios nacāmaktāyayān ē chuntzaꞌ 
lactze nalītaxtuyāꞌtit.

7
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn tī 
cālakalhuꞌmanāꞌtit āꞌmakapitzīn. Nā 
Dios nacālakalhuꞌmanān.

8
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn tī 
xmān aꞌktin mintalacapāstacniꞌcaꞌn 
ē ūꞌtzaꞌ chī tzē nalīmakapāxuīꞌyāꞌtit 
Dios. Nalīpāxuhuaꞌyāꞌtit ixpālacata 
nac aꞌkapūn nalaktzīꞌnāꞌtit Dios 
calacan.

9
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn tī 
cāmākoꞌxamixīꞌyāꞌtit tachiꞌxcuhuīꞌt 
tī talāsītzīꞌniꞌ. Nalīpāxuhuaꞌyāꞌtit 
ixpālacata nacātamāpācuhuīꞌyān 
ixlacstīn Dios.

10
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn 
masqui pātīniꞌmpāꞌnaꞌntit xmān 
ixpālacata tlahuaꞌpāꞌnaꞌntit 
ixtalacasquiꞌnīn Dios. Dios 
cāmāpaꞌksīmāꞌn ē ūꞌtzaꞌ 
nalīpāxuhuaꞌyāꞌtit.

11
 ’Kaꞌlhīꞌyāꞌtit tū 

nalīpāxuhuaꞌyāꞌtit huiꞌxinaꞌn aꞌcxniꞌ 
tachiꞌxcuhuīꞌt cātalakapalayān 

ē cātamātakāhuīꞌyān ē 
cātalīmālacsuꞌyuyān kempālhūhuaꞌ 
tū jā ixlīcānaꞌ. Capāxuhuaꞌtit 
aꞌcxniꞌ cātatlahuaniꞌyān chuntzaꞌ 
xmān ixpālacata quilāstālaniꞌuj. 
12

 Capāxuhuaꞌtit. Nac aꞌkapūn 
māquīꞌcanīꞌt tū milacaꞌn nahuan 
ē ūꞌtzaꞌ tū lhūhuaꞌ ixtapalh. 
Nā lacxtim cāmakapātīnīnca 
ixaꞌkchihuīnaꞌnīꞌn Dios xalanīꞌn 
makāstzaꞌ.

Matzat ē pūcās 
Mr. 9:50; Lc. 14:34‑35

13
 Jesús cāhuanipālh:

―Huiꞌxinaꞌn huiꞌlāꞌnaꞌntit 
nac cāꞌquilhtamacuj 
nacāmāsuꞌyuniꞌyāꞌtit tachiꞌxcuhuīꞌt 
chī tze natalīhuan. Ūꞌtzaꞌ huaꞌchi 
matzat tū lītlahuacan quinīꞌt ē ūꞌtzaꞌ 
tze nalīhuan ē jā napuꞌcsan. Palh 
matzat jātzaꞌ skoꞌkōꞌxniꞌn, ¿chī tzē 
nalīmāskoꞌkōꞌnuncan? Jātzaꞌ tze 
catihuanli. Xmān namakaꞌncan ē 
nalacchiꞌntacan.

14
 ’Nā huiꞌxinaꞌn huiꞌlāꞌnaꞌntit nac 

cāꞌquilhtamacuj nacāmāsuꞌyuniꞌyāꞌtit 
tachiꞌxcuhuīꞌt chī natalīlatāꞌkchoko. 
Huiꞌxinaꞌn huaꞌchi pūcās tū 
māxkakēniꞌ ixlīpōꞌktu nac 
cāꞌquilhtamacuj. Aꞌktin cāꞌlacchicniꞌ 
tālhmāꞌn nac sipej jā catimātzēꞌkca. 
15

 Ē nūn catimāpasīca pūcās ē palaj 
tunca nalīmāꞌkchahuacan catūhuālh. 
Āꞌchulāꞌ tze māhuaꞌcaꞌcan tālhmāꞌn 
ē chuntzaꞌ tzē nacāmāxkakē 
ixlīpōꞌktucaꞌn tī tatanūmāꞌnalh 
nac chic. 16

 Chuntzaꞌ huiꞌxinaꞌn tzej 
nalatāꞌkchokoyāꞌtit na ixlacatīncaꞌn 
tachiꞌxcuhuīꞌt ē chuntzaꞌ xlacaꞌn 
natamakapāxuī quinTātaꞌcaꞌn 
nac aꞌkapūn ixpālacata xatze tū 
tlahuaꞌpāꞌnaꞌntit.

Jesús māsuꞌyulh ixpālacata 
līmāpaꞌksīn

17
 Jesús cāhuanipālh:

―Jā capuhuaꞌntit icminīꞌt 
naꞌicmālaksputū līmāpaꞌksīn tū 
maxquīꞌca Moisés ē tū tatzoꞌkli 
aꞌkchihuīnaꞌnīꞌn. Jā ūꞌtzaꞌ iclīminīꞌt. 
Quit icminīꞌt namākentaxtū. 
18

 Ixlīcānaꞌ tū iccāhuaniyān. Līhuan 
tahuiꞌlānaꞌlhcus aꞌkapūn ē tiꞌyaꞌt, jā 
catixapaca nūn macstiꞌnaꞌj tzamāꞌ 
līmāpaꞌksīn. Jā tū catixapaca 
aꞌcxniꞌ jānaꞌj namākentaxtūkōꞌcan 
ixlīpōꞌktu tū nala. 19

 Chuntzaꞌ palh 
catīhuālh namākēnū macstiꞌnaꞌj tū 
māpaꞌksī līmāpaꞌksīn ixpālacata 
lacpuhuan jā ixlacasquiꞌnca ē 
palh chuntzaꞌ nacāmāsuꞌyuniꞌ 
āꞌmakapitzīn, xlaꞌ xastancu 
nalītaxtu jā Dios māpaꞌksīniꞌnkōꞌ. 
Palh catīhuālh nakexmatniꞌ 
līmāpaꞌksīn ē nā nacāmāsuꞌyuniꞌ 
āꞌmakapitzīn chī xlacaꞌn 
natakexmatniꞌ, xlaꞌ ixlacasquiꞌnca 
jā Dios māpaꞌksīniꞌnkōꞌ. 20

 Chuntzaꞌ 
iccāhuaniyān ixlacasquiꞌnca 
natlahuaꞌyāꞌtit tū ixlīcānaꞌ 
ixtalacasquiꞌnīn Dios. Palh jā 
tasuꞌyu āꞌchulāꞌ xatze huiꞌxinaꞌn 
ē jā xamākelhtahuaꞌkēꞌniꞌnīꞌn 
līmāpaꞌksīn ē fariseos, huiꞌxinaꞌn jā 
catitanūꞌtit jā Dios māpaꞌksīniꞌnkōꞌ.

Jesús māsuꞌyulh ixpālacata tasītziꞌ 
Lc. 12:57‑59

21
 Jesús cāhuanipālh:

―Huiꞌxinaꞌn kexpaꞌtnīꞌtaꞌntittzaꞌ 
chī cāhuanica xalanīꞌn makāstzaꞌ: 

“Jā catimaknīꞌniꞌ. Palh catīhuālh 
namaknīniꞌn naputzānaꞌnīcan ē 
xlaꞌ naxokonuniꞌ Dios.” 22

 Quit 
iccāhuaniyān palh catīhuālh 

xmān nasītzīꞌniꞌ āꞌchāꞌtin, 
naputzānaꞌnīcan ē xlaꞌ naxokonuniꞌ 
Dios. Catīhuālh tī nalakapala 
āꞌchāꞌtin nā xlaꞌ naxokonuniꞌ Dios. 
Catīhuālh tī cachīhuālh nahuani 
āꞌchāꞌtin: “Lhkenti huiꞌx”, xlaꞌ tzē 
nalhcuyucan nac pūpātīn.

23
 ’Chuntzaꞌ aꞌcxniꞌ līꞌpimpāꞌt 

tū nalakahuiꞌlīyaꞌ Dios ē palh 
nalacapāstaca chī tlahuaniꞌnīꞌtaꞌ tū 
jā tze āꞌchāꞌtin, 24

 namakxtekaꞌchi 
nac pūmacamāstāꞌn tū 
ixlakahuiꞌlīyaꞌ Dios. Pūla napinaꞌ 
namākoꞌxamiꞌxīꞌyaꞌ āꞌchāꞌtin ē 
āꞌlīstān nataspiꞌta nalakahuiꞌlīyaꞌ tū 
ixlīꞌpimpāꞌt.

25
 ’Palh catīhuālh mālacapūꞌyān 

ē lēꞌncuꞌtunān nac pūchihuīn, 
calacapāstacti chī palaj 
nalītalācāxlaꞌyaꞌ līhuan 
pimpāꞌnaꞌntit nac tej. Palh jā 
chuntzaꞌ natlahuaꞌyaꞌ, aꞌcxniꞌ 
minchāꞌtuꞌcaꞌn nachipināꞌtittzaꞌ, 
nalēꞌnān na ixlacatīn juez. Ūꞌtzaꞌ 
nalīmacamaxquīꞌyān policía ē 
xlacaꞌn natachīꞌyān ē natamānūyān 
nac pūlāchīꞌn. 26

 Icuaniyān 
jā nataxtuyāchi hasta aꞌcxniꞌ 
naxokokōꞌyaꞌ ixlīpōꞌktu tū laclīpinaꞌ.

Jesús māsuꞌyulh ixpālacata tī 
taputza ixtāꞌlāpāxquīꞌncaꞌn

27
 Jesús cāhuanipālh:

―Huiꞌxinaꞌn kexpaꞌtnīꞌtaꞌntittzaꞌ 
chī ixuancan xapūla: “Jā 
catikaꞌlhiꞌ mintāꞌlāpāxquīꞌn.” 
28

 Quit iccāhuaniyān catīxcuhuālh 
tī nalaktzīꞌn chāꞌtin puscāt ē 
napuhuan natāꞌlhtatacuꞌtun, ūꞌtzaꞌ 
lacxtim huaꞌchi ixtāꞌlhtatanīꞌttzaꞌ 
ixpālacata chuntzaꞌ lacapāstaca.

29
 ’Palh milakastapun na 

milacapekcānaꞌj nalaktzīꞌn 

catīhuālh ē ūꞌtzaꞌ nalīmātlahuīyān 
tū jā tze, namāxtuyaꞌ ē namakaꞌnaꞌ. 
Jā tze palh napinaꞌ nac pūpātīn 
ixpālacata milakastapun. Āꞌchulāꞌ 
tze īꞌsputniꞌn milakastapun ē 
namakapūtaxtūcaꞌnaꞌ. 30

 Palh 
mimacapekcānaꞌj natlahua tū jā 
tze, cacāꞌyujuꞌ ē camaꞌkaꞌ. Jā tze 
palh napinaꞌ nac pūpātīn ixpālacata 
mimacan. Āꞌchulāꞌ tze īꞌsputniꞌn 
mimacan ē namakapūtaxtūcaꞌnaꞌ.

Jesús māsuꞌyulh ixpālacata 
makxtekcan puscāt 

Mt. 19:9; Mr. 10:11‑12; Lc. 16:18
31

 Jesús cāhuanipālh:
―Nā pūla ixuancan: “Catīhuālh 

tī namakxteka ixpuscāt 
ixlacasquiꞌnca naxapacan nac 
registro.” 32

 Quit iccāhuaniyān palh 
puscāt jā kaꞌlhī ixtāꞌlāpāxquīꞌn 
aꞌcxniꞌ naxapacan nac registro, 
ūꞌtzaꞌ jā tze quīlītaxtulh. Puscāt 
aꞌcxniꞌ natamakaxtokpala, ūꞌtzaꞌ 
nahuanican kaꞌlhī ixtāꞌlāpāxquīꞌn. 
Chiꞌxcuꞌ tī natāꞌtamakaxtoka tzamāꞌ 
puscāt, nā xlaꞌ tzaj ixtāꞌlāpāxquīꞌn 
nahuan.

Jesús māsuꞌyulh ixpālacata 
chī tahuan tū ixlīcānaꞌ

33
 Jesús cāhuanipālh:

―Nā kexpaꞌtnīꞌtaꞌntittzaꞌ chī 
ixcāhuanican xamakāstzaꞌ: “Aꞌcxniꞌ 
ixlīcānaꞌ huaꞌnaꞌ natlahuaꞌyaꞌ 
catūhuālh, Dios laktzīꞌmāꞌn ē 
ixlacasquiꞌnca namākentaxtūyaꞌ.” 
34

 Quit iccāhuaniyān jā catihuaꞌntit: 
“Por Dios”, ixpālacata catūhuālh. 
Makapitzīn tahuan: “Por los cielos”, 
aꞌcxniꞌ tacāxtlahua catūhuālh. 
Chuntzaꞌ jā tze. Aꞌkapūn, aꞌntzaꞌ 
jā Dios huīꞌlh. 35

 Āꞌmakapitzīn 

tahuan: “Por la tierra.” Chuntzaꞌ 
jā tze. Tiꞌyaꞌt huaꞌchi jā Dios 
cāmājaxī ixtujan. Āꞌmakapitzīn 
huampala tahuan: “Por Jerusalén.” 
Chuntzaꞌ jā tze. Jerusalén, ūꞌtzaꞌ 
ixcāꞌlacchicniꞌ Dios tī āꞌchulāꞌ 
xakaꞌtlaꞌ. 36

 Āꞌmakapitzīn huampala 
tahuan: “Por mi cabeza.” Chuntzaꞌ 
jā tze. Xmān Dios caꞌtzī jāꞌcxniꞌ 
napuꞌn ixaꞌksasatcaꞌn. 37

 Ixlīcānaꞌ 
calalh aꞌcxniꞌ nahuaꞌnāꞌtit “tze” o 

“jā tze.” Chuntzaꞌ jā ixlacasquiꞌnca 
āꞌcatūhuālh nahuampalayāꞌtit. 
Tzamāꞌ āꞌmakapitzīn tachihuīn 
nacāquilhtaxtuyān ixpālacata 
skāhuīꞌniꞌ.

Jesús māsuꞌyulh chī 
nacāmālakxokonī 

Lc. 6:29‑30
38

 Jesús cāhuanipālh:
―Huiꞌxinaꞌn kexpaꞌtnīꞌtaꞌntittzaꞌ 

chī pūla ixuancan: “Palh 
namātakāhuīꞌyaꞌ ixlakastapun 
āꞌchāꞌtin, nā huiꞌx nalīxokoꞌnuꞌnaꞌ 
milakastapun. Nalīxokoꞌnuꞌnaꞌ 
mintatzan ixtatzan āꞌchāꞌtin 
tū māyujūꞌniꞌnīꞌtaꞌ.” 
39

 Quit iccāhuaniyān: Jā 
catimālakxokonīꞌtit tī 
cātlahuaniꞌnīꞌtaꞌn tū jā tze. Palh 
catīhuālh nalacalaꞌsān na milacapīn, 
natamakxtekaꞌ nalacalaꞌsān 
āꞌlacapī kentin. 40

 Palh catīhuālh 
ixmālacapūꞌn ē namaktīcuꞌtunān 
miluꞌxuꞌ, nā natamakxtekaꞌ nalēꞌn 
minchamarra. 41

 Palh catīhuālh 
īꞌsāmācuꞌquīꞌniꞌ ixtacuꞌcaꞌ aꞌktin 
kilómetro, nacuꞌcaꞌpalaꞌyaꞌ 
āꞌchuntzaꞌ āꞌaꞌktin kilómetro. 
42

 Aꞌcxniꞌ catīhuālh nasquiꞌniꞌyān 
catūhuālh, namaxquīꞌyaꞌ ē jā 

xmān catitalakspiꞌtniꞌ catīhuālh tī 
maksācuaꞌcuꞌtunān.

Jesús māsuꞌyulh chī napāxquīꞌyāꞌ 
mintāꞌlāquiclhlaktziꞌ 

Lc. 6:27‑28, 32‑36
43

 Jesús cāhuanipālh:
―Nā kexpaꞌtnīꞌtaꞌntittzaꞌ 

chī pūla ixuancan: 
“Nacāpāxquīꞌyaꞌ minamigos ē jā 
ixlacasquiꞌnca nacāpāxquīꞌyaꞌ 
mintāꞌlāquiclhlaktziꞌ.” 44

 Quit 
iccāhuaniyān: Cacāpāxquīꞌtit 
mintāꞌlāquiclhlaktziꞌcaꞌn 
ē casquiꞌniꞌtit Dios 
cacāsicuaꞌlanātlahualh 
xlacaꞌn tī cātaquiclhlaktzīꞌnān. 
Cacāmaktāyaꞌtit xlacaꞌn tī 
jā cātalaktzīꞌncuꞌtunān ē 
catāꞌchihuīnaꞌtit Dios ixpālacatacaꞌn 
xlacaꞌn tī cātalakapalayān ē 
cātamakapātīnīnān. 45

 Chuntzaꞌ 
lītasuꞌyu huiꞌxinaꞌn ixlacstīn 
quinTātaꞌcaꞌn xalaꞌ nac aꞌkapūn. 
Dios huiꞌlīnīꞌt chiꞌchiniꞌ ē lacxtim 
talaktzīꞌn chiꞌchiniꞌ ixlīpōꞌktucaꞌn 
tachiꞌxcuhuīꞌt, masqui tī tze 
ē tī jā tze. Dios macamin 
xcān ixpālacata ixlīpōꞌktucaꞌn 
tachiꞌxcuhuīꞌt tī takexmata ē 
masqui tī jā takexmatcuꞌtun. 
46

 Palh xmān nacāpāxquīꞌyāꞌtit 
xlacaꞌn tī cātapāxquīꞌyān, ¿tīchu 
cuenta natlahua huāꞌmāꞌ? Chuntzaꞌ 
tatlahua catīxcuhuālh āꞌmakapitzīn 
tī jā tze huaꞌchi mātāꞌjīniꞌnīꞌn. 
47

 Palh xmān mintāꞌmacchiccaꞌn 
cātāꞌchihuīnaꞌnāꞌtit, ¿ē tze tū 
tlahuaꞌnīꞌtaꞌntit? Xlacaꞌn tī jā 
tastālaniꞌ ixtej Dios nā chuntzaꞌ 
tatlahua. 48

 Ixlacasquiꞌnca 
huiꞌxinaꞌn lactze nahuanāꞌtit 

lacxtim chī quinTātaꞌcaꞌn xalaꞌ nac 
aꞌkapūn.

Jesús māsuꞌyulh ixpālacata 
xatze tū tlahuacan

6  Jesús cāhuanipālh:
―Palh natlahuaꞌyāꞌtit tū 

tze o namaktāyaꞌyāꞌtit āꞌchāꞌtin 
ē ūꞌtzaꞌ nalīmākentaxtūyāꞌtit 
ixtalacasquiꞌnīn Dios, tzēꞌk 
natlahuaꞌyāꞌtit. Jā catitlahuaꞌtit 
cāꞌlhūhuaꞌlacatīn ixpālacata 
lacasquiꞌnāꞌtit nacātalaktzīꞌnān. 
Palh cāꞌlhūhuaꞌlacatīn 
natlahuaꞌyāꞌtit, quinTātaꞌcaꞌn 
xalaꞌ nac aꞌkapūn jā tū 
caticāmaxquīꞌn. 2 Chuntzaꞌ 
aꞌcxniꞌ nacāmaktāyaꞌyāꞌtit tī 
tamaclacasquiꞌn, jā caticāhuaꞌniꞌtit 
āꞌmakapitzīn tū tlahuaꞌpāꞌnaꞌntit. 
Xlacaꞌn tī tatlahua aꞌktuꞌ 
ixlacancaꞌn tatlahua tū tze 
nac cāꞌtejen ē na ixtemplocaꞌn 
israelitas. Chuntzaꞌ tatlahua 
ixpālacata tachiꞌxcuhuīꞌt 
nacāmākaꞌtlīꞌ. Ixlīcānaꞌ tū 
iccāhuaniyān. Aꞌcxniꞌ cālaktzīꞌncan, 
ūꞌtzaꞌ huaꞌchi ixtatlajcaꞌn tū 
natamaktīniꞌn. 3 Huiꞌxinaꞌn, 
aꞌcxniꞌ nacāmaktāyaꞌyāꞌtit tī 
tamaclacasquiꞌn, jā catimakxtektit 
jā tī chāꞌtin nacaꞌtzī chī 
cāmaktāyaꞌyāꞌtit. 4 Āꞌchulāꞌ tze tzēꞌk 
nacāmaktāyaꞌyāꞌtit. QuinTātaꞌcaꞌn 
nalaktzīꞌn tū tzēꞌk tlahuaꞌyāꞌtit ē 
xlaꞌ nacāmaxquīꞌyān mintatlajcaꞌn.

Jesús māsuꞌyulh chī nalīꞌorarlīcan 
Lc. 11:2‑4

5
 Jesús cāhuanipālh:

―Makatunuꞌ naꞌorarlīniꞌyāꞌtit 
Dios, jā catitlahuaꞌtit chī 
tatlahua xlacaꞌn tī tatlahua aꞌktuꞌ 

ixlacancaꞌn. Xlacaꞌn tatāya na 
ixtemplocaꞌn israelitas ē nac 
cāꞌtejen jā nacālaktzīꞌncan aꞌcxniꞌ 
taꞌorarlīmāꞌnalh. Ixlīcānaꞌ tū 
iccāhuaniyān. Aꞌcxniꞌ cālaktzīꞌncan, 
ūꞌtzaꞌ huaꞌchi ixtatlajcaꞌn tū 
natamaktīniꞌn. 6 Aꞌcxniꞌ huiꞌxinaꞌn 
naꞌorarlīyāꞌtit, catanūꞌtit na 
minchiccaꞌn ē camālacchahuaꞌtit 
ē minaꞌcstucaꞌn naꞌorarlīyāꞌtit ē 
natāꞌchihuīnaꞌnāꞌtit quinTātaꞌcaꞌn 
aꞌntzaꞌ jā jā tī nalaktzīꞌnān. 
QuinTātaꞌcaꞌn xalaꞌ nac aꞌkapūn 
nalaktzīꞌn tū tzēꞌk natlahuaꞌyāꞌtit ē 
xlaꞌ nacāmaxquīꞌyān mintatlajcaꞌn.

7
 ’Calacapāstactit aꞌcxniꞌ 

natlahuaꞌyāꞌtit minoracioncaꞌn, ē 
jā maklhūhuaꞌ cahuaꞌmpalaꞌtit. 
Chuntzaꞌ tatlahua tzamāꞌ tī jā 
talakapasa Dios. Tapuhuan Dios 
nacākexmata ixpālacata lhūhuaꞌ 
tachihuīn. 8 Jā catilaꞌtit chī xlacaꞌn. 
QuinTātaꞌcaꞌn nac aꞌkapūn caꞌtzītzaꞌ 
tū huiꞌxinaꞌn maclacasquiꞌnāꞌtit 
aꞌcxniꞌ jānaꞌj squiꞌniꞌyāꞌtit. 9 Chuntzaꞌ 
natāꞌchihuīnaꞌnāꞌtit Dios:

QuinTātaꞌcaꞌn tī huiꞌlachi nac 
aꞌkapūn, calakachiꞌxcuhuīꞌcaꞌ.

 10 Camilh aꞌcxniꞌ natzucuyaꞌ 
nacāmāpaꞌksīꞌkōꞌyaꞌ.

Catlahuaca mintalacasquiꞌnīn 
huāꞌtzāꞌ nac cāꞌtiꞌyaꞌtnaꞌ 
chuntzaꞌ chī nac aꞌkapūn.

 11 Caquilāmaxquīꞌuj chuhuaꞌj 
quilīhuaꞌtcaꞌn tū 
icmaclacasquiꞌnāuj.

 12 Caquilāmātzaꞌnkēnaꞌniꞌuj tū 
iccāmaklaclēꞌnān chuntzaꞌ 
chī iccāmātzaꞌnkēnaꞌniꞌyāuj 
ūꞌtunuꞌn tī 
quincātamaklaclēꞌnān.

 13 Jā camakxtekti tū 
naquincāꞌaꞌkspulayān 

naquincāmātlahuīyān tū jā 
tze.

Xmān huiꞌx xaMāpaꞌksīniꞌ 
ē milaꞌ ixlīpōꞌktu 
lītliꞌhuiꞌqui ē ixlīpōꞌktucaꞌn 
natamakapāxuīyān pōꞌktu 
quilhtamacuj.

Amén.
14

 ’Palh huiꞌxinaꞌn 
nacāmātzaꞌnkēnaꞌniꞌyāꞌtit 
āꞌmakapitzīn tī cātatlahuaniꞌyān tū 
jā tze, nā quinTātaꞌcaꞌn xalaꞌ nac 
aꞌkapūn nā nacāmātzaꞌnkēnaꞌniꞌyān 
tū tlahuanīꞌtaꞌntit tū jā 
tze. 15

 Palh huiꞌxinaꞌn jā 
nacāmātzaꞌnkēnaꞌniꞌyāꞌtit 
āꞌmakapitzīn, jā 
caticāmātzaꞌnkēnaꞌniꞌn 
mincuentacaꞌn quinTātaꞌcaꞌn xalaꞌ 
nac aꞌkapūn.

Jesús māsuꞌyulh ixpālacata 
chī jā tihuāꞌyan

16
 Jesús cāhuanipālh:

―Aꞌcxniꞌ jā catihuāꞌyaꞌntit 
pōꞌktu quilhtamacuj ixpālacata 
orarlīniꞌcuꞌtunāꞌtit Dios, jā 
catilaꞌtit chī xlacaꞌn tī tatlahua 
aꞌktuꞌ ixlacancaꞌn. Xlacaꞌn 
taꞌaꞌcpūtahuaꞌcaꞌ lhcaꞌcaꞌn ē jā 
talakachaꞌkaꞌn. Nacālaktzīꞌncan 
ē ūꞌtzaꞌ nalīcaꞌtzīcan jā tahuāꞌyan. 
Ixlīcānaꞌ tū iccāhuaniyān. Xlacaꞌn 
takaꞌlhītzaꞌ ixtatlajcaꞌn aꞌcxniꞌ 
tasuꞌyu jā tahuāꞌyalh. 17

 Huiꞌxinaꞌn 
jā catitlahuaꞌtit chuntzaꞌ. Aꞌcxniꞌ jā 
huāꞌyaꞌnāꞌtit pōꞌktu quilhtamacuj 
ē naꞌorarlīyāꞌtit, calakachaꞌkaꞌntit 
ē tzej calacxquiꞌttit miyaꞌjcaꞌn 18

 ē 
chuntzaꞌ jā caticaꞌtzīca palh jā 
huāꞌyaꞌnāꞌtit. Xmān quinTātaꞌcaꞌn 
xalaꞌ nac aꞌkapūn nacaꞌtzī tū tzēꞌk 

tlahuaꞌyāꞌtit ē xlaꞌ nacāmaxquīꞌyān 
mintatlajcaꞌn.

Jesús māsuꞌyulh ixpālacata tū 
quilacaꞌn nahuan nac aꞌkapūn 

Lc. 12:33‑34
19

 Jesús cāhuanipālh:
―Jā catilacasquiꞌntit lhūhuaꞌ 

tumīn ē catūhuālh xalaꞌ nac huāꞌmāꞌ 
cāꞌquilhtamacuj. Tzīꞌyaꞌ ē xumpepe 
tzē natamālaksputū tū xalaꞌ nac 
cāꞌquilhtamacuj. Tzē nakaꞌlhancan 
mintumīncaꞌn. 20

 Āꞌchulāꞌ tze 
calacasquiꞌntit tū milacaꞌn nahuan 
nac aꞌkapūn. Aꞌntzaꞌ tzīꞌyaꞌ ē 
xumpepe jāla catitamālaksputūlh 
ē jāla catitatanūlh kaꞌlhānaꞌnīꞌn. 
21

 Pōꞌktu quilhtamacuj 
lacapāstaclacapināꞌtit jā huīꞌlh tū 
āꞌchulāꞌ cālīmacuaniꞌyān.

Jesús māsuꞌyulh ixpālacata tū 
pūmāxkakē quimacniꞌcaꞌn 

Lc. 11:34‑36
22

 Jesús cāhuanipālh:
―Milakastapuncaꞌn huaꞌchi 

aꞌktin tū māxkakē mimacniꞌcaꞌn. 
Palh jā tampiꞌlhīniꞌnāꞌtit ē palh 
laktzīꞌnāꞌtit tū tamaclacasquiꞌn 
āꞌmakapitzīn, ūꞌtzaꞌ huaꞌchi tze 
milakastapuncaꞌn ē huaꞌchi 
pōꞌktu taxkaket na mimacniꞌcaꞌn. 
23

 Palh xmān laktzīꞌnāꞌtit tū 
maclacasquiꞌnāꞌtit huiꞌxinaꞌn 
minaꞌcstucaꞌn, lactampiꞌlhīn 
lītaxtuyāꞌtit. Ūꞌtzaꞌ huaꞌchi jā tze 
milakastapuncaꞌn ē huaꞌchi pōꞌktu 
cāꞌpucsuaꞌ na mimacniꞌcaꞌn. Palh 
jā tze ixmāxkakēniꞌ mimacniꞌcaꞌn, 
āꞌchulāꞌ cāꞌpucsuaꞌ nahuan. Aꞌntzaꞌ 
jā cāꞌpucsuaꞌ jā tasuꞌyucan jā 
peꞌaꞌncan.

Jesús māsuꞌyulh ixpālacata chāꞌtuꞌ 
patrón 
Lc. 16:13

24
 Jesús cāhuanipālh:

―Chāꞌtin chiꞌxcuꞌ jāla chu 
lacxtim catitāꞌscujli chāꞌtuꞌ 
ixpatrón. Napāxquīꞌ chāꞌtin ē 
jā catilaktzīꞌncuꞌtunlī āꞌchāꞌtin. 
Nakexmatniꞌ chāꞌtin ē nalakmakaꞌn 
āꞌchāꞌtin. Nā chuntzaꞌ huiꞌxinaꞌn 
jāla nalīpāhuaꞌnāꞌtit Dios palh 
nalīpāhuaꞌnāꞌtit mintumīncaꞌn.

Jesús māsuꞌyulh chī Dios 
cāmaktakaꞌlha ixlacstīn 

Lc. 12:22‑31
25

 Jesús cāhuanipālh:
―Ūꞌtzaꞌ iccālīhuaniyān chuhuaꞌj. 

Jā tilīꞌaꞌktuyunāꞌtit tū nahuaꞌyāꞌtit 
ē chī nalīlatahuiꞌlayāꞌtit. 
Jā tilīꞌaꞌktuyunāꞌtit tū 
nalīlhakāꞌnanāꞌtit. Dios 
cāmaxquīꞌyān milīhuaꞌtcaꞌn ē 
mimacniꞌcaꞌn tū tzē nalīscujāꞌtit, 
ē āꞌchulāꞌ nacāmaxquīꞌyān tū 
namaclacasquiꞌnāꞌtit. 26

 Cuenta 
cacātlahuaꞌtit spūnīꞌn tū takosnūꞌn. 
Xlacaꞌn jā tachaꞌnānaꞌn, nūn 
tamakalanānaꞌn ē jā takaꞌlhī 
ixpūcuxiꞌcaꞌn. QuinTātaꞌcaꞌn xalaꞌ 
nac aꞌkapūn cāmāhuīꞌ. Huiꞌxinaꞌn 
āꞌchulāꞌ mintapalhcaꞌn ē jā spūnīꞌn. 
27

 ¿Tīchu na milacpuꞌnaꞌiꞌtātcaꞌn 
tzē natahuiꞌla āꞌchulāꞌ makās xmān 
ixpālacata nalīꞌaꞌktuyunāꞌtit?

28
 ¿Tū ixpālacata cālīꞌaꞌktuyunāꞌtit 

miluꞌxuꞌcaꞌn tū nalhakāꞌyāꞌtit? 
Camakscaꞌttit xaꞌnat chī natalīstaca 
nac cāꞌtacuxtu. Jā tascuja ē jā 
tatzaꞌpaꞌ ixluꞌxuꞌcaꞌn. 29

 Tzēhuanīꞌt 
tastaca masqui jā tū tatlahua. 
Iccāhuaniyān rey Salomón jāla 

cāmālakchāꞌnī ixlītzēhuanīꞌt xaꞌnat 
ē xlaꞌ rico ixuanīꞌt. 30

 Aꞌnan paꞌlhmaꞌ 
nac cāꞌtacuxtu tū tzēhuanīꞌt. 
Lakalī tūꞌxamaꞌn nacāꞌīꞌcan ē 
nacālhcuyucan. Dios cāmaktakaꞌlha 
ē cāmakastaca paꞌlhmaꞌ tū 
palaj nascāca ē āꞌchulāꞌ tzej 
nacāmaktakaꞌlhān huiꞌxinaꞌn. ¿Tū 
ixpālacata jā aꞌkaꞌīꞌyāꞌtit huāꞌmāꞌ? 
31

 Chuntzaꞌ jā tilīꞌaꞌktuyunāꞌtit 
ē jā catihuantit: “¿Tūchu 
nahuaꞌyāuj? ¿Tūchu nalīkoꞌtnunāuj? 
¿Chī naꞌiclīlhakāꞌnanāuj?” 
32

 Tachiꞌxcuhuīꞌt xalanīꞌn 
nac cāꞌquilhtamacuj pōꞌktu 
quilhtamacuj chuntzaꞌ tahuan 
ē pōꞌktu quilhtamacuj chuntzaꞌ 
tapuhuan. Huiꞌxinaꞌn kaꞌlhīꞌyāꞌtit 
chāꞌtin minTātaꞌcaꞌn nac aꞌkapūn ē 
xlaꞌ tzej caꞌtzī tū maclacasquiꞌnāꞌtit 
lakalīyān. 33

 Xatze caputzatit 
pūla chī nacālīmāpaꞌksīkōꞌyān 
Dios ē nā caputzatit chī 
nalīmakapāxuhuīꞌyāꞌtit Dios. 
Xlaꞌ nacāmaxquīꞌyān ixlīpōꞌktu 
tū maclacasquiꞌnāꞌtit. 34

 Jā 
catitamakchuyīꞌtit chuhuaꞌj 
tū nacāꞌaꞌkspulayān lakalī. 
Chuntzaꞌ jāla tzej scujaꞌtit 
huāꞌmāꞌ quilhtamacuj. Ixlīlakalī 
nalīꞌaꞌktuyunātit.

Jesús māsuꞌyulh jā tze cāꞌaꞌksaꞌncan 
āꞌmakapitzīn 

Lc. 6:37‑38, 41‑42

7  Jesús cāhuanipālh:
―Jā caticāputzānaꞌniꞌyāꞌtit 

āꞌmakapitzīn ē Dios jā 
nacāputzānaꞌniꞌyān. 2 Chuntzaꞌ 
chī huiꞌxinaꞌn cāputzānaꞌniꞌyāꞌtit 
āꞌmakapitzīn, chu lacxtim Dios 
nacāputzānaꞌniꞌyān. Palh huiꞌxinaꞌn 
nalāmātzaꞌnkēnaꞌniꞌyāꞌtit, nā Dios 

Mateo 6 ,  7



14

nacāmātzaꞌnkēnaꞌniꞌyān. 3 ¿Chī tzē 
nalaktzīꞌnaꞌ macstiꞌnaꞌj paꞌlhxtum 
na ixlakastapun mintāꞌtin 
palh tanūmāꞌlh huaꞌchi aꞌktin 
quiꞌhuiꞌ na milakastapun? 4 Palh 
jā pūla namāxtuyaꞌ quiꞌhuiꞌ na 
milakastapun, jāla catimaꞌxtuniꞌ 
paꞌlhxtum na ixlakastapun 
mintāꞌtin. 5 ¡Aꞌkskāhuīꞌnīnāꞌtit! 
Palh huiꞌx tlahuaꞌyaꞌ tū jā tze, jāla 
catiꞌaꞌksaꞌnti āꞌchāꞌtin tī tlahua 
tū jā tze. Ixlacasquiꞌnca cuenta 
natlahuaꞌyaꞌ pūla chī latāꞌkchokoyaꞌ 
huiꞌx ē chuntzaꞌ tzē namaktāyaꞌyaꞌ 
āꞌchāꞌtin tzej nalatāꞌkchoko.

6
 ’Aꞌnan tachiꞌxcuhuīꞌt 

tī ixtāyatcaꞌn jā tze 
ixtalacapāstacniꞌcaꞌn. Palh 
xlacaꞌn jā tunca takexmatcuꞌtun 
ixtachihuīn Dios, jā 
caticāmāsuꞌyuniꞌtit. Xmān natasītzīꞌ 
ē nacātatucscuꞌtunān huaꞌchi chichiꞌ 
tū xcanaꞌn. Xatasicuaꞌlanātlahua 
ixtachihuīn Dios. Palh 
tachiꞌxcuhuīꞌt jā takexmatcuꞌtun, 
jā caticāmāsuꞌyuniꞌtit xlacaꞌn. Jā 
catitalakachiꞌxcuhuīꞌlh ixtachihuīn 
Dios. Xlacaꞌn huaꞌchi lakatin paꞌxniꞌ 
tū nalacchiꞌnta tū tapalaxlaꞌ.

Jesús māsuꞌyulh chī nalīsquiꞌniꞌyāuj 
Dios 

Lc. 11:9‑13; 6:31
7

 Jesús cāhuanipālh:
―Casquiꞌniꞌtit Dios ē xlaꞌ 

nacāmaxquīꞌyān. Caputzatit tū Dios 
cāmaxquīꞌcuꞌtunān ē namaclaꞌyāꞌtit. 
Camacasāꞌnaꞌntit nac mākelhcha ē 
nacātamālaquīꞌniꞌyān. 8 Chuntzaꞌ tī 
nasquiꞌniꞌ Dios, ūꞌtzaꞌ namaktīniꞌn 
ē tī naputza tū Dios namaxquīꞌ, xlaꞌ 
namacla. Tī namacasāꞌnaꞌn nac 
mākelhcha, namālaquīꞌniꞌcan.

9
 ’Huiꞌxinaꞌn kaꞌlhīꞌyāꞌtit 

mincamanaꞌcaꞌn. Palh chāꞌtin 
minkaꞌhuaꞌcha nasquiꞌniꞌyān 
pāntzīn, ¿ē namaxquīꞌyaꞌ aꞌktin 
chihuix? 10

 Palh nasquiꞌniꞌyān 
squīꞌtiꞌ, ¿ē namaxquīꞌyaꞌ lūhuaꞌ? 
11

 Huiꞌxinaꞌn masqui jā tzej 
caꞌtzīyāꞌtit, tzē nacāmaxquīꞌyāꞌtit 
talakalhuꞌmān milacstīncaꞌn. 
Āꞌchulāꞌ minTātacaꞌn tī huiꞌlachaꞌ 
nac aꞌkapūn nacāmaxquīꞌ tū xatze 
tī tasquiꞌniꞌ.

12
 ’Chuntzaꞌ cacātlahuaꞌniꞌtit 

āꞌmakapitzīn chuntzaꞌ chī 
lacasquiꞌnāꞌtit xlacaꞌn 
nacātatlahuaniꞌyān. Ūꞌtzaꞌ huāꞌmāꞌ 
tū huanicuꞌtun ixlīmāpaꞌksīn 
Moisés ē ūꞌtzaꞌ ixtamāsuꞌyuncaꞌn 
aꞌkchihuīnaꞌnīꞌn chī tatzoꞌkniꞌ na 
ixtachihuīn Dios.

Jesús māsuꞌyulh ixpālacata 
xapītzunaꞌj mākelhcha 

Lc. 13:24
13

 Jesús cāhuanipālh:
―Aꞌnan aꞌktuꞌ mākelhcha ē kentuꞌ 

tej. Natanūꞌyāꞌtit nac xapītzunaꞌj 
mākelhcha jā māꞌlh pītzunaꞌj 
tej. Pīkaꞌtlaꞌ māꞌlh tej tū aꞌn nac 
pūpātīn ē pīkaꞌtlaꞌ xamākelhcha. 
Līlhūhuaꞌ tī natatanūyāchaꞌ. 
14

 Pītzunaꞌj tej aꞌn nac aꞌkapūn jā 
natahuiꞌlayāuj pōꞌktu quilhtamacuj. 
Jicslīhuaꞌ aꞌncan. Nā pītzunaꞌj 
xamākelhcha. Jā aꞌnan lhūhuaꞌ tī 
natamacla ē natatanūyāchaꞌ.

Jesús māsuꞌyulh ixpālacata chī 
līlakapascan ixtahuaꞌcaꞌt quiꞌhuiꞌ 

Lc. 6:43‑44
15

 Jesús cāhuanipālh:
―Cuenta catlahuaꞌtit tī tahuan 

palh ixaꞌkchihuīnaꞌnīꞌn Dios ē xmān 

taꞌaꞌkskāhuīꞌnin. Xlacaꞌn huaꞌchi 
lobo tū taputzamāꞌnalh ixlīhuaꞌtcaꞌn 
ē talhakāꞌnanīꞌt huaꞌchi purecuꞌ. 
16

 Tzē nacālīlakapasāꞌtit chī 
natalatāꞌkchoko. Jāla cāpuꞌxcan 
uvas nac cāꞌlhtucūꞌn ē jā tī 
cāpuꞌxa higos nac lhtucūꞌ quiꞌhuiꞌ. 
17

 Chuntzaꞌ xatze quiꞌhuiꞌ namāstāꞌ 
xatze ixtahuaꞌcaꞌt ē tzēhuanīꞌt. Tū 
jā tze quiꞌhuiꞌ jā tze ixtahuaꞌcaꞌt. 
18

 Xatze quiꞌhuiꞌ jā catimāstāꞌlh 
ixtahuaꞌcaꞌt tū jā tze. Ē tū jā tze 
quiꞌhuiꞌ jāla catimāstāꞌlh xatze 
ixtahuaꞌcaꞌt. 19

 Palh quiꞌhuiꞌ jā 
namāstāꞌ xatze ixtahuaꞌcaꞌt, 
nacāꞌcan ē nalhcuyucan. 20

 Chuntzaꞌ 
huiꞌxinaꞌn nacālīlakapasāꞌtit 
aꞌkchihuīnaꞌnīꞌn tī taꞌaꞌkskāhuīꞌnin. 
Xlacaꞌn jā tzej talatāꞌkchoko.

Jesús māsuꞌyulh ixpālacata tī 
natatanū jā Dios māpaꞌksīniꞌnkōꞌ 

Lc. 13:25‑27
21

 Jesús cāhuanipālh:
―Lhūhuaꞌ aꞌnan tī 

naquintamāpācuhuī: 
“QuiMāpaꞌksīniꞌ.” Ūꞌtzaꞌ jā 
huanicuꞌtun natatanū jā Dios 
māpaꞌksīniꞌnkōꞌ. Xmān tzē 
natatanūyāchaꞌ xlacaꞌn tī tatlahua 
ixtalacasquiꞌnīn quinTātaꞌcaꞌn 
xalaꞌ nac aꞌkapūn. 22

 Aꞌcxniꞌ namin 
āꞌxmān quilhtamacuj, līlhūhuaꞌ 
naquintahuani: “QuiMāpaꞌksīniꞌcaꞌn, 
quinaꞌn iclīmāsuꞌyūj ixtachihuīn 
Dios milītliꞌhuiꞌqui. Nā 
milītliꞌhuiꞌqui iccālīmāxtūj jā 
tzeya ūꞌnīꞌn. Nā lhūhuaꞌ līꞌaꞌcnīn 
iccālītlahuáuj milītliꞌhuiꞌqui”, 
natahuan. 23

 Palaj tunca 
naꞌiccāhuan: “Jā iccālakapasān. 
Caquilātapānūniꞌuj. Huiꞌxinaꞌn 
tlahuaꞌyāꞌtit tū jā tze.”

Jesús māsuꞌyulh ixpālacata tī 
takexmatniꞌ ē tī jā takexmatniꞌ 

Lc. 6:47‑49; Mr. 1:22
24

 Jesús cāhuanipālh:
―Chuntzaꞌ tī quinkexmata ē 

natlahua tū icmāsuꞌyu, xlaꞌ tzej 
tlāꞌhuan na ixtej Dios ē natāyaniꞌ 
masqui napātīniꞌn. Chuntzaꞌ 
nala huaꞌchi chāꞌtin chiꞌxcuꞌ tī 
pūlhmāꞌn yāhualh xatantūn ixchic. 
25

 Masqui milh lhūhuaꞌ xcān ē 
palhaꞌ ūꞌniꞌ snoꞌkli chic, tāyaniꞌlh ē 
jā makaꞌaꞌnīlh. 26

 Tī quinkexmata ē 
jā natlahua tū icmāsuꞌyu, xlaꞌ jāla 
catitāyaniꞌlh. Chuntzaꞌ nala huaꞌchi 
chāꞌtin chiꞌxcuꞌ tī xalhkēnti ixuanīꞌt 
ē jā pūlhmāꞌn yāhualh xatantūn. 
27

 Aꞌcxniꞌ lalh xcān ē milh palhaꞌ 
ūꞌniꞌ tū snoꞌkli chic, jā tāyaniꞌlh. 
Makaꞌaꞌnīlh ē laclakōꞌlh.

28
 Aꞌcxniꞌ Jesús cāhuanikōꞌlh tzamāꞌ, 

tachiꞌxcuhuīꞌt talīꞌaꞌcnīlh tzamāꞌ 
tamāsuꞌyun. 29

 Xlaꞌ cāmāsuꞌyuniꞌlh 
huaꞌchi tī kaꞌlhī līmāpaꞌksīn, ē jā 
huaꞌchi xamākelhtahuaꞌkēꞌniꞌnīꞌn 
līmāpaꞌksīn. Xlacaꞌn xmān 
ixtamāsuꞌyu tū tamakscaꞌtli.

Jesús mātzeyīlh chāꞌtin tī 
ixmasniꞌmāꞌlh ixquinīt 

Mr. 1:40‑45; Lc. 5:12‑16

8  Aꞌcxniꞌ Jesús lacyujli nac 
sipej, lhūhuaꞌ tachiꞌxcuhuīꞌt 

tastālaniꞌlh. 2 Laktalacatzunaꞌjīlh 
chāꞌtin taꞌjatatlaniꞌ. Ixkaꞌlhī taꞌjatat 
tū huanican lepra ē ūꞌtzaꞌ tū 
māmasī quinquinītcaꞌn. Taꞌjatatlaniꞌ 
tatzokostaniꞌlh Jesús ē huanilh:
―Māpaꞌksīniꞌ, palh huiꞌx 

lacasquiꞌnaꞌ, tzē naquimātzeyīꞌyaꞌ.
3

 Palaj tunca Jesús xaꞌmalh ē 
huanilh:

―Chuntzaꞌ quit iclacasquiꞌn. 
Catzeyaꞌnti.

Aꞌcxniꞌ huanli huāꞌmāꞌ, 
tapānūniꞌlh ixtaꞌjatat. Tzetzaꞌ 
ixuanīꞌt. 4 Jesús huanilh:
―Catamaktakaꞌlhti ē jā tī 

chāꞌtin tihuaꞌniꞌyaꞌ. Xmān calakpi 
ixpālejcaꞌn israelitas ē camāꞌsuꞌyuniꞌ 
mimacniꞌ. Xlaꞌ nalaktzīꞌn palh 
tzeyanīꞌtaꞌtzaꞌ. Nalīlakatāyanaꞌnaꞌ 
chuntzaꞌ chī māpaꞌksīniꞌlh Moisés. 
Chuntzaꞌ natacaꞌtzī tachiꞌxcuhuīꞌt 
tzeyanīꞌtaꞌtzaꞌ.

Jesús mātzeyīlh ixtasācuaꞌ chāꞌtin 
capitán xalaꞌ nac Roma 

Lc. 7:1‑10
5

 Aꞌcxniꞌ Jesús tanūlh nac cāꞌlacchicniꞌ 
Capernaum, laktalacatzunaꞌjīlh chāꞌtin 
ixcapitancaꞌn soldados romanos. 
Squiꞌniꞌlh camaktāyalh 6 ē huanilh:
―Māpaꞌksīniꞌ, taꞌjatatla 

quintasācuaꞌ ē māꞌlh na quinchic. 
Xcāhuīꞌhuananīꞌt ē pātīniꞌmāꞌlh.

7
 Jesús huanilh:

―Naꞌicaꞌn naꞌicmātzeyī.
8

 Capitán kelhtīlh:
―Māpaꞌksīniꞌ, huiꞌx kaꞌlhīꞌyaꞌ 

līmāpaꞌksīn ē jā minīꞌniꞌ natanūꞌyaꞌ 
na quinchic. Xmān namāpaꞌksīꞌyaꞌ 
ē natzeyan quintasācuaꞌ. 9 Āꞌnā quit 
quintamāpaꞌksī xanapuxcuꞌnuꞌ ē 
nā quit iccāmāpaꞌksī quisoldados. 
Aꞌcxniꞌ naꞌicuani chāꞌtin soldado 
caꞌaꞌlh, xlaꞌ naꞌaꞌn. Aꞌcxniꞌ naꞌicuani 
āꞌchāꞌtin camilh, xlaꞌ namin. Aꞌcxniꞌ 
naꞌicuani quintasācuaꞌ catlahualh 
catūhuālh, xlaꞌ natlahua tū icuani.

10
 Aꞌcxniꞌ Jesús kexmatli huāꞌmāꞌ 

tachihuīn, līꞌaꞌcnīlh. Cāhuanilh tī 
ixtastālaniꞌtēlha:
―Ixlīcānaꞌ tū iccāhuaniyān. Jā 

iclakapasa jā tī chāꞌtin israelita tī 

quinaꞌkaꞌīꞌniꞌ chī huāꞌmāꞌ chiꞌxcuꞌ. 
11

 Nā iccāhuaniyān natamin 
lhūhuaꞌ xalanīꞌn ixtankēn ē nā 
lhūhuaꞌ xalanīꞌn na ixlītāꞌcnun. 
Xlacaꞌn, masqui jā israelitas, xlacaꞌn 
nacātāꞌhuāꞌyan Abraham ē Isaac 
ē Jacob jā Dios māpaꞌksīniꞌnkōꞌ. 
12

 Āꞌmakapitzīn masqui israelitas, 
xlacaꞌn nacāmacāꞌncan nac 
kēpūn aꞌntzaꞌ jā cāꞌpucsuaꞌ. 
Aꞌntzaꞌ natacalhuan ē natalāxca 
ixtatzancaꞌn.

13
 Palaj tunca Jesús huanilh 

capitán:
―Capit na minchic. Chuntzaꞌ 

chī aꞌkaꞌīꞌnīꞌtaꞌ, chuntzaꞌ 
natlahuaniꞌcaꞌnaꞌ.

Tzamāꞌ puntzunaꞌ mātzeyīlh 
ixtasācuaꞌ.

Jesús mātzeyīlh ixpuhuitiꞌ Simón 
Pedro 

Mr. 1:29‑31; Lc. 4:38‑39
14

 Jesús aꞌlh na ixchic Pedro 
ē aꞌntzaꞌ laktzīꞌlh ixpuhuitiꞌ. 
Ixmacscutlamāꞌlh ē ixmāꞌlh. 15

 Jesús 
xaꞌmaniꞌlh ixmacan ē tapānūniꞌlh 
macscut. Tāꞌkaquīꞌlh tzamāꞌ puscāt 
ē tzuculh cāmāhuīꞌ.

Jesús cāmātzeyīlh lhūhuaꞌ 
taꞌjatatlanīꞌn 

Mr. 1:32‑34; Lc. 4:40‑41
16

 Aꞌcxniꞌ īꞌsmalankaꞌnamāꞌlhtzaꞌ, 
cālīminiꞌca Jesús lhūhuaꞌ tī ixtakaꞌlhī 
jā tzeya ūꞌnīꞌn. Xlaꞌ xmān māpaꞌksīlh 
ē chuntzaꞌ cāmāxtulh jā tzeya ūꞌnīꞌn. 
Nā cāmātzeyīlh lhūhuaꞌ taꞌjatatlanīꞌn. 
17

 Ūꞌtzaꞌ huāꞌmāꞌ aꞌkspulalh ē 
mākentaxtūlh chī aꞌkchihuīnaꞌnli 
profeta Isaías aꞌcxniꞌ huanli huāꞌmāꞌ: 

“Xlaꞌ māpānūlh quintaꞌjatatcaꞌn 
quinaꞌn ē nā chī īꞌxlajuaꞌnanāuj.”

Tī titastālaniꞌcuꞌtunli Jesús 
Lc. 9:57‑62

18
 Aꞌcxniꞌ Jesús cālaktzīꞌlh 

lhūhuaꞌ tachiꞌxcuhuīꞌt tī 
ixtalītamacstiꞌliꞌmāꞌnalh, 
māpaꞌksīlh ē lēꞌnca ixtuntacut 
kaꞌtlaꞌ xcān nac barco. 19

 Chāꞌtin 
xamākelhtahuaꞌkēꞌniꞌ līmāpaꞌksīn 
laktalacatzunaꞌjīlh Jesús ē huanilh:
―Mākelhtahuaꞌkēꞌniꞌ, 

ictāꞌaꞌncuꞌtunān calhāxcuhuālh jā 
napinaꞌ.

20
 Jesús kelhtīlh:

―Tanquihuiꞌ takaꞌlhī ixlhuꞌcuꞌcaꞌn 
ē spūnīꞌn takaꞌlhī ixmāsekcaꞌn. Quit 
Chiꞌxcuꞌ xalaꞌ Tālhmāꞌn ē quit jā 
ickaꞌlhī quinchic jā naꞌiclhtata.

21
 Āꞌchāꞌtin tī īꞌscujniꞌ ixuanīꞌt, xlaꞌ 

huanilh:
―Māpaꞌksīniꞌ, caquimakxtekti 

naꞌictahuiꞌla na quinchic hasta 
aꞌcxniꞌ namāꞌcnūcan quintātaꞌ.

22
 Jesús kelhtīlh:

―Caquistālaꞌniꞌ. Xlacaꞌn tī jā 
taꞌaꞌkaꞌīꞌ tzē natamāꞌcnū mintātaꞌ.

Jesús cāmācaꞌcsnīlh ūꞌniꞌ ē mar 
Mr. 4:35‑41; Lc. 8:22‑25

23
 Palaj tunca Jesús tojōlh aꞌktin 

nac barco ē tatāꞌtojōlh īꞌscujnuꞌnīꞌn. 
24

 Aꞌcxniꞌ ixtatacutmāꞌnalh, 
xamaktin tzuculh palhaꞌ ūꞌnun 
ē ixlītatzumamāꞌlhtzaꞌ xcān 
barco. Jesús īꞌlhtatamāꞌlh. 25

 Palaj 
tunca taꞌaꞌlh tamālakahuānīlh ē 
tahuanilh:
―¡Māpaꞌksīniꞌ, 

caquilāmakapūtaxtūj! 
¡Tāꞌktzīmāꞌnaujtzaꞌ!

26
 Jesús cākelhtīlh:

―¿Tū ixpālacata jicuaꞌnāꞌtit? ¡Jā 
tzej aꞌkaꞌīꞌyāꞌtit!

Palaj tunca tāꞌkaquīꞌlh ē 
cālacaquilhnīlh ūꞌniꞌ ē mar. 
Chuntzaꞌ caꞌcslalh. 27

 Chiꞌxcuhuīꞌn 
talīꞌaꞌcnīlh ē tahuanli:
―¿Tichūyā chiꞌxcuꞌ xlaꞌ? ¡Hasta 

tzē cāmāpaꞌksī ūꞌniꞌ ē mar ē 
takexmatniꞌ!

Chāꞌtuꞌ chiꞌxcuhuīꞌn xalanīꞌn nac 
Gadara tī ixtakaꞌlhī jā tzeya ūꞌnīꞌn 

Mr. 5:1‑20; Lc. 8:26‑39
28

 Ixtuntacut nac xcān ixuīꞌlh 
aꞌktin tiꞌyaꞌt jā huanican 
Gadara. Aꞌcxniꞌ Jesús chāꞌlh 
aꞌntzaꞌ, tatalacatzunaꞌjīlh chāꞌtuꞌ 
chiꞌxcuhuīꞌn tī ixtahuiꞌlānaꞌnchaꞌ 
nac lhuꞌcuꞌ. Ixchāꞌtuꞌcaꞌn ixtakaꞌlhī 
jā tzeya ūꞌnīꞌn ē ixtachuyā 
ē ixtamekēꞌklhanaꞌn. Jā tī 
chāꞌtin ixtatētaxtucuꞌtun aꞌntzaꞌ 
ixpālacatacaꞌn tzamāꞌ chāꞌtuꞌ. 
29

 Tatzuculh tataꞌsa ē tahuanli:
―Iccaꞌtzīyāuj huiꞌx īꞌSkaꞌtaꞌ Dios. 

¿Ē mincuenta tū ictlahuamāꞌnāuj? 
¿Ē taꞌt naquilāmakapātīnīnāuj 
aꞌcxniꞌ jānaꞌj lakchāꞌn quilhtamacuj 
tū līlhcānancanīꞌt?

30
 Jā makat aꞌntzaꞌ 

ixtahuāꞌyamāꞌnalh lhūhuaꞌ paꞌxnīꞌn. 
31

 Jā tzeya ūꞌnīꞌn tasquiꞌniꞌlh Jesús:
―Palh naquilāmāxtuyāuj na 

ixpūlacniꞌcaꞌn chiꞌxcuhuīꞌn, 
caquilāmakxtekui naꞌictanūyāuj na 
ixpūlacniꞌcaꞌn tzamāꞌ paꞌxnīꞌn.

32
 Palaj tunca Jesús cāhuanilh:

―Capintittzaꞌ.
Jā tzeya ūꞌnīꞌn cāpūlactaxtulh 

chiꞌxcuhuīꞌn ē tapūlactajōlh na 
ixpūlacniꞌcaꞌn lhūhuaꞌ paꞌxnīꞌn. 
Palaj tunca lhūhuaꞌ paꞌxnīꞌn 
tatuꞌjnuntēlha taꞌaꞌlh nac 
cāꞌlacatampān ē tatojōchaꞌ nac xcān 
ē aꞌntzaꞌ tajicsuaꞌkōꞌlh.

33
 Chiꞌxcuhuīꞌn tī 

ixtamaktakaꞌlhmāꞌnalh lhūhuaꞌ 
paꞌxnīꞌn, xlacaꞌn tajicuaꞌnli ē 
tatuꞌjnulh nac cāꞌlacchicniꞌ. Aꞌcxniꞌ 
tachāꞌlh, tahuankōꞌlh ixlīpōꞌktu 
tū cāꞌaꞌkspulalh chiꞌxcuhuīꞌn tī 
ixtakaꞌlhī jā tzeya ūꞌniꞌ. 34

 Palaj 
tunca ixlīpōꞌktucaꞌn xalanīꞌn 
tzamāꞌ cāꞌlacchicniꞌ talakaꞌlh Jesús 
jā ixuīꞌlh. Aꞌcxniꞌ tachāꞌlh aꞌntzaꞌ, 
tasquiꞌniꞌlh Jesús cataxtulh na 
ixtiꞌyaꞌtcaꞌn.

Jesús mātzeyīlh chāꞌtin tī 
īꞌxcāhuīꞌhuananīꞌt 
Mr. 2:1‑12; Lc. 5:17‑26

9  Palaj tunca Jesús tojōlh aꞌktin 
nac barco ē aꞌlh ixtuntacut 

nac xcān ē chāꞌlh nac Capernaum jā 
nā ixcāꞌlacchicniꞌ. 2 Līminiꞌcanchaꞌ 
chāꞌtin chiꞌxcuꞌ tī īꞌxcāhuīꞌhuananīꞌt 
ē tī ixmāꞌlh na ixtalajniꞌ. Aꞌcxniꞌ 
Jesús laktzīꞌlh chī ixtaꞌaꞌkaꞌīꞌniꞌ 
ixlītliꞌhuiꞌqui, xlaꞌ huanilh 
taꞌjatatlaniꞌ:
―Catahuiꞌxcāniꞌ, quinkaꞌhuaꞌcha. 

Quit icmātzaꞌnkēnaꞌniꞌkōꞌyān 
mincuenta.

3
 Palaj tunca makapitzīn 

xamākelhtahuaꞌkēꞌniꞌnīꞌn 
līmāpaꞌksīn tapuhuanli: “Huāꞌmāꞌ 
chiꞌxcuꞌ mālakchāꞌnīmāꞌlh 
Dios. Nūn tī chāꞌtin chiꞌxcuꞌ tzē 
naquincāmātzaꞌnkēnaꞌniꞌyān 
quincuentacaꞌn, xmān Dios.” 4 Jesús 
ixcaꞌtzī chī ixtapuhuamāꞌnalh ē 
ūꞌtzaꞌ cālīhuanilh:
―¿Tū ixpālacata puhuaꞌnāꞌtit 

chuntzaꞌ na milīstacnaꞌcaꞌn? 
5

 Icuanilhtzaꞌ taꞌjatatlaniꞌ: 
“Icmātzaꞌnkēnaꞌniꞌkōꞌyān 
mincuenta.” Jā tū tasuꞌyu masqui 
mātzaꞌnkēnaꞌniꞌcatzaꞌ. Palh 

xaꞌicuanilh: “Catāꞌkaquiꞌ ē casmiꞌliꞌ 
mipūtamaꞌ ē catlāꞌhuaꞌnti”, chuntzaꞌ 
ixlītasuꞌyulh palh ixlīcānaꞌ tzeyanli. 
6

 Quit Chiꞌxcuꞌ xalaꞌ Tālhmāꞌn. 
Chuhuaꞌj naꞌiccālīmāsuꞌyuniꞌyān 
chī ickaꞌlhī līmāpaꞌksīn huāꞌtzāꞌ 
nac cāꞌquilhtamacuj ē tzē 
naꞌiccāmātzaꞌnkēnaꞌniꞌ ixcuentacaꞌn 
tachiꞌxcuhuīꞌt.

Palaj tunca Jesús huanilh chiꞌxcuꞌ 
tī īꞌxcāhuīꞌhuananīꞌt:
―Catāꞌkaquiꞌ ē casmiꞌliꞌ mipūtamaꞌ 

ē capit na minchic.
7

 Palaj tunca chiꞌxcuꞌ tāꞌkaquīꞌlh 
ē lēꞌlh ixpūtamaꞌ ē aꞌlh na ixchic. 
8

 Tachiꞌxcuhuīꞌt, aꞌcxniꞌ talaktzīꞌlh 
huāꞌmāꞌ, tajicuaꞌnli. Tamakapāxuīlh 
Dios tī ixcāmaxquīꞌnīꞌt huāꞌmāꞌ 
līmāpaꞌksīn chiꞌxcuhuīꞌn.

Mateo tzuculh stālaniꞌ Jesús 
Mr. 2:13‑17; Lc. 5:27‑32

9
 Aꞌcxniꞌ Jesús ixtaxtumāꞌlh 

aꞌntzaꞌ, laktzīꞌlh chāꞌtin chiꞌxcuꞌ tī 
ixuanican Mateo. Xlaꞌ ixuīꞌlh jā 
ixmātāꞌjīniꞌncan līxokot ē huanica:
―Caquistālaꞌniꞌ.
Palaj tunca Mateo tāyalh ē 

stālaniꞌlh.
10

 Aꞌcxniꞌ Jesús ixuāꞌyamāꞌlh 
na ixchic Mateo, tachāꞌlh lhūhuaꞌ 
mātāꞌjīniꞌnīꞌn ē āꞌmakapitzīn tī jā 
tzeya chiꞌxcuhuīꞌn. Ixlīpōꞌktucaꞌn 
ixcātāꞌhuāꞌyamāꞌlh Jesús ē 
īꞌscujnuꞌnīꞌn. 11

 Aꞌcxniꞌ makapitzīn 
fariseos talaktzīꞌlh huāꞌmāꞌ, xlacaꞌn 
takelhasquiꞌnīlh īꞌscujnuꞌnīꞌn Jesús:
―¿Tū ixpālacata 

mimākelhtahuaꞌkēꞌniꞌcaꞌn 
cātāꞌhuāꞌyan mātāꞌjīniꞌnīꞌn ē 
āꞌmakapitzīn tī jā tzeya chiꞌxcuhuīꞌn?

12
 Jesús kexmatli huāꞌmāꞌ 

tachihuīn ē cāhuanilh:

―Xlacaꞌn tī jā tataꞌjatatla jā 
tamaclacasquiꞌn doctor. Xmān 
taꞌjatatlaniꞌ tamaclacasquiꞌn. 
13

 Capintit ē cascaꞌttit tū 
huanicuꞌtun huāꞌmāꞌ tū tzoꞌkcanīꞌt 
na ixtachihuīn Dios: “Quit āꞌchulāꞌ 
iclacasquiꞌn nacālakalhuꞌmaꞌnāꞌtit 
āꞌmakapitzīn. Jā iclacasquiꞌn 
naquilālakahuiꞌlīyāuj animalh.” 
Chuntzaꞌ tzoꞌkcanīꞌt. Quit jā icmilh 
iccāputza tī tapuhuan xlacaꞌn lactze. 
Icmilh iccāputza tachiꞌxcuhuīꞌt tī 
tacaꞌtzī jā lactze xlacaꞌn ē chuntzaꞌ 
natalakpalī ixtalacapāstacniꞌcaꞌn.

Kelhasquiꞌnīca Jesús ixpālacata chī 
jā tihuāꞌyan 

Mr. 2:18‑22; Lc. 5:33‑39
14

 Āꞌlīstān tī ixtastālaniꞌ Juan 
Māꞌkpaxīniꞌ, xlacaꞌn talakmilh 
Jesús. Takelhasquiꞌnīlh:
―Quinaꞌn ē fariseos maklhūhuaꞌ 

jā icuāꞌyanāuj pōꞌktu quilhtamacuj 
ixpālacata Dios. ¿Tū ixpālacata 
miscujnuꞌnīꞌn pōꞌktu quilhtamacuj 
tahuāꞌyan?

15
 Jesús cākelhtīlh:

―¿Ē natalīpuhuan tī 
cāꞌinvitarlīcan jā tamakaxtokmāꞌca? 
Līhuan cātāꞌlahuīꞌlhcus squiꞌnīniꞌ, 
jā talīpuhuan. Namin aꞌktin 
quilhtamacuj aꞌcxniꞌ nalēꞌncan 
squiꞌnīniꞌ ē aꞌcxniꞌ natalīpuhuan ē 
jā catitahuāꞌyalh ixamigos. (Aꞌcxniꞌ 
Jesús cāhuanilh huāꞌmāꞌ, ixaꞌcstu 
ixlīchihuīnaꞌmāꞌca.)

16
 Jesús cāhuanipālh:

―Jā tī nasita xasāstiꞌ luꞌxuꞌ 
nalīlactzaꞌpaꞌ tū xamasniꞌtzaꞌ. 
Xasāstiꞌ luꞌxuꞌ natāꞌtimī ē āꞌchulāꞌ 
naxtīꞌta xamasniꞌ. 17

 Xaxcān 
uva tū jā xaxcuꞌta jā tī chāꞌtin 
catipūmojōlh xamasniꞌ ixkoꞌxkaꞌ 

purecuꞌ. Namojōcan xasāstiꞌ nac 
koꞌxkaꞌ ē aꞌcxniꞌ naxcuꞌtan, jā 
catipankli koꞌxkaꞌ. Chuntzaꞌ jā 
pāxcat catihuanli koꞌxkaꞌ ē jā 
catitaxtuniꞌlh xaxcān uva ―
cāhuanilh Jesús. (Ūꞌtzaꞌ huāꞌmāꞌ 
līchihuīnaꞌmāꞌlh ixtamāsuꞌyuncaꞌn 
israelitas ē ixtamāsuꞌyun Jesús tū 
xasāstiꞌ.)

Ixtzuꞌmaꞌjāt Jairo ē puscāt tī xaꞌmalh 
ixluꞌxuꞌ Jesús 

Mr. 5:21‑43; Lc. 8:40‑56
18

 Līhuan Jesús ixcāhuanimāꞌlh 
huāꞌmāꞌ, chāꞌlh chāꞌtin xapuxcuꞌ 
israelitas. Xlaꞌ tatzokostaniꞌlh na 
ixlacatīn Jesús ē huanilh:
―Nīlhcus quintzuꞌmaꞌjāt. 

Masqui nīlhtzaꞌ, palh huiꞌx 
napinaꞌ ē namacaxaꞌmaꞌyaꞌ, xlaꞌ 
nalacastālancuanaꞌn.

19
 Jesús tāyalh ē tāꞌaꞌlh chiꞌxcuꞌ. 

Nā īꞌscujnuꞌnīꞌn nā tatāꞌaꞌlh. 20
 Palaj 

tunca milh chāꞌtin puscāt tī 
ixtaꞌjatatla. Ixkaꞌlhītzaꞌ aꞌkcāujtuꞌ 
cāꞌta jāla ixcāsniꞌ ixkaꞌlhniꞌ. 
Laktalacatzunaꞌjīlh ixchakēn 
Jesús ē xaꞌmaniꞌlh ixquilhtūn 
ixluꞌxuꞌ. 21

 Puhuanli chuntzaꞌ: 
“Xmān caꞌicxaꞌmaniꞌlh ixluꞌxuꞌ ē 
naꞌictzeyan”, puhuanli. 22

 Jesús 
talakspiꞌtli ē laktzīꞌlh puscāt ē 
huanilh:
―Catahuiꞌxcāniꞌ, quintzuꞌmaꞌjāt. 

Tzeyanīꞌtaꞌtzaꞌ ixpālacata aꞌkaꞌīꞌnīꞌtaꞌ.
Xlītzaꞌla tzeyanli tunca.
23

 Aꞌcxniꞌ Jesús chāꞌlh na ixchic 
xapuxcuꞌ israelitas, cālaktzīꞌlh 
músicos tī natatāꞌaꞌn aꞌcxniꞌ 
namāꞌcnūcan. Tachiꞌxcuhuīꞌt 
ixtataꞌsamāꞌnalh. 24

 Jesús cāhuanilh:
―Catapānūꞌtit huāꞌtzāꞌ. Tzuꞌmaꞌjāt 

jā nīnīꞌt. Xmān lhtatamāꞌlh.

Xlacaꞌn talīlītzīꞌnli.
25

 Aꞌcxniꞌ Jesús cāmāxtukōꞌlh 
tachiꞌxcuhuīꞌt, xlaꞌ tanūlh jā 
ixmāꞌlh tzuꞌmaꞌjāt ē macachiꞌpalh. 
Tzuꞌmaꞌjāt tāꞌkaquīꞌlh. 
26

 Calhāxcuhuālh ixāꞌtun tamacniꞌ 
aꞌkahuanli tū aꞌkspulalh tzuꞌmaꞌjāt.

Jesús cāmātzeyīlh 
chāꞌtuꞌ lakatzīꞌnīꞌn

27
 Aꞌcxniꞌ Jesús ixtaxtumāꞌlh 

aꞌntzaꞌ, tatzuculh tastālaniꞌ chāꞌtuꞌ 
lakatzīꞌnīꞌn. Palhaꞌ tahuanilh:
―¡Caquilālakalhuꞌmanui, huiꞌx tī 

ixtāꞌnat David!
28

 Aꞌcxniꞌ Jesús tanūlh nac chic, 
lakatzīꞌnīꞌn tatalacatzunaꞌjīlh. Xlaꞌ 
cākelhasquiꞌnīlh:
―¿Ē aꞌkaꞌīꞌyāꞌtit tzē 

naꞌiccāmālacahuānīyān?
Takelhtīlh:
―Chuntzaꞌ icaꞌkaꞌīꞌyāuj, 

Māpaꞌksīniꞌ.
29

 Palaj tunca Jesús cāxaꞌmaniꞌlh 
ixlakastapuncaꞌn ē cāhuanilh:
―Calalh chuntzaꞌ chī aꞌkaꞌīꞌyāꞌtit.
30

 Tatzeyalh ixlakastapuncaꞌn ē 
talacahuānaꞌlh. Palaj tunca Jesús 
cāmāpaꞌksīlh:
―Tzēꞌk cacaꞌtzītit ē jā tī chāꞌtin 

namācaꞌtzīnīꞌyāꞌtit.
31

 Masqui chuntzaꞌ cāhuanica, 
aꞌcxniꞌ tataxtulh xlacaꞌn 
tatzuculh tahuani chāꞌtin chāꞌtin 
tū cātlahuaniꞌlh Jesús. Ūꞌtzaꞌ 
talīcaꞌtzīkōꞌlh calhāxcuhuālh nac 
huāꞌmāꞌ tiꞌyaꞌt.

Jesús mātzeyīlh kōꞌkoꞌ
32

 Aꞌcxniꞌ jānaꞌj ixtataxtu tī 
lakatzīꞌnīꞌn ixtahuanīꞌt, aꞌcxniꞌ 
līminiꞌca Jesús chāꞌtin kōꞌkoꞌ. Kōꞌkoꞌ 
ixkaꞌlhī jā tzeya ūꞌniꞌ. 33

 Aꞌcxniꞌ 

Jesús māxtulh jā tzeya ūꞌniꞌ, 
palaj tunca tzuculh chihuīnaꞌn 
kōꞌkoꞌ. Tachiꞌxcuhuīꞌt talīꞌaꞌcnīlh ē 
tahuanli:
―Jā maktin iclaktzīꞌnīꞌtauj 

ixtāꞌchuntzaꞌ huāꞌmāꞌ na 
quintiꞌyaꞌtcaꞌn israelitas.

34
 Fariseos, xlacaꞌn ixtahuan:

―Huāꞌmāꞌ chiꞌxcuꞌ kaꞌlhī 
ixlīmāpaꞌksīn tī xapuxcuꞌ jā tzeya 
ūꞌnīꞌn. Ūꞌtzaꞌ cālīmāxtulh jā tzeya 
ūꞌniꞌ.

Jesús cālakalhuꞌmanli tachiꞌxcuhuīꞌt
35

 Jesús ixtētaxtutēlha aꞌkatunuꞌ 
nac cāꞌlacchicniꞌ ē ranchujnuꞌ. 
Ixtētanūtēlha aꞌkatunuꞌ na 
ixtemplocaꞌn israelitas ē ixmāsuꞌyu. 
Ixcāꞌaꞌkchihuīnaꞌniꞌ chī nala 
jā Dios māpaꞌksīniꞌnkōꞌ. Nā 
ixcāmātzeyī catūhuālh taꞌjatat ē 
tacaꞌtzanajuāt. 36

 Aꞌcxniꞌ cālaktzīꞌlh 
tachiꞌxcuhuīꞌt, cālakalhuꞌmanli 
ixpālacata ixcālīꞌaꞌktuyumāꞌlh 
ē ixtaxlajuananiꞌ. Cālaktzīꞌlh 
huaꞌchi purecuꞌ tī jā ixtakaꞌlhī 
ixmaktakaꞌlhnaꞌcaꞌn. 37

 Jesús 
cāhuanilh īꞌscujnuꞌnīꞌn:
―Ixlīcānaꞌ lhūhuaꞌ aꞌnan tī 

taꞌaꞌkaꞌīꞌcuꞌtun. Xlacaꞌn ixtāꞌchuntzaꞌ 
jā sputacus tasācuaꞌn tī nataꞌīꞌnin 
ē lhūhuaꞌ lanānīꞌt. 38

 Ūꞌtzaꞌ 
nalīsquiꞌniꞌyāꞌtit Dios cacāmacamilh 
chiꞌxcuhuīꞌn tī nacāmāsuꞌyuniꞌ 
xatze tachihuīn tī aꞌkaꞌīꞌcuꞌtun 
―cāhuanilh.

Jesús cālacsacli kelhacāujtuꞌ 
īꞌscujnuꞌnīꞌn 

Mr. 3:13‑19; Lc. 6:12‑16

10  Xlītzaꞌla Jesús 
cāmātaꞌsatīnīniꞌlh 

kelhacāujtuꞌ īꞌscujnuꞌnīꞌn. 

Cāmaxquīꞌlh līmāpaꞌksīn natamāxtu 
jā tzeya ūꞌnīꞌn ē nacāmātzeyī 
catūhuālh taꞌjatat ē tacaꞌtzanajuāt.

2
 Tzamāꞌ kelhacāujtuꞌ īꞌscujnuꞌnīꞌn 

ē xlacaꞌn tī cāmāpacuhuīcan 
apóstoles. Xapūla, xlaꞌ Simón tī 
ixlīꞌaꞌktuꞌ ixtacuhuīniꞌ Pedro, ē 
īꞌstancu Andrés; ē nā Jacobo ē 
Juan tī ixkaꞌhuaꞌchan Zebedeo; 3 ē 
nā Felipe ē Bartolomé ē Tomás ē 
Mateo tī mātāꞌjīniꞌ ixuanīꞌt; ē nā 
Jacobo tī ixkaꞌhuaꞌcha Alfeo; ē 
Lebeo tī ixmāpācuhuīcan Tadeo; 4 ē 
nā Simón tī ixtapaꞌksīniꞌ partido 
cananista; ē nā Judas Iscariote tī 
āꞌlīstān macamāstāꞌlh Jesús.

Jesús cāmāpaꞌksīlh kelhacāujtuꞌ 
natalīmāsuꞌyu ixtachihuīn Dios 

Mr. 6:7‑13; Lc. 9:1‑6
5

 Aꞌcxniꞌ Jesús cāmacāꞌlh 
tzamāꞌ kelhacāujtuꞌ, xlaꞌ chuntzaꞌ 
cāmāpaꞌksīlh ē cāhuanilh:
―Jā catipintit timāsuꞌyuꞌyāꞌtit 

jā tahuiꞌlānaꞌnchaꞌ xlacaꞌn tī jā 
israelitas ē jā titanūꞌyāꞌtit na 
ixcāꞌlacchicniꞌcaꞌn samaritanos. 
6

 Napināꞌtit nacāmāsuꞌyuniꞌyāꞌtit 
xalanīꞌn nac Israel. Xlacaꞌn 
huaꞌchi purecuꞌ tī tatzaꞌnkānīꞌt. 
7

 Capintit ē naꞌaꞌkchihuīnaꞌnāꞌtit 
chuntzaꞌ: “Talacatzunaꞌjīmāꞌlhtzaꞌ 
aꞌcxniꞌ natasuꞌyu chī Dios 
nacāmāpaꞌksīniꞌnkōꞌ.” 
8

 Cacāmātzeyīꞌtit taꞌjatatlanīꞌn 
ē cacāmālacastālancuanīꞌtit 
nīnīꞌn. Cacāmātzeyīꞌtit leprosos 
tī cāmasniꞌmāꞌnalh ixquinītcaꞌn 
ē cacāmāxtutit jā tzeya ūꞌnīꞌn. 
Huiꞌxinaꞌn jā xokonīꞌtaꞌntit huāꞌmāꞌ 
lītliꞌhuiꞌqui tū iccāmaxquīꞌyān ē 
chuntzaꞌ jā caticāmātāꞌjīꞌtit aꞌcxniꞌ 
nacālīmātzeyīꞌyāꞌtit quilītliꞌhuiꞌqui.

9
 ’Jā camojōꞌtit tumīn ixlaꞌ oro 

nūn ixlaꞌ plata nūn ixlaꞌ cobre na 
mimbolsacaꞌn aꞌcxniꞌ napināꞌtit. 
10

 Jā calīꞌpintit mimorralhcaꞌn 
nūn pūtuꞌ miluꞌxuꞌcaꞌn. Xmān 
nalīꞌpināꞌtit miluꞌxuꞌcaꞌn tū 
lhakāꞌnīꞌtaꞌntit. Jā nalīꞌpināꞌtit 
nūn caclhiꞌ nūn mimpālaꞌccaꞌn. Tī 
māsuꞌyumāꞌlh ixtachihuīn Dios 
maclacasquiꞌn namāhuīꞌcan jā 
māsuꞌyumāꞌlh.

11
 ’Aꞌcxniꞌ nachipināꞌtit aꞌktin 

nac cāꞌlacchicniꞌ o aꞌktin nac 
rancho, naputzayāꞌtit chāꞌtin 
tzeya chiꞌxcuꞌ tī nacāmānūyān na 
ixchic. Natachokoyāꞌchipitit hasta 
aꞌcxniꞌ nataxtuyāꞌtit tzamāꞌ nac 
cāꞌlacchicniꞌ. 12

 Aꞌcxniꞌ natanūꞌyāꞌtit 
nac chic, nacāhuaniyāꞌtit: 

“Dios cacāsicuaꞌlanātlahualh 
tī tahuiꞌlānaꞌlh huāꞌtzāꞌ nac 
chic.” 13

 Palh cāꞌtapāxuhuān 
cātamānūyān na ixchiccaꞌn, Dios 
nacāsicuaꞌlanātlahua ē nā huiꞌxinaꞌn. 
Palh jā cātamānūcuꞌtunān 
na ixchiccaꞌn, xlacaꞌn jā 
caticāsicuaꞌlanātlahuaca. 14

 Palh 
jā cātamānūyān aꞌktin nac chic 
o aꞌktin nac cāꞌlacchicniꞌ, ē palh 
jā cātakexmatniꞌyān, palaj tunca 
cataxtutit. Aꞌcxniꞌ nataxtuyāꞌtit, 
catincxtit mintujancaꞌn ē nayuja 
poꞌkxniꞌ. Chuntzaꞌ nalīmāsuꞌyuꞌyāꞌtit 
xlacaꞌn natalēꞌn cuenta 
ixpālacata jā takexmatcuꞌtunli. 
15

 Ixlīcānaꞌ tū iccāhuaniyān. 
Aꞌcxniꞌ namin quilhtamacuj ē 
Dios nacāputzānaꞌnīkōꞌ, xlacaꞌn 
natapātīniꞌn. Dios āꞌchulāꞌ 
nacālakalhuꞌman xlacaꞌn xalanīꞌn 
nac Sodoma ē Gomorra ē jā 
xalanīꞌn tzamāꞌ cāꞌlacchicniꞌ tī jā 
takexmatcuꞌtun ―huanli Jesús.

Cāputzastālaniꞌcan tī 
taꞌaꞌkaꞌīꞌniꞌ Cristo

16
 Jesús cāhuanipālh:

―¡Cuenta catlahuaꞌtit! Quit 
iccāmacāꞌnān ē nalītaxtuyāꞌtit 
huaꞌchi purecuꞌ na ixpuꞌnancaꞌn 
lobos. Skalalh cahuantit 
huaꞌchi lūhuaꞌ. Calaꞌtit 
huaꞌchi tantzasnān tū caꞌcsuaꞌ. 
17

 Catamaktakaꞌlhtit. Chiꞌxcuhuīꞌn 
nacātamacamaxquīꞌcuꞌtunān 
māpaꞌksīniꞌnīꞌn ē nacātatucsān 
na ixtemplocaꞌn israelitas. 
18

 Nacātamālacapūꞌyān na 
ixlacatīncaꞌn gobernadores ē reyes 
xmān quimpālacata. Chuntzaꞌ tzē 
nacāhuaniꞌyāꞌtit xatze tachihuīn 
ē nā nacāhuaniꞌyāꞌtit tī jā 
israelitas. 19

 Jā catilīꞌaꞌktuyuntit 
chī nalītamaktāyayāꞌtit ē 
chī nacākelhtīyāꞌtit aꞌcxniꞌ 
nacāmacamaxquīꞌyān 
māpaꞌksīniꞌnīꞌn. Aꞌcxniꞌ 
nachipināꞌtit aꞌntzaꞌ, Dios 
nacāmācaꞌtzīnīyān tū 
nacāhuaniꞌyāꞌtit xlacaꞌn. 20

 Jā 
xmān mintachihuīncaꞌn tū 
nachihuīnaꞌnāꞌtit. Espíritu Santo, 
ūꞌtzaꞌ tī nacāmāchihuīnīyān.

21
 ’Chiꞌxcuhuīꞌn natamacamāstāꞌ 

ixtāꞌtimīncaꞌn nacāmaknīcan 
ē xanatātanaꞌ natamacamāstāꞌ 
ixcamanaꞌcaꞌn. Kaꞌhuaꞌchan 
natatāꞌlāquiclhlaktzīꞌn 
ixnatātanaꞌcaꞌn ē 
natamāmaknīnīniꞌn. 
22

 Ixlīpōꞌktucaꞌn tachiꞌxcuhuīꞌt 
nacātaquiclhlaktzīꞌnān ixpālacata 
quilātapaꞌksīniꞌyāuj quit. Tī tzancs 
natatāya ē jā natataxtutāya na 
quintej masqui tapātīniꞌmāꞌnalh, 
ūꞌtunuꞌn nacāmakapūtaxtūcan.

23
 ’Aꞌcxniꞌ nacātaputzastālaniꞌyān 

aꞌktin nac cāꞌlacchicniꞌ, cataxtutit 
ē capintit āꞌlacatin. Ixlīcānaꞌ tū 
iccāhuaniyān. Jā catitētaxtukōꞌtit 
ixlīpōꞌktucaꞌn ixcāꞌlacchicniꞌcaꞌn 
israelitas namāsuꞌyuyāꞌtit 
quintachihuīn aꞌcxniꞌ namimpala 
Chiꞌxcuꞌ xalaꞌ Tālhmāꞌn.

24
 ’Āꞌchulāꞌ ixlacasquiꞌnca 

xamākelhtahuaꞌkēꞌniꞌ ē jā tī 
scaꞌtmāꞌlh. Āꞌchulāꞌ ixlacasquiꞌnca 
patrón ē jā tasācuaꞌ. 25

 Līpāxuhua 
tī scaꞌtmāꞌlh ē tzē namālakchāꞌnī 
ixmākelhtahuaꞌkēꞌniꞌ ē nā tasācuaꞌ 
tī tzē namālakchāꞌnī ixpatrón. Palh 
lakapalacanīꞌttzaꞌ tī māpaꞌksīniꞌn 
nac chic ē māpācuhuīcanīꞌttzaꞌ 
Beelzebú, āꞌchulāꞌ nacālakapalacan 
āꞌmakapitzīn xalanīꞌn nac huāꞌmāꞌ 
chic ―cāhuanilh Jesús. (Tū huanli 
Jesús ixlīchihuīnaꞌmāꞌlh xlaꞌ ē nā 
īꞌscujnuꞌnīꞌn.)

Tīchu najicuaꞌniꞌcan 
Lc. 12:2‑9

26
 Jesús cāhuanipālh:

―Chuntzaꞌ jā caticājicuaꞌniꞌtit 
tachiꞌxcuhuīꞌt. Ixlīpōꞌktu tū 
tatzēꞌknīꞌt, ūꞌtzaꞌ nalaktzīꞌncan. 
Tū tatzēꞌkniꞌcus, nacaꞌtzīkōꞌcan. 
27

 Tū quit iccāhuaniyān xmān 
huiꞌxinaꞌn, ūꞌtzaꞌ nacāhuaniyāꞌtit 
cāꞌlhūhuaꞌlacatīn. Tū quit tzēꞌk 
iccāhuaniyān, ūꞌtzaꞌ palhaꞌ 
nahuanāꞌtit calhāxcuhuālh. 28

 Jā 
caticājicuaꞌniꞌtit chiꞌxcuhuīꞌn tī 
tzē natamaknī mimacniꞌcaꞌn ē 
jāla tamāpaꞌksī milīstacnaꞌcaꞌn. 
Najicuaꞌniꞌyāꞌtit Dios tī tzē 
nacāmālaksputū mimacniꞌcaꞌn ē 
milīstacnaꞌcaꞌn nac pūpātīn.

29
 ¿Chī nalīstāꞌcan xalacstīn 

spūnīꞌn? Stāꞌcan tantuꞌ ē jā 

tapalaxlaꞌ. QuinTātaꞌcaꞌn nac 
aꞌkapūn cuenta natlahua aꞌcxniꞌ 
mināchaꞌ aꞌktin xalacstīn spūnīꞌn. 
30

 Huiꞌxinaꞌn hasta miyaꞌjcaꞌn 
cātapūlhekeniꞌnīꞌtaꞌn kenatunuꞌ. 
31

 Ūꞌtzaꞌ jā tilījicuaꞌnāꞌtit. Huiꞌxinaꞌn 
āꞌchulāꞌ tapalaxlaꞌ ē jā xalacstīn 
spūnīꞌn ―huanli Jesús.

Tī natahuan cāꞌlhūhuaꞌlacatīn 
tāꞌtapaꞌksī Cristo 

Lc. 12:8‑9
32

 Jesús cāhuanipālh:
―Catīxcuhuālh tī nahuan 

na ixlacatīn tachiꞌxcuhuīꞌt: 
“Quit ictapaꞌksīniꞌ Cristo”, ē 
chuntzaꞌ nā quit naꞌicuan na 
ixlacatīn quinTātaꞌcaꞌn nac 
aꞌkapūn: “Xlaꞌ quintapaꞌksīniꞌ 
quit.” 33

 Tī naquinkelhtatzēꞌka 
cāꞌlhūhuaꞌlacatīn, xlacaꞌn quit 
naꞌiccākelhtatzēꞌka aꞌcxniꞌ natatāya 
na ixlacatīn quinTātaꞌcaꞌn xalaꞌ nac 
aꞌkapūn.

Jesús cāmāpāpitzī tachiꞌxcuhuīꞌt 
Lc. 12:51‑53; 14:26‑27

34
 Jesús cāhuanipālh:

―Jā tipuhuaꞌnāꞌtit palh quit 
icmilh ixpālacata aꞌktin nala 
ixtalacapāstacniꞌcaꞌn tachiꞌxcuhuīꞌt 
ē chuntzaꞌ jā talālīsītzīꞌniꞌlh 
nac cāꞌquilhtamacuj. Jā ūꞌtzaꞌ 
quintascujūt. Naꞌiccāmāpāpitziyān. 
35

 Chīꞌxcuꞌ natāꞌlāquiclhlaktzīꞌn 
ixkaꞌhuaꞌcha. Ē tzuꞌmaꞌjāt 
natāꞌlāquiclhlaktzīꞌn ixtzīꞌ. Ē 
nā puscāt natāꞌlāquiclhlaktzīꞌn 
ixpuhuitiꞌ. 36

 Chāꞌtin chiꞌxcuꞌ 
tāꞌlāquiclhlaktziꞌ nahuan xalanīꞌn 
na ixchic.

37
 ’Tī āꞌchulāꞌ natapāxquīꞌ 

ixtzīꞌcaꞌn o ixtātaꞌcaꞌn ē 

jā quit, xlacaꞌn jā minīꞌniꞌ 
naquintatapaꞌksīniꞌ quit. 
Nā tī āꞌchulāꞌ natapāxquīꞌ 
ixkaꞌhuaꞌchacaꞌn o ixtzuꞌmaꞌjātcaꞌn 
ē jā quit, xlacaꞌn jā minīꞌniꞌ 
naquintatapaꞌksīniꞌ quit. 38

 Tī 
jāla tatāyaniꞌ tū nacāꞌaꞌkspula 
quimpālacata, xlacaꞌn jā 
minīꞌniꞌ naquintatapaꞌksīniꞌ 
quit. 39

 Tī natataxtutāya na 
quintej ē jā tapātīniꞌncuꞌtun 
quimpālacata, xlacaꞌn jā 
catitakaꞌlhīlh ixlatamatcaꞌn nac 
aꞌkapūn. Tī natapātīniꞌn masqui 
ixtalīnīlh quimpālacata, xlacaꞌn 
nacāmakapūtaxtūcan.

Tū natlajacan 
Mr. 9:41

40
 Jesús cāhuanipālh:

―Palh catīhuālh nataꞌaꞌkaꞌīꞌniꞌ tū 
huiꞌxinaꞌn nacāhuaniꞌyāꞌtit, nā chuntzaꞌ 
nataꞌaꞌkaꞌīꞌniꞌ tū quit icuan. Palh 
catīhuālh nataꞌaꞌkaꞌīꞌniꞌ tū icuan, nā 
chuntzaꞌ nataꞌaꞌkaꞌīꞌniꞌ tī quimacamilh. 
41

 Palh catīhuālh natalakachiꞌxcuhuīꞌ 
chāꞌtin aꞌkchihuīnaꞌ ixpālacata tacaꞌtzī 
Dios macaminīꞌt, chuntzaꞌ ūꞌtunuꞌn 
natatlaja lacxtim huaꞌchi aꞌkchihuīnaꞌ. 
Palh catīhuālh natalakachiꞌxcuhuīꞌ 
chāꞌtin tzeya chiꞌxcuꞌ xmān ixpālacata 
tze xlaꞌ, chuntzaꞌ ūꞌtunuꞌn lacxtim 
natatlaja huaꞌchi tzeya chiꞌxcuꞌ. 42

 Palh 
chāꞌtin natāꞌhuaꞌ macstiꞌnaꞌj xcān xmān 
ixpālacata quintapaꞌksīniꞌ quit ē palh 
natāꞌhuaꞌ masqui catīhuālh chiꞌxcuꞌ, 
Dios naxokoniꞌ xlaꞌ ―huanli Jesús.

Īꞌscujnuꞌnīꞌn Juan Māꞌkpaxīniꞌ 
talakaꞌlh Jesús 

Lc. 7:18‑35

11  Aꞌcxniꞌ Jesús 
cāmāsuꞌyuniꞌkōꞌlh 

īꞌscujnuꞌnīꞌn, taxtulh aꞌntzaꞌ ē 
aꞌlh. Ixtētaxtutēlha āꞌmakapitzīn 
cāꞌlacchicniꞌ lacatzunaꞌjatnaꞌ 
namāsuꞌyu ē naꞌaꞌkchihuīnaꞌn.

2
 Juan Māꞌkpaxīniꞌ ixtanūmāꞌlh 

nac pūlāchīꞌn. Aꞌcxniꞌ mācaꞌtzīnīca 
tū ixtlahuamāꞌlh Jesús, palaj 
tunca cāmacāꞌlh chāꞌtuꞌ 
īꞌscujnuꞌnīꞌn natalakaꞌn Jesús 3 ē 
natakelhasquiꞌnī:
―¿Ē huiꞌx Cristo tī namin o 

ixlacasquiꞌnca naꞌickaꞌlhīyāujcus 
āꞌchāꞌtin?

4
 Jesús cākelhtīlh:

―Cataspiꞌttit ē nahuaniyāꞌtit 
Juan tū laktzīꞌnīꞌtaꞌntit ē tū 
kexpaꞌtnīꞌtaꞌntit. 5 Nahuaniyāꞌtit 
chī lakatzīꞌnīꞌn talacahuānaꞌn ē 
lūꞌntūꞌnunīꞌn tatāya ē tatlāꞌhuan. 
Nā tī ixcāmasniꞌmāꞌlh ixquinītcaꞌn, 
xlacaꞌn tatzeyan. Tī jā ixtakexmata, 
chuhuaꞌj takexmatatzaꞌ. Nā 
cāmālacastālancuanīcanīꞌt tī 
ixtanīnīꞌttzaꞌ. Cāmāsuꞌyuniꞌcan 
chī nacālīmakapūtaxtūcan tī 
talīpuhuahuīꞌlānaꞌlh. 6 Līpāxuhua 
tī pōꞌktu quilhtamacuj 
quintalīpāhuamāꞌnalh ―cāhuanilh.

7
 Aꞌcxniꞌ xlacaꞌn ixtaꞌaꞌnīꞌt, 

Jesús tzuculh cālītāꞌchihuīnaꞌn 
tachiꞌxcuhuīꞌt ixpālacata Juan. 
Cākelhasquiꞌnīlh:
―Aꞌcxniꞌ quīlaꞌtit nac cāꞌtzayaꞌnca 

tiꞌyaꞌt, ¿tīchu ixlaktzīꞌncuꞌtunāꞌtit? 
¿Ē ixlaktzīꞌncuꞌtunāꞌtit chāꞌtin 
chiꞌxcuꞌ tī huaꞌchi pūlactin 
paꞌlhmaꞌ tū lacachiquilh ūꞌniꞌ? 8 ¿Tū 
ixpālacata quīlaꞌtit? Jā quīlaꞌtit 
nalaktzīꞌnāꞌtit chāꞌtin chiꞌxcuꞌ tī 
tzēhuanīꞌt lhakāꞌnanīꞌt. Huiꞌxinaꞌn 
caꞌtzīyāꞌtit tī pōꞌktu quilhtamacuj 
tzēhuanīꞌt talhakāꞌnanīꞌt, xlacaꞌn 
tahuiꞌlānaꞌlh na ixchiccaꞌn reyes. 

9
 ¿Tū ixpālacata quīlaꞌtit nac 

cāꞌtzayaꞌnca tiꞌyaꞌt? ¿Ē jā quīlaꞌtit 
nalaktzīꞌnāꞌtit chāꞌtin aꞌkchihuīnaꞌ? 
Ixlīcānaꞌ, ixlaktzīꞌncuꞌtunāꞌtit 
chāꞌtin aꞌkchihuīnaꞌ. 10

 Huāꞌmāꞌ 
aꞌkchihuīnaꞌ ixtacuhuīniꞌ Juan. 
Chuntzaꞌ lītatzoꞌknīꞌt huāꞌmāꞌ Juan 
na ixtachihuīn Dios:

Naꞌicmacāꞌn quinaꞌkchihuīnaꞌ 
tī napūlaniꞌyān nacāxmāpīꞌ 
mintej.

11
 Ixlīcānaꞌ huāꞌmāꞌ tū iccāhuaniyān. 

Na ixlacpuꞌnaꞌiꞌtātcaꞌn tachiꞌxcuhuīꞌt 
jā tī chāꞌtin aꞌkchihuīnaꞌ āꞌchulāꞌ 
xakaꞌtlaꞌ chī Juan. Masqui xlaꞌ 
kaꞌtlaꞌ aꞌkchihuīnaꞌ ixuanīꞌt, 
tī āꞌchulāꞌ xastancu jā Dios 
māpaꞌksīniꞌnkōꞌ, āꞌchulāꞌ kaꞌtlaꞌ xlaꞌ 
ē jā Juan.

12
 ’Hasta aꞌcxniꞌ tzuculh 

aꞌkchihuīnaꞌn Juan Māꞌkpaxīniꞌ, 
maklhūhuaꞌ titanūcuꞌtunli jā 
Dios māpaꞌksīniꞌnkōꞌ. Huaꞌchi 
tataquitzimāꞌnalh natasātanū. 
13

 Ixlīpōꞌktucaꞌn aꞌkchihuīnaꞌnīꞌn 
ixtalīchihuīnaꞌmāꞌnalh chī 
namin aꞌktin quilhtamacuj aꞌcxniꞌ 
Dios namāpaꞌksīniꞌn huāꞌtzāꞌ 
nac cāꞌtiꞌyaꞌtnaꞌ. Nā chuntzaꞌ 
tatzoꞌkniꞌ na ixlīmāpaꞌksīn 
Moisés. Talīchihuīnaꞌnli hasta 
aꞌcxniꞌ milh Juan. 14

 Masqui 
jā catiꞌaꞌkaꞌīꞌniꞌcuꞌtuntit tū 
huanli makāstzaꞌ, huāꞌmāꞌ 
Juan ūꞌtzaꞌ aꞌkchihuīnaꞌ Elías 
tī ixkaꞌlhīpāꞌnaꞌntit. 15

 Cuenta 
catlahuaꞌtit tū kexpaꞌtāꞌtit.

16
 ¿Chī naꞌiccālīmālakchāꞌnīyāuj 

chiꞌxcuhuīꞌn tī tahuiꞌlānaꞌlh 
chuhuaꞌj? Huaꞌchi lacstīn tatasuꞌyu 
tī takamānaꞌmāꞌnalh nac lītamāuj. 
Cātāꞌtaꞌsa ixtāꞌlacstīn ē tahuani: 
17

 “Aꞌcxniꞌ quinaꞌn icmakataꞌsauj 

līskoliꞌ, huiꞌxinaꞌn jā lakatītit ē 
jā tlītit. Aꞌcxniꞌ icpixtlīꞌuj chī 
iclīlīpuhuanuiꞌ, huiꞌxinaꞌn jā 
lakatītit ē jā calhuaꞌntit. ¿Tūchu 
lacasquiꞌnāꞌtit?” tahuan. 18

 Milh 
Juan ē jā koꞌtli ē makatunuꞌ jā 
huāꞌyalh pōꞌktu quilhtamacuj. 
Huiꞌxinaꞌn lēꞌksaꞌnāꞌtit ē huaꞌnāꞌtit 
palh xlaꞌ kaꞌlhī jā tzeya ūꞌniꞌ. 
19

 Āꞌlīstān quit icmilh. Quit Chiꞌxcuꞌ 
xalaꞌ Tālhmāꞌn ē icuaꞌ xcān ē 
catūxcuhuālh quimālacnūniꞌcan 
ē pōꞌktu quilhtamacuj icuāꞌyan. 
Nā quilālēꞌksaꞌnāuj ē huaꞌnāꞌtit 
palh quit laktzaꞌ iclīhuāꞌyan ē 
laktzaꞌ iclīkōꞌtnun. Huaꞌnāꞌtit 
quit ixamigocaꞌn mātāꞌjīniꞌnīꞌn ē 
tī tatlahua tū jā tze. Tī taꞌaꞌkaꞌīꞌ, 
xlacaꞌn tacaꞌtzī Dios macamilh Juan 
ē nā quit ―huanli Jesús.

Tī jā takexmatniꞌlh Jesús 
Lc. 10:13‑15

20
 Xlītzaꞌla Jesús tzuculh 

cālacaquilhnī xalanīꞌn 
tzamāꞌ cāꞌlacchicniꞌ jā 
tlahualh lhūhuaꞌ līꞌaꞌcnīn. 
Cālacaquilhnīlh tachiꞌxcuhuīꞌt 
ixpālacata jā ixtalakpalīcuꞌtun 
ixtalacapāstacniꞌcaꞌn. Cāhuanilh:

21
 ―Koxa tilaꞌyāꞌtit huiꞌxinaꞌn 

xalanīꞌn nac Corazín ē xalanīꞌn 
nac Betsaida. Nalīlīpuhuanāꞌtit 
ixpālacata jā aꞌkaꞌīꞌtit. Tlahuacanīꞌt 
līꞌaꞌcnīn na milacpuꞌnaꞌiꞌtātcaꞌn. 
Palh ixcātlahuaca tzamāꞌ līꞌaꞌcnīn 
nac cāꞌlacchicniꞌ Tiro ē nac 
Sidón, makāstzaꞌ ixtalakpalīlh 
ixtalacapāstacniꞌcaꞌn. Xlacaꞌn 
ixtalhakāꞌlh xapūtzeꞌnke 
ixluꞌxuꞌcaꞌn ē ixcāꞌaꞌcpūmāhuaꞌcaꞌca 
lhcaꞌcaꞌn ē chuntzaꞌ ixtatasuꞌyulh 
ixtalīpuhuan ixpālacata 

ixcuentacaꞌn. 22
 Iccāhuaniyān aꞌcxniꞌ 

Dios nacāputzānaꞌnīkōꞌ, huiꞌxinaꞌn 
āꞌchulāꞌ nacātamakapātīnīnān 
ē jā xalanīꞌn nac Tiro ē Sidón. 
23

 Huiꞌxinaꞌn xalanīꞌn nac 
Capernaum, ¿ē puhuaꞌnāꞌtit palh 
napināꞌtit nac aꞌkapūn ixpālacata 
tze huiꞌxinaꞌn? Napināꞌtit hasta nac 
pūpātīn. Palh ixcātlahuacanchaꞌ 
cahuālh līꞌaꞌcnīn nac cāꞌlacchicniꞌ 
Sodoma tū cātlahuacanīꞌt na 
milacpuꞌnaꞌiꞌtātcaꞌn, ixtalakpalīlh 
ixtalacapāstacniꞌcaꞌn. Chuntzaꞌ Dios 
jā ixmālaksputūlh cāꞌlacchicniꞌ. 
24

 Iccāhuaniyān aꞌcxniꞌ Dios 
nacāputzānaꞌnīkōꞌ, āꞌchulāꞌ 
nacātamakapātīnīnān huiꞌxinaꞌn 
ē jā xlacaꞌn xalanīꞌn nac Sodoma 
ē āꞌmakapitzīn cāꞌlacchicniꞌ 
lacatzunaꞌj nac Sodoma ―huanli 
Jesús.

Jesús huanli: Cataꞌntit ē quit 
naꞌiccāmājaxīyān 

Lc. 10:21‑22
25

 Xlītzaꞌla Jesús orarlīlh ē huanli:
―QuinTātaꞌ, huiꞌx 

māpaꞌksīniꞌnaꞌ nac aꞌkapūn ē 
nac cāꞌtiꞌyaꞌtnaꞌ. Icmaxquīꞌyān 
tapāxcatcaꞌtzīn ixpālacata 
cāmāsuꞌyuniꞌnīꞌtaꞌ tī tascaꞌtcuꞌtun 
ūꞌtzaꞌ tū ixcāmātzēꞌkniꞌnīꞌtaꞌ tī 
lakskalalhnaꞌ. 26

 Ūꞌtzaꞌ chuntzaꞌ chī 
mintalacapāstacniꞌ.

27
 Cāhuanilh tachiꞌxcuhuīꞌt:

―QuinTātaꞌ quimacamaxquīꞌkōꞌlh 
ixlīpōꞌktu tū aꞌnan. Jā tī chāꞌtin 
caꞌtzī chī huīꞌlh īꞌSkaꞌtaꞌ Dios, 
xmān Dios xaTātaꞌ. Jā tī chāꞌtin 
caꞌtzī chī ixlīDios quinTātaꞌ, 
xmān quit īꞌSkaꞌtaꞌ. Nā natacaꞌtzī 
xlacaꞌn tī naꞌiccāmāsuꞌyuniꞌ. 
28

 Cataꞌntit milīpōꞌktucaꞌn 

huiꞌxinaꞌn tī makcaꞌtzīyāꞌtit 
tziꞌnca tū tlahuanīꞌtaꞌntit tū 
jā tze ē palhaꞌ scujpāꞌnaꞌntit 
namakapāxuīꞌyāꞌtit Dios. 
Cataꞌntit ē quit naꞌiccāmājaxīyān. 
29

 Caquilākexmatniꞌuj ē 
caquilāmakscaꞌtui. Līlacatzucu 
naꞌiccāhuanilēꞌnān ē quit jā 
kaꞌtlaꞌ icmakcaꞌtzī. Chuntzaꞌ jā 
nacātamāmakchuyīyān. 30

 Jā 
jicslīhuaꞌ quintamāsuꞌyun ē tzē 
namākentaxtūyāꞌtit ―huanli Jesús.

Quilhtamacuj tū pūjaxcan taꞌīꞌlh 
tzaꞌktzaꞌ scujnuꞌnīꞌn 

Mr. 2:23‑28; Lc. 6:1‑5

12  Āꞌlīstān Jesús 
ixtētaxtumāꞌlh nac 

cāꞌtacuxtu. Quilhtamacuj 
tū ixpūjaxcan. Īꞌscujnuꞌnīꞌn 
ixtatziꞌncsatzaꞌ ē tatzuculh taꞌīꞌ 
pātin pātuꞌ tzaꞌktzaꞌ ē tahuaꞌlh.

2
 Aꞌcxniꞌ fariseos talaktzīꞌlh, 

tahuanilh Jesús:
―Calaꞌktziꞌ. Tascujmāꞌnalh 

miscujnuꞌnīꞌn ē chuhuaꞌj 
quilhtamacuj tū pūjaxcan. Chuntzaꞌ 
jā takexmatniꞌ ixlīmāpaꞌksīn Moisés.

3
 Jesús cākelhtīlh ē cāhuanilh:

―¿Ē jā līkelhtahuaꞌkanīꞌtaꞌntit 
tū tlahualh David aꞌktin 
quilhtamacuj? Ixtziꞌncsatzaꞌ xlaꞌ 
ē tī ixtatāꞌaꞌmāꞌnalh. 4 Tatanūlh 
na ixchic Dios ē tahuaꞌlh pāntzīn 
tū ixmālacnūniꞌcanīꞌt Dios. Jā 
minīꞌniꞌ ixtahuaꞌlh huāꞌmāꞌ pāntzīn. 
Xmān pālejniꞌ tzē natahuaꞌ. 5 ¿Ē 
chā jā līkelhtahuaꞌkanīꞌtaꞌntit nac 
līmāpaꞌksīn tū tzoꞌkli Moisés? 
Pālejniꞌ tī tascuja xakaꞌtlaꞌ nac 
templo pōꞌktu quilhtamacuj 
tamākentaxtū ixtascujūtcaꞌn. 
Masqui tatlahua tū jā minīꞌniꞌ 

tlahuacan quilhtamacuj tū 
pūjaxcan, jā tī chāꞌtin puhuan 
xlacaꞌn tatlahua tū jā tze. Jā 
puhuancan xlacaꞌn jā takexmatniꞌ 
līmāpaꞌksīn. 6 Iccāhuaniyān 
huāꞌtzāꞌ huīꞌlh catīhuālh tī āꞌchulāꞌ 
ixlacasquiꞌnca ē jā xakaꞌtlaꞌ templo. 
7

 Huiꞌxinaꞌn jā caꞌtzīnīꞌtaꞌntit 
tū huanicuꞌtun jā tatzoꞌkniꞌ na 
ixtachihuīn Dios: “Quit iclacasquiꞌn 
nacālakalhuꞌmanāꞌtit āꞌmakapitzīn ē 
jā iclacasquiꞌn naquilālakahuiꞌlīyāuj 
animalh.” Palh ixcaꞌtzīꞌtit 
cahuālh huāꞌmāꞌ tachihuīn 
ixpālacata cālakalhuꞌmancan, jā 
ixcālīmālacsuꞌyutit quiscujnuꞌnīꞌn 
tī jā tatlahuamāꞌnalh tū jā tze. 
8

 Quit Chiꞌxcuꞌ xalaꞌ Tālhmāꞌn ē tzē 
naꞌicmāpaꞌksīniꞌn tū natlahuacan 
aꞌcxniꞌ quilhtamacuj tū pūjaxcan.

Chiꞌxcuꞌ tī ixmacascācniꞌ 
Mr. 3:1‑6; Lc. 6:6‑11

9
 Xlītzaꞌla Jesús taxtulh 

aꞌntzaꞌ ē tanūlh aꞌktin na 
ixtemplocaꞌn israelitas. 10

 Ixuīꞌlh 
aꞌntzaꞌ chāꞌtin chiꞌxcuꞌ tī 
ixmacascācniꞌ. Ixputzamāꞌca 
chī nalīmālacsuꞌyucan Jesús, ē 
kelhasquiꞌnīca:
―¿Ē tzē mātzeyīcan taꞌjatatlaniꞌ 

quilhtamacuj tū pūjaxcan?
11

 Jesús cākelhtīlh:
―Palh huiꞌxinaꞌn ixkaꞌlhīꞌtit 

mimpurecuꞌcaꞌn tū ixtojōlh 
nac pūlhmāꞌn pūlhuꞌcuꞌ, ¿ē jā 
ixtimācuꞌtutit masqui quilhtamacuj 
tū pūjaxcan? 12

 Āꞌchulāꞌ ixtapalh 
chāꞌtin chiꞌxcuꞌ ē jā lakatin purecuꞌ. 
Chuntzaꞌ tzē tlahuaniꞌcan āꞌchāꞌtin 
tū xatze ē maktāyacan āꞌchāꞌtin 
masqui quilhtamacuj tū pūjaxcan.

13
 Palaj tunca huanilh chiꞌxcuꞌ:

―Castuꞌncti mimacan.
Aꞌcxniꞌ stuꞌncli ixmacan, 

ixtzeyanīꞌttzaꞌ ē ixtāꞌchuntzaꞌ 
huanli kentin ixmacan. 
14

 Palaj tunca tataxtulh 
fariseos ē talacapāstacli chī 
natalīmāmaknīnīniꞌn Jesús.

Isaías tzoꞌkli tū naꞌakspula Jesús
15

 Aꞌcxniꞌ Jesús ixcaꞌtzī tū 
ixtapuhuamāꞌnalh, ē aꞌlh āꞌlacatin 
ē līlhūhuaꞌ tastālaniꞌlh. Jesús 
cāmātzeyīkōꞌlh taꞌjatatlanīꞌn 
16

 ē cāmāpaꞌksīlh jā catahuanli 
tīchu xlaꞌ. 17

 Chuntzaꞌ tlahualh 
namākentaxtū chī aꞌkchihuīnaꞌnli 
profeta Isaías aꞌcxniꞌ tzoꞌkli tū 
huanli Dios:
 18 Huāꞌmāꞌ quintasācuaꞌ tī 

iclacsacli ē laktzaꞌ icpāxquīꞌ ē 
xlaꞌ quimakapāxuī.

QuinEspíritu natāꞌaꞌn 
ē nacāmāsuꞌyuniꞌ tī 
jā israelitas chī tzej 
naꞌicputzānaꞌnīkōꞌ.

 19 Xlaꞌ jā nalacaquilhnīniꞌn ē jā 
nataꞌsa.

Jā palhaꞌ nachihuīnaꞌn nac 
cāꞌtejen ixpālacata cuenta 
natlahuacan xlaꞌ.

 20 Xlaꞌ nacāmaktāya tī jā 
lactliꞌhuiꞌquin tī huaꞌchi 
chaꞌncat tū xaxmūꞌhua.

Jā nacālakmakaꞌn tī jānaꞌj tzej 
taꞌaꞌkaꞌīꞌ.

Xlacaꞌn huaꞌchi pūcās tū jā tzej 
māxkakēniꞌn ē slam slam la.

Nacāmaktāya hasta aꞌcxniꞌ 
xlaꞌ nacāmāpaꞌksīkōꞌ 
ixlīpōꞌktucaꞌn tachiꞌxcuhuīꞌt 
nac cāꞌtiꞌyaꞌtnaꞌ.

 21 Tachiꞌxcuhuīꞌt nataꞌaꞌkaꞌīꞌ.
Chuntzaꞌ tzoꞌkli profeta Isaías.

Huanca Jesús ixlīscuja ixlītliꞌhuiꞌqui 
skāhuīꞌniꞌ 

Mr. 3:19‑30; Lc. 11:14‑23; 12:10
22

 Xlītzaꞌla lēꞌniꞌca Jesús chāꞌtin 
chiꞌxcuꞌ tī lakatzīꞌn ē kōꞌkoꞌ ixuanīꞌt 
ixpālacata ixkaꞌlhī jā tzeya ūꞌniꞌ. 
Jesús mātzeyīlh ē tzej ixlaktzīꞌn ē 
tzuculh chihuīnaꞌn. 23

 Ixlīpōꞌktucaꞌn 
tachiꞌxcuhuīꞌt talīꞌaꞌcnīlh ē 
tahuanli:
―¿Ē ūꞌtzaꞌ huāꞌmāꞌ īꞌxūꞌnātāꞌnat 

David tī xaꞌickaꞌlhīmāꞌnauj?
24

 Aꞌcxniꞌ fariseos takexmatli 
huāꞌmāꞌ tachihuīn, tahuanli:
―Huāꞌmāꞌ chiꞌxcuꞌ kaꞌlhī 

ixlītliꞌhuiꞌqui Beelzebú tī xapuxcuꞌ 
jā tzeya ūꞌnīꞌn. Ūꞌtzaꞌ cālīmāxtulh 
jā tzeya ūꞌnīꞌn.

25
 Jesús ixcaꞌtzī tū 

ixtapuhuamāꞌnalh ē cāhuanilh:
―Palh māpaꞌksīniꞌnīꞌn tatapāpitzi 

ē talātucsa, jāla tamāpaꞌksīniꞌn 
lakmaj. Natalāmālaksputūkōꞌ. Palh 
xalanīꞌn aꞌktin cāꞌlacchicniꞌ o aꞌktin 
familia tatapāpitzi ē talātucsa, jā 
catitatāyaniꞌlh. 26

 Palh ixlītliꞌhuiꞌqui 
xapuxcuꞌ jā tzeya ūꞌnīꞌn tū 
iclīmāxtu āꞌaꞌktin jā tzeya ūꞌniꞌ, 
chuntzaꞌ talītapāpitzi lītliꞌhuiꞌqui. Jā 
catitāyaniꞌlh. 27

 Huiꞌxinaꞌn huaꞌnāꞌtit 
quit iccālīmāxtu jā tzeya ūꞌnīꞌn 
ixlītliꞌhuiꞌqui Beelzebú. ¿Tīchu 
ixlītliꞌhuiꞌqui tū talīmāxtu jā tzeya 
ūꞌnīꞌn xlacaꞌn tī cātatapaꞌksīniꞌyān 
huiꞌxinaꞌn? Chuntzaꞌ xlacaꞌn 
tamāsuꞌyu jā ixlīcānaꞌ tū 
quilālīmālacsuꞌyuyāuj. 28

 Tū quit 
iccālīmāxtu jā tzeya ūꞌnīꞌn, ūꞌtzaꞌ 
ixlītliꞌhuiꞌqui Espíritu Santo. Ūꞌtzaꞌ 
huanicuꞌtun Dios cāmāsuꞌyuniꞌyān 
chī tzuculhtzaꞌ māpaꞌksīniꞌnkōꞌ 
huāꞌtzāꞌ nac cāꞌtiꞌyaꞌtnaꞌ.

29
 ’Jāla tanūcan namakkaꞌlhāncan 

catūhuālh na ixchic tliꞌhuiꞌqui 
chiꞌxcuꞌ palh jā pūla nachīꞌcan 
tzamāꞌ chiꞌxcuꞌ.

30
 ’Tī jā quintapaꞌksīniꞌcuꞌtun ūꞌtzaꞌ 

quiclh quilaktzīꞌn. Tī jā quintāꞌscuja, 
ūꞌtzaꞌ lactlahuanaꞌn.

31
 ’Ūꞌtzaꞌ iccālīhuaniyān masqui 

tzē nacāmātzaꞌnkēnaꞌniꞌcan 
ixlīpōꞌktucaꞌn ixcuentacaꞌn 
tachiꞌxcuhuīꞌt ē catūxcuhuālh jā tze 
tū tahuan, palh catīhuālh nahuan 
jā tze tū tlahua Espíritu Santo, 
xlaꞌ jāla catimātzaꞌnkēnaꞌniꞌca. 
32

 Palh catīhuālh cachīhuālh 
huani Chiꞌxcuꞌ xalaꞌ Tālhmāꞌn, 
namātzaꞌnkēnaꞌniꞌcan. Palh 
catīhuālh nahuan jā tze tū 
tlahua Espíritu Santo, xlaꞌ jā 
catimātzaꞌnkēnaꞌniꞌca nūn huāꞌtzāꞌ 
nac cāꞌquilhtamacuj ē nūn nac 
āꞌaꞌktin cāꞌquilhtamacuj tū namin 
―huanli Jesús.

Quiꞌhuiꞌ līlakapascan ixtahuaꞌcaꞌt 
Lc. 6:43‑45

33
 Jesús cāhuanipālh:

―Palh tze quiꞌhuiꞌ, namāstāꞌ 
xatze ixtahuaꞌcaꞌt. Palh jā tze 
quiꞌhuiꞌ, jā catimāstāꞌlh xatze 
ixtahuaꞌcaꞌt. Chī māstāꞌ ixtahuaꞌcaꞌt, 
chuntzaꞌ līlakapascan quiꞌhuiꞌ. 
34

 Huiꞌxinaꞌn huaꞌchi lūhuaꞌ tū kaꞌlhī 
tū laknīcan masqui tzēhuanīꞌt 
tasuꞌyu. ¿Chī nacālīquilhtaxtuyān 
tachihuīn tū tze aꞌcxniꞌ jā 
tze mintalacapāstacniꞌcaꞌn? 
Chuntzaꞌ chī lacapāstacāꞌtit, 
chuntzaꞌ nachihuīnaꞌnāꞌtit. 35

 Tze 
ixtachihuīn chāꞌtin tzeya chiꞌxcuꞌ 
ixpālacata tze ixtalacapāstacniꞌ. 
Jā tze ixtachihuīn chāꞌtin jā 
tzeya chiꞌxcuꞌ ixpālacata jā tze 

ixtalacapāstacniꞌ. 36
 Iccāhuaniyān 

namin aꞌktin quilhtamacuj aꞌcxniꞌ 
Dios nacāputzānaꞌnīkōꞌ. Aꞌcxniꞌ 
nala, ixlacasquiꞌnca ixlīpōꞌktucaꞌn 
tachiꞌxcuhuīꞌt natahuani Dios tūchu 
ixpālacata catūhuālh tachihuīn 
tū tlakaj tahuanli. 37

 Chuntzaꞌ 
chī chihuīnaꞌnīꞌtaꞌntit, chuntzaꞌ 
nacātalīputzānaꞌniꞌyān palh lactze o 
jā lactze huiꞌxinaꞌn ―huanli Jesús.

Tachiꞌxcuhuīꞌt tasquiꞌnli aꞌktin 
līꞌaꞌcnīn 

Mr. 8:12; Lc. 11:29‑32
38

 Xlītzaꞌla makapitzīn fariseos 
ē xamākelhtahuaꞌkēꞌniꞌnīꞌn 
līmāpaꞌksīn tahuanilh Jesús:
―Mākelhtahuaꞌkēꞌniꞌ, quinaꞌn 

iclaktzīꞌncuꞌtunāuj aꞌktin kaꞌtlaꞌ 
līꞌaꞌcnīn naquilālīmāsuꞌyuniꞌyāuj 
palh ixlīcānaꞌ Dios macaminīꞌtaꞌn.

39
 Jesús cākelhtīlh:

―Tachiꞌxcuhuīꞌt tī jā tze ē tī jā 
taꞌaꞌkaꞌīꞌcuꞌtun, xlacaꞌn tasquiꞌn 
aꞌktin kaꞌtlaꞌ līꞌaꞌcnīn. Xmān 
nacāmāsuꞌyuniꞌcan līꞌaꞌcnīn chī 
tū aꞌkspulalh Jonás. 40

 Aꞌktuꞌtun 
quilhtamacuj ē aꞌktuꞌtun tzīꞌsniꞌ 
Jonás ixtojōmāꞌlh na ixpūlacniꞌ 
kaꞌtlaꞌ squīꞌtiꞌ ē xalakahuan taxtulh. 
Nā chuntzaꞌ quit Chiꞌxcuꞌ xalaꞌ 
Tālhmāꞌn nā naꞌictojō aꞌktuꞌtun 
quilhtamacuj ē aꞌktuꞌtun tzīꞌsniꞌ 
na ixpūlacniꞌ tiꞌyaꞌt. 41

 Namin 
aꞌktin quilhtamacuj aꞌcxniꞌ 
naputzānaꞌnīkōꞌcan. Aꞌcxniꞌ nala 
huāꞌmāꞌ, xlacaꞌn tī ixtahuiꞌlānaꞌlh 
nac cāꞌlacchicniꞌ jā huanican Nínive 
natatāya ē nacātamālacsuꞌyuyān 
huiꞌxinaꞌn tī huiꞌlānaꞌntit 
chuhuaꞌj. Nacātalīmālacsuꞌyuyān 
ixpālacata xlacaꞌn talakpalīlh 
ixtalacapāstacniꞌcaꞌn aꞌcxniꞌ milh 

Jonás ē līꞌaꞌkchihuīnaꞌnli ixtachihuīn 
Dios. Huiꞌxinaꞌn jā lakpalīꞌtit 
mintalacapāstacniꞌcaꞌn aꞌcxniꞌ quit 
icaꞌkchihuīnaꞌnli. Quit āꞌchulāꞌ 
ixlacasquiꞌnca ē jā Jonás. 42

 Nā reina 
tī ixmāpaꞌksīniꞌn nac Sabá natāya ē 
nacāmālacsuꞌyuyān aꞌcxniꞌ namin 
quilhtamacuj tū naputzānaꞌnīkōꞌcan. 
Nacālīmālacsuꞌyuyān ixpālacata 
xlaꞌ kexmatli tū huanli Salomón. 
Makat ixuanīꞌt ixchic reina 
ē milh kexmata Salomón. 
Quit āꞌchulāꞌ ixlacasquiꞌnca 
ē jā Salomón ē huiꞌxinaꞌn jā 
quilākexmatniꞌcuꞌtunāuj ―huanli 
Jesús.

Jā tzeya ūꞌniꞌ tū quītaspiꞌtpala 
Lc. 11:24‑26

43
 Jesús cāhuanipālh:

―Aꞌcxniꞌ aꞌktin jā tzeya ūꞌniꞌ 
nataxtuniꞌ chiꞌxcuꞌ, nalatāꞌkchoko 
jā cāꞌscahuahua ē naputza jā 
najaxa. Aꞌcxniꞌ jā namacla jā najaxa, 
napuhuan: 44

 “Naꞌictaspiꞌtpala jā 
ictaxtukēniꞌ.” Aꞌcxniꞌ naquītaspiꞌta, 
namacla chiꞌxcuꞌ huaꞌchi aꞌktin chic 
jā cāꞌhuan ē tzej paꞌlhnancanīꞌt, ē 
jā tī chāꞌtin huīꞌlh. 45

 Palaj tunca 
naꞌaꞌn nacātaya āꞌkelhatojon 
jā tzeya ūꞌnīꞌn tī āꞌchulāꞌ 
xalīhuaꞌcaꞌlhtzaꞌ. Ixlīpōꞌktucaꞌn 
natatanū natalatahuiꞌla na 
ixpūlacniꞌ chiꞌxcuꞌ. Chuntzaꞌ āꞌchulāꞌ 
jā tze tzamāꞌ chiꞌxcuꞌ ē jā aꞌcxniꞌ 
ixkaꞌlhī xmān chāꞌtin jā tzeya ūꞌniꞌ. 
Nā chuntzaꞌ nacāꞌaꞌkspula xlacaꞌn tī 
jā tze ē tahuiꞌlānaꞌlh chuhuaꞌj.

Ixtzīꞌ ē ixtāꞌtimīn Jesús 
Mr. 3:31‑35; Lc. 8:19‑21

46
 Jesús ixcātāꞌchihuīnaꞌmāꞌlhcus 

tachiꞌxcuhuīꞌt aꞌcxniꞌ tachāꞌlh ixtzīꞌ 

ē ixtāꞌtimīn. Ixtalayānaꞌlh nac 
kēpūn ē ixtatāꞌchihuīnaꞌncuꞌtun 
Jesús. 47

 Huanica Jesús:
―Talayānaꞌlh mintzīꞌ nac 

kēpūn ē mintāꞌtimīn ē mat 
tatāꞌchihuīnaꞌncuꞌtunān.

48
 Jesús kelhtīlh tī 

ixmācaꞌtzīnīnīꞌt:
―¿Ē caꞌtzīyāꞌtit tīchu iccālaktzīꞌn 

huaꞌchi quintzīꞌ ē quintāꞌtimīn?
49

 Palaj tunca Jesús 
cāmacahuanilh īꞌscujnuꞌnīꞌn ē 
huanli:
―Tzamāꞌ ūꞌtunuꞌn quintzīꞌ ē 

quintāꞌtimīn. 50
 Ixlīpōꞌktucaꞌn tī 

natatlahua tū lacasquiꞌn quinTātaꞌ 
xalaꞌ nac aꞌkapūn, ūꞌtunuꞌn 
quintāꞌtimīn ē quintzīꞌ.

Chaꞌnānaꞌ 
Mr. 4:1‑9; Lc. 8:4‑8

13  Huāꞌmāꞌ quilhtamacuj 
Jesús taxtulh nac chic ē 

aꞌlh na ixquilhtūn kaꞌtlaꞌ xcān. 
2

 Lhūhuaꞌ tachiꞌxcuhuīꞌt tatakēstokli 
jā ixuīꞌlh ē Jesús tojōlh aꞌktin nac 
barco ē tahuīꞌlh. Ixlīpōꞌktucaꞌn 
tachiꞌxcuhuīꞌt tatachokolh na 
ixquilhtūn xcān. 3 Palaj tunca 
cāhuanilh tū lītacaꞌtzīniꞌcan 
nacāmāsuꞌyuniꞌ. Chuntzaꞌ 
cāhuanilh:
―Ixuīꞌlh chāꞌtin chaꞌnānaꞌ ē 

taxtulh nachaꞌnānaꞌn. 4 Aꞌcxniꞌ 
ixmāꞌkaꞌhuaniꞌmāꞌlh ixlīchaꞌnat, 
makapitzīn tayujli nac tej. Tamilh 
spūnīꞌn ē tasacuaꞌlh. 5 Āꞌmakapitzīn 
tayujli nac cāꞌchihuixniꞌ jā jā 
pūlhmāꞌn tiꞌyaꞌt. Palaj puꞌnli huāꞌmāꞌ 
līchaꞌnat ixpālacata jā pūlhmāꞌn 
tiꞌyaꞌt. 6 Aꞌcxniꞌ chiꞌchiniꞌlh, 
xapaꞌlhmaꞌ scācli ē jāla tāꞌcnūlh 
ixtankēxēꞌk ē xnekli. 7 Āꞌmakapitzīn 

līchaꞌnat huampala tayujli nac 
cāꞌlhtucūꞌn. Lhtucuꞌ tastacli ē 
tamāꞌktzīꞌlh. 8 Āꞌmakapitzīn 
līchaꞌnat tayujli jā tze nac tiꞌyaꞌt ē 
māstāꞌlh ixtahuaꞌcaꞌt. Makapitzīn 
līchaꞌnat tamāstāꞌlh aꞌktin 
ciento ē āꞌmakapitzīn tamāstāꞌlh 
tuꞌtumpuꞌxam ē āꞌmakapitzīn 
tamāstāꞌlh puꞌxamacāuj. 9 Palh 
kexpaꞌtnīꞌtaꞌntit, cuenta catlahuaꞌtit 

―huanli Jesús.

Jesús māsuꞌyulh tū lītacaꞌtzīniꞌcan 
Mr. 4:10‑12; Lc. 8:9‑10

10
 Palaj tunca īꞌscujnuꞌnīꞌn 

talaktalacatzunaꞌjīlh Jesús ē 
takelhasquiꞌnīlh:
―¿Tū ixpālacata pōꞌktu 

quilhtamacuj cālīmāsuꞌyuniꞌyaꞌ 
tachiꞌxcuhuīꞌt tū lītacaꞌtzīniꞌcan?

11
 Jesús cākelhtīlh:

―Dios cāmāsuꞌyuniꞌnīꞌtaꞌn 
huiꞌxinaꞌn tū tatzēꞌknīꞌt ixpālacata 
chī nala ixlīmāpaꞌksīn Dios. Xlacaꞌn 
jāla catitacaꞌtzīlh. 12

 Tī nataꞌaꞌkaꞌīꞌ, 
xlacaꞌn natascaꞌta ē chuntzaꞌ 
natakexmata ē āꞌchulāꞌ nataꞌaꞌkaꞌīꞌ. 
Tī jā taꞌaꞌkaꞌīꞌcuꞌtun, xlacaꞌn jā 
catitascaꞌtli ē natapātzaꞌnkā tū 
ixtacaꞌtzī. 13

 Ūꞌtzaꞌ iccālīmāsuꞌyuniꞌ 
tū lītacaꞌtzīniꞌcan. Masqui xlacaꞌn 
talaktzīꞌn, jā tacaꞌtzī tū huanicuꞌtun 
tū talaktzīꞌn. Ē masqui takexmata, 
jā tacaꞌtzī tū huanicuꞌtun. 
14

 Chuntzaꞌ xlacaꞌn tamākentaxtū 
chuntzaꞌ chī huanli profeta Isaías jā 
tzoꞌkli chuntzaꞌ:

Ixlīcānaꞌ masqui nakexpaꞌtāꞌtit, 
jā caticaꞌtzīꞌtit.

Masqui nalaktzīꞌnāꞌtit, jā cuenta 
catitlahuaꞌtit.

 15 Tachiꞌxcuhuīꞌt huaꞌchi jā 
takaꞌlhī ixtalacapāstacniꞌcaꞌn 

ē cāꞌaꞌkachiꞌpacan ē 
cālakachiꞌpacan.

Chuntzaꞌ jā catitalacahuānaꞌlh 
ē jā catitakexmatli ē 
jāla catitalakpalīlh 
ixtalacapāstacniꞌcaꞌn.

Quit xaꞌiccāmātzaꞌnkēnaꞌniꞌlh ē 
xaꞌiccāmātzeyīlh.

Chuntzaꞌ tzoꞌkli Isaías chī Dios 
huanli.

16
 Jesús chihuīnaꞌmpālh:

―Līpāxuhuaꞌyāꞌtit ixpālacata 
tzē lacahuānaꞌnāꞌtit ē tzē 
kexpaꞌtāꞌtit ē nā tzē nacaꞌtzīyāꞌtit. 
17

 Ixlīcānaꞌ tū iccāhuaniyān. 
Tzamāꞌ tū laktzīꞌmpāꞌnaꞌntit, 
ūꞌtzaꞌ ixtalaktzīꞌncuꞌtun lhūhuaꞌ 
aꞌkchihuīnaꞌnīꞌn ē lhūhuaꞌ tzeya 
chiꞌxcuhuīꞌn ē jā talaktzīꞌlh. Nā 
chuntzaꞌ tzamāꞌ tū huiꞌxinaꞌn 
kexpaꞌtāꞌtit, ūꞌtzaꞌ xlacaꞌn 
ixtakexmatcuꞌtun ē jā takexmatli.

Jesús cāhuanilh tū huanicuꞌtun tū 
līcaꞌtzīniꞌcan 

Mr. 4:13‑20; Lc. 8:11‑15
18

 Jesús cāhuanipālh:
―Chuhuaꞌj cakexpaꞌttit tū 

huanicuꞌtun tū līcaꞌtzīniꞌcan 
ixpālacata chaꞌnānaꞌ. 19

 Tī 
takexmata chī nala aꞌcxniꞌ Dios 
namāpaꞌksīniꞌn ē jā cuenta 
tatlahua, xlacaꞌn huaꞌchi 
līchaꞌnat tū yujli nac tej. Namin 
skāhuīꞌniꞌ ē nacāmāpātzaꞌnkēnī 
tū tascaꞌtli. 20

 Līchaꞌnat tū yujli 
nac cāꞌchihuixniꞌ, ūꞌtzaꞌ huaꞌchi 
tī takexmata ixtachihuīn Dios ē 
talakatī. 21

 Huāꞌmāꞌ līchaꞌnat jā 
ixkaꞌlhī pūlhmāꞌn ixtankēxēꞌk ē jā 
tāyaniꞌlh. Nā chuntzaꞌ tachiꞌxcuhuīꞌt 
tī jā tzej takexmata, xlacaꞌn jā 
makās tatāyaniꞌ. Aꞌcxniꞌ tapātī 

catūhuālh o cāputzastālaniꞌcan 
ixpālacata tū taꞌaꞌkaꞌīꞌlh, jātzaꞌ 
talakatī ē tamakxteka. 22

 Līchaꞌnat 
tū yujli nac cāꞌlhtucūꞌn, ūꞌtzaꞌ 
tasuꞌyu huaꞌchi tī takexmata ē 
tascaꞌta. Masqui takexmata, pōꞌktu 
talacapāstaca chī natalīhuāꞌyan 
ē chī lacricujnuꞌ natalīhuan. 
Ixlīpōꞌktu huāꞌmāꞌ cāmāmakchuyī 
ē jā cāmakxteka natalacapāstaca 
tū takexmatli. Jātzaꞌ tatasuꞌyu 
palh taꞌaꞌkaꞌīꞌ ē ūꞌtzaꞌ huāꞌmāꞌ 
huaꞌchi lhtucuꞌ tū cāmāꞌktzīꞌlh 
līchaꞌnat. 23

 Līchaꞌnat tū yujli 
jā xatze tiꞌyaꞌt, ūꞌtzaꞌ huaꞌchi 
tī takexmata xatze tachihuīn ē 
tzej tascaꞌtli. Tzej tatasuꞌyu palh 
taꞌaꞌkaꞌīꞌ. Ixlīpōꞌktucaꞌn takaꞌlhī tū 
natalīmakapāxuī Dios ē makapitzīn 
tzej tacaꞌtzī. Xlacaꞌn huaꞌchi 
līchaꞌnat tū māstāꞌlh aꞌktin ciento 
o tuꞌtumpuꞌxam o puꞌxamācauj 
ixtahuaꞌcaꞌt ―huanli Jesús.

Ixpālacata tū jā xatze līchaꞌnat
24

 Jesús cāhuanipālh tū 
līcaꞌtzīniꞌcan:
―Chī Dios māpaꞌksīniꞌnkōꞌ 

nala huaꞌchi aꞌcxniꞌ chāꞌtin 
chiꞌxcuꞌ chaꞌnli līchaꞌnat 
na ixcāꞌtacuxtu. 25

 Aꞌktin 
cāꞌtzīꞌsniꞌ līhuan īꞌlhtatamāꞌlh 
chiꞌxcuꞌ, ixtāꞌlāquiclhlaktziꞌ 
quīmāꞌkaꞌhuaniꞌlh tū jā tze 
līchaꞌnat. 26

 Aꞌcxniꞌ īꞌstacmāꞌlhtzaꞌ 
tachaꞌnān aꞌcxniꞌ tasuꞌyulh tū jā 
tzeya tachaꞌnān. 27

 Palaj tunca 
talakmilh īꞌscujnuꞌnīꞌn chiꞌxcuꞌ ē 
takelhasquiꞌnīlh ixpatroncaꞌn: 

“¿Ē jā pōꞌktu xatze līchaꞌnat 
chaꞌnti na mincāꞌtacuxtu? ¿Chī 
līpuꞌnli huāꞌmāꞌ tū jā tzeya 
tachaꞌnān?” 28

 Ixtēcuꞌ cākelhtīlh: 

“Chāꞌtin quintāꞌlāquiclhlaktziꞌ 
quintlahuaniꞌlh huāꞌmāꞌ.” Palaj 
tunca tasācuaꞌn takelhasquiꞌnīlh: 

“¿Ē lacasquiꞌnaꞌ naꞌicaꞌnāuj 
naꞌiccātampuꞌlhuyāuj tū jā tze 
paꞌlhmaꞌ?” 29

 Xlaꞌ cākelhtīlh: “Eꞌē. 
Palhāsāꞌ nacātampuꞌlhuꞌyāꞌtit 
nā xatze tachaꞌnān. 30

 Xatze 
nacāmakxtekāuj lacxtim catastacli 
hasta aꞌcxniꞌ naꞌīꞌcan. Naꞌiccāhuani 
tasācuaꞌn tī nataꞌīꞌ palh pūla 
natataya tū jā tze paꞌlhmaꞌ ē 
natapāchīꞌ pixatunuꞌ nalhcuyucan. 
Āꞌlīstān nataꞌīꞌ xatze tachaꞌnān ē 
natamāquīꞌ na quimbodega.”

Xalīchaꞌnat mostaza 
Mr. 4:30‑32; Lc. 13:18‑19

31
 Jesús cāhuanipālh tū līcaꞌtzīniꞌcan:

―Chī natalīlhūhuaꞌn tī 
nataꞌaꞌkaꞌīꞌniꞌ Dios, ūꞌtzaꞌ nala 
huaꞌchi aꞌktin xalīchaꞌnat mostaza 
tū chaꞌnli chāꞌtin chiꞌxcuꞌ na ixtiꞌyaꞌt. 
32

 Huāꞌmāꞌ līchaꞌnat ixlīcānaꞌ āꞌchulāꞌ 
xamacstiꞌnaꞌj ē jā ixlīpōꞌktucaꞌn 
āꞌmakapitzīn līchaꞌnat. Aꞌcxniꞌ 
nastackōꞌ, kaꞌtlaꞌ nahuan hasta 
ixtāꞌchuntzaꞌ aꞌkatin quiꞌhuiꞌ. Spūnīꞌn 
natatlahua ixmāsekcaꞌn na ixpekenīꞌn.

Levadura 
Lc. 13:20‑21

33
 Jesús līmāsuꞌyupālh:

―Chī Dios nalīmāpaꞌksīniꞌn nala 
huaꞌchi levadura tū nalītlahua 
puscāt maktuꞌtun xatapūlhcān 
harina ē namakxteka hasta 
nalaklhtāyakōꞌ ixtasquit.

Jesús līmāsuꞌyulh tū līcaꞌtzīniꞌcan 
Mr. 4:33‑34

34
 Pōꞌktu huāꞌmāꞌ Jesús cāhuanilh 

tachiꞌxcuhuīꞌt ē cālītāꞌchihuīnaꞌnli 

tū līcaꞌtzīniꞌcan. Xmān chuntzaꞌ 
ixcāꞌtāꞌchihuīnaꞌn. 35

 Chuntzaꞌ 
tlahualh ē ūꞌtzaꞌ līmākentaxtūlh 
tū huanli profeta aꞌcxniꞌ tzoꞌkli 
huāꞌmāꞌ:

Naꞌiccālītāꞌchihuīnaꞌnān tū 
līcaꞌtzīniꞌcan; naꞌicuan 
catūhuālh tū tatzēꞌknīꞌt 
hasta aꞌcxniꞌ tzuculh tzamāꞌ 
cāꞌquilhtamacuj.

Jesús māsuꞌyulh ixpālacata 
jā tze līchaꞌnat

36
 Xlītzaꞌla Jesús cāmakxtekli 

tachiꞌxcuhuīꞌt ē xlaꞌ tanūlh nac chic. 
Īꞌscujnuꞌnīꞌn talaktalacatzunaꞌjīlh ē 
tahuanilh:
―Caquilāhuaniuj tū huanicuꞌtun 

tū līcaꞌtzīniꞌcan ixpālacata jā tzeya 
līchaꞌnat.

37
 Palaj tunca Jesús cāhuanilh:

―Tī chaꞌnli xatze līchaꞌnat, 
ūꞌtzaꞌ Chiꞌxcuꞌ xalaꞌ Tālhmāꞌn. 
38

 Ixcāꞌtacuxtu, ūꞌtzaꞌ tzamāꞌ 
cāꞌquilhtamacuj. Xatze līchaꞌnat 
huaꞌchi xlacaꞌn tī tāꞌtapaꞌksī 
Dios. Tū jā tze līchaꞌnat huaꞌchi 
xlacaꞌn tī tāꞌtapaꞌksī skāhuīꞌniꞌ. 
39

 Ixtāꞌlāquiclhlaktziꞌ patrón tī 
māꞌkahuanīlh jā xatze līchaꞌnat, 
ūꞌtzaꞌ skāhuīꞌniꞌ. Aꞌcxniꞌ īꞌcan, 
ūꞌtzaꞌ huanicuꞌtun aꞌcxniꞌ nasputa 
tzamāꞌ cāꞌquilhtamacuj. Tasācuaꞌn 
tī nataꞌīꞌ paꞌlhmaꞌ, ūꞌtunuꞌn ángeles. 
40

 Chuntzaꞌ chī nacātayacan jā 
tzeya paꞌlhmaꞌ ē nacālhcuyucan, 
chu lacxtim naꞌaꞌkspula aꞌcxniꞌ 
nasputa tzamāꞌ cāꞌquilhtamacuj. 
41

 Chiꞌxcuꞌ xalaꞌ Tālhmāꞌn 
nacāmāpaꞌksī ixángeles nacātaya 
ixlīpōꞌktucaꞌn tī tatlahua tū jā tze 
ē ixlīpōꞌktucaꞌn tī tamāsuꞌyuniꞌ 
āꞌmakapitzīn natatlahua tū jā tze. 

Nacāmāxtukōꞌ jā xlaꞌ māpaꞌksīniꞌn 
42

 ē nacāmānū jā nacālhcuyucan. 
Aꞌntzaꞌ natacalhuan ē natalāxca 
ixtatzancaꞌn. 43

 Xlacaꞌn tī tatlahua 
ixlīmāpaꞌksīn Dios, xlacaꞌn 
natatasuꞌyu jā Dios māpaꞌksīniꞌnkōꞌ. 
Tzēhuanīꞌt natatasuꞌyu huaꞌchi 
aꞌcxniꞌ xkaka chiꞌchiniꞌ. Palh 
kexpaꞌtāꞌtit, cuenta catlahuaꞌtit ―
huanli Jesús.

Tū līcaꞌtzīniꞌcan ixpālacata 
tumīn tū ixmāꞌcnūcanīꞌt

44
 Jesús cāhuanipālh:

―Tachihuīn ixpālacata 
chī Dios māpaꞌksīniꞌnkōꞌ tzē 
nalīmālakchāꞌnīcan lhūhuaꞌ tumīn 
tū māꞌcnūcanīꞌt nac tiꞌyaꞌt. Namin 
chāꞌtin chiꞌxcuꞌ ē namacla huāꞌmāꞌ 
tumīn. Xlaꞌ namāꞌcnūpala jā 
ixuīꞌlh. Līpāxuhua naꞌaꞌn nastāꞌkōꞌ 
ixlīpōꞌktu tū kaꞌlhī ē natamāhua 
huāꞌmāꞌ tiꞌyaꞌt jā māꞌcnūca tumīn.

Tū līcaꞌtzīniꞌcan ixpālacata 
perla tū tapalaxlaꞌ

45
 Jesús cāhuanipālh:

―Nā tachihuīn ixpālacata chī 
Dios māpaꞌksīniꞌnkōꞌ, ūꞌtzaꞌ huaꞌchi 
chāꞌtin tamāhuanaꞌ tī cāputzatēlha 
chihuix xalactze tū huanican perlas. 
46

 Aꞌcxniꞌ namacla aꞌktin tū xatze ē 
tapalaxlaꞌ, ē nastāꞌkōꞌ ixlīpōꞌktu tū 
kaꞌlhī ē naꞌaꞌn natamāhua tzamāꞌ 
perla.

Tū līcaꞌtzīniꞌcan ixpālacata 
pūtayan tū pūchiꞌpacan squīꞌtiꞌ

47
 Jesús cāhuanipālh:

―Nā chī Dios māpaꞌksīniꞌnkōꞌ 
ūꞌtzaꞌ huaꞌchi aꞌktin pūtayan 
tū pūchiꞌpacan squīꞌtiꞌ ē tū 
mojōcan nac mar ē nacāmācutū 

kempālhūhuaꞌ squīꞌtiꞌ. 48
 Aꞌcxniꞌ 

tzuma pūtayan, chiꞌpanaꞌnīꞌn 
squīꞌtiꞌ natalēꞌn na ixquilhtūn 
mar ē aꞌntzaꞌ natatahuiꞌla 
natalacsaca squīꞌtiꞌ. Xatze squīꞌtiꞌ 
nacāmojōcan nac morralh ē 
tū jā xatze, nacāmakaꞌncan. 
49

 Chuntzaꞌ nala aꞌcxniꞌ nasputa 
tzamāꞌ cāꞌquilhtamacuj. Natataxtu 
ángeles ē nacālacmāxtu tī jā tze 
tachiꞌxcuhuīꞌt na ixlacpuꞌnaꞌiꞌtātcaꞌn 
xalactze. 50

 Jā tze tachiꞌxcuhuīꞌt 
nacāmānūcan jā nacālhcuyucan 
ē aꞌntzaꞌ natacalhuan ē natalāxca 
ixtatzancaꞌn ―huanli Jesús.

Xasāstiꞌ catūhuālh kaꞌlhī ixtapalh 
ē nā xamakāstzaꞌ kaꞌlhī ixtapalh
51

 Xlītzaꞌla Jesús cākelhasquiꞌnīlh:
―¿Ē kexpaꞌtāꞌtit ixlīpōꞌktu huāꞌmāꞌ 

tū iccāhuanin?
Xlacaꞌn takelhtīlh:
―Jē, Māpaꞌksīniꞌ, iccākexmatāuj.
52

 Palaj tunca cāhuanilh:
―Aꞌcxniꞌ chāꞌtin 

xamākelhtahuaꞌkēꞌniꞌ līmāpaꞌksīn 
quiscujniꞌ nahuan, xlaꞌ nala huaꞌchi 
chāꞌtin ixtēcuꞌ chic. Ē huāꞌmāꞌ 
chiꞌxcuꞌ kaꞌlhī lhūhuaꞌ tū tapalaxlaꞌ 
ē aꞌcxniꞌ minīꞌniꞌ namāxtu 
catūhuālh xalaꞌ makāstzaꞌ ē aꞌcxniꞌ 
minīꞌniꞌ namāxtu catūhuālh 
tū sāstiꞌcus. Chuntzaꞌ natlahua 
xamākelhtahuaꞌkēꞌniꞌ.

Jesús aꞌlh nac Nazaret 
Mr. 6:1‑6; Lc. 4:16‑30

53
 Aꞌcxniꞌ Jesús cāhuanikōꞌlh 

ixlīpōꞌktucaꞌn tū līcaꞌtzīniꞌcan, aꞌlh 
āꞌlacatin 54

 ē chāꞌlh nac Nazaret 
jā stacli. Aꞌntzaꞌ ixmāsuꞌyu 
na ixtemplocaꞌn israelitas. 

Tī takexmatli talīꞌaꞌcnīlh ē 
talāhuanilh:
―Huāꞌmāꞌ chiꞌxcuꞌ, ¿jāchu scaꞌtli 

huāꞌmāꞌ talacapāstacniꞌ? ¿Chī 
tzē cālītlahua tzamāꞌ līꞌaꞌcnīn? 
55

 Ūꞌtzaꞌ huāꞌmāꞌ ixkaꞌhuaꞌcha 
xuacnaꞌ ē nā María ixtzīꞌ. Ixtāꞌtimīn 
cāhuanican Jacobo ē José ē Simón 
ē Judas. 56

 Ixlīpōꞌktucaꞌn ixtāꞌtimīn 
xapuscan nā huāꞌtzāꞌ tahuiꞌlānaꞌlh 
na quincāꞌlacchicniꞌcaꞌn. ¿Jāchu 
scaꞌtli ixlīpōꞌktu huāꞌmāꞌ?

57
 Ūꞌtzaꞌ talīsītzīꞌlh ē talakmakaꞌlh 

Jesús. Xlaꞌ cāhuanilh:
―Chāꞌtin aꞌkchihuīnaꞌ 

nalakachiꞌxcuhuīꞌcan 
calhāxcuhuālh jā naꞌaꞌn. 
Xmān xalanīꞌn na ixchic ē 
xalanīꞌn na ixcāꞌlacchicniꞌ jā 
talakachiꞌxcuhuīꞌcuꞌtun.

58
 Aꞌntzaꞌ na ixcāꞌlacchicniꞌ jā 

taꞌaꞌkaꞌīꞌlh ē ūꞌtzaꞌ Jesús jā lhūhuaꞌ 
lītlahualh līꞌaꞌcnīn.

Chī nīlh Juan Māꞌkpaxīniꞌ 
Mr. 6:14‑29; Lc. 9:7‑9

14  Tzamāꞌ quilhtamacuj 
Herodes gobernador 

ixuanīꞌt nac estado Galilea. 
Mācaꞌtzīnīca ixpālacata Jesús. 
2

 Herodes cāhuanilh ixtāꞌscujnuꞌnīꞌn:
―Ūꞌtzaꞌ huāꞌmāꞌ Juan 

Māꞌkpaxīniꞌ. Lacastālancuanaꞌnīꞌt 
ixlacpuꞌnaꞌiꞌtātcaꞌn nīnīꞌn. Ūꞌtzaꞌ 
līkaꞌlhī lītliꞌhuiꞌqui tū lītlahua 
līꞌaꞌcnīn.

3
 Herodes ixmāstāꞌnīꞌt līmāpaꞌksīn 

cachiꞌpaca Juan ē calēꞌnca nac 
pūlāchīꞌn nachīꞌcan. Māchiꞌnīniꞌlh 
ixpālacata Herodías tī ixpuscāt 
ixtāꞌtin Felipe ixuanīꞌt. 4 Juan 
ixuanimāꞌlh Herodes:

―Jā minīꞌniꞌ chī līꞌpinaꞌ Herodías 
huaꞌchi mimpuscāt.

5
 Masqui Herodes ixmaknīcuꞌtun 

Juan, cājicuaꞌniꞌlh tachiꞌxcuhuīꞌt. 
Xlacaꞌn tapuhuanli Juan 
ixaꞌkchihuīnaꞌ Dios ixuanīꞌt.

6
 Aꞌcxniꞌ Herodes lakchāꞌlh ixcāꞌta, 

tlahualh cāꞌtaniꞌ. Ixtzuꞌmaꞌjāt 
Herodías tlīlh na ixlacatīncaꞌn tī 
ixcāꞌinvitarlīcanīꞌt. Līmakapāxuīlh 
Herodes 7 ē xlaꞌ huanilh ixmaxquīꞌlh 
tzuꞌmaꞌjāt catūxcuhuālh tū 
nasquiꞌniꞌ. 8 Palaj tunca xatzīꞌ 
maxquīꞌlh talacapāstacniꞌ ē 
tzuꞌmaꞌjāt squiꞌniꞌlh Herodes 
chuntzaꞌ:
―Caquimaꞌxquiꞌ chuhuaꞌj ixaꞌkxāk 

Juan Māꞌkpaxīniꞌ. Calīꞌtaꞌ aꞌktin nac 
pulātu.

9
 Ūꞌtzaꞌ līlīpuhuanli Herodes 

chī ixmālacnūniꞌnīꞌt tzuꞌmaꞌjāt. 
Tī ixcāꞌinvitarlīcanīꞌt takexmatli 
tū ixuanicanīꞌt, ē ūꞌtzaꞌ jātzaꞌ la 
lakpalīlh ixtachihuīn. Herodes 
māpaꞌksīniꞌlh camaxquīꞌca. 
10

 Chuntzaꞌ macāꞌlh līmāpaꞌksīn 
nac pūlāchīꞌn ē māmāyujūnīniꞌlh 
ixaꞌkxāk Juan. 11

 Palaj tunca 
līminca aꞌkxāk aꞌktin nac pulātu 
ē maxquīꞌca tzuꞌmaꞌjāt ē xlaꞌ 
maxquīꞌlh ixtzīꞌ.

12
 Palaj tunca tamilh īꞌscujnuꞌnīꞌn 

Juan ē talēꞌlh ixmacniꞌ ē 
tamāꞌcnūlh. Āꞌlīstān taꞌaꞌlh 
tamācaꞌtzīnī Jesús.

Jesús cāmāhuīꞌlh aꞌkquitzis mil 
chiꞌxcuhuīꞌn 

Mr. 6:30‑44; Lc. 9:10‑17; Jn. 6:1‑14
13

 Aꞌcxniꞌ mācaꞌtzīnīca Jesús, 
xlaꞌ tojōlh aꞌktin nac barco ē aꞌlh 
ixtuntacut nac xcān jā jā tī ixaꞌnan. 
Aꞌcxniꞌ caꞌtzīca jā ixaꞌmāꞌlh, 

lhūhuaꞌ tachiꞌxcuhuīꞌt tataxtulh 
na ixcāꞌlacchicniꞌ ē tastālaniꞌlh 
catujan na ixquilhtūn xcān. 
14

 Aꞌcxniꞌ Jesús taxtulh nac barco, 
cālaktzīꞌlh lhūhuaꞌ tachiꞌxcuhuīꞌt 
ē cālakalhuꞌmanli. Cāmātzeyīlh 
taꞌjatatlanīꞌn tī ixcālīminiꞌcanīꞌt.

15
 Aꞌcxniꞌ īꞌsmalankaꞌnamāꞌlhtzaꞌ, 

īꞌscujnuꞌnīꞌn Jesús talakmilh ē 
tahuanilh:
―Kōtanūtzaꞌ ē huāꞌtzāꞌ jā 

nac cāꞌlacchicniꞌ. Cacāmacapi 
tachiꞌxcuhuīꞌt nataꞌaꞌn 
natatamāhua ixlīhuaꞌcaꞌn nac 
cāꞌlacchicniꞌ.

16
 Jesús cākelhtīlh:

―Jā ixlacasquiꞌnca nataꞌaꞌn; 
cacāmāhuīꞌtit huiꞌxinaꞌn.

17
 Xlacaꞌn tahuanilh:

―Quinaꞌn jā tū ickaꞌlhīyāuj 
xmān macquitzis pāntzīn ē tantuꞌ 
squīꞌtiꞌ.

18
 Jesús cāhuanilh:

―Cacālīꞌtaꞌntit.
19

 Palaj tunca cāmāpaꞌksīlh 
catatahuiꞌlalh tachiꞌxcuhuīꞌt 
nac cāꞌseketniꞌ. Palaj tunca 
Jesús cātayalh macquitzis 
pāntzīn ē tantuꞌ squīꞌtiꞌ ē 
talacayāhualh nac aꞌkapūn ē 
maxquīꞌlh tapāxcatcaꞌtzīn Dios. 
Cācheꞌkeniꞌlh pāntzīn ē squīꞌtiꞌ ē 
cāmaxquīꞌlh īꞌscujnuꞌnīꞌn. Xlacaꞌn 
tamāpitzilh na ixpuꞌnancaꞌn 
tachiꞌxcuhuīꞌt. 20

 Ixlīpōꞌktucaꞌn 
tachiꞌxcuhuīꞌt tahuāꞌyalh ē 
takaꞌsli. Aꞌcxniꞌ tahuāꞌyankōꞌlh, 
scujnuꞌnīꞌn tamākēstokli lhūhuaꞌ 
xalacpītzun hasta tatzumalh 
pācāujtuꞌ chāꞌxta tū quītāxtūlh. 
21

 Chiꞌxcuhuīꞌn tī tahuāꞌyalh 
xlacaꞌn aꞌkquitzis mil ē nā 
tahuāꞌyalh puscan ē lacstīn.

Jesús kelhtlāꞌhuanli na ixkelhniꞌ 
xcān 

Mr. 6:45‑52; Jn. 6:16‑21
22

 Xlītzaꞌla Jesús cāhuanilh 
īꞌscujnuꞌnīꞌn catatojōlh nac barco 
ē catapūlaniꞌlh ixtuntacut nac mar. 
Xlaꞌ ixcāmacāꞌmāꞌlh tachiꞌxcuhuīꞌt. 
23

 Aꞌcxniꞌ ixcāmacāꞌnkōꞌnīꞌt, Jesús 
ixlīmān tāꞌcxtunuꞌlh nac sipej 
naꞌorarlīniꞌ Dios. Aꞌcxniꞌ tzīꞌsuanli, 
ixlīmān ixuīꞌlh aꞌntzaꞌ 24

 līhuan 
īꞌscujnuꞌnīꞌn ixtatētaxtumāꞌnalh nac 
xcān nac barco. Ūꞌnulh ē ixpuput 
mar ixtatāꞌkayāhuamāꞌnalh ē 
tasnoꞌkli barco. 25

 Aꞌcxniꞌ xkakalh, 
Jesús ixcālaktalacatzunaꞌjītēlha 
xlacaꞌn. Ixkelhtlāꞌhuantēlha xcān. 
26

 Aꞌcxniꞌ scujnuꞌnīꞌn talaktzīꞌlh 
chāꞌtin tī ixkelhtlāꞌhuantēlha xcān, 
cāmekēꞌklhalh ē tajicuaꞌniꞌlh ē 
palhaꞌ tahuanli:
―¡Lakachuyayāuj!
27

 Jesús cāhuanilh:
―Catahuixcāniꞌtit ē jā cajicuaꞌntit. 

Quit tī icmimāꞌlh.
28

 Palaj tunca Pedro huanilh:
―Māpaꞌksīniꞌ, palh ixlīcānaꞌ huiꞌx, 

caquihuaꞌniꞌ ē naꞌickelhtlāꞌhuan 
xcān naꞌiclakapāxtokān.

29
 Jesús huanilh:

―Cataꞌt.
Palaj tunca Pedro tacutli nac 

barco ē tzuculh kelhtlāꞌhuan xcān 
nalakapāxtoka Jesús. 30

 Aꞌcxniꞌ 
makcaꞌtzīlh palhaꞌ ūꞌniꞌ, jicuaꞌnli ē 
tzuculh tāꞌcnū ē palhaꞌ huanli:
―¡Caquimakapūtaxtu, 

Māpaꞌksīniꞌ!
31

 Palaj tunca Jesús macachiꞌpalh 
ē huanilh:
―Xmān macstiꞌnaꞌj aꞌkaꞌīꞌyaꞌ. ¿Tū 

ixpālacata jā quilīpāhuaꞌnaꞌ?

32
 Aꞌcxniꞌ xlacaꞌn tatojōlh nac 

barco, caꞌcs lalh ūꞌniꞌ. 33
 Palaj 

tunca xlacaꞌn tī ixtahuiꞌlānaꞌlh nac 
barco talaktaquilhpūtalh Jesús ē 
tahuanilh:
―Ixlīcānaꞌ huiꞌx īꞌSkaꞌtaꞌ Dios.

Jesús cāmātzeyīlh taꞌjatatlanīꞌn 
xalanīꞌn nac cāꞌlacchicniꞌ Genesaret 

Mr. 6:53‑56
34

 Taꞌaꞌlh ixtuntacut nac xcān ē 
tachāꞌlh nac tiꞌyaꞌt jā huanican 
Genesaret. 35

 Aꞌcxniꞌ tachiꞌxcuhuīꞌt 
xalanīꞌn aꞌntzaꞌ talakapasli Jesús, 
tamācaꞌtzīnīniꞌlh calhāxcuhuālh 
nac tzamāꞌ tiꞌyaꞌt. Cālīminiꞌca 
lhūhuaꞌ taꞌjatatlanīꞌn jā ixuīꞌlh 
Jesús. 36

 Tasquiꞌniꞌlh cāmakxtekli 
xmān ixtaxaꞌmalh ixtampān 
ixluꞌxuꞌ. Tatzeyalh ixlīpōꞌktucaꞌn tī 
taxaꞌmalh.

Tū cālactlahua chiꞌxcuhuīꞌn 
Mr. 7:1‑23

15  Palaj tunca 
makapitzīn fariseos 

ē xamākelhtahuaꞌkēꞌniꞌnīꞌn 
līmāpaꞌksīn talaktalacatzunaꞌjīlh 
Jesús. Ixtaminīꞌtaꞌnchaꞌ cāꞌlacchicniꞌ 
Jerusalén ē takelhasquiꞌnīlh:

2
 ―Miscujnuꞌnīꞌn, ¿tū ixpālacata 

jā takexmatniꞌ ixtahuiꞌlatcaꞌn 
quinapapanaꞌcaꞌn? Jā 
tamakachaꞌkaꞌn chī ixlacasquiꞌnca 
aꞌcxniꞌ natahuāꞌyan.

3
 Jesús cākelhasquiꞌnīlh:

―Nā huiꞌxinaꞌn, ¿tū ixpālacata 
mākēnūꞌyāꞌtit ixlīmāpaꞌksīn 
Dios nacāmākentaxtūyāꞌtit 
mintahuiꞌlatcaꞌn? 4 Dios huanli: 

“Cacālakachiꞌxcuhuiꞌ mintātaꞌ ē 
mintzīꞌ.” Nā huanli: “Camaknīca 
tī cachīhuālh huani ixtātaꞌ o 

ixtzīꞌ.” 5 Huiꞌxinaꞌn xtum huaꞌnāꞌtit. 
Huiꞌxinaꞌn māsuꞌyuꞌyāꞌtit 
palh chāꞌtin chiꞌxcuꞌ tzē 
nahuani ixtātaꞌ o ixtzīꞌ: “Jāla 
icmaktāyayān. Ixlīpōꞌktu tū 
ickaꞌlhī icmālacnūniꞌnīꞌttzaꞌ Dios.” 
6

 Huiꞌxinaꞌn māsuꞌyuꞌyāꞌtit palh 
chāꞌtin chuntzaꞌ nahuan, jātzaꞌ 
ixlacasquiꞌnca xlaꞌ namaktāya 
ixtātaꞌ o ixtzīꞌ. Chuntzaꞌ huiꞌxinaꞌn 
mākēnuꞌyāꞌtit ixlīmāpaꞌksīn Dios 
ē māsuꞌyuyāꞌtit ixlacasquiꞌnca 
namākentaxtūcan mintahuiꞌlatcaꞌn. 
7

 ¡Tlahuaꞌpāꞌnaꞌntit aꞌktuꞌ 
milacancaꞌn! Ixlīcānaꞌ chī 
cālīchihuīnaꞌniꞌ huiꞌxinaꞌn profeta 
Isaías aꞌcxniꞌ tzoꞌkli huāꞌmāꞌ:
 8 Tzamāꞌ tachiꞌxcuhuīꞌt xmān 

tahuan quintalakachiꞌxcuhuīꞌ.
Jā talacapāstaca tū 

iccālīmāpaꞌksīlh.
 9 Jā tū līmacuan chī 

quilaktaquilhpūta.
Tū tamāsuꞌyu, ūꞌtzaꞌ xmān 

ixtalacapāstacniꞌcaꞌn 
chiꞌxcuhuīꞌn.

Chuntzaꞌ tzoꞌkli Isaías chī huanli 
Dios.

10
 Palaj tunca Jesús cātaꞌsatīnīlh 

tachiꞌxcuhuīꞌt ē cāhuanilh:
―Caquilākexmatniꞌuj ē cacaꞌtzītit: 

11
 Jā ūꞌtzaꞌ tū naquilhtanū chiꞌxcuꞌ 

ē chuntzaꞌ nalīkaꞌlhī ixcuenta. Tū 
jā tze tachihuīn tū naquilhtaxtu 
chiꞌxcuꞌ, ūꞌtzaꞌ nalīkaꞌlhī ixcuenta.

12
 Palaj tunca īꞌscujnuꞌnīꞌn 

talaktalacatzunaꞌjīlh ē tahuanilh 
Jesús:
―¿Ē caꞌtzīyaꞌ palh 

cālīmakasītzīꞌyaꞌ fariseos chī 
huaꞌnaꞌ?

13
 Xlaꞌ cākelhtīlh:

―Catūxcuhuālh līchaꞌnat tū jā 
chaꞌnli quinTātaꞌ xalaꞌ nac aꞌkapūn, 
ūꞌtzaꞌ natampuꞌlhucan pōꞌktu 
ixtankēxēꞌk. 14

 Cacāmakxtektit 
fariseos. Xlacaꞌn huaꞌchi 
lakatzīꞌnīꞌn tī talēꞌn āꞌmakapitzīn 
lakatzīꞌnīꞌn. Palh chāꞌtin lakatzīꞌn 
napekechiꞌpalēꞌn ixtāꞌlakatzīꞌn, 
ixchāꞌtuꞌcaꞌn natatamakahuasa jā 
pulhucunuꞌncanīꞌt.

15
 Palaj tunca Pedro huanilh Jesús:

―Caquilāhuaniuj tū huanicuꞌtun 
huāꞌmāꞌ tū huanti.

16
 Jesús huanilh:

―¿Ē jā kexpaꞌtāꞌtit nūn huiꞌxinaꞌn? 
17

 Caꞌtzīyāꞌtit catūxcuhuālh tū 
naquincāquilhtanūyān, ūꞌtzaꞌ 
natojō na quimpūlacniꞌcaꞌn ē 
āꞌlīstān nataxtu. 18

 Tachihuīn 
tū naquincāquilhtaxtuyān, 
ūꞌtzaꞌ tū lacapāstacnīꞌtauj pūla. 
Ūꞌtzaꞌ nalītasuꞌyu palh tze 
quinaꞌn o jā tze. 19

 Chuntzaꞌ chī 
lacapāstacnaꞌn chiꞌxcuꞌ, chuntzaꞌ 
natlahua: namaknīniꞌn, o nakaꞌlhī 
ixtāꞌlāpāxquīꞌn, o nakaꞌlhānaꞌn, o 
naꞌaꞌkskāhuīꞌnin, o naꞌaꞌksaꞌnīniꞌn. 
20

 Pōꞌktu tzamāꞌ tū jā tze tū tlahua, 
ūꞌtzaꞌ nalactlahua chiꞌxcuꞌ. Palh 
nahuāꞌyan aꞌcxniꞌ jā macachaꞌkaꞌnīꞌt 
chuntzaꞌ chī ixtahuiꞌlatcaꞌn Fariseos, 
ūꞌtzaꞌ jātū huanicuꞌtun.

Puscāt xaminiꞌ aꞌkaꞌīꞌlh Jesús 
Mr. 7:24‑30

21
 Jesús taxtulh aꞌntzaꞌ ē aꞌlh 

āꞌlacatin jā tahuiꞌlānaꞌlh aꞌktuꞌ 
cāꞌlacchicniꞌ tū huanican Tiro ē 
Sidón. 22

 Ixuiꞌlachaꞌ chāꞌtin puscāt 
xalaꞌ nac tzamāꞌ tiꞌyaꞌt jā huanican 
Canaán. Xlaꞌ jā israelita ixuanīꞌt. 
Lakmilh Jesús ē huanilh:

―Māpaꞌksīniꞌ, huiꞌx īꞌxūꞌnātāꞌnat 
David tī xaꞌickaꞌlhīmāꞌnauj; 
caquilakalhuꞌmaꞌnti. Quintzuꞌmaꞌjāt 
kaꞌlhī jā tzeya ūꞌniꞌ ē palhaꞌ pātīniꞌn.

23
 Jesús jā tū līkelhtīlh. Palaj 

tunca tamilh īꞌscujnuꞌnīꞌn ē 
tahuanilh:
―Tzamāꞌ puscāt quincāstālaniꞌyān 

ē taꞌsatēlha. Camaꞌcapi aꞌjnanuꞌ.
24

 Palaj tunca Jesús huanli:
―Dios quimacaminīꞌt 

naꞌiccāmakapūtaxtū xmān tī 
israelitas.

25
 Puscāt laktalacatzunaꞌjīlh ē 

tatzokostaniꞌlh Jesús ē huanilh:
―¡Māpaꞌksīniꞌ, caquimaktāyaꞌ!
26

 Jesús kelhtīlh:
―Jā minīꞌniꞌ maktīcan 

ixpāntzīncaꞌn lacstīn ē 
nacāmaxquīꞌcan līchichīn. (Chuntzaꞌ 
huanilh ixpālacata israelitas jā 
ixtalakachiꞌxcuhuīꞌ tī jā israelitas ē 
ixcāmāpācuhuī chichīn.)

27
 Xlaꞌ huanilh:

―Jē, ixlīcānaꞌ, Māpaꞌksīniꞌ. 
Masqui iccaꞌtzītzaꞌ, chichīn tzē 
natasacuaꞌ tū nayuja na ixmesa 
ixtēcuꞌcaꞌn.

28
 Palaj tunca Jesús kelhtīlh:

―Tzej aꞌkaꞌīꞌyaꞌ, puscāt. Calalh chī 
quisquiꞌniꞌyaꞌ.

Tzamāꞌ puntzunaꞌ palaj tunca 
tzeyanli ixtzuꞌmaꞌjāt.

Jesús cāmātzeyīlh 
lhūhuaꞌ taꞌjatatlanīꞌn

29
 Jesús taxtulh aꞌntzaꞌ ē tētaxtulh 

ixquilhtūn lago Galilea. Āꞌlīstān 
tāꞌcxtunuꞌlh nac sipej ē aꞌntzaꞌ 
tahuīꞌlh. 30

 Līlhūhuaꞌ tachāꞌlh jā 
ixuīꞌlh ē talīminiꞌlh lūꞌntūꞌnunīꞌn ē 
lakatzīꞌnīꞌn ē tī kōꞌkoꞌn ixtahuanīꞌt 
ē tī macastuntuꞌluꞌn ixtahuanīꞌt ē 

lhūhuaꞌ āꞌmakapitzīn taꞌjatatlanīꞌn. 
Cāmāpīꞌca nac tiꞌyaꞌt lacatzunaꞌj 
ixtujan Jesús ē xlaꞌ cāmātzeyīlh 
ixlīpōꞌktucaꞌn. 31

 Tachiꞌxcuhuīꞌt 
talīꞌaꞌcnīlh chī tachihuīnaꞌnli tī 
kōꞌkoꞌ ixtahuanīꞌt ē chī tze tahuanli 
ixmacancaꞌn macastuntuꞌ. Ē tī 
ixtalūꞌntūꞌnunīꞌt tzej tatlāꞌhuanli ē 
lakatzīꞌnīꞌn talacahuānaꞌlh. Ūꞌtzaꞌ 
talīꞌaꞌcnīlh tachiꞌxcuhuīꞌt. Tatzuculh 
tamakapāxuī Dios tī ixDioscaꞌn 
israelitas.

Jesús cāmāhuīꞌlh aꞌktāꞌtiꞌ mil 
chiꞌxcuhuīꞌn 

Mr. 8:1‑10
32

 Palaj tunca Jesús cātaꞌsaniꞌlh 
īꞌscujnuꞌnīꞌn ē cāhuanilh:
―Iccālakalhuꞌman tachiꞌxcuhuīꞌt. 

Tuꞌtumaꞌjtzaꞌ quintatāꞌlahuiꞌlānaꞌlh 
huāꞌtzāꞌ ē jātzaꞌ takaꞌlhī tū 
tahuaꞌ. Palh naꞌiccāmacāꞌn na 
ixchiccaꞌn ē jā tahuāꞌyanīꞌt, palhāsāꞌ 
nataxlajuaꞌnan nac tej.

33
 Palaj tunca īꞌscujnuꞌnīꞌn 

tahuanilh:
―¿Chī nalīkaꞌlhīyāuj līhuaꞌt tū 

natalīkaꞌsa? Lhūhuaꞌ tachiꞌxcuhuīꞌt 
ē jā tī huīꞌlh huāꞌtzāꞌ.

34
 Jesús cākelhasquiꞌnīlh:

―¿Chī maclāꞌt pāntzīn 
kaꞌlhīꞌyāꞌtit?

Xlacaꞌn takelhtīlh:
―Mactojon ē makapitzīn xalacstīn 

squīꞌtiꞌ.
35

 Palaj tunca Jesús cāmāpaꞌksīlh 
catatahuiꞌlalh tachiꞌxcuhuīꞌt nac 
tiꞌyaꞌt. 36

 Xlaꞌ cātayalh mactojon 
pāntzīn ē squīꞌtiꞌ ē maxquīꞌlh 
tapāxcatcaꞌtzīn Dios. Palaj tunca 
cāmāpitziniꞌlh ē cāmaxquīꞌlh 
īꞌscujnuꞌnīꞌn ē xlacaꞌn cāmaxquīꞌlh 
tachiꞌxcuhuīꞌt. 37

 Ixlīpōꞌktucaꞌn 

tahuāꞌyalh ē talīkaꞌsli. Āꞌlīstān 
xalacpītzun tū taquītāxtūlh 
cāmātzumalh pātojon chāꞌxta. 38

 Tī 
tahuāꞌyalh, xlacaꞌn aꞌktāꞌtiꞌ mil 
chiꞌxcuhuīꞌn. Nā tahuāꞌyalh puscan 
ē lacstīn. 39

 Āꞌlīstān Jesús cāmacāꞌlh 
tachiꞌxcuhuīꞌt ē tojōlh nac barco ē 
aꞌlh nac aꞌktin tiꞌyaꞌt jā huanican 
Magdala.

Fariseos ē saduceos tasquiꞌnli līꞌaꞌcnīn 
Mr. 8:11‑13; Lc. 12:54‑56

16  Fariseos ē saduceos 
talakaꞌlh Jesús. 

Ixtalīlaktzīꞌncuꞌtun, ē tasquiꞌnli 
aꞌktin līꞌaꞌcnīn tū nalītasuꞌyu Jesús 
xalaꞌ nac aꞌkapūn. 2 Xlaꞌ cākelhtīlh:
―Aꞌcxniꞌ tāꞌcnūmāꞌlh chiꞌchiniꞌ 

huiꞌxinaꞌn huaꞌnāꞌtit: “Jā catimilh 
xcān ixpālacata tzuꞌtzoꞌko aꞌkapūn.” 
3

 Palh tziꞌsaj, huaꞌnāꞌtit: “Chuhuaꞌj 
namin xcān ixpālacata tzuꞌtzoꞌko 
aꞌkapūn ē pucsuīꞌlh.” ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! Tzē 
namālakchipiniꞌyāꞌtit palh namin 
xcān aꞌcxniꞌ laktzīꞌnāꞌtit aꞌkapūn. 
Masqui laktzīꞌnāꞌtit līꞌaꞌcnīn tū 
ictlahua, jā aꞌkaꞌīꞌniꞌyāꞌtit Dios 
quimacamilh. 4 Tachiꞌxcuhuīꞌt tī 
tahuiꞌlānaꞌlh chuhuaꞌj jā tze ē jā 
taꞌaꞌkaꞌīꞌ ē xlacaꞌn tasquiꞌn līꞌaꞌcnīn. 
Jā nacāmāsuꞌyuniꞌcan līꞌaꞌcnīn; 
xmān naquinaꞌkspula chuntzaꞌ chī 
aꞌkspulalh Jonás ―huanli Jesús.

Cāmakxtekli ē aꞌlh.

Jesús cāmāsuꞌyuniꞌlh īꞌscujnuꞌnīꞌn 
cuenta catatlahualh fariseos 

Mr. 8:14‑21
5

 Aꞌcxniꞌ scujnuꞌnīꞌn taꞌaꞌlh 
ixtuntacut nac xcān, jā talēꞌlh 
pāntzīn. Ixtapātzaꞌnkānīꞌt. 6 Palaj 
tunca Jesús cāhuanilh:

―Cuenta catlahuaꞌtit 
ixlevaduracaꞌn fariseos ē saduceos.

7
 Scujnuꞌnīꞌn talātāꞌchihuīnaꞌlh ē 

talāhuanilh:
―Chuntzaꞌ huanli ixpālacata jā 

līmiuj pāntzīn.
8

 Jesús ixcaꞌtzī tū 
ixtalāhuanimāꞌnalh ē chī xlacaꞌn 
jā ixtacaꞌtzī ixlīchihuīnaꞌmāꞌlh 
tū ixtamāsuꞌyu fariseos. Ūꞌtzaꞌ 
cālīhuanilh:
―¿Tū ixpālacata līꞌaꞌktuyunāꞌtit 

pāntzīn tū jā lītaꞌntit? ¡Xmān 
macstiꞌnaꞌj aꞌkaꞌīꞌyāꞌtit! 9 ¿Ē jānaꞌj 
caꞌtzīyāꞌtit? ¿Ē jātzaꞌ lacapāstacāꞌtit 
macquitzis pāntzīn tū iccāmāpitziniꞌlh 
aꞌkquitzis mil chiꞌxcuhuīꞌn? ¿Chī 
pālāꞌt chāꞌxta cālīmātzumatit 
xalacpītzun? 10

 Calacapāstactit 
mactojon pāntzīn tū iccāmāpitziniꞌlh 
aꞌktāꞌtiꞌ mil chiꞌxcuhuīꞌn. ¿Chī pālāꞌt 
chāꞌxta cālīmātzumatit xalacpītzun? 
11

 ¿Tū ixpālacata jā caꞌtzīyāꞌtit palh 
jā pāntzīn xaꞌiclīchihuīnaꞌmāꞌlh 
aꞌcxniꞌ iccāhuanin cuenta ixtlahuaꞌtit 
ixlevaduracaꞌn fariseos ē saduceos?

12
 Palaj tunca tacaꞌtzīlh Jesús jā 

ixcāhuaninīꞌt cuenta ixtatlahualh 
ixlevadura pāntzīn. Ixcāhuanicuꞌtun 
palh cuenta ixtatlahualh 
ixtamāsuꞌyuncaꞌn fariseos ē saduceos.

Pedro līmāsuꞌyulh Jesús ūꞌtzaꞌ Cristo 
Mr. 8:27‑30; Lc. 9:18‑21

13
 Aꞌcxniꞌ Jesús chāꞌlh jā huanican 

Cesarea Filipo, cākelhasquiꞌnīlh 
īꞌscujnuꞌnīꞌn:
―Tachiꞌxcuhuīꞌt, ¿chī tahuan 

quimpālacata quit tī Chiꞌxcuꞌ xalaꞌ 
Tālhmāꞌn?

14
 Xlacaꞌn takelhtīlh:

―Makapitzīn tahuan mat huiꞌx 
Juan Māꞌkpaxīniꞌ. Āꞌmakapitzīn 

tahuan mat huiꞌx Elías. 
Āꞌmakapitzīn tahuampala mat huiꞌx 
Jeremías o āꞌchāꞌtin aꞌkchihuīnaꞌ.

15
 Palaj tunca cākelhasquiꞌnīlh:

―Ē huiꞌxinaꞌn ¿chī huaꞌnāꞌtit tīchu 
quit?

16
 Palaj tunca Simón Pedro 

huanilh:
―Huiꞌx Cristo tī xaꞌickaꞌlhīmāꞌnauj 

ē īꞌSkaꞌtaꞌ Dios xaxlīcānaꞌ.
17

 Jesús kelhtīlh:
―Līpāxuhua huiꞌx, Simón 

ixkaꞌhuaꞌcha Jonás. Huāꞌmāꞌ 
talacapāstacniꞌ jā tamāsuꞌyuniꞌn 
chiꞌxcuhuīꞌn. Xmān Dios 
mācaꞌtzīnīn. 18

 Quit icuaniyān 
huiꞌx Pedro ē ūꞌtzaꞌ mintacuhuīniꞌ 
huanicuꞌtun “chihuix.” Huiꞌx nalayaꞌ 
huaꞌchi chihuix tū nalīmātzucucan 
quintemplo. Ixlīpōꞌktucaꞌn tī 
taꞌaꞌkaꞌīꞌ, jāla caticāskāhuīꞌca; nūn 
līnīn jāla caticāskāhuīꞌlh. 19

 Quit 
naꞌicmaxquīꞌyān lītliꞌhuiꞌqui 
ē nacāmāpaꞌksīꞌyaꞌ xlacaꞌn tī 
tatapaꞌksīniꞌ Dios. Tū huiꞌx 
makxteka tatlahua tī taꞌaꞌkaꞌīꞌ 
huāꞌtzāꞌ nac cāꞌquilhtamacuj, nā 
nala chuntzaꞌ nac aꞌkapūn. Tū huiꞌx 
jā makxteka tatlahua tī taꞌakaꞌīꞌ 
huāꞌtzāꞌ nac cāꞌquilhtamacuj, nā 
chuntzaꞌ calalh nac aꞌkapūn.

20
 Palaj tunca Jesús cāmāpaꞌksīlh 

īꞌscujnuꞌnīꞌn jā catitahuanilh jā 
tī chāꞌtin palh ūꞌtzaꞌ Cristo tī 
ixkaꞌlhīmāꞌca.

Jesús mācaꞌtzīnīniꞌlh chī nanī 
Mr. 8:31‑9:1; Lc. 9:22‑27

21
 Palaj tunca Jesús tzuculh 

cāmāsuꞌyuniꞌ īꞌscujnuꞌnīꞌn chuntzaꞌ:
―Ixlacasquiꞌnca naꞌicaꞌn 

nac Jerusalén. Aꞌntzaꞌ 
naquintamakapātīnīn xanapuxcuꞌnuꞌ 

xalaꞌ nac templo ē xanapuxcuꞌnuꞌ 
pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn. Naquintamaknī. 
Ixlīꞌaꞌktuꞌtun quilhtamacuj 
naꞌiclacastālancuanaꞌn.

22
 Palaj tunca Pedro lēꞌlh 

lacapunchunaꞌj ē tzuculh tāꞌlāhuan 
ē tzēꞌk huanilh:
―¡Māpaꞌksīniꞌ, jā camakxtekli 

Dios! ¡Jā catiꞌaꞌkspulan chuntzaꞌ!
23

 Jesús talakspiꞌtli ē huanilh 
Pedro:
―¡Catakēnuꞌ! Huiꞌx 

lacapāstacnaꞌnaꞌ chuntzaꞌ 
chī skāhuīꞌniꞌ. Huiꞌx 
quimāmakchuꞌyīꞌyaꞌ. Huiꞌx jā 
kaꞌlhīꞌyaꞌ ixtalacapāstacniꞌ Dios.

24
 Palaj tunca Jesús cāhuanilh 

īꞌscujnuꞌnīꞌn:
―Palh catīxcuhuālh 

quintāꞌtapaꞌksīcuꞌtun quit, jātzaꞌla 
catilacapāstaclī xmān tū ūꞌtzaꞌ 
lacasquiꞌn. Calīhuiꞌlīlh natlahua 
quintalacapāstacniꞌ masqui 
capātīniꞌlh chuntzaꞌ chī quit 
naꞌicpātīniꞌn ē caquistālaniꞌlh. 
25

 Tī taꞌaꞌkapūtaxtucuꞌtun tū 
natalīpātīniꞌn quimpālacata, jā 
catitakaꞌlhīlh ixlatamatcaꞌn tū 
jā catilaksputli. Tī natapātīniꞌn 
masqui catalīnīlh quimpālacata, 
xlacaꞌn natakaꞌlhī ixlatamatcaꞌn 
tū jā catilaksputli. 26

 Palh chāꞌtin 
chiꞌxcuꞌ ixtlajakōꞌlh ixlīpōꞌktu 
xalaꞌ nac cāꞌquilhtamacuj, jā tū 
līmacuan palh jā kaꞌlhī ixlatamat 
tū jā catilaksputli. Jā tū aꞌnan 
tū xlaꞌ tzē namāstāꞌ ē nakaꞌlhī 
ixlatamat tū jā catilaksputli. 
27

 Quit Chiꞌxcuꞌ xalaꞌ Tālhmāꞌn 
ē naꞌicmimpala ē naꞌickaꞌlhī 
ixlītliꞌhuiꞌqui xaTātaꞌ ē naꞌicxkaka 
chī xkaka quinTātaꞌ nac aꞌkapūn. 

Naquintatāꞌmin quinángeles. 
Aꞌcxniꞌ naꞌicmin, chāꞌtunuꞌ naxoko 
chuntzaꞌ chī tlahuanīꞌt palh tze o 
jā tze. 28

 Ixlīcānaꞌ tū iccāhuaniyān. 
Makapitzīn tī tahuiꞌlānaꞌlh huāꞌtzāꞌ 
chuhuaꞌj ē xlacaꞌn jā catitanīlh 
aꞌcxniꞌ jānaꞌj naquilaktzīꞌncan quit 
Chiꞌxcuꞌ xalaꞌ Tālhmāꞌn aꞌcxniꞌ 
naꞌicmimpala naꞌicmāpaꞌksīniꞌn.

Xkakalh Jesús 
Mr. 9:2‑13; Lc. 9:28‑36

17  Ixlīlakachāxan 
quilhtamacuj Jesús 

cālēꞌlh Pedro ē Jacobo ē Juan tī 
ixtāꞌtin Jacobo ē tatāꞌaꞌlh. Xmān 
ixkelhatāꞌtiꞌcaꞌn taꞌaꞌlh aꞌktin 
nac sipej tālhmāꞌn ē tatāꞌcxtulh. 
2

 Aꞌntzaꞌ talakpalīlh Jesús ē xtum 
ixtasuꞌyu na ixlacatīncaꞌn. Ixlacan 
Jesús xkakalh huaꞌchi chī xkaka 
chiꞌchiniꞌ ē ixluꞌxuꞌ stalaꞌnkaꞌ 
huanli hasta xkakalh. 3 Palaj tunca 
cātasuꞌyuniꞌlh Moisés ē Elías tī 
ixtatāꞌchihuīnaꞌmāꞌnalh Jesús. 
4

 Palaj tunca Pedro huanilh Jesús:
―Māpaꞌksīniꞌ, xalītze huiꞌlānaꞌuj 

huāꞌtzāꞌ. Palh lacasquiꞌnaꞌ, quinaꞌn 
naꞌicyāhuayāuj aꞌktuꞌtun mūꞌxtaꞌkaꞌ. 
Aꞌktin milaꞌ nahuan ē aꞌktin ixlaꞌ 
Moisés ē aꞌktin ixlaꞌ Elías.

5
 Ixchihuīnaꞌmāꞌlhcus Pedro ē 

milh aꞌktin poklhnuꞌ snapapa ē 
cālītamacstiꞌliꞌlh. Takexmatli aꞌktin 
tachihuīn nac poklhnuꞌ ē huanli:
―Ūꞌtzaꞌ huāꞌmāꞌ quiSkaꞌtaꞌ 

ē laktzaꞌ icpāxquīꞌ. Xlaꞌ 
quimakapāxuī. Cakexpaꞌttit tū huan.

6
 Aꞌcxniꞌ scujnuꞌnīꞌn takexmatli 

huāꞌmāꞌ tachihuīn, lacataj tatamāꞌlh 
ē tajicuaꞌnli. 7 Palaj tunca Jesús 
cālaktalacatzunaꞌjīlh ē cāxaꞌmalh ē 
cāhuanilh:

―Catāquīꞌtit ē jā cajicuaꞌntit.
8

 Aꞌcxniꞌ tatāquīꞌlh ē talaktzīꞌlh, jā 
tī chāꞌtin ixaꞌnan, xmān Jesús.

9
 Aꞌcxniꞌ ixtatayujmāꞌnalh nac 

sipej, Jesús cāmāpaꞌksīlh:
―Jā tī chāꞌtin catihuaꞌniꞌtit 

tū laktzīꞌntitcus. Jā catihuaꞌntit 
hasta aꞌcxniꞌ Chiꞌxcuꞌ xalaꞌ 
Tālhmāꞌn nalacastālancuanaꞌn na 
ixlacpuꞌnaꞌiꞌtātcaꞌn nīnīꞌn.

10
 Palaj tunca scujnuꞌnīꞌn 

takelhasquiꞌnīlh Jesús:
―¿Tū ixpālacata tahuan 

xamākelhtahuaꞌkēꞌniꞌnīꞌn 
līmāpaꞌksīn palh xapūla namin 
Elías ē āꞌlīstān namin Cristo tī Dios 
namacamin?

11
 Jesús cākelhtīlh:

―Ixlīcānaꞌ huāꞌmāꞌ. Pūla 
namin Elías ē nalaccāxtlahuakōꞌ 
ixlīpōꞌktu. 12

 Iccāhuaniyān milhtzaꞌ 
tī huanican Elías ē jā tī lakapasli. 
Chiꞌxcuhuīꞌn tatlahuaniꞌlh 
chuntzaꞌ chī ixtalacasquiꞌn. Nā chu 
chuntzaꞌ Chiꞌxcuꞌ xalaꞌ Tālhmāꞌn 
namakapātīnīncan ―cāhuanilh.

13
 Palaj tunca scujnuꞌnīꞌn tacaꞌtzīlh 

aꞌcxniꞌ Jesús huanli ixminīꞌttzaꞌ Elías, 
ixlīchihuīnaꞌmāꞌlh Juan Māꞌkpaxīniꞌ.

Jesús mātzeyīlh chāꞌtin kaꞌhuaꞌcha tī 
ixkaꞌlhī jā tzeya ūꞌniꞌ 
Mr. 9:14‑29; Lc. 9:37‑43

14
 Aꞌcxniꞌ tachāꞌlh jā 

ixtahuiꞌlānaꞌlh tachiꞌxcuhuīꞌt, 
chāꞌtin chiꞌxcuꞌ laktalacatzunaꞌjīlh ē 
tatzokostaniꞌlh Jesús ē huanilh:

15
 ―Māpaꞌksīniꞌ, calakalhuꞌmaꞌnti 

quinkaꞌhuaꞌcha. Paxnīniꞌn ē palhaꞌ 
pātīniꞌn. Maklhūhuaꞌtzaꞌ chiꞌchinli 
nac macscut ē tojōlh nac xcān. 
16

 Iccālīminiꞌlh miscujnuꞌnīꞌn ē jāla 
tamātzeyīlh.

17
 Jesús cāhuanilh:

―¡Huiꞌxinaꞌn tachiꞌxcuhuīꞌt 
tī jā tzej lacapāstacnaꞌnāꞌtit ē 
jā aꞌkaꞌīꞌyāꞌtit! ¿Hasta jāꞌcxniꞌ 
naꞌiccātāꞌtahuiꞌlayān huiꞌxinaꞌn ē 
jā nakexpaꞌtāꞌtit? ¿Hasta jāꞌcxniꞌ 
naꞌiccātāyaniꞌyān huiꞌxinaꞌn? 
Caquilīꞌtaꞌniꞌ kaꞌhuaꞌcha.

18
 Palaj tunca Jesús lacaquilhnīlh 

jā tzeya ūꞌniꞌ ē palaj tunca 
taxtuniꞌlh kaꞌhuaꞌcha. Xamaktin 
tzeyanli.

19
 Āꞌlīstān scujnuꞌnīꞌn ixlīmāncaꞌn 

ixtatāꞌchihuīnaꞌmāꞌnalh Jesús ē 
takelhasquiꞌnīlh:
―¿Tū ixpālacata quinaꞌn jāla 

icmāxtuniꞌuj kaꞌhuaꞌcha jā tzeya 
ūꞌniꞌ?

20
 Jesús cākelhtīlh:

―Huiꞌxinaꞌn jā aꞌkaꞌīꞌyāꞌtit. 
Ūꞌtzaꞌ jāla līmaxtutit. Ixlīcānaꞌ tū 
iccāhuaniyān. Palh līꞌaꞌkaꞌīꞌyāꞌtit 
ixlīpōꞌktu milīstacnaꞌcaꞌn masqui 
tzucupāꞌnaꞌntitcus aꞌkaꞌīꞌyāꞌtit, tzē 
ixuaꞌniꞌtit huāꞌmāꞌ sipej: “Catapānuꞌ 
huāꞌtzāꞌ ē capit āꞌlacatin”, ē 
sipej natapānū. Jā tū aꞌnan tū 
jāla catitlahuaꞌtit palh ixlīcānaꞌ 
aꞌkaꞌīꞌyāꞌtit. 21

 Huāꞌmāꞌ jā tzeya ūꞌniꞌ 
huaꞌchi jāla māxtucan. Xmān tzē 
namāxtucan palh nalīhuiꞌlīyāꞌtit 
jā catihuāꞌyaꞌntit ē natlahuaꞌyāꞌtit 
oración.

Jesús mācaꞌtzīnīniꞌmpālh chī nanī 
Mr. 9:30‑32; Lc. 9:43‑45

22
 Aꞌcxniꞌ ixtatētaxtumāꞌnalh nac 

estado Galilea, Jesús cāhuanilh 
īꞌscujnuꞌnīꞌn:
―Quit Chiꞌxcuꞌ xalaꞌ Tālhmāꞌn 

ē naquimacamāstāꞌcan na 
ixmacancaꞌn chiꞌxcuhuīꞌn. 
23

 Xlacaꞌn naquintamaknī ē 

ixlīꞌaꞌktuꞌtun quilhtamacuj 
naꞌiclacastālancuanaꞌn ―cāhuanilh.

Huāꞌmāꞌ tachihuīn 
cālīmakalīpuhuanli.

Chī Jesús līxokolh tū ixlaꞌ templo
24

 Aꞌcxniꞌ Jesús ē īꞌscujnuꞌnīꞌn 
tachāꞌlh nac cālacchicniꞌ 
Capernaum, talakmilh Pedro 
tī ixtamātāꞌjīniꞌn nac templo. 
Takelhasquiꞌnīlh:
―¿Ē jā xoko tū ixlaꞌ templo 

mimākelhtahuaꞌkēꞌniꞌ?
25

 Pedro cākelhtīlh:
―Xoko.
Palaj tunca aꞌcxniꞌ Pedro tanūlh 

nac chic, Jesús pūla chihuīnaꞌnli ē 
huanilh:
―¿Chī puhuaꞌnaꞌ, Simón? Reyes 

xalanīꞌn huāꞌmāꞌ cāꞌquilhtamacuj, 
¿tīchu mātāꞌjīniꞌn līxokot? ¿Ē 
cāmātāꞌjī tī māpaꞌksīniꞌn o tī 
māpaꞌksīcan?

26
 Pedro kelhtīlh:

―Mātāꞌjīcan tī māpaꞌksīcan.
Jesús huanilh:
―Ē jā taxoko xlacaꞌn tī 

tatapaꞌksīniꞌ rey. QuinTātaꞌ nac 
aꞌkapūn huaꞌchi rey ē quinaꞌn 
tapaꞌksīniꞌyāuj xlaꞌ. 27

 Masqui 
chuntzaꞌ, jā cāmakasītzīꞌncuꞌtunāuj 
tī tamātāꞌjīniꞌn. Ē capit nac lago 
ē camojoꞌ minanzuelo. Squīꞌtiꞌ tū 
pūla namācutūyaꞌ, namākelhpitziyaꞌ 
ē namaclaꞌya aꞌktin tumīn. Ūꞌtzaꞌ 
naꞌaꞌcchāꞌn tū nalīxokocan. Calīꞌpi ē 
nalīxokoꞌyaꞌ chī quinchāꞌtuꞌcaꞌn.

Tī āꞌchulāꞌ ixlacasquiꞌnca 
Mr. 9:33‑37; Lc. 9:46‑48

18  Palaj tunca scujnuꞌnīꞌn 
talaktalacatzunaꞌjīlh Jesús 

ē takelhasquiꞌnīlh:

―¿Tīchu āꞌchulāꞌ ixlacasquiꞌnca jā 
Dios māpaꞌksīniꞌnkōꞌ?

2
 Palaj tunca Jesús mātaꞌsatīnīniꞌlh 

chāꞌtin aꞌctzunaꞌj kaꞌhuaꞌcha ē 
yāhualh na ixlacpuꞌnaꞌiꞌtātcaꞌn 3 ē 
cāhuanilh:
―Ixlīcānaꞌ tū iccāhuaniyān. 

Palh huiꞌxinaꞌn jā talakpalīꞌyāꞌtit 
ē nalītaxtuyāꞌtit huaꞌchi chāꞌtin 
aꞌctzunaꞌj kaꞌhuaꞌcha, jā 
catitanūꞌtit jā Dios māpaꞌksīniꞌnkōꞌ. 
4

 Chuntzaꞌ catīxcuhuālh tī 
āꞌchulāꞌ ixlacasquiꞌnca jā Dios 
māpaꞌksīniꞌnkōꞌ, ūꞌtzaꞌ huāꞌmāꞌ tī 
jā kaꞌtlaꞌ makcaꞌtzī ē naꞌaꞌkaꞌīꞌ chī 
lacstīn taꞌaꞌkaꞌīꞌ. 5 Catīxcuhuālh 
tī quintapaꞌksīniꞌ quit ē ūꞌtzaꞌ 
nalīpāxquīꞌ chāꞌtin aꞌctzunaꞌj 
kaꞌhuaꞌcha huaꞌchi huāꞌyālh, ūꞌtzaꞌ 
huaꞌchi quit quimpāxquīꞌ.

Jesús līmāsuꞌyulh tī tatlahuaniꞌ tū jā 
tze āꞌmakpitzīn 

Mr. 9:42‑48; Lc. 17:1‑2
6

 Jesús cāhuanipālh:
―Palh catīhuālh 

chihuīnaꞌmakasītzīꞌ chāꞌtin 
aꞌctzunaꞌj kaꞌhuaꞌcha tī quinaꞌkaꞌīꞌniꞌ 
ē chuntzaꞌ kaꞌhuaꞌcha nalītlahua 
tū jā tze, huāꞌmāꞌ chiꞌxcuꞌ jā 
tze. Xatze ixpixchīꞌhuaꞌcaꞌca 
aꞌktin kaꞌtlaꞌ chihuix ē ixmojōca 
nac mar jā pūlhmāꞌn ē najicsuaꞌ. 
7

 ¡Koxa tila tachiꞌxcuhuīꞌt 
xalanīꞌn cāꞌquilhtamacuj 
ixpālacata jā tze tū huīꞌlh! Pōꞌktu 
huīꞌlh tū nacāmāmakahuasī 
tachiꞌxcuhuīꞌt. ¡Koxa titala xlacaꞌn 
tī tamāmakahuasī āꞌmakapitzīn ē 
tamātlahuī tū jā tze!

8
 ’Chuntzaꞌ palh mimacan o 

mintujan nalītlahuaꞌya tū jā 
tze, xatze ixmacacāꞌyujuꞌcaꞌ o 

ixtantucāꞌyujuꞌcaꞌ ē jā catilītlahuaꞌ 
tū jā tze ixpālacata mimacan 
o mintujan. Āꞌchulāꞌ tze palh 
nakaꞌlhīꞌyaꞌ milatamat tū jā 
catilaksputli masqui macastuntuꞌluꞌ 
huiꞌx; ē jā tze palh namacapincaꞌnaꞌ 
nac macscut pōꞌktu quilhtamacuj. 
9

 Jā tze palh milakastapun 
nalaktzīꞌn catūhuālh ē ūꞌtzaꞌ 
nalītlahuacuꞌtunaꞌ tū jā tze. Xatze 
ixmāxtu ē ixmakaꞌ ē jā ixtlahuaꞌ 
tū jā tze ixpālacata milakastapun. 
Āꞌchulāꞌ tze palh nakaꞌlhīꞌyaꞌ 
milatamat tū jā catilaksputli 
masqui lakakentin huiꞌx; ē jā tze 
palh namacapincaꞌnaꞌ nac macscut 
pōꞌktu quilhtamacuj ixpālacata 
aꞌktuꞌ milakastapun ―huanli Jesús.

Purecuꞌ tū ixtzaꞌnkānīꞌt 
Lc. 15:3‑7

10
 Jesús cāhuanipālh:

―Jā catilakmakaꞌ jā tī chāꞌtin 
aꞌctzunaꞌj kaꞌhuaꞌcha. Iccāhuaniyān 
nac aꞌkapūn ixángelescaꞌn lacstīn 
pōꞌktu quilhtamacuj tatāya na 
ixlacatīn quinTātaꞌ xalaꞌ nac 
aꞌkapūn. 11

 Quit Chiꞌxcuꞌ xalaꞌ 
Tālhmāꞌn ē icmilh iccāmakapūtaxtū 
tī jā ixtakaꞌlhī ixlatamatcaꞌn tū 
jā catilaksputli. Xlacaꞌn huaꞌchi 
purecuꞌ tū xatzaꞌnkān ixtahuanīꞌt.

12
 ¿Chī puhuaꞌnāꞌtit? Palh 

chāꞌtin chiꞌxcuꞌ cākaꞌlhī aꞌktin 
ciento purecuꞌ ē palh lakatin 
namakatzaꞌnkā, ¿tū natlahua? 
Nacāmakxteka āꞌmakapitzīn 
noventa y nueve jā tahuāꞌyamāꞌnalh 
nac cāꞌseketniꞌ. Naꞌaꞌn naputza 
purecuꞌ tū makatzaꞌnkānīꞌt. 
13

 Aꞌcxniꞌ namacla, ixlīcānaꞌ 
āꞌchulāꞌ nalīpāxuhua ixpālacata 
huāꞌmāꞌ purecuꞌ tū maclalh ē jā 

āꞌmakapitzīn noventa y nueve 
tū jā tatzaꞌnkālh. 14

 MinTātaꞌcaꞌn 
xalaꞌ nac aꞌkapūn nā chuntzaꞌ jā 
lacasquiꞌn natzaꞌnkā jā tī chāꞌtin 
aꞌctzunaꞌj kaꞌhuaꞌcha. Lacasquiꞌn 
natakaꞌlhī ixlatamat tū jā 
catilaksputli ―huanli Jesús.

Jesús māsuꞌyulh ixlacasquiꞌnca 
natalāmātzaꞌnkēnaꞌniꞌ lītāꞌtimīn 

Lc. 17:3
15

 Jesús cāhuanipālh:
―Palh mintāꞌtin tlahuaniꞌyān 

tū jā tze, catāꞌchihuīnaꞌ ixlīmān 
ē namācaꞌtzīnīꞌyaꞌ. Palh xlaꞌ 
cuenta tlahua, chuntzaꞌ huiꞌx 
maktāyanīꞌtaꞌ ē jātzaꞌ natlahuapala 
tū jā tze. 16

 Palh mintāꞌtin jā cuenta 
tlahua aꞌcxniꞌ tāꞌchihuīnaꞌnaꞌ, 
cacāmātaꞌsatīniꞌ āꞌchāꞌtin o chāꞌtuꞌ 
tī nacātāꞌlakpinaꞌ ē natakexmata 
tūchu ixpālacata lītāꞌchihuīnaꞌnaꞌ 
mintāꞌtin. 17

 Palh jānaꞌj cuenta 
tlahua, nacāhuaniꞌyaꞌ tī taꞌaꞌkaꞌīꞌ 
aꞌcxniꞌ natatakēstoka. Palh chuntzaꞌ 
jā cuenta tlahua, ixlacasquiꞌnca 
nalaktzīꞌnaꞌ huaꞌchi chāꞌtin tī jā 
aꞌkaꞌīꞌniꞌ Dios o huaꞌchi chāꞌtin 
mātāꞌjīniꞌ tī aꞌkskāhuīꞌnin.

18
 ’Ixlīcanaꞌ tū iccāhuaniyān. 

Tū huiꞌxinaꞌn jā namakxtekāꞌtit 
tū tlahuacan huāꞌtzāꞌ nac 
cāꞌquilhtamacuj, nā chuntzaꞌ 
nahuancan nac aꞌkapūn. Tū 
huiꞌxinaꞌn namakxtekāꞌtit 
natlahuacan huāꞌtzāꞌ nac 
cāꞌquilhtamacuj, nā chuntzaꞌ 
nahuancan nac aꞌkapūn.

19
 ’Nā iccāhuanipalayān palh 

chāꞌtuꞌ huiꞌxinaꞌn huāꞌtzāꞌ nac 
tiꞌyaꞌt ē lacxtim puhuaꞌnāꞌtit 
tū nasquiꞌniꞌyāꞌtit Dios aꞌcxniꞌ 
naꞌorarlīyāꞌtit, quinTātaꞌcaꞌn Dios 

xalaꞌ nac aꞌkapūn nacāmaxquīꞌyān 
tū squiꞌniꞌyāꞌtit. 20

 Chuntzaꞌ 
aꞌntzaꞌ jā natatakēstoka chāꞌtuꞌ 
o kelhatuꞌtun quimpālacata, 
aꞌntzaꞌ quit naꞌictahuiꞌla na 
ixlacpuꞌnaꞌiꞌtātcaꞌn ―huanli Jesús.

21
 Palaj tunca Pedro 

laktalacatzunaꞌjīlh Jesús ē 
kelhasquiꞌnīlh:
―Māpaꞌksīniꞌ, ¿chī maklāꞌt 

naꞌicmātzaꞌnkēnaꞌniꞌ quintāꞌtin 
aꞌcxniꞌ naquintlahuaniꞌ tū jā tze? ¿Ē 
maktojon naꞌicmātzaꞌnkēnaꞌniꞌ?

22
 Jesús kelhtīlh:

―Quit jā icuaniyān xmān 
maktojon; quit icuaniyān 
āꞌmaklhūhuaꞌ maktojon 
namātzaꞌnkēnaꞌniꞌyaꞌ.

Jesús cāhuanilh tū 
līcaꞌtzīniꞌcan chāꞌtin scujniꞌ tī jā 

mātzaꞌnkēnaꞌniꞌlh āꞌchāꞌtin
23

 Jesús cāhuanipālh:
―Chuntzaꞌ chī Dios 

nalīmāpaꞌksīniꞌn tzē 
nalīmālakchāꞌnī huaꞌchi chāꞌtin 
rey tī cāmātāꞌjīlh īꞌscujnuꞌnīꞌn. 
24

 Ixtzucumāꞌlhcus aꞌcxniꞌ līminiꞌca 
chāꞌtin tī ixmaklaclēꞌn lhūhuaꞌ 
tumīn. 25

 Īꞌscujniꞌ jā ixkaꞌlhī tū 
nalīxoko, ē ūꞌtzaꞌ rey līmāpaꞌksīlh 
cacāstāꞌmaxquīꞌca āꞌchāꞌtin ixtēcuꞌ 
tasācuaꞌ. Ē āꞌnā cāstāꞌmaxquīꞌlh 
ixpuscāt ē ixlacstīn ē ixlīpōꞌktu 
tū ixkaꞌlhī. Chuntzaꞌ tzē nalīxoko 
tū ixlaclēꞌn. 26

 Palaj tunca īꞌscujniꞌ 
tatzokostaniꞌlh ixpatrón ē squiꞌniꞌlh: 

“Caquilakalhuꞌmaꞌnti, quimpatrón, ē 
naꞌicxokonuꞌniꞌkōꞌyān.” 27

 Ixpatrón 
lakalhuꞌmanli ē mātzaꞌnkēnaꞌniꞌlh 
tū ixlaclēꞌn ē makxtekli caꞌaꞌlh.

28
 ’Xmān taxtulh tzamāꞌ 

tasācuaꞌ ē tāꞌlāpāxtokli āꞌchāꞌtin 

ixtāꞌtasācuaꞌ tī ixmaklaclēꞌn xmān 
macstiꞌnaꞌj tumīn. Tzuculh pixpiꞌta 
ē huanilh: “¡Caquixokonuꞌniꞌ tū 
quilaclīꞌpiniꞌyaꞌ!” 29

 Palaj tunca 
tī ixtāꞌtasācuaꞌ tatzokostaniꞌlh ē 
squiꞌniꞌlh: “Caquilakalhuꞌmaꞌnti ē 
naꞌicxokonuꞌniꞌkōꞌyān.” 30

 Āꞌchāꞌtin 
jā lacasquiꞌnli ē mālacapūꞌlh ē 
māmānūnīniꞌlh nac pūlāchīꞌn 
hasta naxokokōꞌ tū laclēꞌn. 
31

 Āꞌmakapitzīn scujnuꞌnīꞌn 
talīmāmakchuyīlh chī tlahualh 
ixtāꞌtasācuaꞌcaꞌn. Taꞌaꞌlh 
tamācaꞌtzīnīkōꞌ ixpatroncaꞌn 
chī aꞌkspulalh. 32

 Palaj tunca 
ixpatroncaꞌn mātaꞌsatīnīniꞌlh 
ixtasācuaꞌ ē huanilh: “¡Huiꞌx 
quiclhlaktzīꞌnaꞌ tasācuaꞌ! 
Quit icmātzaꞌnkēnaꞌniꞌkōꞌn 
ixlīpōꞌktu tzamāꞌ mincuenta 
ixpālacata quisquiꞌniꞌ. 33

 Nā huiꞌx 
ixlakalhuꞌmaꞌnti mintāꞌtasācuaꞌ 
chuntzaꞌ chī quit iclakalhuꞌmaniꞌ.” 
34

 Laktzaꞌ sītzīꞌlh ixpatrón ē 
māpaꞌksīniꞌlh namakapātīnīncan 
nac pūlāchīꞌn hasta aꞌcxniꞌ 
naxokokōꞌ ixlīpōꞌktu tū 
ixmaklaclēꞌn.

35
 Jesús āꞌxmān huanli:

―Nā chuntzaꞌ nacātlahuaniꞌyān 
quinTātaꞌ xalaꞌ nac aꞌkapūn palh 
huiꞌxinaꞌn jā cāmātzaꞌnkēnaꞌniꞌyāꞌtit 
mintāꞌtincaꞌn cāꞌtapāxuhuān.

Jesús māsuꞌyulh ixpālacata tī 
makxtekcan puscāt 
Mr. 10:1‑12; Lc. 16:18

19  Aꞌcxniꞌ Jesús 
chihuīnaꞌnkōꞌlh, taxtulh 

nac Galilea ē aꞌlh nac tiꞌyaꞌt jā 
huanican Judea. Ūꞌtzaꞌ tū huiꞌlachaꞌ 
ixtuntacut nac xcān Jordán, aꞌntzaꞌ 
na ixquilhtūn jā tāꞌcxtuyachiꞌ 

chiꞌchiniꞌ. 2 Līlhūhuaꞌ tastālaniꞌlh 
ē xlaꞌ cāmātzeyīlh ixlīpōꞌktucaꞌn 
aꞌntzaꞌ.

3
 Palaj tunca makapitzīn 

fariseos talaktalacatzunaꞌjīlh 
Jesús. Ixtalīlaktzīꞌncuꞌtun ē ūꞌtzaꞌ 
talīkelhasquiꞌnīlh:
―¿Ē tzē makxtekcan 

quimpuscātcaꞌn ē xapacan 
ixtacuhuīniꞌcaꞌn ixpālacata 
catūxcuhuālh?

4
 Jesús cākelhtīlh:

―¿Ē jā kelhtahuaꞌkanīꞌtaꞌntit 
na ixtachihuīn Dios? Chuntzaꞌ 
huan: “Dios cātlahualh chiꞌxcuꞌ ē 
puscāt.” Chuntzaꞌ tlahualh aꞌcxniꞌ 
tzuculh tzamāꞌ cāꞌquilhtamacuj. 
5

 Nā huan: “Ūꞌtzaꞌ nacālīmakxteka 
ixtātaꞌ ē ixtzīꞌ chāꞌtin chiꞌxcuꞌ 
ē natāꞌtalacxtimī ixpuscāt. 
Ixchāꞌtuꞌcaꞌn huaꞌchi xmān chāꞌtin 
natalītaxtu.” 6 Chuntzaꞌ jātzaꞌ 
chāꞌtuꞌ xlacaꞌn; xmān chāꞌtin. 
Chuntzaꞌ jā minīꞌniꞌ chiꞌxcuhuīꞌn 
nalāmāmakxtekē tū Dios 
cātlahualh tzaj chāꞌtin.

7
 Palaj tunca takelhasquiꞌnīlh:

―¿Tū ixpālacata māpaꞌksīlh 
Moisés catzoꞌkca caꞌpsnap ē 
chuntzaꞌ tzē namakxtekāuj 
quimpuscātcaꞌn?

8
 Jesús cāhuanilh:

―Chuntzaꞌ tlahualh 
Moisés ixpālacata jā tze 
mintalacapāstacniꞌcaꞌn. Jā 
chuntzaꞌ ixuanīꞌt aꞌcxniꞌ 
tzuculh cāꞌquilhtamacuj. 9 Quit 
iccāhuaniyān palh chāꞌtin 
chiꞌxcuꞌ namakxteka ixpuscāt 
tī jā kaꞌlhī ixtāꞌlāpāxquīꞌn, ē 
palh natāꞌtamakaxtoka āꞌchāꞌtin 
puscāt, huāꞌmāꞌ chiꞌxcuꞌ 
kaꞌlhī ixtāꞌlāpāxquīꞌn. Tī 

natāꞌtamakaxtoka chāꞌtin puscāt 
tī makxtekcanīꞌt, nā xlaꞌ kaꞌlhī 
ixtāꞌlāpāxquīꞌn.

10
 Palaj tunca īꞌscujnuꞌnīꞌn 

tahuanilh:
―Palh jicslīhuaꞌ makxtekcan, jā 

quincāminīꞌniꞌyān natamakaxtokāuj.
11

 Jesús cākelhtīlh:
―Ixlīpōꞌktucaꞌn jāla catitakexmatli 

huāꞌmāꞌ. Xmān takexmata xlacaꞌn 
tī Dios nacāmāsuꞌyuniꞌ. 12

 Tī jā 
tamakaxtoka caꞌtzī tū ixpālacata 
jā catilītamakaxtokli. Huīꞌlh tī 
ixtamīꞌniꞌcaꞌn jā catitatamakaxtokli. 
Tū cātlahuaniꞌca ixmacniꞌcaꞌn, ūꞌtzaꞌ 
jā catitatamakaxtokli āꞌmakapitzīn, 
ē āꞌmakapitzīn tatāꞌscujcuꞌtun Dios 
ē ūꞌtzaꞌ jā catitalītamakaxtokli. Tī 
tzē nakexmata huāꞌmāꞌ, cakexmatli.

Jesús cāsicuaꞌlanātlahualh lacstīn 
Mr. 10:13‑16; Lc. 18:15‑17

13
 Palaj tunca cālīminiꞌca Jesús 

makapitzīn lacstīn nacāꞌaꞌcpūhuiꞌlī 
ixmacan ē natlahua oración. 
Scujnuꞌnīꞌn tatzuculh talacaquilhnī 
tī ixtalīmin. 14

 Jesús huanli:
―Cacāmakxtektit caquintalakmilh 

lacstīn ē jā cacāmāmakchuyīꞌtit. Tī 
natāꞌtapaꞌksī Dios jā māpaꞌksīniꞌnkōꞌ, 
xlacaꞌn tī naquintalīpāhuan chuntzaꞌ 
chī tzamāꞌ lacstīn.

15
 Jesús cāꞌaꞌcpūhuiꞌlīlh ixmacan 

lacstīn ē āꞌlīstān aꞌlh āꞌlacatin.

Chāꞌtin chiꞌxcuꞌ tī rico tāꞌchihuīnaꞌlh 
Jesús 

Mr. 10:17‑31; Lc. 18:18‑30
16

 Chāꞌtin chiꞌxcuꞌ lakaꞌlh Jesús ē 
kelhasquiꞌnīlh:
―Huiꞌx tzeya Mākelhtahuaꞌkēꞌniꞌ. 

¿Tūchu xaꞌictlahualh tū tze ē 

ūꞌtzaꞌ naꞌiclīkaꞌlhī quilatamat tū jā 
catilaksputli?

17
 Jesús huanilh:

―¿Tū ixpālacata quihuaniꞌyaꞌ tze 
quit? Xmān chāꞌtin tī xatze ē ūꞌtzaꞌ 
Dios. Palh kaꞌlhīcuꞌtunaꞌ milatamat 
tū jā catilaksputli, nacākexpaꞌtniꞌyaꞌ 
ixlīmāpaꞌksīn Dios.

18
 Chiꞌxcuꞌ kelhasquiꞌnīlh:

―¿Tuchūyā līmāpaꞌksīn?
Jesús kelhtīlh:
―Jā timaknīꞌniꞌnaꞌ; jā tikaꞌlhīꞌyaꞌ 

mintāꞌlāpāxquīꞌn; jā tikaꞌlhānaꞌnaꞌ; 
jā tilīchihuīnaꞌnaꞌ āꞌchāꞌtin tū jā 
ixlīcānaꞌ; 19

 cacālakachiꞌxcuhuiꞌ 
mintātaꞌ ē mintzīꞌ; ē cacāpāxquiꞌ 
āꞌmakapitzīn chuntzaꞌ chī 
pāxquīꞌcaꞌnaꞌ minaꞌcstu.

20
 Chiꞌxcuꞌ kelhtīniꞌlh:

―Pōꞌktu tzamāꞌ 
icmākentaxtūkōꞌnīꞌttzaꞌ hasta 
quilīskaꞌtaꞌ. ¿Tūchu quisputniꞌcus?

21
 Jesús huanilh:

―Palh tze huancuꞌtunaꞌ, 
caquīstāꞌkōꞌj ixlīpōꞌktu tū kaꞌlhīꞌyaꞌ 
ē nacāmāpitziniꞌyaꞌ tumīn 
xcamanīnīꞌn ē chuntzaꞌ nakaꞌlhīꞌyaꞌ 
chī rico nalīhuaꞌnaꞌ nac aꞌkapūn. 
Āꞌlīstān naquintāꞌpinaꞌ.

22
 Aꞌcxniꞌ chiꞌxcuꞌ kexmatli 

huāꞌmāꞌ tachihuīn, līlīpuhuanli ē 
aꞌlh ixpālacata rico ixuanīꞌt.

23
 Palaj tunca Jesús cāhuanilh 

īꞌscujnuꞌnīꞌn:
―Ixlīcānaꞌ tū iccāhuaniyān. 

Jicslīhuaꞌ natatāꞌtapaꞌksī 
Dios xlacaꞌn tī lacricujnuꞌ. 
24

 Iccāhuanipalayān jicslīhuaꞌ 
nalīpātlekecuꞌtun lakatin camello 
na ixtaniꞌ līxtokon. Āꞌlīhuaꞌcaꞌ 
jicslīhuaꞌ natanū chāꞌtin rico jā 
māpaꞌksīniꞌnkōꞌ Dios.

Mateo 19



46

25
 Aꞌcxniꞌ takexmatli huāꞌmāꞌ 

tachihuīn, īꞌscujnuꞌnīꞌn talīꞌaꞌcnīlh ē 
talākelhasquiꞌnīlh ixlīꞌūꞌtununcaꞌn:
―¿Tīchu tzē naꞌaꞌkapūtaxtu?
26

 Jesús cālakalaktzīꞌlh ē 
cākelhtīlh:
―Chiꞌxcuhuīꞌn jāla tū 

catitatlahualh tū līꞌaꞌkapūtaxtucan; 
xmān Dios tzē nacāmakapūtaxtū.

27
 Palaj tunca Pedro huanilh:

―Māpaꞌksīniꞌ, quinaꞌn 
icaꞌkxtekuiꞌlīkōꞌuj ixlīpōꞌktu tū 
xaꞌickaꞌlhīyāuj ē iccāstālaniꞌmāꞌn. 
¿Tūchu naꞌickaꞌlhīyāuj?

28
 Jesús cākelhtīlh:

―Ixlīcānaꞌ tū iccāhuaniyān. 
Namin aꞌktin quilhtamacuj aꞌcxniꞌ 
xasāstiꞌ nahuan cāꞌquilhtamacuj ē 
aꞌcxniꞌ quit Chiꞌxcuꞌ xalaꞌ Tālhmāꞌn 
naꞌictahuiꞌla jā māpaꞌksīniꞌncan. 
Quit naꞌicmāpaꞌksīniꞌn ē huiꞌxinaꞌn 
tī quilāstālaniꞌnīꞌtaujtzaꞌ nā 
naquilātāꞌmāpaꞌksīniꞌnāuj. 
Chāꞌtunuꞌ natahuiꞌlayāꞌtit 
jā namāpaꞌksīniꞌnāꞌtit. 
Nacātaputzānaꞌniꞌyān xalanīꞌn 
kelhacāujtuꞌ tribu tī israelitas. 
29

 Ixlīpōꞌktucaꞌn tī taꞌaꞌkxtekuiꞌlīlh 
ixchiccaꞌn o ixtāꞌtimīncaꞌn 
o ixtātaꞌcaꞌn o ixtzīꞌcaꞌn o 
ixpuscātcaꞌn o ixcamanaꞌcaꞌn o 
ixtiꞌyaꞌtcaꞌn, ē palh taꞌaꞌkxtekuiꞌlīlh 
quilīpālacata, āꞌlīhuaꞌcaꞌlh 
natakaꞌlhī. Catūxcuhuālh tū 
taꞌaꞌkxtekuiꞌlīlh quilīpālacata, 
āꞌchulāꞌ natakaꞌlhī. Huaꞌchi aꞌktin 
ciento ixlacata āꞌchulāꞌ natakaꞌlhī 
ē natakaꞌlhī xasāstiꞌ ixlatamatcaꞌn 
tū jā catilaksputli. 30

 Lhūhuaꞌ aꞌnan 
tī cālakachiꞌxcuhuīꞌcan huāꞌtzāꞌ; 
aꞌntzaꞌ jā Dios māpaꞌksīniꞌnkōꞌ, 
jā caticālakachiꞌxcuhuīꞌca. 
Lhūhuaꞌ aꞌnan tī jā 

cālakachiꞌxcuhuīꞌcan huāꞌtzāꞌ; 
aꞌntzaꞌ jā Dios māpaꞌksīniꞌnkōꞌ, 
nacālakachiꞌxcuhuīꞌcan ―huanli 
Jesús.

Jesús māsuꞌyulh ixpālacata 
makscujnīꞌn

20  Jesús cāhuanipālh:
―Chī Dios līmāpaꞌksīniꞌn 

tzē nalīmālakchāꞌnīcan huaꞌchi 
chāꞌtin ixtēcuꞌ pūꞌuva. Cāꞌcuhuīniꞌ 
taxtulh cāputza tasācuaꞌn tī 
natapuꞌxa uvas. 2 Cāhuanilh 
natatlaja ixquilhtamacujcaꞌn ē 
cāmacāꞌlh natascuja na ixpūꞌuva. 
3

 Āꞌlīstān taxtupālh huaꞌchi 
maknaꞌjāstzaꞌ quilhtamacuj. 
Cālaktzīꞌlh āꞌmakapitzīn nac 
lītamāuj tī jā ixtamaclanīꞌt 
ixtascujūtcaꞌn. 4 Cāhuanilh: “Nā 
capintit nascujāꞌtit na quimpūꞌuva 
ē naꞌiccāxokoyān chuntzaꞌ chī 
tlajayāꞌtit.” Xlacaꞌn taꞌaꞌlh. 
5

 Taxtupālh huaꞌchi tastuꞌnūt ē 
nā huaꞌchi maktuꞌtun kōtanū 
huampala ē cāmacāꞌlh tasācuaꞌn 
nac pūꞌuva natascuja. 6 Chī 
makquitzis kōtanū aꞌmpālh nac 
lītamāuj ē cāmaclalh āꞌmakapitzīn 
tī jā ixtascujmāꞌnalh. Cāhuanilh: 

“¿Tū ixpālacata xmān tāyaꞌyāꞌtit 
pōꞌktu quilhtamacuj ē jā 
scujpāꞌnaꞌntit?” 7 Takelhtīniꞌlh: 

“Jā ickaꞌlhīyāuj quimpatroncaꞌn.” 
Palaj tunca cāhuanilh: “Capintit 
nā huiꞌxinaꞌn ē nascujāꞌtit na 
quimpūꞌuva ē quit naꞌiccāxokoyān 
chuntzaꞌ chī tlajacan.” 8 Aꞌcxniꞌ 
tāꞌcnūlh chiꞌchiniꞌ, ixtēcuꞌ 
huanilh xapuxcuꞌ tasācuaꞌn: 

“Cacāmātaꞌsatīnīniꞌ tasācuaꞌn 
ē cacāxokoꞌ. Pūla nacāxokoꞌyaꞌ 
tī āꞌxmān tatanūlh ē āꞌlīstān 

nacāxokoꞌyaꞌ tī pūla tatanūlh.” 
9

 Palaj tunca tatakextimīlh 
xlacaꞌn tī tatzuculh tascuja 
huaꞌchi makquitzis ē tatlajalh 
ixquilhtamacujcaꞌn. 10

 Āꞌlīstān 
aꞌcxniꞌ tatakextimīlh xlacaꞌn tī 
tatzuculh tascuja tziꞌsaj, tapuhuanli 
palh āꞌchulāꞌ ixtatlajcaꞌn. Xmān 
tatlajalh ixquilhtamacujcaꞌn. 11

 Ē 
aꞌcxniꞌ tamaktīniꞌlh ixtumīncaꞌn, 
tatzuculh taꞌaꞌksaꞌn ixpatroncaꞌn 
12

 ē tahuanli: “Tzamāꞌ kōtanūtzaꞌ 
tamilh; xmān tascujli aꞌktin 
hora. Lacxtim cāxokoca chī 
quinaꞌn. Quinaꞌn icscujui pōꞌktu 
quilhtamacuj nac chiꞌchiniꞌ.” 
13

 Patrón kelhtīlh chāꞌtin xlacaꞌn 
ē huanilh: “Quinamigo, quit jā 
ictlahuaniꞌn tū jā tze. ¿Ē jā icuanin 
palh natlajayaꞌ minquilhtamacuj? 
14

 Calīꞌpi mintumīn ē capit. Quit 
icxokocuꞌtun huāꞌmāꞌ chiꞌxcuꞌ tī 
chūꞌcus scujli chu lacxtim chī 
icxokoyān huiꞌx. 15

 ¿Ē jā quilaꞌ 
tumīn? Tzē naꞌicxoko chuntzaꞌ chī 
quintapāxuhuān. ¿Ē huiꞌx sītzīꞌyaꞌ 
ixpālacata quit jā tampiꞌlh?”

16
 ’Chuntzaꞌ tī āꞌxmān ixtahuanīꞌt, 

xlacaꞌn xapūla natahuan. Tī 
xapūla ixtahuanīꞌt, xlacaꞌn āꞌxmān 
natahuan ―huanli Jesús.

Āꞌmaktin Jesús mācaꞌtzīnīniꞌlh chī 
nanī 

Mr. 10:32‑34; Lc. 18:31‑34
17

 Aꞌcxniꞌ Jesús ixtāꞌcxtunuꞌmāꞌlh 
nac Jerusalén, cālēꞌlh īꞌscujnuꞌnīꞌn 
lacatzunaꞌj ē ixlīmāncaꞌn cāhuanilh:

18
 ―Caꞌtzīyāꞌtit aꞌmāꞌnauj nac 

Jerusalén. Aꞌntzaꞌ quit Chiꞌxcuꞌ xalaꞌ 
Tālhmāꞌn naquintamacamāstāꞌ 
na ixmacancaꞌn xanapuxcuꞌnuꞌ 
pālejniꞌ ē xamākelhtahuaꞌkēꞌniꞌnīꞌn 

līmāpaꞌksīn. Xlacaꞌn natahuan 
caquimaknīca. 19

 Nā xlacaꞌn 
naquintamacamaxquīꞌ 
makatiyātīn. Naquintalakapala, 
ē naquintakēsnoka ē 
naquintaxtokohuaꞌcaꞌ. 
Ixlīꞌaꞌktuꞌtun quilhtamacuj 
naꞌiclacastālancuanaꞌn na 
ixlacpuꞌnaꞌiꞌtātcaꞌn nīnīꞌn ―huanli 
Jesús.

Tū squiꞌnli ixtzīꞌcaꞌn Jacobo ē Juan 
Mr. 10:35‑45

20
 Palaj tunca laktalacatzunaꞌjīlh 

Jesús ixtzīꞌcaꞌn Jacobo ē Juan, 
ixkaꞌhuaꞌchan Zebedeo. Puscāt 
cālīmilh ixcamanaꞌ na ixlacatīn 
Jesús ē tatzokostaniꞌlh ē squiꞌnli 
aꞌktin talakalhuꞌmān. 21

 Jesús 
kelhasquiꞌnīlh:
―¿Tūchu lacasquiꞌnaꞌ?
Puscāt huanilh:

―Camāpaꞌksiꞌ tzamāꞌ chāꞌtuꞌ 
quincamanaꞌ natapāxtūtahuiꞌlayān 
jā namāpaꞌksīꞌniꞌnkōyāꞌ, chāꞌtin na 
mimpekxtūcānaꞌj ē āꞌchāꞌtin na 
mimpekxtūxuqui.

22
 Jesús cākelhtīlh:

―Huiꞌxinaꞌn jā caꞌtzīyāꞌtit tū 
quilāsquiꞌniꞌmāꞌnauj. ¿Ē tzē 
natāyaniꞌyāꞌtit palh napātīniꞌnāꞌtit chī 
quit naꞌicpātīniꞌn? Huaꞌchi chuntzaꞌ 
chī tzē napūkoꞌtnunāꞌtit quinvaso.

Xlacaꞌn tahuanli:
―Tzē naꞌictāyaniꞌyāuj.
23

 Jesús cāhuanilh:
―Masqui napātīniꞌnāꞌtit 

chuntzaꞌ chī quit, ūꞌtzaꞌ 
naquilāpāxtūtahuiꞌlayāuj, quit jāla 
icmāpaꞌksīniꞌn. Xmān quinTātaꞌ 
caꞌtzī tīchu naquimpāxtūtahuiꞌla. 
Huāꞌmāꞌ pūtahuīꞌlh cāxuiꞌlīca xmān 
ixpālacatacaꞌn tī Dios cālacsacli.

Mateo 20



48

24
 Aꞌcxniꞌ kelhacāuj scujnuꞌnīꞌn 

tacaꞌtzīlh tū kelhasquiꞌnīca 
Jesús, xlacaꞌn talīsītzīꞌniꞌlh chāꞌtuꞌ 
lītāꞌtimīn ixpālacata pūtahuīꞌlh. 
25

 Jesús cātaꞌsaniꞌlh ixlīpōꞌktucaꞌn ē 
cāhuanilh:
―Huiꞌxinaꞌn caꞌtzīyāꞌtit chī 

ixtāyatcaꞌn tī tamāpaꞌksīnīꞌn nac 
cāꞌtiꞌyaꞌtnaꞌ. Palhaꞌ tamāpaꞌksīniꞌn. 
Nā huīꞌlh tī cāmāpaꞌksī xlacaꞌn. 
26

 Jā chuntzaꞌ catilalh na 
milacpuꞌnaꞌiꞌtātcaꞌn. Catīxcuhuālh 
tī kaꞌtlaꞌ huancuꞌtun na 
milacpuꞌnaꞌiꞌtātcaꞌn, ixlacasquiꞌnca 
xlaꞌ nala chī ixlacscujnīꞌcaꞌn 
āꞌmakapitzīn. 27

 Catīxcuhuālh 
tī xapuxcuꞌ huancuꞌtun na 
milacpuꞌnaꞌiꞌtātcaꞌn, ixlacasquiꞌnca 
xlaꞌ nalītaxtu huaꞌchi ixtasācuaꞌcaꞌn 
āꞌmakapitzīn. 28

 Ē nacāmaktāya 
āꞌmakapitzīn chuntzaꞌ chī quit 
Chiꞌxcuꞌ xalaꞌ Tālhmāꞌn. Quit 
jā icmilh huaꞌchi xatēcuꞌ; quit 
icmilh naꞌicscuja ē naꞌiccāmaktāya 
āꞌmakapitzīn. Naꞌicmacamāstāꞌ 
quilatamat ē naꞌiccāmakapūtaxtū 
līlhūhuaꞌ ―huanli Jesús.

Jesús cāmālacahuānīlh chāꞌtuꞌ 
lakatzīꞌnīꞌn 

Mr. 10:46‑52; Lc. 18:35‑43
29

 Jesús ē īꞌscujnuꞌnīꞌn 
ixtataxtumāꞌnalh nac Jericó. Lhūhuaꞌ 
tachiꞌxcuhuīꞌt ixtastālaniꞌmāꞌnalh. 
30

 Ixtahuiꞌlānaꞌlh lacatzunaꞌj nac 
tej chāꞌtuꞌ lakatzīꞌnīꞌn. Aꞌcxniꞌ 
takexmatli ixtētaxtumāꞌlh Jesús, 
xlacaꞌn tatzuculh tataꞌsa ē tahuanli:
―Māpaꞌksīniꞌ, huiꞌx īꞌxūꞌnātāꞌnat 

David tī xaꞌickaꞌlhīmāꞌnauj. 
¡Caquilālakalhuꞌmanui!

31
 Tachiꞌxcuhuīꞌt talacaquilhnīlh 

ē tahuanilh cataquilhcaꞌcslalh. 

Xlacaꞌn āꞌchulāꞌ tataꞌsalh ē 
tahuampālh:
―Māpaꞌksīniꞌ, huiꞌx īꞌxūꞌnātāꞌnat 

David tī xaꞌickaꞌlhīmāꞌnauj. 
¡Caquilālakalhuꞌmanui!

32
 Palaj tunca Jesús tāyalh ē 

cāmātaꞌsatīnīniꞌlh lakatzīꞌnīꞌn ē 
cākelhasquiꞌnīlh:

¿Tūchu lacasquiꞌnāꞌtit 
naꞌiccātlahuaniꞌyān?

33
 Xlacaꞌn takelhtīniꞌlh:

―Māpaꞌksīniꞌ, 
iclacahuānaꞌncuꞌtunāuj.

34
 Palaj tunca Jesús 

cālakalhuꞌmanli ē cāxaꞌmaniꞌlh 
ixlakastapuncaꞌn. Palaj tunca 
lakatzīꞌnīꞌn talacahuānaꞌlh ē 
tastālaniꞌlh Jesús.

Jesús tanūlh nac Jerusalén 
Mr. 11:1‑11; Lc. 19:28‑40; Jn. 12:12‑19

21  Aꞌcxniꞌ 
ixtatalacatzunaꞌjīmāꞌnalhtzaꞌ 

nac Jerusalén, tachāꞌlh nac 
cāꞌlacchicniꞌ jā ixuanican Betfagé. 
Aꞌntzaꞌ ixlacatzunaꞌj sipej jā 
huanican Olivos. Jesús cāmāpūlīlh 
chāꞌtuꞌ īꞌscujnuꞌnīꞌn 2 ē cāhuanilh:
―Capintit nac cāꞌlacchicniꞌ tū 

tasuꞌyu na milaclhtzaꞌjcaꞌn. Aꞌntzaꞌ 
nalaktzīꞌnāꞌtit aꞌktin burro xatzīꞌ tū 
chīꞌyāhuacanīꞌt ē nā yālh īꞌskaꞌtaꞌ. 
Cacāxcuttit ē caquilālīminiꞌuj 
huāꞌtzāꞌ. 3 Palh catīhuālh 
nacākelhasquiꞌnīyān: “¿Tū ixpālacata 
cāxcutpāꞌnaꞌntit?”, nahuaniyāꞌtit: 

“Māpaꞌksīniꞌ nacāmaclacasquiꞌn.” 
Chuntzaꞌ nacāmakxtekniꞌyān.

4
 Chuntzaꞌ aꞌkspulalh 

namākentaxtū ixtachihuīn 
aꞌkchihuīnaꞌ jā tzoꞌkcanīꞌt chuntzaꞌ:
 5 Cacāhuaꞌniꞌ xalanīꞌn nac 

cāꞌlacchicniꞌ jā huanican Sión:

“Calaktzīꞌntit. Mimāꞌlh 
mimPuxcuꞌcaꞌn.

Xlaꞌ jā kaꞌtlaꞌ makcaꞌtzī.
Kēhuīꞌlh burro mimāꞌlh.
Kēhuīꞌlh xaskaꞌtaꞌ animalh tū 

mācuꞌquīꞌcan.”
6

 Palaj tunca scujnuꞌnīꞌn taꞌaꞌlh ē 
tatlahualh tū Jesús cālīmāpaꞌksīlh. 
7

 Talīminiꞌlh xatzīꞌ burro ē īꞌskaꞌtaꞌ 
ē talīkētlapalh ixluꞌxuꞌcaꞌn ē Jesús 
kētahuīꞌlh. 8 Lhūhuaꞌ tachiꞌxcuhuīꞌt 
ixaꞌnan. Xlacaꞌn tamāpīꞌlh 
ixluꞌxuꞌcaꞌn nac tej. Makapitzīn 
tacāꞌlh xalacstīn ixpeken quiꞌhuiꞌ 
ē tayalh tamāpīꞌlh nac tej. 9 Tī 
ixtapūlatēlha ē tī ixtastālatēlha 
tatzuculh tataꞌsa ē tahuanli:
―¡Camakapāxuīca ixtāꞌnat rey 

David tī ixkaꞌlhīmāꞌnauj! ¡Dios 
casicuaꞌlanātlahualh tī līmimāꞌlh 
ixlīmāpaꞌksīn Māpaꞌksīniꞌ 
quinDioscaꞌn! ¡Calakachiꞌxcuhuīꞌca 
Dios!

10
 Aꞌcxniꞌ Jesús tanūlh nac 

Jerusalén, ixlīpōꞌktucaꞌn 
tī ixtahuiꞌlānaꞌnchaꞌ 
tatamakchuyīkōꞌlh ē 
takelhasquiꞌnīniꞌlh:
―¿Tīchu huāꞌmāꞌ?
11

 Tachiꞌxcuhuīꞌt cākelhtīlh:
―Huāꞌmāꞌ ūꞌtzaꞌ aꞌkchihuīnaꞌ 

Jesús tī xalaꞌ nac Nazaret nac 
estado Galilea.

Jesús cātamacxtukōꞌlh tū jā tze na 
ixpūchakān xakaꞌtlaꞌ nac templo 
Mr. 11:15‑19; Lc. 19:45‑48; Jn. 2:13‑22

12
 Āꞌlīstān Jesús aꞌlh xakaꞌtlaꞌ 

nac templo ē tanūlh ē 
cātantlakaxtukōꞌlh ixlīpōꞌktucaꞌn 
tī ixtastāꞌnamāꞌnalh ē tī 
ixtatamāhuanaꞌmāꞌnalh 
na ixtanquilhtīn templo. 

Cāmakpūspiꞌtniꞌkōꞌlh ixmesacaꞌn 
tī ixtapakxtumāꞌnalh ixtumīncaꞌn 
tachiꞌxcuhuīꞌt. Nā cāmakpūspiꞌtniꞌlh 
ixpūtahuīꞌlhcaꞌn tī ixtastāꞌmāꞌnalh 
pālumax. 13

 Cāhuanilh:
―Tatzoꞌkniꞌ na ixtachihuīn 

Dios: “Quinchic namāpācuhuīcan 
Chic jā Tlahuacan Oración.” Chī 
tlahuapāꞌnaꞌntit, līmaxtunīꞌtaꞌntit 
huaꞌchi ixpūtatzēꞌkniꞌcaꞌn 
kaꞌlhānaꞌnīꞌn.

14
 Aꞌntzaꞌ nac templo 

talaktalacatzunaꞌjīlh Jesús 
makapitzīn lakatzīꞌnīꞌn ē 
lūꞌntūꞌnunīꞌn. Xlaꞌ cāmātzeyīlh. 
15

 Xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn līmāpaꞌksīn 
aꞌcxniꞌ talaktzīꞌlh līꞌaꞌcnīn tū Jesús 
cātlahualh, xlacaꞌn tasītzīꞌlh. Nā 
talīsītzīꞌlh chī lacstīn na ixpūchakān 
templo tataꞌsalh ē tahuanli: 

“¡Camakapāxuīca īꞌxūꞌnātāꞌnat rey 
David tī ixkaꞌlhīmāꞌnauj!” 16

 Xlacaꞌn 
tahuanilh Jesús:
―¿Tū ixpālacata jā 

cālacaquilhniꞌyaꞌ tzamāꞌ lacstīn? ¿Ē 
jā kexpaꞌtaꞌ tū tahuanimāꞌnān?

Jesús cākelhtīlh:
―Jē, ickexmata. ¿Ē huiꞌxinaꞌn 

jā kelhtahuaꞌkanīꞌtaꞌntit na 
ixtachihuīn Dios ixpālacata 
huāꞌmāꞌ? Chuntzaꞌ tatzoꞌkniꞌ:

Huiꞌx cāmāsuꞌyuniꞌnīꞌtaꞌ lacstīn 
ē tī tatziꞌquīꞌcus chī tzej 
natamakapāxuīyān.

17
 Palaj tunca Jesús cāꞌaꞌkxtekuiꞌlīlh 

ē taxtulh nac cāꞌlacchicniꞌ ē aꞌlh nac 
Betania jā tachokolh tzamāꞌ tzīꞌsa.

Jesús lacaquilhnīlh xaquiꞌhuiꞌ higo 
Mr. 11:12‑14, 20‑26

18
 Ixlīlakalī aꞌcxniꞌ quītaspiꞌtpālh 

nac Jerusalén, Jesús ixtziꞌncsa. 

19
 Laktzīꞌlh aꞌkatin xaquiꞌhuiꞌ higo 

na ixpaxtūn tej ē talacatzunaꞌjīlh 
nac quiꞌhuiꞌ. Quiꞌhuiꞌ jā ixkaꞌlhī 
ixtahuaꞌcaꞌt; xmān ixkaꞌlhī 
xapaꞌlhmaꞌ. Palaj tunca Jesús 
huanilh xaquiꞌhuiꞌ higo:
―¡Jātzaꞌ āꞌmaktin catitahuaꞌcaꞌ!
Xamaktin scācli xaquiꞌhuiꞌ 

higo. 20
 Aꞌcxniꞌ īꞌscujnuꞌnīꞌn 

talaktzīꞌlh huāꞌmāꞌ, talīꞌaꞌcnīlh ē 
takelhasquiꞌnīlh Jesús:
―¿Tū ixpālacata palaj scācli 

quiꞌhuiꞌ?
21

 Jesús cākelhtīlh:
―Ixlīcānaꞌ tū iccāhuaniyān. 

Palh tzej naꞌaꞌkaꞌīꞌyāꞌtit ē palh jā 
napuhuaꞌnāꞌtit Dios jāla natlahua, 
nā tzē natlahuaꞌyāꞌtit lacxtim 
chī ictlahuaniꞌlh quit quiꞌhuiꞌ. 
Nā tzē nahuaniyāꞌtit huāꞌhuīꞌlh 
sipej: “Catapānuꞌ huāꞌtzāꞌ ē catojoꞌ 
nac xcān”; ē nā chuntzaꞌ nala. 
22

 Ixlīpōꞌktu tū nasquiꞌniꞌyāꞌtit 
aꞌcxniꞌ orarlīniꞌyāꞌtit Dios, 
ixlīpōꞌktu namaktīniꞌnāꞌtit, xmān 
calīpāhuaꞌntit Dios.

Ixlīmāpaꞌksīn Jesús 
Mr. 11:27‑33; Lc. 20:1‑8

23
 Palaj tunca Jesús 

tanūlh xakaꞌtlaꞌ nac templo. 
Līhuan ixmāsuꞌyumāꞌlh, 
talaktalacatzunaꞌjīlh xanapuxcuꞌnuꞌ 
pālejniꞌ ē xanapuxcuꞌnuꞌ israelitas. 
Xlacaꞌn takelhasquiꞌnīlh:
―¿Tīchu ixlīmāpaꞌksīn 

cālītlahuaꞌpāꞌt tzamāꞌ? ¿Tī 
maxquīꞌn līmāpaꞌksīn?

24
 Jesús cākelhtīlh:

―Nā quit naꞌiccākelhasquiꞌnīyān 
catūhuālh. Palh naquilākelhtīyāuj, 
nā quit naꞌiccāhuaniyān tīchu 
ixlīmāpaꞌksīn iccālītlahuamāꞌlh 

tzamāꞌ. 25
 ¿Tīchu ixlīmāpaꞌksīn 

ixlīmāꞌkpaxīniꞌn Juan? 
¿Ixlīmāpaꞌksīn Dios o 
ixlīmāpaꞌksīncaꞌn chiꞌxcuhuīꞌn? 
Caquilākelhtīuj.

Xlacaꞌn tatzuculh 
talālītāꞌchihuīnaꞌn ixlīmāncaꞌn ē 
talāhuanilh:
―¿Chī nahuaniyāuj? Palh 

nahuaniyāuj ixlīmāpaꞌksīn Dios, 
naquincākelhasquiꞌnīyān: “¿Tū 
ixpālacata jā aꞌkaꞌīꞌnīꞌtaꞌntit?” 26

 Jāla 
nahuaniyāuj ixlīmāpaꞌksīncaꞌn 
chiꞌxcuhuīꞌn. Cājicuaꞌniꞌyāuj 
tachiꞌxcuhuīꞌt. Ixlīpōꞌktucaꞌn 
taꞌaꞌkaꞌīꞌ Juan ixlīcānaꞌ 
ixaꞌkchihuīnaꞌ Dios ixuanīꞌt.

27
 Ūꞌtzaꞌ talīkelhtīlh Jesús:

―Jā iccaꞌtzīyāuj tīchu 
ixlīmāpaꞌksīn.

Palaj tunca Jesús cāhuanilh:
―Nā chuntzaꞌ quit jā 

icticāhuanin tīchu ixlīmāpaꞌksīn 
iccālītlahuamāꞌlh huāꞌmāꞌ.

Jesús māsuꞌyulh ixpālacata 
chāꞌtuꞌ kaꞌhuaꞌchan

28
 Jesús cāhuanilh:

―¿Tū puhuaꞌnāꞌtit? Ixuīꞌlh 
chāꞌtin chiꞌxcuꞌ ē ixkaꞌlhī 
chāꞌtuꞌ ixkaꞌhuaꞌchan. Huanilh 
xapuxcuꞌ: “Quinkaꞌhuaꞌcha, capit 
scuꞌjaꞌ na quimpūꞌuva chuhuaꞌj.” 
29

 Ixkaꞌhuaꞌcha kelhtīlh: “Jā 
icaꞌncuꞌtun.” Āꞌlīstān līlīpuhuanli 
chī ixkelhtīnīꞌt ixtātaꞌ ē aꞌlh 
scuja. 30

 Āꞌlīstān xatātaꞌ lakaꞌlh 
xastancu ixkaꞌhuaꞌcha ē chuntzaꞌ 
huanipālh. Huāꞌmāꞌ kelhtīlh: “Tze, 
tātaꞌ, naꞌicaꞌn”, ē jā aꞌlh. 31

 ¿Chī 
puhuaꞌnāꞌtit huiꞌxinaꞌn? ¿Tichūyā 
kaꞌhuaꞌcha tlahualh ixtalacasquiꞌnīn 
ixtātaꞌ?

Xlacaꞌn tahuanli:
―Tī pūla chihuīnaꞌnli.
Palaj tunca Jesús cāhuanilh:

―Quit iccāhuaniyān huāꞌmāꞌ. 
Mātāꞌjīniꞌnīꞌn ē puscan xalanīꞌn 
nac cāꞌtejen, xlacaꞌn pūla natatanū 
jā Dios māpaꞌksīniꞌnkōꞌ ē jā 
huiꞌxinaꞌn. 32

 Juan Māꞌkpaxīniꞌ milh 
ē cāmāsuꞌyuniꞌn chī ixlacasquiꞌnca 
nalatāꞌkchokoyāꞌtit ē huiꞌxinaꞌn 
jā aꞌkaꞌīꞌnīꞌtaꞌntit. Mātāꞌjīniꞌnīꞌn 
ē puscan xalanīꞌn nac cāꞌtejen 
taꞌaꞌkaꞌīꞌnīꞌt. Masqui laktzīꞌnīꞌtaꞌntit 
chī taꞌaꞌkaꞌīꞌlh xlacaꞌn, 
huiꞌxinaꞌn jā lakpalīnīꞌtaꞌntit 
mintalacapāstacniꞌcaꞌn ē jā 
aꞌkaꞌīꞌnīꞌtaꞌntit ―huanli Jesús.

Xalaccaꞌtzāna makscujniꞌ 
Mr. 12:1‑12; Lc. 20:9‑19

33
 Jesús cāhuanilh:

―Cakexpaꞌttit tzamāꞌ āꞌaꞌktin 
tū līcaꞌtzīniꞌcan. Ixuīꞌlh chāꞌtin 
ixtēcuꞌ kaꞌtlaꞌ tiꞌyaꞌt ē cāchaꞌnli 
mayāc tū māstāꞌ uvas na ixtiꞌyaꞌt. 
Līculālhuiꞌlīlh chihuix ixtiꞌyaꞌt 
ē cāxtlahualh ixpūlakchiꞌtcan 
uvas ē yāhualh aꞌktin torre tū 
napūmaktakaꞌlha ixpūꞌuva.
’Āꞌlīstān cāmāsācuaꞌnīlh tiꞌyaꞌt 

tasācuaꞌn natascuja iꞌtātnaꞌ. Xlaꞌ 
aꞌlh latāꞌkchoko makat. 34

 Aꞌcxniꞌ 
chilhtzaꞌ ixpūlanan uvas, cāmacāꞌlh 
āꞌmakapitzīn ixlacscujnuꞌnīꞌn na 
ixpūꞌuva. Taꞌaꞌlh tasquiꞌniꞌ tasācuaꞌn 
catamaxquīꞌlh tū tamakalanīꞌt tū 
ixlaꞌ ixtēcuꞌ tiꞌyaꞌt. 35

 Cāchiꞌpaca ē 
tucsca chāꞌtin ē maknīca chāꞌtin 
ē āꞌchāꞌtin līcuctaꞌlaca chihuix. 
36

 Ixtēcuꞌ tiꞌyaꞌt cāmacāꞌmpālh 
āꞌmakapitzīn ixlacscujnuꞌnīꞌn ē 
āꞌchulāꞌ lhūhuaꞌ cāmacāꞌlh. Chu 
lacxtim chī cātlahuaca.

37
 ’Āꞌxmān macāꞌlh ixkaꞌhuaꞌcha. 

Puhuanli: “Natalakachīꞌxcuhuīꞌ 
quinkaꞌhuaꞌcha.” 38

 Aꞌcxniꞌ chāꞌlh 
nac pūꞌuva kaꞌhuaꞌcha, tasācuaꞌn 
talāhuanilh ixlīmāncaꞌn: “Ūꞌtzaꞌ tī 
ixlaꞌ nahuankōꞌ tū kaꞌlhī ixtātaꞌ. 
Camaknīuj ē chuntzaꞌ quilacaꞌn 
nahuan pūꞌuva.” 39

 Chuntzaꞌ 
chiꞌpaca ē māxtuca nac pūꞌuva ē 
maknīca.

40
 Jesús cākelhasquiꞌnīlh:

―Aꞌcxniꞌ naꞌaꞌnāchaꞌ ixtēcuꞌ 
tiꞌyaꞌt, ¿tū nacātlahuaniꞌ tzamāꞌ 
tī ixcāmāsācuaꞌnīcanīꞌt? ¿Chī 
puhuaꞌnāꞌtit?

41
 Tahuanilh:

―Ixlīcānaꞌ nacāmālaksputūkōꞌ 
tzamāꞌ tī jā tzeya tasācuaꞌn. 
Nacāmāsācuaꞌnī pūꞌuva 
āꞌmakapitzīn xtum tasācuaꞌn. 
Xlacaꞌn aꞌcxniꞌ natapuꞌxa uva, 
natamaxquīꞌ tū ixlaꞌ nahuan ixtēcuꞌ.

42
 Palaj tunca Jesús cāhuanilh:

―¿Ē jā maktin 
līkelhtahuaꞌkanīꞌtaꞌntit na 
ixtachihuīn Dios ixpālacata 
īꞌSkaꞌtaꞌ? Xlaꞌ huaꞌchi chihuix tū 
lītzoꞌkcanīꞌt ē chuntzaꞌ huan:

Tapācnaꞌnīꞌn talakmakaꞌlh 
chihuix ē tzamāꞌ chihuix tū 
āꞌchulāꞌ ixlacasquiꞌnca.

Chuntzaꞌ tlahualh Māpaꞌksīniꞌ ē 
quinaꞌn iclīꞌaꞌcnīyāuj.

43
 Chuntzaꞌ iccāhuaniyān tū 

Dios ixcāmaxquīꞌcuꞌtunān, ūꞌtzaꞌ 
nacāmaxquīꞌcan āꞌmakapitzīn 
tī natatlahua ixtalacasquiꞌnīn 
Dios. 44

 Tī jā tzej takexmata 
quintachihuīn, xlacaꞌn chuntzaꞌ 
chī tī talīꞌaꞌkchekxlalh chihuix ē 
chuntzaꞌ tatakāhuīꞌlh. Tī jā taꞌaꞌkaꞌīꞌ 
quintachihuīn, xlacaꞌn chuntzaꞌ chī 
tī cāꞌaꞌklhtaꞌlalh kaꞌtlaꞌ chihuix ē 

cālakkaꞌnkxli ē tanīlh ―huanli 
Jesús.

45
 Aꞌcxniꞌ xanapuxcuꞌnuꞌ 

pālejniꞌ ē fariseos takexmatli 
tū līmāsuꞌyulh Jesús, tacaꞌtzīlh 
Jesús ixcālīchihuīnaꞌmāꞌlh 
xlacaꞌn. 46

 Chuntzaꞌ masqui 
titachiꞌpacuꞌtunli Jesús, tajicuaꞌniꞌlh 
tachiꞌxcuhuīꞌt. Tzamāꞌ tachiꞌxcuhuīꞌt 
tapuhuanli Jesús ixaꞌkchihuīnaꞌ 
Dios ixuanīꞌt.

Tū līcaꞌtzīniꞌcan chī 
natamakaxtokcan

22  Jesús tzucupālh 
cātāꞌchihuīnaꞌn tū 

līcaꞌtzīniꞌcan ē cāhuanilh:
2

 ―Aꞌcxniꞌ Dios 
nacāmāpaꞌksīniꞌnkōꞌ, ūꞌtzaꞌ 
nala huaꞌchi aꞌcxniꞌ chāꞌtin 
rey tlahualh cāꞌtaniꞌ aꞌcxniꞌ 
tamakaxtokli ixkaꞌhuaꞌcha. 
3

 Cāmacāꞌlh īꞌscujnuꞌnīꞌn ē 
taꞌaꞌlh cāmātaꞌsatīnīniꞌlh tī 
ixcāꞌinvitarlīcanīꞌt; xlacaꞌn jā 
ixtamincuꞌtun. 4 Cāmacāꞌmpālh 
āꞌmakapitzīn scujnuꞌnīꞌn ē 
cāhuanilh: “Cacāhuaꞌniꞌtit tī 
iccāꞌinvitarlīnīꞌt tacāxniꞌjtzaꞌ 
huīꞌlh līhuaꞌ. Iccāmaknīlhtzaꞌ 
huācax ē xakoꞌntin xaskaꞌtaꞌ 
huācax ē iccāxuiꞌlīkōꞌlhtzaꞌ 
natamakaxtokcan. Catamilh 
quinamigos.” 5 Tī ixcāꞌinvitarlīcanīꞌt 
jā cuenta tatlahualh. Chāꞌtin aꞌlh 
na ixcāꞌtacuxtu ē āꞌchāꞌtin aꞌlh 
stāꞌnan. 6 Āꞌmakapitzīn tachiꞌpalh 
īꞌscujnuꞌnīꞌn rey. Tatucsli ē 
tamaknīlh. 7 Palaj tunca sītzīꞌlh rey 
ē cāmacāꞌlh soldados nacāmaknī 
maknīniꞌnīꞌn ē mālhcuyunīniꞌlh 
ixcāꞌlacchicniꞌcaꞌn. 8 Palaj tunca 
cāhuanilh ixtasācuaꞌn: “Ixlīpōꞌktu 

tzejtzaꞌ huīꞌlh natamakaxtoka 
quinkaꞌhuaꞌcha; tasuꞌyu xlacaꞌn 
tī iccāꞌinvitarlīnīꞌt jā lactze 
ē jā minīꞌniꞌ iccāꞌinvitarlīnīꞌt. 
9

 Capintit chuhuaꞌj nac cāꞌtejen 
ē cacāꞌinvitarlītit ixlīpōꞌktucaꞌn 
tī natāꞌlāpāxtokāꞌtit. Catamilh 
nac cāꞌtaniꞌ; natamakaxtoka 
quinkaꞌhuaꞌcha.” 10

 Scujnuꞌnīꞌn 
tataxtulh ē taꞌaꞌlh nac cāꞌtejen. 
Ixlīpōꞌktucaꞌn tī tatāꞌlāpāxtokli 
tatakēstokli ē tī tze ē tī jā tze. 
Chuntzaꞌ lītatzumalh chic.

11
 ’Palaj tunca tanūlh rey ē 

cālaktzīꞌlh tī tamilh. Laktzīꞌlh 
chāꞌtin chiꞌxcuꞌ tī huīꞌlh ē jā 
ixlhakāꞌnaꞌnīꞌt chī minīꞌniꞌ jā 
tamakaxtokmāꞌca. 12

 Huanilh: 
“Quinamigo, ¿tū ixpālacata 
tanūꞌnīꞌtaꞌ huāꞌtzāꞌ ē jā lhakāꞌnīꞌtaꞌ 
miluꞌxuꞌ tū minīꞌniꞌ?” Xlaꞌ jā 
tū huanilh; xmān caꞌcs tāyalh. 
13

 Palaj tunca rey cāhuanilh 
tī ixtamaktāyamāꞌnalh: 

“Camacachīꞌtit ē catantūchīꞌtit ē 
camāxtutit nac kēpūn jā cāꞌpucsuaꞌ. 
Aꞌntzaꞌ nacalhuan ē nalāxca 
ixtatzan.”

14
 Jesús chihuīnaꞌmpālh:

―Līlhūhuaꞌ tī cāmātaꞌsatīnīniꞌnca 
ē jā lhūhuaꞌ tī cālacsacca.

Tū mātāꞌjīniꞌncan 
Mr. 12:13‑17; Lc. 20:20‑26

15
 Palaj tunca fariseos 

taꞌaꞌlh ē tachihuīnaꞌnli chī tzē 
ixtalīmālacsuꞌyulh Jesús ixpālacata 
tū huanli. 16

 Chuntzaꞌ cāmacāꞌlh 
makapitzīn ixchiꞌxcuhuīꞌn ē tatāꞌaꞌlh 
ixchiꞌxcuhuīꞌn Herodes tī rey 
ixuanīꞌt. Talakaꞌlh Jesús ē tahuanilh:
―Mākelhtahuaꞌkēꞌniꞌ, iccaꞌtzīyāuj 

huiꞌx huaꞌnaꞌ tū ixlīcānaꞌ ē nā tzej 

māsuꞌyuꞌyaꞌ chī Dios lacasquiꞌn. 
Huiꞌx jā cātlahuaꞌniꞌyaꞌ cuenta chī 
talīchihuīnaꞌnān tachiꞌxcuhuīꞌt. 
Lacxtim cālaktzīꞌnaꞌ ixlīpōꞌktucaꞌn 
tachiꞌxcuhuīꞌt. 17

 ¿Chī puhuaꞌnaꞌ 
ixpālacata tū mātāꞌjīniꞌn emperador 
romano? ¿Inchā tze naꞌicxokoyāuj o 
jā ixlacasquiꞌnca?

18
 Jesús ixcaꞌtzī xmān 

ixtalīlaktzīꞌncuꞌtun ē cāhuanilh:
―Huiꞌxinaꞌn tlahuaꞌpāꞌnaꞌntit 

aꞌktuꞌ milacancaꞌn. ¿Tū ixpālacata 
quilālīlaktzīꞌncuꞌtunāuj? 
19

 Caquilāmāsuꞌyuniꞌuj tumīn tū 
līxokocan tū mātāꞌjīniꞌncan.

Līminiꞌca aꞌktin denario tū 
ixtumīncaꞌn. 20

 Aꞌcxniꞌ Jesús 
laktzīꞌlh tumīn, cākelhasquiꞌnīlh:
―¿Tīchu ixlacan tasuꞌyu huāꞌtzāꞌ 

nac tumīn ē tīchu ixtacuhuīniꞌ 
tatzoꞌkniꞌ?

21
 Takelhtīlh:

―Ixlaꞌ emperador.
Palaj tunca Jesús cāhuanilh:

―Camaxquīꞌtit emperador tū ixlaꞌ 
ē camaxquīꞌtit Dios tū ixlaꞌ.

22
 Aꞌcxniꞌ takexmatli huāꞌmāꞌ 

tachihuīn, talīꞌaꞌcnīlh. Tamakxtekli 
ē taꞌaꞌlh.

Chī nala aꞌcxniꞌ 
natalacastālancuanaꞌn 
Mr. 12:18‑27; Lc. 20:27‑40

23
 Huāꞌmāꞌ quilhtamacuj 

makapitzīn saduceos talakmilh 
Jesús. Saduceos ixtahuan jā 
catilacastālancuanaꞌnca. Ūꞌtzaꞌ 
talīhuanilh chuntzaꞌ:

24
 ―Mākelhtahuaꞌkēꞌniꞌ, Moisés 

māsuꞌyulh palh nanī chāꞌtin chiꞌxcuꞌ 
tī tamakaxtoknīꞌttzaꞌ ē palh jā 
kaꞌlhī īꞌskaꞌtaꞌ, ixlacasquiꞌnca 
īꞌstancu natāꞌtamakaxtoka tī 

nīmakaꞌncanīꞌttzaꞌ. Xapūla 
skaꞌtaꞌ tī nalacatuncuhuīꞌ ixlaꞌ 
nahuan xapuxcuꞌ tī nīnīꞌttzaꞌ. 
25

 Ixuīꞌlh na quilacpuꞌnaꞌiꞌtātcaꞌn 
kelhatojon lītāꞌtimīn. Xapuxcuꞌ 
tamakaxtokli ē āꞌlīstān nīlh. Jā tī 
aꞌnalh īꞌskaꞌtaꞌ; tamakxtekniꞌlh tī 
nīmakaꞌncanīꞌt īꞌstancu. 26

 Nā xlaꞌ 
nīlh ē jā tī aꞌnalh īꞌskaꞌtaꞌ. Chuntzaꞌ 
aꞌkspulapālh āꞌchāꞌtin xastancu 
ē nā āꞌchāꞌtin hasta āꞌxmān 
xastancu. Nā xlaꞌ nīlh ē jā tī aꞌnalh 
īꞌskaꞌtaꞌ. 27

 Aꞌcxniꞌ ixtanīkōꞌnīꞌttzaꞌ 
lītāꞌtimīn, āꞌxmān nīlh puscāt. 
28

 Aꞌcxniꞌ nalacastālancuanaꞌncan, 
¿tīchu ixlaꞌ nahuan tzamāꞌ 
puscāt? Ixkelhatojoncaꞌn 
ixtatāꞌtamakaxtoknīꞌt.

29
 Jesús cākelhtīlh:

―Huiꞌxinaꞌn tāꞌkskāhuīꞌnīꞌtaꞌntit 
minaꞌcstucaꞌn. Jā caꞌtzīyāꞌtit tū 
tatzoꞌkniꞌ na ixtachihuīn Dios ē jā 
caꞌtzīyāꞌtit chī ixlītliꞌhuiꞌqui. 30

 Aꞌcxniꞌ 
nīnīꞌn natalacastālancuanaꞌn, jā 
catitamakaxtokca ē jā catitamāstāꞌlh 
ixtzuꞌmaꞌjancaꞌn natatamakaxtoka. 
Xlacaꞌn natala huaꞌchi ixángeles 
Dios xalanīꞌn nac aꞌkapūn. 31

 ¿Ē jā 
kelhtahuaꞌkanīꞌtaꞌntit tū Dios cāhuanin 
ixpālacata tī natalacastālancuanaꞌn? 
Chuntzaꞌ huanli: 32

 “Quit ixDioscaꞌn 
Abraham ē Isaac ē Jacob”, huanli. 
Dios ūꞌtzaꞌ ixDioscaꞌn xalakahuan ē jā 
ixDioscaꞌn xanīn.

33
 Aꞌcxniꞌ tachiꞌxcuhuīꞌt takexmatli 

huāꞌmāꞌ tachihuīn, ixlīpōꞌktucaꞌn 
talīꞌaꞌcnīlh huāꞌmāꞌ ixtamāsuꞌyun Jesús.

Līmāpaꞌksīn tū āꞌchulāꞌ 
ixlacasquiꞌnca 

Mr. 12:28‑34; Lc. 10:27
34

 Fariseos tatalacxtimīlh aꞌcxniꞌ 
takexmatli chī Jesús cāmācaꞌcslīlh 

saduceos. 35
 Chāꞌtin chī xlacaꞌn 

xamākelhtahuaꞌkēꞌniꞌ līmāpaꞌksīn 
ixuanīꞌt. Xlaꞌ ixcaꞌtzīcuꞌtun palh 
Jesús ixcaꞌtzī ixlīmāpaꞌksīn Moisés 
ē kelhasquiꞌnīlh:

36
 ―Mākelhtahuaꞌkēꞌniꞌ, ¿tuchūyā 

līmāpaꞌksīn āꞌchulāꞌ ixlacasquiꞌnca 
tū māsuꞌyulh Moisés?

37
 Jesús huanilh:

―“Calīpāxquiꞌ Māpaꞌksīniꞌ tī 
minDios ixlīpōꞌktu milīstacnaꞌ ē 
ixlīpōꞌktu mintalacapāstacniꞌ.” 
38

 Ūꞌtzaꞌ huāꞌmāꞌ līmāpaꞌksīn tū 
āꞌchulāꞌ xakaꞌtlaꞌ ē tū āꞌchulāꞌ 
ixlacasquiꞌnca. 39

 Ixlīꞌaꞌktuꞌ 
līmāpaꞌksīn chu lacxtim chī 
ixlacasquiꞌnca ē huan: “Cacāpāxquiꞌ 
āꞌmakapitzīn chuntzaꞌ chī 
pāxquīꞌcaꞌnaꞌ minaꞌcstu.” 40

 Chī 
aꞌktuꞌ līmāpaꞌksīn huaꞌchi 
ixlītzucuniꞌ ixlīmāpaꞌksīn Moisés ē 
ixtamāsuꞌyuncaꞌn aꞌkchihuīnaꞌnīꞌn 
xalanīꞌn makāstzaꞌ.

Cristo īꞌxūꞌnātāꞌnat David 
Mr. 12:35‑37; Lc. 20:41‑44

41
 Fariseos jānaꞌj ixtaꞌaꞌn 42

 ē Jesús 
cākelhasquiꞌnīlh:
―¿Tūchu līlacapāstacāꞌtit 

ixpālacata Cristo tī kaꞌlhīpāꞌnaꞌntit? 
¿Tīchu īꞌxūꞌnāpapnaꞌ?

Tahuanilh:
―Xlaꞌ īꞌxūꞌnātāꞌnat David.
43

 Palaj tunca Jesús cāhuanilh:
―¿Tū ixpālacata David 

māpācuhuīlh Māpaꞌksīniꞌ chuntzaꞌ 
chī māsuꞌyuniꞌlh Espíritu Santo? 
David huanli:
 44 Māpaꞌksīniꞌ Dios huanilh 

quiMāpaꞌksīniꞌ:
“Catahuiꞌlaꞌ na quimpekxtūcānaꞌj 

hasta aꞌcxniꞌ naꞌiccāskāhuīꞌ 
mintāꞌlāquiclhlaktziꞌ.”

45
 Palh David līchihuīnaꞌlh 

īꞌxūꞌnātāꞌnat ē māpācuhuīlh 
ixMāpaꞌksīniꞌ, ūꞌtzaꞌ huanicuꞌtun 
xlaꞌ āꞌchulāꞌ xakaꞌtlaꞌ nalītaxtu ē jā 
David ―Jesús cāhuanilh.

46
 Jā tī chāꞌtin tzē kelhtīlh 

nūn kelhtin tachihuīn. Huāꞌmāꞌ 
quilhtamacuj jā tī chāꞌtin tzē 
kelhasquiꞌnīlh.

Jesús cālīmālacsuꞌyulh fariseos 
ē xamākelhtahuaꞌkēꞌniꞌnīꞌn 

līmāpaꞌksīn 
Mr. 12:38‑40; Lc. 11:37‑54; 20:45‑47

23  Palaj tunca Jesús 
cāhuanilh īꞌscujnuꞌnīꞌn ē 

tachiꞌxcuhuīꞌt:
2

 ―Mākelhtahuaꞌkēꞌniꞌnīꞌn 
līmāpaꞌksīn ē fariseos takaꞌlhī 
līmāpaꞌksīn natahuan tū 
huanicuꞌtun ixlīmāpaꞌksīn 
Moisés. 3 Chuntzaꞌ ixlacasquiꞌnca 
natlahuaꞌyāꞌtit tū tahuan ē 
nacākexpaꞌtniꞌyāꞌtit. Masqui 
nacākexpaꞌtniꞌyāꞌtit, huiꞌxinaꞌn jā 
catitlahuaꞌtit chī xlacaꞌn tatlahua 
ixpālacata tahuan catūhuālh ē 
xtum tatlahua. 4 Xlacaꞌn huaꞌchi 
tī tacāxtlahualh xatziꞌnca 
tacuꞌcaꞌ ē jā tī tī tzē natāyaniꞌ. 
Xlacaꞌn jā tamaktāyanaꞌncuꞌtun. 
5

 Talacasquiꞌn tachiꞌxcuhuīꞌt 
natalaktzīꞌn ixlīpōꞌktu tū 
tatlahua. Cāmūhuiꞌlīꞌcanīꞌt ē 
cāpekemāhuaꞌcaꞌcanīꞌt xalakpīkaꞌtlaꞌ 
cintaj jā tatzoꞌknīꞌt macstiꞌnaꞌj 
ixtachihuīn Dios. Nā āꞌchulāꞌ 
pūlhmāꞌn takaꞌlhī ixluꞌxuꞌcaꞌn ē 
jā āꞌmakapitzīn. 6 Talacasquiꞌn 
cacālakachiꞌxcuhuīꞌca xlacaꞌn 
jā tlahuamāꞌca cāꞌtaniꞌ. Na 
ixtemplocaꞌn israelitas, xlacaꞌn 
taquilhpūlatahuiꞌlacuꞌtun. 

7
 Talacasquiꞌn nacātāꞌchihuīnaꞌncan 

ē nacālakachiꞌxcuhuīꞌcan nac 
cāꞌtejen ē nacāmāpācuhuīcan 
mākelhtahuaꞌkēꞌniꞌnīꞌn.

8
 ’Huiꞌxinaꞌn jā calacasquiꞌntit 

nacātamāpācuhuīyān 
mākelhtahuaꞌkēꞌniꞌnīꞌn. Lacxtim 
milīpōꞌktucaꞌn ē lītāꞌtimīn 
lanīꞌtaꞌntit ē xmān chāꞌtin 
miMākelhtahuaꞌkēꞌniꞌcaꞌn ē 
ūꞌtzaꞌ ixlīmān Cristo. 9 Huāꞌtzāꞌ 
nac cāꞌtiꞌyaꞌtnaꞌ, jā catihuaꞌniꞌtit 
mintāꞌchiꞌxcuꞌcaꞌn: “Quintātaꞌ.” 
Tzaj xmān chāꞌtin minTātaꞌcaꞌn 
ē ūꞌtzaꞌ tī huiꞌlachaꞌ nac 
aꞌkapūn. 10

 Jā catimakxtektit 
nacātamāpācuhuīyān 
māpaꞌksīniꞌnīꞌn ixpālacata xmān 
Cristo ixlīmān miMāpaꞌksīniꞌcaꞌn. 
11

 Tī cāmaktāya ixlīpōꞌktucaꞌn 
na milacpuꞌnaꞌiꞌtātcaꞌn, ūꞌtzaꞌ 
āꞌchulāꞌ xakaꞌtlaꞌ. 12

 Catīxcuhuālh 
tī ixlīmān putza chī āꞌchulāꞌ kaꞌtlaꞌ 
nahuan, xlaꞌ namāmāxanīꞌcan. 
Tī jā kaꞌtlaꞌ makcaꞌtzī, ūꞌtzaꞌ 
nalakachiꞌxcuhuīꞌcan.

13
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Huaꞌchi mālacchahuanīꞌtaꞌntit jā 
lactanūcan jā Dios māpaꞌksīniꞌnkōꞌ. 
Huiꞌxinaꞌn jā tanūꞌyāꞌtit ē 
nūn cāmakxtekāꞌtit natatanū 
āꞌmakapitzīn.

14
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Huiꞌxinaꞌn cāꞌaꞌkskāhuīꞌmaktīyāꞌtit 
ixchiccaꞌn tī cānīmakaꞌncanīꞌt ē 
āꞌlīstān naꞌj tunca orarlīyāꞌtit aꞌntzaꞌ 
jā tzē cātalaktzīꞌnān ē chuntzaꞌ 

līꞌaꞌkskāhuīꞌnināꞌtit. Ūꞌtzaꞌ palhaꞌ 
nacātalīmakapātīnīnān.

15
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Huiꞌxinaꞌn tlahuaꞌyāꞌtit 
catūxcuhuālh namāꞌaꞌkaꞌīꞌnīꞌyāꞌtit 
āꞌchāꞌtin mintamāsuꞌyuncaꞌn. Nā 
pināꞌtit ixtuntacut nac mar ē 
lacatin nac tiꞌyaꞌt. Aꞌcxniꞌ tastālaniꞌ 
tū māsuꞌyuyāꞌtit āꞌchulāꞌ jā tze 
natalītaxtu.

16
 ’Nalīpuhuanāꞌtit huiꞌxinaꞌn 

tī huaꞌchi lakatzīꞌnīꞌn ē 
cāhuanilīpincuꞌtunāꞌtit 
āꞌmakapitzīn. Huaꞌnāꞌtit: “Palh 
catīhuālh natlahua ixpromesa 
ixpālacata xakaꞌtlaꞌ templo, jā tū 
catilaniꞌlh masqui jā mākentaxtū. 
Palh natlahua ixpromesa ixpālacata 
ixoro templo, xlaꞌ līcuesa 
namākentaxtū.” 17

 Xalacxumpin 
huiꞌxinaꞌn ē jā kexpaꞌtāꞌtit. 
Āꞌchulāꞌ ixlacasquiꞌnca templo. 
Ūꞌtzaꞌ līsicuaꞌlanātlahuacanīꞌt 
oro. Chuntzaꞌ ixlacasquiꞌnca 
līcuesa namākentaxtū promesa 
tū tlahualh ixpālacata xakaꞌtlaꞌ 
templo. 18

 Nā huaꞌnāꞌtit: “Palh 
catīhuālh natlahua ixpromesa 
ixpālacata pūmacamāstāꞌn, jā tū 
catilaniꞌlh masqui jā mākentaxtū. 
Palh natlahua ixpromesa ixpālacata 
tū huiꞌlīlh nac pūmacamāstāꞌn, 
xlaꞌ līcuesa namākentaxtū.” 
19

 Huiꞌxinaꞌn jā kexpaꞌtāꞌtit. Āꞌchulāꞌ 
ixlacasquiꞌnca pūmacamāstāꞌn. 
Ūꞌtzaꞌ līsicuaꞌlanātlahuacanīꞌt 
tū huīꞌlh aꞌntzaꞌ. 20

 Chuntzaꞌ tī 
natlahua ixpromesa ixpālacata 
pūmacamāstāꞌn nā natlahua 
ixpālacata ixlīpōꞌktu tū huīꞌlh nac 

pūmacamāstāꞌn ē ixlacasquiꞌnca 
līcuesa namākentaxtū. 21

 Chāꞌtin 
tī nahuan ixlīcānaꞌ ixpromesa tū 
huanli ixpālacata templo, xlaꞌ jā 
xmān līchihuīnaꞌn templo. Nā 
līchihuīnaꞌn Dios tī huīꞌlh nac 
templo. 22

 Nā chāꞌtin tī nahuan 
ixpromesa ixpālacata aꞌkapūn, xlaꞌ 
jā xmān līchihuīnaꞌn aꞌkapūn. Nā 
līchihuīnaꞌn ixpūtahuīꞌlh Dios jā 
māpaꞌksīniꞌn ē nā ixpālacata Dios tī 
tahuiꞌla nac pūtahuīꞌlh.

23
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Cuenta tlahuaꞌyāꞌtit ē 
maxquīꞌyāꞌtit Dios macstiꞌnaꞌj 
milīhuaꞌtcaꞌn huaꞌchi āꞌtuchiyēꞌlh 
ē anís ē cominos. Masqui 
chuntzaꞌ ixlacasquiꞌnca, 
āꞌchulāꞌ ixlacasquiꞌnca cuenta 
tlahuaꞌyāꞌtit ixtamāsuꞌyun 
līmāpaꞌksīn. Līmāpaꞌksīn māsuꞌyu 
līlacatejtin nalatāꞌkchokoyāꞌtit, 
ē jā naꞌaꞌkskāhuīꞌnināꞌtit. 
Nā līmāpaꞌksīn māsuꞌyu 
nacālakalhuꞌmaꞌnāꞌtit āꞌmakapitzīn. 
Ixlacasquiꞌnca tzē naꞌaꞌkaꞌīꞌniꞌyāꞌtit 
Dios. Ixlacasquiꞌnca namāstāꞌyāꞌtit 
macstiꞌnaꞌj līhuaꞌt ē nā 
ixlacasquiꞌnca namākentaxtūyāꞌtit 
tamāsuꞌyun. 24

 Huiꞌxinaꞌn huaꞌchi 
lakatzīꞌnīꞌn tī cāhuanilēꞌncuꞌtun 
āꞌmakapitzīn. Huaꞌchi chuntzaꞌ 
chī mācutuyāꞌtit na milīhuaꞌcaꞌn 
macstiꞌnaꞌj kosnuꞌ ē jā cuenta 
tlahuaꞌyāꞌtit kaꞌtlaꞌ xumpepe.

25
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Huiꞌxinaꞌn huaꞌchi tī xmān 

makcheꞌkēꞌ vaso ē pulātu. 
Masqui tasuꞌyu tzeya 
chiꞌxcuhuīꞌn huiꞌxinaꞌn, jā tze 
mintalacapāstacniꞌcaꞌn. Huiꞌxinaꞌn 
tampiꞌlhīniꞌnāꞌtit ē kaꞌlhānaꞌnāꞌtit. 
26

 Huiꞌxinaꞌn fariseos lakatzīꞌnīꞌn, 
pūla napūcheꞌkēꞌyāꞌtit pulātu ē 
chuntzaꞌ nā namakcheꞌkēꞌyāꞌtit 
ixmacniꞌ.

27
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! 
Huiꞌxinaꞌn huaꞌchi pūtāꞌcnūn tū 
cālītzoꞌkcanīꞌt kextaj. Stalaꞌnkaꞌ 
ē tzēhuanīꞌt tatasuꞌyu ē na 
ixpūchakāncaꞌn pōꞌktu ixlucutcaꞌn 
nīnīꞌn ē tū jā tze. 28

 Nā chuntzaꞌ 
huiꞌxinaꞌn. Na ixlacatīncaꞌn 
tachiꞌxcuhuīꞌt tasuꞌyuꞌyāꞌtit palh 
tze huiꞌxinaꞌn masqui jā tze 
mintalacapāstacniꞌcaꞌn. Chuntzaꞌ 
huiꞌxinaꞌn pōꞌktu quilhtamacuj 
aꞌkskāhuīꞌnināꞌtit.

29
 ’Nalīpuhuanāꞌtit huiꞌxinaꞌn 

fariseos ē xamākelhtahuaꞌkēꞌniꞌnīꞌn 
līmāpaꞌksīn. ¡Huiꞌxinaꞌn tlahuaꞌyāꞌtit 
aꞌktuꞌ milacancaꞌn! Huiꞌxinaꞌn 
cācāxtlahuaꞌyāꞌtit ixaꞌcchiccaꞌn 
aꞌkchihuīnaꞌnīꞌn ē cācāxuilīꞌyāꞌtit 
ixpūtaꞌcnūncaꞌn nīnīꞌn tī 
tzeya chiꞌxcuhuīꞌn ixtahuanīꞌt. 
30

 Huaꞌnāꞌtit: “Palh quinaꞌn 
xaꞌictahuiꞌlauj cahuālh aꞌcxniꞌ 
ixtahuiꞌlānaꞌlh quixūꞌnāpapnaꞌcaꞌn, 
quinaꞌn jā xaꞌicticāmaktāyauj 
aꞌcxniꞌ tamaknīlh aꞌkchihuīnaꞌnīꞌn.” 
31

 Ūꞌtzaꞌ lītasuꞌyuyāꞌtit huiꞌxinaꞌn 
ixnatāꞌnatnaꞌcaꞌn tī tamaknīlh 
aꞌkchihuīnaꞌnīꞌn. 32

 Catlahuaꞌtit 
huāꞌmāꞌ tū xlacaꞌn talītzuculh ē jāla 
tatlahuakōꞌlh. Ūꞌtzaꞌ nalītasuꞌyu tū 
huiꞌxinaꞌn tlahuacuꞌtunāꞌtit.

33
 ’Huiꞌxinaꞌn huaꞌchi 

lūhuaꞌ tū tzēhuanīꞌt tasuꞌyu 
ē kaꞌlhī tū laknīcan. ¿Chī 
nalīꞌaꞌkapūtaxtuyāꞌtit nac pūpātīn? 
34

 Chuntzaꞌ naꞌiccāmacaminiꞌyān 
aꞌkchihuīnaꞌnīꞌn ē chiꞌxcuhuīꞌn tī 
tacaꞌtzī ē mākelhtahuaꞌkēꞌniꞌnīꞌn. 
Makapitzīn nacāmaknīꞌyāꞌtit 
ē nacāxtokohuaꞌcaꞌyāꞌtit. 
Āꞌmakapitzīn nacākēsnokāꞌtit 
na mintemplocaꞌn ē 
nacāputzastālaniꞌyāꞌtit aꞌkatunuꞌ 
cāꞌlacchicniꞌ. 35

 Nalīꞌpināꞌtit cuenta 
ixpālacata xlacaꞌn. Maknīcanīꞌt 
Zacarías tī ixkaꞌhuaꞌcha 
Berequías ixuanīꞌt. Maknīcanīꞌt 
na ixtanquilhtīn nac templo ē 
na ixlacatzunaꞌj pūmacamāstāꞌn. 
Huiꞌxinaꞌn nalīꞌpināꞌtit cuenta 
ixpālacata ixlīpōꞌktucaꞌn xatze 
chiꞌxcuhuīꞌn tī cāmaknīca. Tī pūla 
maknīca ūꞌtzaꞌ Abel tī jā tlahualh tū 
jā tze ē huiꞌxinaꞌn līꞌpināꞌtit cuenta 
hasta aꞌcxniꞌ maknīcanīꞌt Zacarías. 
Nalīꞌpināꞌtit cuenta ixpālacata 
huiꞌxinaꞌn tlahuaꞌyāꞌtit huaꞌchi chī 
tatlahualh xlacaꞌn tī tamaknīlh. 
36

 Ixlīcānaꞌ tū iccāhuaniyān. 
Huiꞌxinaꞌn tī huiꞌlāꞌnaꞌntit 
chuhuaꞌj nalīꞌpināꞌtit cuenta 
ixpālacata ixlīpōꞌktucaꞌn xlacaꞌn tī 
cāmaknīcanīꞌt ―huanli Jesús.

Jesús cālakcalhuanli xalanīꞌn nac 
Jerusalén 
Lc. 13:34‑35

37
 Jesús cāhuanipālh:

―¡Iccālakalhuꞌmanān huiꞌxinaꞌn 
xalanīꞌn nac Jerusalén! Huiꞌxinaꞌn 
cāmaknīꞌyāꞌtit aꞌkchihuīnaꞌnīꞌn ē 
cācuctaꞌlaꞌyāꞌtit ixlacscujnīꞌn Dios 
tī cāmacaminiꞌyān. Maklhūhuaꞌ 
xaꞌiccāmākēstokcuꞌtunān 

naꞌiccāmaktakaꞌlhān huaꞌchi 
xatzīꞌ caxli cālīmātzēꞌka 
ixpeken ixlacstīn. Huiꞌxinaꞌn 
jā lacasquiꞌntit. 38

 Calaktzīꞌntit 
huiꞌxinaꞌn chī Dios makxteklitzaꞌ 
minchiccaꞌn ē ixaꞌcstucaꞌn 
natatāya. 39

 Nā iccāhuaniyān jātzaꞌ 
quintilālaktzīꞌuj hasta aꞌcxniꞌ namin 
quilhtamacuj aꞌcxniꞌ nahuaꞌnāꞌtit: 

“Sicuaꞌlanātlahuacanīꞌt tī mimāꞌlh ē 
kaꞌlhī ixlītliꞌhuiꞌqui ē ixlīmāpaꞌksīn 
Dios” ―huanli Jesús.

Jesús huanli nalactlahuacan xakaꞌtlaꞌ 
templo 

Mr. 13:1‑2; Lc. 21:5‑6

24  Jesús taxtulh nac templo. 
Ixaꞌmāꞌlh āꞌlacatin aꞌcxniꞌ 

talaktalacatzunaꞌjīlh īꞌscujnuꞌnīꞌn. 
Xlacaꞌn tatzuculh tahuani cuenta 
ixtlahualh chī ixyāhuacanīꞌt templo. 
2

 Jesús cāhuanilh:
―Calaktzīꞌntit ixlīpōꞌktu 

huāꞌmāꞌ tū ixlaꞌ templo. Ixlīcānaꞌ 
tū iccāhuaniyān. Namin aꞌktin 
quilhtamacuj aꞌcxniꞌ nūn aꞌktin 
chihuix catilākēlhtahuīꞌlh. 
Ixlīpōꞌktu nalaclakōꞌ.

Tū nalīcaꞌtzīcan chī nalaksputa 
cāꞌquilhtamacuj 

Mr. 13:3‑23; Lc. 21:7‑24; 17:22‑24
3

 Jesús ē īꞌscujnuꞌnīꞌn taꞌaꞌlh 
nac sipej jā huanican Olivos. 
Aꞌcxniꞌ Jesús ixuiꞌlachaꞌ, talakaꞌlh 
īꞌscujnuꞌnīꞌn ē tzēꞌk tahuanilh:
―Quinaꞌn iclacasquiꞌnāuj 

naquilāhuaniyāuj jāꞌcxniꞌ 
naꞌaꞌkspula tzamāꞌ. ¿Chī 
naꞌiclīcaꞌtzīyāuj palh huiꞌx palaj 
nataꞌmpalaꞌyaꞌ ē nalaksputa 
cāꞌquilhtamacuj?

4
 Jesús cākelhtīlh:

―Cuenta catlahuaꞌtit jā tī 
chāꞌtin nacāꞌaꞌkskāhuīꞌyān. 
5

 Lhūhuaꞌ chiꞌxcuhuīꞌn natahuan 
takaꞌlhī quilīmāpaꞌksīn. Chāꞌtunuꞌ 
natahuan: “Quit Cristo tī Dios 
lacsacnīꞌt”, ē chuntzaꞌ līlhūhuaꞌ 
nacāꞌaꞌkskāhuīꞌcan. 6 Nakexpaꞌtāꞌtit 
chī sāꞌnan jā lacatzunaꞌj lamāꞌlh 
guerra ē nacātamācaꞌtzīnīyān 
chī lamāꞌchaꞌ guerra makat. Jā 
catijicuaꞌntit; chuntzaꞌ pūla 
naꞌaꞌkspula. Jānaꞌj ixlīꞌaꞌksputniꞌ. 
7

 Chāꞌtin puxcuꞌ ixtāꞌlāquiclhlaktziꞌ 
nahuan āꞌchāꞌtin ē chāꞌtin 
māpaꞌksīniꞌ naskāhuīꞌcuꞌtun 
āꞌchāꞌtin. Naꞌaꞌnan tatziꞌncstat 
ē taꞌjatat ē natachiqui tiꞌyaꞌt. 
Nā calhāxcuhuālh nala nac 
cāꞌquilhtamacuj. 8 Ixlīpōꞌktu 
huāꞌmāꞌ xmān ixlītzucuniꞌcus chī 
napātīniꞌncan.

9
 ’Nacātamacamaxquīꞌyān 

nacātamakapātīnīnān. 
Nacātamaknīyān ē ixlīpōꞌktucaꞌn 
tachiꞌxcuhuīꞌt calhāxcuhuālh 
nac cāꞌquilhtamacuj 
nacātaquiclhlaktzīꞌnān ē 
xmān quimpālacata. 10

 Aꞌcxniꞌ 
namin tzamāꞌ cāꞌquilhtamacuj, 
lhūhuaꞌ natataxtutāya na ixtej 
Dios ē natalāquiclhlaktzīꞌn ē 
natalāmacamāstāꞌ. 11

 Lhūhuaꞌ 
aꞌkchihuīnaꞌnīꞌn natatahuiꞌla tī 
nataꞌaꞌkskāhuīꞌnin. Natahuan 
talīchihuīnaꞌn tū ixlaꞌ Dios 
ē nataꞌaꞌkskāhuīꞌ lhūhuaꞌ 
tachiꞌxcuhuīꞌt. 12

 Tū jā tze 
nataꞌaꞌkahuani calhāxcuhuālh 
ē ūꞌtzaꞌ jātzaꞌ catitalālīpāxquīꞌlh 
lhūhuaꞌ tachiꞌxcuhuīꞌt. 13

 Tī jā 
catitataxtutāyalh na ixtej Dios 
ē chuntzaꞌ natatachoko hasta 
aꞌcxniꞌ nalaksputa, xlacaꞌn 

nacāmakapūtaxtūcan. 14
 Xatze 

tachihuīn ixpālacata chī nala 
jā Dios namāpaꞌksīniꞌnkōꞌ, ūꞌtzaꞌ 
huāꞌmāꞌ nalīꞌaꞌkchihuīnaꞌncan 
calhāxcuhuālh nac cāꞌquilhtamacuj 
ē ixlīpōꞌktucaꞌn xalanīꞌn nac 
cāꞌquilhtamacuj natakexmata. 
Āꞌlīstān aꞌcxniꞌ nalaksputa.

15
 ’Aꞌkchihuīnaꞌ Daniel tzoꞌkli 

ixpālacata chī nalactlahuacan 
jā sicuaꞌlanātlahuacanīꞌt ē chī 
nayāhuacan aꞌntzaꞌ tū jā tze. 
(Quit tī ictzoꞌkmāꞌlh huāꞌmāꞌ, 
quit iccāhuaniyān huiꞌxinaꞌn 
tī kelhtahuaꞌkapāꞌnaꞌntit 
cuenta catlahuaꞌtit.) 16

 Aꞌcxniꞌ 
nalaktzīꞌnāꞌtit tzamāꞌ, aꞌcxniꞌ 
ixlacasquiꞌnca natatzāꞌla 
nataꞌaꞌn hasta nac sipej xlacaꞌn 
tī tahuiꞌlānaꞌlh nac estado Judea. 
17

 Huāꞌmāꞌ quilhtamacuj aꞌcxniꞌ 
natayuja tī tahuiꞌlānaꞌlh na 
ixaꞌkstīn ixchiccaꞌn, jā catitatanūlh 
nac chic natamāxtu catūhuālh tū 
ixlacaꞌn. 18

 Tī tascujmāꞌnalh na 
ixcāꞌtacuxtucaꞌn, jā catitataspiꞌtli 
na ixchiccaꞌn natalēꞌn ixluꞌxuꞌcaꞌn. 
19

 Tzamāꞌ quilhtamacuj koxa 
titala puscan tī takaꞌlhīniꞌn o tī 
tamātziꞌquīꞌnincus. 20

 Casquiꞌniꞌtit 
Dios jā ixlacasquiꞌnca natzāꞌlaꞌyāꞌtit 
aꞌcxniꞌ lonknuꞌn ē nūn quilhtamacuj 
tū pūjaxcan. 21

 Napātīniꞌncan 
aꞌcxniꞌ nala huāꞌmāꞌ. Hasta aꞌcxniꞌ 
tzuculh cāꞌquilhtamacuj, jā maktin 
pātīniꞌncanīꞌt chī napātīniꞌncan 
tzamāꞌ quilhtamacuj. Jā maktin 
catilalh ixtāꞌchuntzaꞌ āꞌlīstān. 
22

 Dios cālakalhuꞌman xlacaꞌn tī 
cālacsacnīꞌt ē namāmacstiꞌnaꞌjī 
tzamāꞌ quilhtamacuj. Palh 
Dios jā ixtimāmacstiꞌnaꞌjīlh, jā 
ixtaꞌaꞌkapūtaxtulh nūn chāꞌtin.

23
 ’Aꞌcxniꞌ namin tzamāꞌ tapātīn 

ē palh catīhuālh ixcāhuanin: “Chā 
calaꞌktzīꞌntit. Huāꞌtzāꞌ huīꞌlh Cristo 
tī Dios macaminīꞌt”, jā catiꞌaꞌkaꞌīꞌtit. 
Palh catīhuālh ixcāhuanin: “Chā 
calaꞌktzīꞌntit. Aꞌntzaꞌ huiꞌlachaꞌ”, 
jā catiꞌaꞌkaꞌīꞌtit. 24

 Natamin 
lhūhuaꞌ tī nataꞌaꞌkskāhuīꞌnin 
ē makapitzīn natahuan: “Quit 
Cristo.” Āꞌmakapitzīn natahuan: 

“Quinaꞌn ixaꞌkchihuīnaꞌnīꞌn Dios.” 
Xlacaꞌn nā natatlahua līꞌaꞌcnīn 
nataꞌaꞌkskāhuīꞌcuꞌtun xlacaꞌn tī Dios 
cālacsacli. Jāla catitaꞌaꞌkskāhuīꞌlh 
tī Dios cālacsacli masqui 
nacāꞌaꞌkskāhuīꞌcan āꞌmakapitzīn. 
25

 Iccāhuanintzaꞌ huāꞌmāꞌ 
ixpālacata jā nacātaꞌaꞌkskāhuīꞌyān. 
26

 Chuntzaꞌ palh nacātahuaniyān: 
“Calaꞌktzīꞌntit. Aꞌntzaꞌ huīꞌlh 
Cristo nac cāꞌtzayaꞌnca tiꞌyaꞌt”, jā 
capintit. Palh nacātahuaniyān: 

“Calaꞌktzīꞌntit. Āꞌtzāꞌ huīꞌlh nac 
cuarto”, jā caꞌaꞌkaꞌīꞌtit. 27

 Aꞌcxniꞌ 
quit naꞌicmimpala, nala huaꞌchi 
makliꞌpit tū māxkakēkōꞌ nac 
aꞌkapūn hasta jā tāꞌcxtu ē hasta 
jā tāꞌcnū chiꞌchiniꞌ. Quit Chiꞌxcuꞌ 
xalaꞌ Tālhmāꞌn. 28

 Calhāxcuhuālh 
nacaꞌtzīcan aꞌcxniꞌ naꞌicmin 
chuntzaꞌ chī chūꞌniꞌ tacaꞌtzī jā māꞌlh 
catūhuālh tū nīnīꞌt ―huanli Jesús.

Chī namimpala Chiꞌxcuꞌ xalaꞌ 
Tālhmāꞌn 

Mr. 13:24‑37; Lc. 21:25‑33; 17:26‑30, 34‑36
29

 Jesús cāhuanipālh:
―Xmān caꞌaꞌkspulakōꞌlh huāꞌmāꞌ 

tapātīn, ē chiꞌchiniꞌ ē mālhcuyuꞌ 
jā catitamāxkakēniꞌlh. Staꞌcu 
natamināchaꞌ nac aꞌkapūn ē hasta 
aꞌkapūn natachiqui. 30

 Nalaktzīꞌncan 
nac aꞌkapūn aꞌktin līmāsuꞌyun 

tū quilaꞌ quit Chiꞌxcuꞌ xalaꞌ 
Tālhmāꞌn. Xalanīꞌn ixlīpōꞌktucaꞌn 
tzamāꞌ cāꞌlacchicniꞌ huāꞌtzāꞌ 
nac cāꞌquilhtamacuj, xlacaꞌn 
natacalhuan. Ē naquintalaktzīꞌn 
quit Chiꞌxcuꞌ xalaꞌ Tālhmāꞌn chī 
naꞌictaxtu nac aꞌkapūn ē naꞌicpūmin 
poklhnuꞌ. Naꞌickaꞌlhī lhūhuaꞌ 
lītliꞌhuiꞌqui ē tzēhuanīꞌt naꞌicxkaka. 
31

 Aꞌcxniꞌ namacasāꞌnan līskoliꞌ, 
naꞌiccāmacamin quinángeles ē 
natamākēstoka tī cālacsaccanīꞌt. 
Natamin tī cālacsaccanīꞌt xalanīꞌn 
calhāxcuhuālh nac cāꞌquilhtamacuj.

32
 ’Camakscaꞌttit xaquiꞌhuiꞌ 

higo: Aꞌcxniꞌ tzaꞌlaꞌnkaꞌ ixpeken ē 
aꞌkapumāꞌlh xapaꞌlhmaꞌ, huiꞌxinaꞌn 
caꞌtzīyāꞌtit talacatzunaꞌjīmāꞌlhtzaꞌ 
aꞌcxniꞌ nalhcācnan. 33

 Chuntzaꞌ 
aꞌcxniꞌ naꞌaꞌkspula ixlīpōꞌktu 
huāꞌmāꞌ tū iccāhuaniyān, 
nacaꞌtzīyāꞌtit talacatzunaꞌjīmāꞌlhtzaꞌ 
aꞌcxniꞌ nasputa cāꞌquilhtamacuj. 
Talacatzunaꞌjīmāꞌlhtzaꞌ huaꞌchi 
aꞌcxniꞌ chāꞌtin tī kaꞌlhīmāꞌca 
ē yālhtzaꞌ na ixtanquilhtīn 
mākelhcha. 34

 Ixlīcānaꞌ tū 
iccāhuaniyān. Xlacaꞌn tī 
tahuiꞌlānaꞌlhcus jā catitanīlh 
hasta aꞌcxniꞌ naꞌaꞌkspula ixlīpōꞌktu 
huāꞌmāꞌ tū iccāhuanin. 35

 Masqui 
nasputa aꞌkapūn ē nasputa tiꞌyaꞌt, 
jā maktin catisputli quintachihuīn; 
nakentaxtukōꞌ.

36
 ’Nūn tī caꞌtzī jāꞌcxniꞌ namin 

huāꞌmāꞌ quilhtamacuj ē huāꞌmāꞌ 
hora; nūn ángeles xalanīꞌn nac 
aꞌkapūn jā tacaꞌtzī. Nā īꞌSkaꞌtaꞌ Dios 
jā caꞌtzī. Xmān Dios xaTātaꞌ caꞌtzī 
jāꞌcxniꞌ ixlīcānaꞌ naꞌaꞌkspula.

37
 ’Chuntzaꞌ chī aꞌkspulalh 

aꞌcxniꞌ ixuīꞌlh Noé, nā chuntzaꞌ 
naꞌaꞌkspula aꞌcxniꞌ namin 

Chiꞌxcuꞌ xalaꞌ Tālhmāꞌn. 38
 Aꞌcxniꞌ 

jānaꞌj ixāꞌmin lakua xcān, 
tachiꞌxcuhuīꞌt ixtahuāꞌyamāꞌnalh 
ē ixtakoꞌtnumāꞌnalh. 
Ixtatamakaxtoka ē ixtamāstāꞌ 
ixtzuꞌmaꞌjancaꞌn natatamakaxtoka 
hasta aꞌcxniꞌ Noé tanūlh nac arca. 
Jā ixtapuhuan palh namin lakua 
xcān, 39

 ē jā cuenta tatlahualh hasta 
aꞌcxniꞌ milh xcān ē tamuxtukōꞌlh. 
Chuntzaꞌ nala aꞌcxniꞌ namin 
Chiꞌxcuꞌ xalaꞌ Tālhmāꞌn. 40

 Aꞌcxniꞌ 
namin tzamāꞌ quilhtamacuj, palh 
talamāꞌnalh chāꞌtuꞌ chiꞌxcuhuīꞌn 
nac cāꞌtacuxtu, nalēꞌncan chāꞌtin 
ē namakxtekcan āꞌchāꞌtin. 41

 Palh 
tatanūmāꞌnalh chāꞌtuꞌ puscan tī 
tasquitimāꞌnalh, nalēꞌncan chāꞌtin ē 
namakxtekcan āꞌchāꞌtin.

42
 ’Skalalh catahuiꞌlaꞌtit; 

jā caꞌtzīyāꞌtit jāꞌcxniꞌ namin 
miMāpaꞌksīniꞌcaꞌn. 43

 Cacaꞌtzītit 
huāꞌmāꞌ: Palh ixtēcuꞌ chic ixcaꞌtzīlh 
cahuālh tūyā hora cāꞌtzīꞌsniꞌ 
ixchāꞌlh kaꞌlhānaꞌ, ixkaꞌlhītīlh ē 
jā ixtilhtatalh ē jā ixmakxtekli 
natanū nakaꞌlhānaꞌn na ixchic. 
44

 Nā chuntzaꞌ huiꞌxinaꞌn tacāxniꞌj 
catahuiꞌlaꞌtit ixpālacata namin 
Chiꞌxcuꞌ xalaꞌ Tālhmāꞌn aꞌcxniꞌ jā 
puhuaꞌnāꞌtit ―huanli Jesús.

Xatze tasācuaꞌ ē tī jā tzeya tasācuaꞌ 
Lc. 12:41‑48

45
 Jesús cāhuanipālh:

―¿Chī huīꞌlh xatze tasācuaꞌ tī 
tzej kexmata? Xlaꞌ ūꞌtzaꞌ tī xatēcuꞌ 
chic namacamaxquīꞌtāquīꞌ ē xlaꞌ 
nacāmāhuīꞌ ixtāꞌtasācuaꞌn aꞌcxniꞌ 
nalacchāꞌn hora. 46

 Līpāxuhua 
tasācuaꞌ palh mākentaxtūmāꞌlh 
ixtascujūt aꞌcxniꞌ nataspiꞌta 
ixpatrón. 47

 Ixlīcānaꞌ tū 

iccāhuaniyān. Ixtēcuꞌ chic 
namacamaxquīꞌ huāꞌmāꞌ tasācuaꞌ 
ixlīpōꞌktu tū kaꞌlhī. 48

 Palh jā tze 
huāꞌmāꞌ tasācuaꞌ, xlaꞌ napuhuan 
natamakapalī ixpatrón. 49

 Chuntzaꞌ 
natzucu cālactucsa āꞌmakapitzīn 
tasācuaꞌn ē nacātāꞌhuāꞌyan 
kaꞌchīnīꞌn ē nacātāꞌkoꞌta. 
50

 Xamaktin nataspiꞌta ixtēcuꞌ 
chic. Namin aꞌktin quilhtamacuj 
aꞌcxniꞌ jā tzeya tasācuaꞌ jā 
kaꞌlhīmāꞌlh ē jā caꞌtzī. 51

 Ixtēcuꞌ 
chic palhaꞌ nacastigarlī tasācuaꞌ ē 
nacātāꞌpātīniꞌn xlacaꞌn tī jā taꞌaꞌkaꞌīꞌ. 
Ē tasācuaꞌ nacalhuan ē nalāxca 
ixtatzan ―huanli Jesús.

Jesús līmāsuꞌyulh 
kelhacāuj tzuꞌmaꞌjan

25  Jesús cāhuanipālh:
―Aꞌcxniꞌ naꞌicmimpala 

aꞌcxniꞌ Dios natzucu namāpaꞌksīkōꞌ 
ixlīpōꞌktu huāꞌtzāꞌ nac cāꞌtiꞌyaꞌtnaꞌ. 
Chuntzaꞌ nala huaꞌchi aꞌcxniꞌ 
kelhacāuj tzuꞌmaꞌjan ixtaꞌaꞌmāꞌnalh 
jā natamakaxtokcan. Ixtalēꞌmāꞌnalh 
ixpūmāxkakēncaꞌn ē taꞌaꞌlh 
takaꞌlhī squiꞌnīniꞌ. 2 Kelhaquitzis 
lakskalalhnaꞌ ixtahuiꞌlānaꞌlh 
ē āꞌkelhaquitzis jā chuntzaꞌ 
ixtahuiꞌlānaꞌlh. 3 Tī jā lakskalalhnaꞌ 
xmān talēꞌlh ixpūmāxkakēncaꞌn ē 
jā talacapāstacli natalēꞌn macstiꞌnaꞌj 
cās natamojō na ixpūmāxkakēncaꞌn. 
4

 Tī lakskalalhnaꞌ, xlacaꞌn talēꞌlh 
ixpūmāxkakēncaꞌn ē nā talēꞌlh 
āꞌmacstiꞌnaꞌj cās. 5 Tanajīlh 
squiꞌnīniꞌ ē ixlīpōꞌktucaꞌn 
ixtalakalhtatahuiꞌlānaꞌlh ē 
āꞌlīstān talhtatalh. 6 Chī iꞌtāt tzīꞌsa 
takexmatli chī chāꞌtin taꞌsalh ē 
huanli: “¡Mimāꞌlh squiꞌnīniꞌ; capintit 
lakapāxtokāꞌtit!” 7 Ixlīpōꞌktucaꞌn 

tzuꞌmaꞌjan talakahuanli. 
Tatāꞌkaquīꞌlh ē tacāxtlahualh 
ixpūmāxkakēncaꞌn. 8 Palaj 
tunca kelhaquitzis tī jā talīmilh 
cās tahuanilh āꞌkelhaquitzis: 

“Caquilāmaxquīꞌuj macstiꞌnaꞌj 
mincāscaꞌn. Tamixcuꞌtumāꞌnalh 
tzamāꞌ quimpūmāxkakēncaꞌn.” 
9

 Tī lakskalalhnaꞌ takelhtīlh: “Eꞌē, 
jā icticāmaxquīꞌn. Chuntzaꞌ jā 
quinticāꞌaꞌcchāꞌniꞌn quinaꞌn ē 
nūn huiꞌxinaꞌn. Xatze capintit 
tamāhuaꞌyāꞌtit jā stāꞌcan.” 10

 Līhuan 
kelhaquitzis ixtaꞌaꞌnīꞌt tatamāhua 
cās, chilh squiꞌnīniꞌ. Tzuꞌmaꞌjan tī 
tacāxniꞌj ixtahuiꞌlānaꞌlh tatāꞌtanūlh 
squiꞌnīniꞌ nac chic ē mālacchahuaca. 
11

 Āꞌlīstān tachāꞌlh āꞌkelhaquitzis 
tzuꞌmaꞌjan ē tahuanli: “Māpaꞌksīniꞌ, 
caquilāmālaquīꞌniꞌuj.” 12

 Xlaꞌ 
cākelhtīlh: “Quit jā iccālakapasān.”

13
 Jesús cāhuanilh:

―Skalalh catahuiꞌlaꞌtit ixpālacata 
jā caꞌtzīyāꞌtit tūyā hora ē tūyā 
quilhtamacuj naꞌicmimpala quit 
Chiꞌxcuꞌ xalaꞌ Tālhmāꞌn.

Jesús līmāsuꞌyulh tumīn 
tū māsacuaꞌnīniꞌlh

14
 Jesús cāhuanipālh:

―Chī nala jā Dios 
namāpaꞌksīniꞌnkōꞌ, ūꞌtzaꞌ huaꞌchi 
chāꞌtin chiꞌxcuꞌ tī ixaꞌmāꞌlh 
āꞌlacatin. Cāmātaꞌsatīnīniꞌlh 
īꞌscujnuꞌnīꞌn ē cāmaxquīꞌlh 
ixtumīncaꞌn.

15
 ’Chuntzaꞌ chī ixlīskalalhcaꞌn 

chāꞌtunuꞌ, chuntzaꞌ maxquīꞌca. 
Aꞌkquitzis mil maxquīꞌca chāꞌtin 
ē aꞌktuꞌ mil maxquīꞌca āꞌchāꞌtin 
ē āꞌchāꞌtin aꞌktin mil. Palaj 
tunca aꞌlh makat. 16

 Tasācuaꞌ tī 
ixmaxquīꞌcanīꞌt aꞌkquitzis mil, xlaꞌ 

ixtamāhuanaꞌmāꞌlh ē īꞌstāꞌnamāꞌlh 
ē chuntzaꞌ tlajalh āꞌaꞌkquitzis mil 
huampala. 17

 Tī maktīniꞌlh aꞌktuꞌ 
mil, nā tlajapālh āꞌaꞌktuꞌ mil. 18

 Tī 
maktīniꞌlh aꞌktin mil, xlaꞌ aꞌlh ē 
ponknuꞌlh ē mātzēꞌkli ixtumīn 
ixpatrón.

19
 ’Makās tamakapalīlh 

ixtēcuꞌcaꞌn. Aꞌcxniꞌ taspiꞌtli, 
ixtlahuacuꞌtun ixcuenta. 20

 Pūla 
lakmilh tī ixmaktīniꞌnīꞌt aꞌkquitzis 
mil ē nā maxquīꞌlh ixpatrón 
āꞌlakaquitzis mil tū ixtlajanīꞌt. 
Huanilh: “Quimpatrón, huiꞌx 
quimaxquiꞌ aꞌkquitzis mil ē āꞌ 
iclīmimpala āꞌaꞌkquitzis mil tū 
ictlajalh.” 21

 Ixtēcuꞌ huanilh: “Tze. 
Tzeya tasācuaꞌ huiꞌx. Tzej tlaꞌhuaꞌ 
mintascujūt. Tzej līscujti huāꞌmāꞌ 
tumīn, chuhuaꞌj nalītahuaꞌcaꞌyaꞌ ē 
āꞌchulāꞌ naꞌicmaxquīꞌyān. Cataꞌt ē 
naquintāꞌpāxuhuaꞌyaꞌ.”

22
 ’Āꞌlīstān lakmilh tasācuaꞌ tī 

ixmaktīniꞌnīꞌt aꞌktuꞌ mil ē huanilh: 
“Quimpatrón, huiꞌx quimaxquiꞌ aꞌktuꞌ 
mil ē āꞌ iclīmimpala āꞌaꞌktuꞌ mil tū 
ictlajalh.” 23

 Ixtēcuꞌ huanilh: “Tze. 
Tzeya tasācuaꞌ huiꞌx. Tzej tlaꞌhuaꞌ 
mintascujūt. Tzej līscujti huāꞌmāꞌ 
tumīn, chuhuaꞌj nalītahuaꞌcaꞌyaꞌ ē 
āꞌchulāꞌ naꞌicmaxquīꞌyān. Cataꞌt ē 
naquintāꞌpāxuhuaꞌyaꞌ.”

24
 ’Āꞌlīstān lakmilh tasācuaꞌ tī 

ixmaktīniꞌnīꞌt aꞌktin mil. Xlaꞌ 
huanilh ixpatrón: “Quimpatrón, 
xaꞌiccaꞌtzī huiꞌx scālājua. Huiꞌx 
īꞌyaꞌ jā jā huiꞌx chaꞌnīꞌta ē cāꞌya jā 
jā huiꞌx māꞌkahuanīꞌnīꞌtaꞌ. 25

 Ūꞌtzaꞌ 
iclījicuaꞌniꞌn ē quit icponknuꞌlh nac 
tiꞌyaꞌt ē icmāꞌcnūlh mintumīn. Āꞌ 
iclīmin tū milaꞌ ixuanīꞌt.” 26

 Ixtēcuꞌ 
kelhtīlh: “Jā tzeya tasācuaꞌ huiꞌx. 
Lhquitit huiꞌx. Huiꞌx puhuaꞌnaꞌ palh 

quit icꞌīꞌ jā jā icchaꞌnli ē iccāꞌ jā 
jā quit icmāꞌkahuanīlh. 27

 Ūꞌtzaꞌ 
ixlīmāꞌnuꞌ quintumīn nac banco ē 
aꞌcxniꞌ xaꞌictaspiꞌtli xaꞌicmaktīniꞌlh 
quintumīn ē īꞌskaꞌtaꞌ.” 28

 Cāhuanilh 
tī ixtayānaꞌnchaꞌ: “Camaktītit aꞌktin 
mil tū kaꞌlhī ē camaxquīꞌtit tī kaꞌlhī 
aꞌkcāuj mil.”

29
 Jesús cāhuanipālh:

―Āꞌchulāꞌ namaxquīꞌcan tī 
kaꞌlhī ē naquītāxtūniꞌ. Tī jā 
kaꞌlhī, namaktīcan macstiꞌnaꞌj tū 
ixkaꞌlhī. 30

 Huāꞌmāꞌ tasācuaꞌ tī jā 
tze, catamaxtutit ē camacapintit 
jā cāꞌpucsuaꞌ. Aꞌntzaꞌ nacalhuan ē 
nalāxca ixtatzan.

Chiꞌxcuꞌ xalaꞌ Tālhmāꞌn 
nacāputzānaꞌnī ixlīpōꞌktucaꞌn 
xalanīꞌn nac cāꞌquilhtamacuj

31
 Jesús chihuīnaꞌmpālh:

―Quit Chiꞌxcuꞌ xalaꞌ Tālhmāꞌn. 
Aꞌcxniꞌ naꞌictanū quilīPuxcuꞌ, 
quinángeles naquintalītamacstiꞌliꞌ. 
Quit naꞌictahuiꞌla na 
quimpūtahuīꞌlh jā naꞌiccāputzānaꞌnī 
ē naꞌicmāpaꞌksīniꞌn. 32

 Tachiꞌxcuhuīꞌt 
xalanīꞌn calhāxcuhuālh nac 
cāꞌquilhtamacuj natatalacxtimī 
na quilacatīn. Quit naꞌiccāmāpitzi 
chī pastor cāmāpitzi purecuꞌ ē 
chivu. 33

 Naꞌiccāhuiꞌlī purecuꞌ na 
quimpekxtūcānaꞌj ē naꞌiccāhuiꞌlī 
chivu na quimpekxtūxuqui. 
34

 Quit Puxcuꞌ naꞌiccāhuani tī 
tahuiꞌlānaꞌlh na quimpekxtūcānaꞌj: 

“Cataꞌntit huiꞌxinaꞌn. QuinTātaꞌ 
Dios cāsicuaꞌlanātlahuanīꞌtaꞌn. 
Camaktītit līmāpaꞌksīn tū milacaꞌn 
nahuan. Cāxtlahuacanīꞌttzaꞌ 
mimpālacatacaꞌn aꞌcxniꞌ Dios 
tlahualh cāꞌquilhtamacuj. 35

 Dios 
cāsicuaꞌlanātlahuanīꞌtaꞌn. 

Huiꞌxinaꞌn quilāmāhuīꞌuj aꞌcxniꞌ 
quit xaꞌictziꞌncsa. Huiꞌxinaꞌn 
quilātāꞌhuaꞌuj mixcāncaꞌn 
aꞌcxniꞌ quit xaꞌickelhpūtīmāꞌlh. 
Chuntzaꞌ chī xaminiꞌ quit ē 
quilāmānūj na minchiccaꞌn. 
36

 Jātzaꞌ tze ixuanīꞌt quiluꞌxuꞌ 
ē huiꞌxinaꞌn quilāmaxquīꞌuj 
xasāstiꞌ. Xaꞌictaꞌjatatla ē 
quilāmaktāyauj. Tachīꞌn xaꞌicuanīꞌt 
ē quilālakpaxialhnaꞌuj.” Chuntzaꞌ 
naꞌiccāhuani. 37

 Tī lactze natahuan: 
“Māpaꞌksīniꞌ, ¿jāꞌcxniꞌ iccālaktzīꞌn 
aꞌcxniꞌ ixtziꞌncsaꞌ ē iccāmāhuīꞌn? 
¿Jāꞌcxniꞌ iccātāꞌhuaꞌn xcān 
aꞌcxniꞌ ixkelhpūtīyaꞌ? 38

 ¿Jāꞌcxniꞌ 
iccāmānūn na quinchiccaꞌn aꞌcxniꞌ 
ixlatlāꞌhuaꞌnaꞌ huaꞌchi xaminiꞌ? 
¿Jāꞌcxniꞌ iccāmaxquīꞌn miluꞌxuꞌ? 
39

 ¿Jāꞌcxniꞌ iccāmaktāyan aꞌcxniꞌ 
ixtaꞌjatatlayaꞌ o tachīꞌn ixuaꞌnīꞌtaꞌ?”

40
 ’Quit tzamāꞌ Puxcuꞌ 

naꞌiccākelhtī: “Ixlīcānaꞌ tū 
iccāhuaniyān. Catūhuālh tū 
tlahuaꞌniꞌtit chāꞌtin quintāꞌtimīn, 
masqui āꞌchulāꞌ xastancu xlaꞌ, ūꞌtzaꞌ 
huaꞌchi quit quilātlahuaniꞌuj.”

41
 ’Quit tzamāꞌ Puxcuꞌ 

naꞌiccāhuani tī tahuiꞌlānaꞌlh 
na quimpekxtūxuqui: 

“Catapānūꞌtit. Huiꞌxinaꞌn 
nacātamakapātīnīnān. Capintit 
jā jā mixa macscut. Capintit 
jā cāxtlahuacanīꞌt ixpālacata 
skāhuīꞌniꞌ ē ixmaktāyanaꞌnīꞌn. 
42

 Huiꞌxinaꞌn jā quilāmāhuīꞌuj 
aꞌcxniꞌ quit xaꞌictziꞌncsa. Ē jā 
quilātāꞌhuaꞌuj mixcāncaꞌn aꞌcxniꞌ 
xaꞌickelhpūtī. 43

 Quit huaꞌchi 
xaminiꞌ xaꞌiclatlāꞌhuan ē huiꞌxinaꞌn 
jā quilāmānūj na minchiccaꞌn. 
Jātzaꞌ tze ixuanīꞌt quiluꞌxuꞌ ē 
jā quilāmaxquīꞌuj xasāstiꞌ. 

Xaꞌictaꞌjatatla ē tachīꞌn xaꞌicuanīꞌt. 
Huiꞌxinaꞌn jā quilālakpaxialhnaꞌuj. 
Ūꞌtzaꞌ nacātalīmakapātīnīnān.” 
Chuntzaꞌ naꞌiccāhuani. 44

 Xlacaꞌn 
natahuan: “Māpaꞌksīniꞌ, ¿jāꞌcxniꞌ 
iccālaktzīꞌn aꞌcxniꞌ ixtziꞌncsaꞌ, o 
ixkelhpūtīyaꞌ, o huaꞌchi xaminiꞌ ē 
quinaꞌn jā iccāmaktāyan? ¿Jāꞌcxniꞌ 
iccālaktzīꞌn aꞌcxniꞌ jātzaꞌ tze 
ixuanīꞌt miluꞌxuꞌ o ixtaꞌjatatlayaꞌ 
o tachīꞌn ixuaꞌnīꞌtaꞌ ē quinaꞌn jā 
iccāmaktāyan?”

45
 ’Quit tzamāꞌ Puxcuꞌ 

naꞌiccākelhtī: “Ixlīcānaꞌ tū 
iccāhuaniyān. Catūhuālh tū jā 
tlahuaꞌniꞌtit chāꞌtin quintāꞌtimīn, 
masqui āꞌchulāꞌ xastancu 
xlaꞌ, chuntzaꞌ huaꞌchi jā quit 
quilātlahuaniꞌuj.”

46
 Jesús cāhuanipālh:

―Palaj tunca tzamāꞌ tī jā lactze 
nataꞌaꞌn nac pūpātīn pōꞌktu 
quilhtamacuj ē tī lactze natakaꞌlhī 
ixlatamatcaꞌn tū jā catilaksputli.

Talīchihuīnaꞌnli natachiꞌpa Jesús 
Mr. 14:1‑2; Lc. 22:1‑2; Jn. 11:45‑53

26  Aꞌcxniꞌ Jesús cāhuanikōꞌlh 
huāꞌmāꞌ, cāhuanilh 

īꞌscujnuꞌnīꞌn:
2

 ―Huiꞌxinaꞌn caꞌtzīyāꞌtittzaꞌ 
sputacus aꞌktuꞌ quilhtamacuj aꞌcxniꞌ 
nala cāꞌtaniꞌ tū huanican pascua. 
Quit Chiꞌxcuꞌ xalaꞌ Tālhmāꞌn. 
Iccāhuaniyān naquimacamāstāꞌcan 
naquixtokohuaꞌcaꞌcan ―huanli 
Jesús.

3
 Xanapuxcuꞌnuꞌ pālejniꞌ ē 

xamākelhtahuaꞌkēꞌniꞌnīꞌn 
līmāpaꞌksīn ē xanapuxcuꞌnuꞌ 
israelitas, xlacaꞌn tatakēstokli na 
ixtanquilhtīn ixpalacio Caifás. 
Xlaꞌ ixlīcānaꞌ tī xapuxcuꞌ pālej 

ixuanīꞌt. 4 Aꞌntzaꞌ tachihuīnaꞌnli chī 
natalīꞌaꞌkskāhuīꞌnin ē natachiꞌpa 
Jesús ē chuntzaꞌ natalīmaknī. 
5

 Ixtalāhuani:
―Palh natlahuayāuj catūhuālh 

līhuan lamāꞌlh cāꞌtaniꞌ, 
tachiꞌxcuhuīꞌt natatāꞌkaquīꞌ.

Chāꞌtin puscāt līcuctlahualh aceite 
Jesús 

Mr. 14:3‑9; Jn. 12:1‑8
6

 Jesús ixuīꞌlh nac Betania na 
ixchic Simón. Huāꞌmāꞌ Simón 
ixmasniꞌmāꞌlh ixquinīt ē 
ixtzeyanīꞌttzaꞌ. 7 Chāꞌtin puscāt 
laktalacatzunaꞌjīlh Jesús. Ixlēꞌmāꞌlh 
pātin lameti tū ixlītzuma aceite 
tū tapalaxlaꞌ ē muꞌcsu ixuanīꞌt. 
Līhuan Jesús ixuāꞌyamāꞌlh, puscāt 
līcuctlahualh aceite. 8 Aꞌcxniꞌ 
scujnuꞌnīꞌn talaktzīꞌlh tū tlahualh, 
tasītzīꞌlh ē tatzuculh talāhuani:
―¿Tū ixpālacata pāxcat līlalh 

huāꞌmāꞌ aceite? 9 Tzē īꞌstāꞌca 
ixpālacata tapalaxlaꞌ ē tumīn tzē 
ixcāmaxquīꞌca xcamanīnīꞌn.

10
 Jesús ixcaꞌtzī tū 

ixtalīchihuīnaꞌmāꞌnalh ē cāhuanilh:
―¿Tū ixpālacata jicsmāhuīꞌyāꞌtit 

huāꞌmāꞌ puscāt? Quintlahuaniꞌlh tū 
tze. 11

 Pōꞌktu quilhtamacuj naꞌaꞌnan 
xcamanīnīꞌn na milacpuꞌnaꞌiꞌtātcaꞌn; 
quit jā pōꞌktu quilhtamacuj 
naꞌiccātāꞌtahuiꞌlayān. 12

 Chuntzaꞌ chī 
huāꞌyālh puscāt quilīcuctlahualh 
huāꞌmāꞌ aceite, ūꞌtzaꞌ huaꞌchi 
ixquincāxuīꞌlīlh naquimāꞌcnūcan. 
13

 Ixlīcānaꞌ tū iccāhuaniyān. 
Calhāxcuhuālh nac cāꞌquilhtamacuj jā 
namācaꞌtzīnīniꞌncan xatze tachihuīn 
ixlaꞌ Cristo, aꞌntzaꞌ nahuancan tū 
tlahualh huāꞌmāꞌ puscāt. Ūꞌtzaꞌ 
ixlīpōꞌktucaꞌn natalīlacapāstaca xlaꞌ.

Judas cāhuanilh chī namacamāstāꞌ 
Jesús 

Mr. 14:10‑11; Lc. 22:3‑6
14

 Chāꞌtin chī ixlīkelhacāujtuꞌ 
scujnuꞌnīꞌn xlaꞌ ixuanican Judas 
Iscariote. Xlaꞌ aꞌlh cātāꞌchihuīnaꞌn 
xanapuxcuꞌnuꞌ pālejniꞌ 15

 ē 
cāhuanilh:
―¿Chī huanīꞌt naquilāxokoyāuj 

palh naꞌiccāmacamaxquīꞌyān Jesús?
Xlacaꞌn talīxokolh puꞌxamacāuj 

xaplata tumīn 16
 ē aꞌcxniꞌ 

Judas tzuculh putza chī tzē 
nacālīmacamaxquīꞌ Jesús.

Jesús cātāꞌhuāꞌyalh scujnuꞌnīꞌn 
Mr. 14:12‑25; Lc. 22:7‑23; 

Jn. 13:21‑30; 1 Co. 11:23‑26
17

 Milh quilhtamacuj tū 
ixlītzucuniꞌ cāꞌtaniꞌ tū huanican 
pascua aꞌcxniꞌ huaꞌcan pāntzīn 
tū jā lītlahuacanīꞌt levadura. 
Huāꞌmāꞌ quilhtamacuj scujnuꞌnīꞌn 
talaktalacatzunaꞌjīlh Jesús ē 
takelhasquiꞌnīlh:
―¿Jāchu lacasquiꞌnaꞌ 

naꞌiccāxtlahuayāuj tū nahuaꞌcan 
cāꞌtaniꞌ?

18
 Xlaꞌ cāhuanilh:

―Capintit nac cāꞌlacchicniꞌ ē 
natanūꞌyāꞌtit na ixchic chāꞌtin 
chiꞌxcuꞌ ē nahuaniyāꞌtit: 

“Mākelhtahuaꞌkēꞌniꞌ huaniyān: 
Talacatzunaꞌjītzaꞌ tū naꞌicpūnī 
ē icuaꞌcuꞌtun tū huaꞌcan 
cāꞌtaniꞌ pascua na minchic. 
Naꞌiccātāꞌhuāꞌyan quiscujnuꞌnīꞌn.”

19
 Scujnuꞌnīꞌn taꞌaꞌlh ē tatlahualh 

chī Jesús cāmāpaꞌksīlh ē 
tacāxtlahualh līhuaꞌ xalaꞌ cāꞌtaniꞌ.

20
 Aꞌcxniꞌ ixtāꞌcnūmāꞌlhtzaꞌ 

chiꞌchiniꞌ, Jesús ē kelhacāujtuꞌ 

īꞌscujnuꞌnīꞌn ixtahuāꞌyahuiꞌlānaꞌlh 
nac mesa. 21

 Līhuan 
ixtahuāꞌyamāꞌnalh, Jesús 
cāhuanilh:
―Ixlīcānaꞌ iccāhuaniyān, chāꞌtin 

chī huiꞌxinaꞌn naquimacamāstāꞌ.
22

 Xlacaꞌn talīpuhuanli ē tatzuculh 
takelhasquiꞌnī chāꞌtunuꞌ:
―¿Ē quit, quiMāpaꞌksīniꞌ?
23

 Jesús cākelhtīlh:
―Ūꞌtzaꞌ tī quintāꞌpūhuāꞌyan 

pulātu, ūꞌtzaꞌ naquimacamāstāꞌ. 
24

 Quit Chiꞌxcuꞌ xalaꞌ Tālhmāꞌn 
ē naquinaꞌkspula chuntzaꞌ chī 
tatzoꞌkniꞌ quimpālacata na 
ixtachihuīn Dios. Līlakalhuꞌmānat 
chiꞌxcuꞌ tī naquimacamāstāꞌ; 
nalīlīpuhuan. Āꞌchulāꞌ tze 
ixpālacata xlaꞌ palh jā 
ixtilacatuncuhuīꞌlh.

25
 Judas, ūꞌtzaꞌ tī namacamāstāꞌ, ē 

xlaꞌ huanilh:
―Mākelhtahuaꞌkēꞌniꞌ, ¿palhāsāꞌ 

quit?
Jesús kelhtīlh:
―Chuntzaꞌ chī huaꞌnti.
26

 Līhuan ixtahuāꞌyamāꞌnalh, 
Jesús tayalh pāntzīn ē maxquīꞌlh 
tapāxcatcaꞌtzīn Dios. Aꞌcxniꞌ 
cheꞌkelh, cāmaxquīꞌlh īꞌscujnuꞌnīꞌn 
ē cāhuanilh:
―Cahuaꞌtit. Ūꞌtzaꞌ huāꞌmāꞌ 

quimacniꞌ.
27

 Palaj tunca tayalh vaso ē 
maxquīꞌlh tapāxcatcaꞌtzīn Dios. 
Macastiꞌn cāmaxquīꞌlh xlacaꞌn ē 
cāhuanilh:
―Chāꞌtunuꞌ huiꞌxinaꞌn cahuaꞌtit 

macastiꞌn. 28
 Ūꞌtzaꞌ huāꞌmāꞌ 

quinkaꞌlhniꞌ. Ūꞌtzaꞌ tū līcāxtlahuaca 
xasāstiꞌ talacāxtlahuan chī Dios 
nacālīmakapūtaxtū tachiꞌxcuhuīꞌt. 
Quinkaꞌlhniꞌ tū naꞌicmakaꞌn 

ūꞌtzaꞌ nacālīmātzaꞌnkēnaꞌniꞌcan 
ixcuentacaꞌn lhūhuaꞌ tachiꞌxcuhuīꞌt. 
29

 Iccāhuaniyān jā ictihuaꞌlh xaxcān 
uva hasta aꞌcxniꞌ naꞌiccātāꞌhuaꞌyān 
xtumtzaꞌ xaxcān uva xasāstiꞌtzaꞌ. 
Naꞌiccātāꞌhuaꞌyān aꞌntzaꞌ jā 
namāpaꞌksīniꞌnkōꞌ quinTātaꞌ Dios ē 
ixlīpōꞌktu catūhuālh xasāstiꞌ.

Jesús huanli Pedro nakelhtatzēꞌka 
Mr. 14:26‑31; Lc. 22:31‑34; Jn. 13:36‑38
30

 Aꞌcxniꞌ ixtapixtlīꞌnīꞌt aꞌktin 
himno, tataxtulh ē taꞌaꞌlh nac sipej jā 
huanican Olivos. 31

 Jesús cāhuanilh:
―Huāꞌmāꞌ tzīꞌsniꞌ milīpōꞌktucaꞌn 

naquilāꞌaꞌkxtekmakaꞌnāuj 
ixpālacata tū naquinaꞌkspula. 
Chuntzaꞌ tatzoꞌkniꞌ na 
ixtachihuīn Dios: “Naꞌicmaknī 
pastor ē nataꞌaꞌkahuanikōꞌ 
purecuꞌ”, tatzoꞌkniꞌ. 32

 Aꞌcxniꞌ 
naquimālacastālancuanīcan, xapūla 
naꞌicaꞌn quit nac estado Galilea. 
Aꞌntzaꞌ nalāpāxtokāuj.

33
 Pedro huanilh:

―Masqui ixlīpōꞌktucaꞌn 
āꞌmakapitzīn nataꞌaꞌkxtekmakaꞌnān, 
quit jā maktin ictimakxtekniꞌ.

34
 Jesús huanilh:

―Ixlīcānaꞌ tū icuaniyān. Huāꞌmāꞌ 
tzīꞌsniꞌ aꞌcxniꞌ jānaꞌj taꞌsa puyux, 
huiꞌx naquinkelhtatzēꞌka maktuꞌtun.

35
 Pedro huanilh:

―Masqui naquintāꞌmaknīcaꞌnaꞌ, 
quit jā ictikelhtatzēꞌkniꞌ.

Ixlīpōꞌktucaꞌn āꞌmakapitzīn 
chuntzaꞌ tahuanli.

Jesús orarlīlh jā huanican Getsemaní 
Mr. 14:32‑42; Lc. 22:39‑46

36
 Jesús ē īꞌscujnuꞌnīꞌn tachāꞌlh 

jā huanican Getsemaní. Xlaꞌ 
cāhuanilh:

―Catahuiꞌlaꞌtit huiꞌxinaꞌn huāꞌtzāꞌ 
līhuan quit naꞌicaꞌn naꞌicorarlīniꞌ 
Dios aꞌjnanuꞌ.

37
 Cālēꞌlh lacapunchunaꞌj Pedro 

ē chāꞌtuꞌ ixkaꞌhuaꞌchan Zebedeo ē 
tzuculh līpuhuan ē ixaꞌktuyumāꞌlh. 
38

 Cāhuanilh:
―Iclīpuhuan hasta tzē naꞌiclaknī 

quintalīpuhuāt. Catachokotit 
huāꞌtzāꞌ ē calātāꞌlīpuhuanui. Jā 
calhtatatit.

39
 Jesús aꞌlh lacapunchunaꞌj ē 

tatzokostalh nac tiꞌyaꞌt ē squiꞌniꞌlh 
Dios ē huanilh:
―QuinTātaꞌ, palh tzē 

naꞌicaꞌkapūtaxtu tzamāꞌ tū 
naꞌicpātīniꞌn, camakxtekti chuntzaꞌ 
nala. Masqui naꞌicpātīniꞌn, calalh tū 
huiꞌx lacasquiꞌnaꞌ ē jā calalh tū quit 
iclacasquiꞌn.

40
 Mimpālh jā ixcāmakxteknīꞌt 

īꞌscujnuꞌnīꞌn ē cālakchilh xlacaꞌn 
ixtalhtatahuiꞌlānaꞌlh. Huanilh 
Pedro:
―¿Ē minkelhatuꞌtuncaꞌn jāla 

tāyaniꞌtit mintalhtatacaꞌn nūn aꞌktin 
hora? 41

 Calakahuantahuiꞌlaꞌtit 
ē casquiꞌniꞌtit Dios jā 
nacātaꞌaꞌkskāhuīꞌyān aꞌcxniꞌ 
nacātalīlaktzīꞌncuꞌtunān. Ixlīcānaꞌ 
milīstacnaꞌcaꞌn tatlahuacuꞌtun 
xatze ē mimacniꞌcaꞌn jā takaꞌlhī 
lītliꞌhuiꞌqui ―cāhuanilh.

42
 Ixlīmaktuꞌ Jesús aꞌlh ē squiꞌniꞌlh 

Dios chuntzaꞌ:
―QuinTātaꞌ, palh ixlacasquiꞌnca 

naꞌicpātīniꞌn ē nakentaxtu chī 
mintalacasquiꞌnīn, chuntzaꞌ calalh.

43
 Palaj tunca taspiꞌtpālh 

jā ixcāmakxteknīꞌt 
īꞌscujnuꞌnīꞌn ē cālakchimpālh 
ē ixtalhtatamāꞌnampālh. Jāla 
tatāyaniꞌlh ixtalhtatacaꞌn. 

44
 Cāmakxtekpālh ē ixlīmaktuꞌtun 

aꞌlh ē squiꞌniꞌlh Dios. Chu chuntzaꞌ 
huanipālh chī ixuanīꞌt xapūla. 
45

 Taspiꞌtpālh jā cāmakxtekli 
scujnuꞌnīꞌn ē cāhuanilh:
―¿Ē lhtatapāꞌnaꞌntitcus ē 

jaxpāꞌnaꞌntitcus? Chilhtzaꞌ hora tū 
līlhcānancanīꞌt. Quit Chiꞌxcuꞌ xalaꞌ 
Tālhmāꞌn ē naquimacamāstāꞌcan na 
ixmacancaꞌn tī jā tzeya chiꞌxcuhuīꞌn. 
46

 Catāyaꞌtit ē caꞌaꞌujtza; mimāꞌlhtzaꞌ 
tī naquimacamāstāꞌ.

Chīꞌlēꞌnca Jesús 
Mr. 14:43‑50; Lc. 22:47‑53; Jn. 18:2‑11

47
 Ixcātāꞌchihuīnaꞌmāꞌlhcus 

Jesús aꞌcxniꞌ chāꞌlh Judas. 
Xlaꞌ chāꞌtin ixlīkelhacāujtuꞌ 
īꞌscujnuꞌnīꞌn ixuanīꞌt. Tatāꞌchāꞌlh 
lhūhuaꞌ tachiꞌxcuhuīꞌt ē ixtalēꞌn 
ixmachītacaꞌn ē quiꞌhuiꞌ. 
Tamacamininiꞌlh xanapuxcuꞌnuꞌ 
pālejniꞌ ē xanapuxcuꞌnuꞌ israelitas. 
48

 Judas ūꞌtzaꞌ tī ixmacamāstāꞌlh 
ē xlaꞌ ixcāhuaninīꞌttzaꞌ chī 
natalīlakapasa tīchu Jesús. 
Ixcāhuaninīꞌt:
―Naꞌiclacamuꞌsu chāꞌtin; ē xlaꞌ 

ūꞌtzaꞌ Jesús. Nachiꞌpayāꞌtit.
49

 Aꞌcxniꞌ chilh Judas, 
laktalacatzunaꞌjīlh Jesús ē huanilh:
―Lakatzīꞌsuantiꞌ, 

Mākelhtahuaꞌkēꞌniꞌ.
Lacamuꞌsulh. 50

 Jesús kelhtīlh:
―Amigo, ¿ē tū ixpālacata taꞌmpāꞌt?
Tachiꞌxcuhuīꞌt tī tatāꞌmilh Judas 

talaktalacatzunaꞌjīlh Jesús ē 
tachiꞌpalh natalēꞌn.

51
 Palaj tunca chāꞌtin tī ixtāꞌminīꞌt 

Jesús, māxtulh ixmachīta ē 
mātakāhuīꞌlh ixtasācuaꞌ xapuxcuꞌ 
pālej ē aꞌkacāꞌyujulh ixaꞌkaꞌxkoꞌlh. 
52

 Jesús huanilh:

―Camānūꞌpala mimachīta na 
ixpūtanū. Tī nalālītucsa ixmachīta, 
nā ūꞌtzaꞌ nalīmaknīcan xlaꞌ. 53

 ¿Ē 
jā caꞌtzīyaꞌ quit tzē naꞌicsquiꞌniꞌ 
quinTātaꞌ Dios caquimaktāyalh 
ē xlaꞌ xamaktin naquimacaminiꞌ 
aꞌkcāujtuꞌ mil ángeles? 54

 Palh 
xaꞌictlahualh cahuālh chuntzaꞌ, 
¿chī nalīmākentaxtūcan tū huan 
na ixtachihuīn Dios jā tatzoꞌkniꞌ 
ixlacasquiꞌnca naꞌaꞌkspula chuntzaꞌ 
chī aꞌkspulamāꞌlh?

55
 Jesús cāhuanilh tachiꞌxcuhuīꞌt:

―¿Tū ixpālacata lītaꞌntit 
mimachītacaꞌn ē minquiꞌhuiꞌcaꞌn? 
Huaꞌchi chiꞌpacuꞌtunāꞌtit 
chāꞌtin kaꞌlhānaꞌ. Aꞌcxniꞌ 
xaꞌiccātāꞌlatlāꞌhuanān lakalīyān 
nac templo, ¿tū ixpālacata 
jāla quilāchiꞌpauj aꞌcxniꞌ? 
56

 Ixlīpōꞌktu huāꞌmāꞌ tū aꞌkspulalh 
namākentaxtū tū tatzoꞌkli 
aꞌkchihuīnaꞌnīꞌn na ixtachihuīn 
Dios ―cāhuanilh.

Ixlīpōꞌktucaꞌn īꞌscujnuꞌnīꞌn 
tatzāꞌlalh ē chuntzaꞌ 
talīꞌaꞌkxtekmakaꞌlh Jesús.

Jesús na ixlacatīncaꞌn 
māpaꞌksīniꞌnīꞌn israelitas 

Mr. 14:53‑65; Lc. 22:54‑55, 
63‑71; Jn. 18:12‑14, 19‑24

57
 Xlacaꞌn tī tachiꞌpalh Jesús talēꞌlh 

na ixchic Caifás tī xapuxcuꞌ pālej 
ixuanīꞌt. Aꞌntzaꞌ ixtalaktakēstoknīꞌt 
xamākelhtahuaꞌkēꞌniꞌnīꞌn 
līmāpaꞌksīn ē xanapuxcuꞌnuꞌ 
israelitas. 58

 Pedro lakamakat 
stālaniꞌlh ē chāꞌlh hasta 
ixtanquilhtīn ixchic xapuxcuꞌ pālej. 
Tanūlh na ixtanquilhtīn chic ē 
cātāꞌtahuīꞌlh policías nalaktzīꞌn chī 
nalīputzānaꞌnīcan.

59
 Xanapuxcuꞌnuꞌ pālejniꞌ ē 

ixlīpōꞌktucaꞌn xalakaꞌtlaꞌ 
māpaꞌksīniꞌnīꞌn ixtaputzamāꞌnalh 
chī natalīmālacsuꞌyu Jesús 
ē natalīmāmaknīnīniꞌn. 
Ixtaputzamāꞌnalh catūhuālh masqui 
jā ixlīcānaꞌ tū nalīmālacsuꞌyucan. 
60

 Masqui lhūhuaꞌ chiꞌxcuhuīꞌn 
ixtalakaꞌn ē talīchihuīnaꞌnli tū 
jā ixlīcānaꞌ ixpālacata Jesús, jāla 
ixtamaclaniꞌ tū natalīmālacsuꞌyu. 
Āꞌlīstān tamilh chāꞌtuꞌ tī chu 
lacxtim chī tachihuīnaꞌnli. 
61

 Xlacaꞌn tahuanli:
―Huāꞌmāꞌ chiꞌxcuꞌ huanli: “Quit 

tzē naꞌicmālaksputūkōꞌ xakaꞌtlaꞌ 
ixtemplo Dios ē ixlīꞌaꞌktuꞌtun 
quilhtamacuj naꞌicyāhuapala.”

62
 Xapuxcuꞌ pālej tāyalh ē huanilh 

Jesús:
―Huāꞌ tayānaꞌlh chāꞌtuꞌ 

chiꞌxcuhuīꞌn tamālacsuꞌyumāꞌnān. 
¿Ē jā tū caticākelhtiꞌ?

63
 Jesús caꞌcs tāyalh. Xapuxcuꞌ 

pālej chihuīnaꞌmpālh ē huanilh:
―Dios tī lakahuan, ūꞌtzaꞌ 

kexmatān. Chuhuaꞌj naquihuaniꞌyaꞌ 
tū ixlīcānaꞌ. Caquilāhuaniuj palh 
huiꞌx Cristo tī īꞌSkaꞌtaꞌ Dios.

64
 Jesús kelhtīlh:

―Jē, quit ūꞌtzaꞌ chuntzaꞌ chī 
huaꞌnaꞌ. Nā iccāhuaniyān 
huāꞌmāꞌ. Chuhuaꞌj huiꞌxinaꞌn 
naquilālaktzīꞌnāuj quit Chiꞌxcuꞌ 
xalaꞌ Tālhmāꞌn naꞌictahuiꞌla 
na ixpekxtūcānaꞌj Dios tī 
māpaꞌksīniꞌmāꞌlh. Nā naꞌicmināchaꞌ 
nac aꞌkapūn ixpuꞌnan poklhnuꞌ.

65
 Xapuxcuꞌ pālej ūꞌtzaꞌ lacxtīꞌtli 

ixluꞌxuꞌ tū ixlhakāꞌnīꞌt ē chuntzaꞌ 
līmāsuꞌyulh xlaꞌ ixsītzīꞌ ē huanli:
―Huāꞌmāꞌ chiꞌxcuꞌ 

līmālakchāꞌniꞌcuꞌtun Dios. 

Jātzaꞌ iclacasquiꞌnāuj āꞌchāꞌtin 
naquincāhuanipalayān palh jā tze 
xlaꞌ. Huiꞌxinaꞌn kexpaꞌtnīꞌtaꞌntit chī 
mālakchāꞌniꞌcuꞌtun Dios. 66

 ¿Chī 
puhuaꞌnāꞌtit?

Tahualh:
―Ixlacasquiꞌnca nanī.
67

 Palaj tunca talakachojmanīlh 
Jesús ē tatucsli. Āꞌmakapitzīn 
talacalaꞌsli 68

 ē tahuanilh:
―Huiꞌx tī Cristo, calakapasti tīchu 

lacalaꞌsniꞌ.

Pedro kelhtatzēꞌkli Jesús 
Mr. 14:66‑72; Lc. 22:56‑62; 

Jn. 18:15‑18, 25‑27
69

 Līhuan Pedro ixuīꞌlh nac 
tanquilhtīn ē chāꞌtin tzuꞌmaꞌjāt 
laktalacatzunaꞌjīlh ē huanilh:
―Nā huiꞌx ixtāꞌlatlāꞌhuaꞌnaꞌ Jesús 

xalaꞌ nac Galilea.
70

 Pedro kelhtatzēꞌkli na 
ixlacatīncaꞌn ixlīpōꞌktucaꞌn ē 
huanli:
―Jā iccaꞌtzī tū huanicuꞌtunaꞌ.
71

 Pedro tatampūxtulh macstiꞌnaꞌj 
ē āꞌchāꞌtin huampala tzuꞌmaꞌjāt 
laktzīꞌlh. Xlaꞌ cāhuanilh tī 
ixtayānaꞌnchaꞌ:
―Huāꞌmāꞌ chiꞌxcuꞌ nā 

ixtāꞌlatlāꞌhuan Jesús xalaꞌ nac 
Nazaret.

72
 Pedro kelhtatzēꞌkpālh ē 

lacatancs huanli:
―Quit jā iclakapasa huāꞌmāꞌ 

chiꞌxcuꞌ.
73

 Ixlīkaꞌtlāꞌtus xlacaꞌn 
tī ixtatāꞌlayānaꞌlh 
talaktalacatzunaꞌjīlh Pedro ē 
tahuanilh:
―Ixlīcānaꞌ huiꞌx chāꞌtin chī 

xlacaꞌn. Mintachihuīn ixtāꞌchuntzaꞌ 
tī xalaꞌ nac Galilea.

74
 Pedro tzucuca lakapalaca 

ixaꞌcstu ē palhaꞌ huanli:
―Dios naquimakapātīnīn palh 

jā ixlīcānaꞌ tū iccāhuanimāꞌn. Jā 
iclakapasa huāꞌmāꞌ chiꞌxcuꞌ.

Palaj tunca taꞌsalh puyux. 75
 Ūꞌtzaꞌ 

līmāpāstaquīlh Pedro chī Jesús 
ixuaninīꞌt: “Aꞌcxniꞌ jānaꞌj taꞌsa 
puyux, huiꞌx naquinkelhtatzēꞌka 
maktuꞌtun.” Pedro taxtulh aꞌntzaꞌ ē 
ixtalīpuhuāt tzuculh calhuan.

Macamaxquīꞌca Jesús Pilato 
Mr. 15:1; Lc. 23:1‑2; Jn. 18:28‑32

27  Aꞌcxniꞌ xkakalh, 
ixlīpōꞌktucaꞌn 

xanapuxcuꞌnuꞌ pālejniꞌ ē 
xanapuxcuꞌnuꞌ israelitas 
talālītāꞌchihuīnaꞌnli chī natalīmaknī 
Jesús. 2 Tapekechīꞌlh ē talēꞌlh ē 
tamacamaxquīꞌlh Poncio Pilato tī 
gobernador ixuanīꞌt.

Chī līnīlh Judas
3

 Judas ūꞌtzaꞌ tī macamāstāꞌlh 
Jesús. Aꞌcxniꞌ Judas laktzīꞌlh chī 
māpaꞌksīca namāmaknīnīniꞌncan 
Jesús, līpuhuanli ē xtum 
lacapāstacli ē cāmāspiꞌtniꞌlh 
puꞌxamacāuj xaplata tumīn 
xanapuxcuꞌnuꞌ pālejniꞌ ē 
xanapuxcuꞌnuꞌ israelitas, 4 ē 
cāhuanilh:
―Quit ictlahualh tū jā tze 

ixpālacata icmacamāstāꞌlh chiꞌxcuꞌ 
tī jā tū ixlaclēꞌn.

Xlacaꞌn takelhtīniꞌlh:
―Huāꞌmāꞌ jā quincuentacaꞌn. 

Cuenta catlahuaꞌ huiꞌx.
5

 Judas aꞌlh nac templo ē 
tilhquītamacnūlh na ixpūchakān 
templo tumīn ē aꞌlh tāꞌkpixchīꞌ 
aꞌkatin nac quiꞌhuiꞌ.

6
 Xanapuxcuꞌnuꞌ pālejniꞌ tasacli 

tumīn ē talāhuanilh:
―Jāla namojōyāuj jā mojōcan 

tumīn tū mālacnūniꞌcan Dios. 
Huāꞌmāꞌ tumīn līxokocanīꞌt 
namāmaknīnīniꞌncan chāꞌtin chiꞌxcuꞌ.

7
 Tachihuīnaꞌnli ē taputzalh chī 

natalītamāhua pītzunaꞌj tiꞌyaꞌt. 
Huāꞌmāꞌ tiꞌyaꞌt ixmāpācuhuīcan 
Ixtiꞌyaꞌt Alfarero ē aꞌntzaꞌ 
ixcāmāꞌcnūcan makatiyātīꞌn. 
8

 Chuhuaꞌj māpācuhuīcan Tiꞌyaꞌt 
tū Ixtapalh Kaꞌlhniꞌ ixpālacata 
lītamāhuaca tumīn tū ixlīxokocanīꞌt 
namāmaknīnīniꞌncan chāꞌtin 
chiꞌxcuꞌ. 9 Chuntzaꞌ mākentaxtūca 
huāꞌmāꞌ tū huanli aꞌkchihuīnaꞌ 
Jeremías jā tzoꞌkli na ixtachihuīn 
Dios: “Cātayaca puꞌxamacāuj tumīn 
ixlaꞌ plata (ūꞌtzaꞌ ixtapalh chāꞌtin 
chiꞌxcuꞌ chuntzaꞌ chī tahualh 
makapitzīn israelitas). 10

 Huāꞌmāꞌ 
tumīn lītamāhuaca ixtiꞌyaꞌt 
Alfarero chuntzaꞌ chī quimāpaꞌksīlh 
Māpaꞌksīniꞌ Dios.”

Jesús na ixlacatīn Pilato 
Mr. 15:2‑5; Lc. 23:3‑5; Jn. 18:33‑38

11
 Aꞌcxniꞌ Jesús ixyālh na 

ixlacatīn gobernador Pilato, ē ūꞌtzaꞌ 
kelhasquiꞌnīlh Jesús:
―¿Ē huiꞌx ixPuxcuꞌcaꞌn israelitas?
Jesús huanilh:
―Chuntzaꞌ chī huaꞌnīꞌtaꞌ.
12

 Aꞌcxniꞌ xanapuxcuꞌnuꞌ 
pālejniꞌ ē xanapuxcuꞌnuꞌ 
israelitas ixtalīmālacsuꞌyu, 
Jesús jā tū kelhtīniꞌlh. 13

 Pilato 
kelhasquiꞌnīpālh Jesús:
―¿Ē jā kexpaꞌtaꞌ tū 

talīmālacsuꞌyuyān tachiꞌxcuhuīꞌt?
14

 Jesús jā tū kelhtīlh. Ūꞌtzaꞌ 
līlīꞌaꞌcnīlh gobernador.

Jesús līchihuīnaꞌnca chī namaknīcan 
Mr. 15:6‑20; Lc. 23:13‑25; Jn. 18:38‑19:16
15

 Ixaꞌnan aꞌktin tahuiꞌlat ē aꞌcxniꞌ 
ixlamāꞌlh cāꞌtaniꞌ, gobernador 
ixmakxteka chāꞌtin tachīꞌn. 
Tachiꞌxcuhuīꞌt ixtalacsaca tachīꞌn 
tī namakxtekcan. 16

 Ixtanūmāꞌlh 
chāꞌtin tachīꞌn tī ixuanican 
Barrabás. Calhāxcuhuālh 
ixlakapascan huāꞌmāꞌ Barrabás. 
17

 Aꞌcxniꞌ ixtatalacxtimīnīꞌt 
tachiꞌxcuhuīꞌt, Pilato 
cākelhasquiꞌnīlh:
―¿Tichūyā tachīꞌn lacasquiꞌnāꞌtit 

naꞌicmakxteka? ¿Ē naꞌicmakxteka 
Barrabás o naꞌicmakxteka Jesús tī 
māpācuhuīcan Cristo?

18
 Chuntzaꞌ huanli Pilato 

ixpālacata xlaꞌ caꞌtzīlh chī 
xanapuxcuꞌnuꞌ pālejniꞌ quiclh 
ixtalaktziꞌn Jesús ē ūꞌtzaꞌ 
talīmacamāstāꞌlh.

19
 Līhuan ixuīꞌlh Pilato jā 

ixtlahuacan justicia, ixpuscāt 
macāꞌniꞌlh tachihuīn ē huanilh: 

“Jā timaktanūꞌyaꞌ ixpālacata 
huāꞌmāꞌ tzeya chiꞌxcuꞌ. Jā tze chī 
iclakahuālaktzīꞌlh tzamāꞌ chiꞌxcuꞌ 
huāꞌ kōtan tzīꞌsa.”

20
 Xanapuxcuꞌnuꞌ pālejniꞌ ē 

xanapuxcuꞌnuꞌ israelitas 
ixtāꞌchihuīnaꞌmakasītzīꞌnīꞌt 
tachiꞌxcuhuīꞌt ē ūꞌtzaꞌ talīsquiꞌnli 
camakxtekca Barrabás ē tahuanli 
camaknīca Jesús. 21

 Āꞌmaktin 
cātāꞌchihuīnaꞌnli gobernador ē 
cākelhasquiꞌnīlh:
―¿Tichūyā tachīꞌn lacasquiꞌnāꞌtit 

naꞌicmakxteka? ¿Jesús o Barrabás?
Xlacaꞌn tahuanli:
―Iclacasquiꞌnāuj Barrabás.
22

 Pilato cākelhasquiꞌnīlh:

―¿Tūchu lacasquiꞌnāꞌtit 
naꞌictlahuaniꞌ Jesús tī 
māpācuhuīcan Cristo?

Ixlīpōꞌktucaꞌn takelhtīlh:
―¡Caxtokohuaꞌcaꞌca!
23

 Pilato cāhuanilh:
―¿Tū ixpālacata? ¿Tūchu 

tlahuanīꞌt xlaꞌ tū jā tze?
Xlacaꞌn āꞌchulāꞌ tataꞌsalh ē palhaꞌ 

tahuanilh:
―¡Caxtokohuaꞌcaꞌca!
24

 Aꞌcxniꞌ Pilato cuenta tlahualh 
jāla ixcāmākoꞌxamixī ē āꞌchulāꞌ 
ixtatāꞌkaquīꞌmāꞌnalh ē jāla 
cāskāhuīꞌlh, xlaꞌ squiꞌnli xcān. Na 
ixlacatīncaꞌn tachiꞌxcuhuīꞌt Pilato 
makachaꞌkaꞌlh ē cāhuanilh:
―Quit jā iclēꞌn cuenta ixpālacata 

huāꞌmāꞌ chiꞌxcuꞌ ē chī nanī. Jā 
tū tlahuanīꞌt tū jā tze. Huiꞌxinaꞌn 
nalīꞌpināꞌtit cuenta.

25
 Ixlīpōꞌktucaꞌn tachiꞌxcuhuīꞌt 

takelhtīlh:
―¡Quinaꞌn ē quincamanaꞌcaꞌn 

naꞌiclēꞌnāuj cuenta ixpālacata 
huāꞌmāꞌ chiꞌxcuꞌ ē chī nanī!

26
 Chuntzaꞌ Pilato māxtulh 

Barrabás ē makxtekli. Palaj tunca 
māpaꞌksīlh camaksnoꞌkca Jesús ē 
macamāstāꞌlh naxtokohuaꞌcaꞌcan.

27
 Āꞌlīstān īꞌsoldados gobernador 

Pilato talēꞌlh Jesús nac pūchihuīn 
ē tamākēstokli lhūhuaꞌ soldados 
ē talītamacstiꞌliꞌlh. 28

 Palaj 
tunca tamāmakxtulh ixluꞌxuꞌ 
ē tamālhekēꞌlh xasmantaꞌjuaꞌ 
luꞌxuꞌ. 29

 Tatlahualh aꞌktin corona 
ixlaꞌ lhtucuꞌ ē tamāꞌknūlh. 
Tamaxquīꞌlh quiꞌhuiꞌ tū chiꞌpalh na 
ixmacapekcānaꞌj. Tatatzokostaniꞌlh 
ē talīlītzīꞌnli ē tahuanilh:
―¡Calakachiꞌxcuhuīꞌca 

ixPuxcuꞌcaꞌn israelitas!

30
 Nā talakachojmanīlh ē 

tachiꞌpalh ixquiꞌhuiꞌ ē talīcucniꞌcli. 
31

 Aꞌcxniꞌ talīlītzīꞌnkōꞌlh 
chuntzaꞌ, tamāmakxtulh ixluꞌxuꞌ 
xasmantaꞌjuaꞌ ē tamālhekēꞌpālh 
ixluꞌxuꞌ tū ixlaꞌ ixuanīꞌt. Palaj tunca 
talēꞌlh naxtokohuaꞌcaꞌcan.

Xtokohuaꞌcaꞌca Jesús 
Mr. 15:21‑32; Lc. 23:26‑43; Jn. 19:17‑27
32

 Līhuan ixtaꞌaꞌmāꞌnalh, 
tapāxtokli chāꞌtin chiꞌxcuꞌ xalaꞌ 
nac Cirene ē ixtacuhuīniꞌ Simón. 
Sāmācuꞌquīꞌca ixcruz Jesús.

33
 Chuntzaꞌ taꞌaꞌlh ē tachāꞌlh jā 

huanican Gólgota tū huanicuꞌtun 
Ixaꞌkxāk Nīn. 34

 Aꞌntzaꞌ maxquīꞌca 
Jesús xaxcān vinagre tū 
ixmojōniꞌcanīꞌt catūhuālh tū xūꞌniꞌ 
huaꞌchi xīꞌcxiꞌ. Palh ixuaꞌlh, jā 
ixtimakcaꞌtzīꞌlh chī napātīniꞌn. 
Aꞌcxniꞌ xlaꞌ kelhuanalh, jā huaꞌlh.

35
 Aꞌcxniꞌ ixtaxtokohuaꞌcaꞌnīꞌttzaꞌ, 

soldados tamāpitzilh ixluꞌxuꞌ 
Jesús na ixpuꞌnaꞌiꞌtātcaꞌn ē 
talīmāxtulh suerte natacaꞌtzī 
tūchu nacālakchāꞌn chāꞌtunuꞌ 
xlacaꞌn. Chuntzaꞌ mākentaxtūca 
tū huanli aꞌkchihuīnaꞌ jā 
tzoꞌkli: “Tamāpitzilh quiluꞌxuꞌ na 
ixpuꞌnaꞌiꞌtātcaꞌn; tatlahualh suerte 
tū talīmāxtulh.” 36

 Palaj tunca 
tatahuiꞌlalh natamaktakaꞌlha. 
37

 Huiꞌlīca nac cruz aꞌktin letrero na 
ixaꞌcpūn Jesús. Aꞌntzaꞌ ixtzoꞌkcanīꞌt 
tū ixpālacata līxtokohuaꞌcaꞌca. 
Ixtzoꞌkcanīꞌt: Ūꞌtzaꞌ huāꞌmāꞌ 
ixPuxcuꞌcaꞌn israelitas.

38
 Nā cātāꞌxtokohuaꞌcaꞌca 

chāꞌtuꞌ kaꞌlhānaꞌnīꞌn; chāꞌtin 
na ixpekxtūcānaꞌj ē āꞌchāꞌtin 
na ixpekxtūxuqui. 39

 Tī 
ixtatētaxtumāꞌnalh tasakāꞌlīlh 

ixaꞌkxākcaꞌn ē talakapalalh 40
 ē 

tahuanilh:
―Huiꞌx ixlactlahuacuꞌtunaꞌ 

xakaꞌtlaꞌ templo ē 
ixyāhuapalaꞌcuꞌtunaꞌ ixlīꞌaꞌktuꞌtun 
quilhtamacuj. Chuhuaꞌj 
caꞌaꞌkapūtaxtu huiꞌx milīmān. Palh 
huiꞌx īꞌSkaꞌtaꞌ Dios, cayujti nac cruz.

41
 Nā chuntzaꞌ ixtalīlītzīꞌn 

xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn. Fariseos ē 
xanapuxcuꞌnuꞌ israelitas 
lacxtim ixtalīlītzīꞌmāꞌnalh ē 
ixtalāhuanimāꞌnalh:

42
 ―Xlaꞌ cāmakapūtaxtūlh 

āꞌmakapitzīn ē jāla aꞌkapūtaxtu 
ixlīmān. Palh ixlīcānaꞌ xlaꞌ 
ixPuxcuꞌcaꞌn israelitas, cayujli 
nac cruz chuhuaꞌj ē chuntzaꞌ 
naꞌaꞌkaꞌīꞌniꞌyāuj xlaꞌ. 43

 Xlaꞌ 
līpāhuan Dios; chuhuaꞌj Dios 
camakapūtaxtūlh palh ixlīcānaꞌ 
pāxquīꞌ. Quincāhuanin xlaꞌ īꞌSkaꞌtaꞌ 
Dios ―tahualh.

44
 Nā kaꞌlhānaꞌnīꞌn tī 

ixcātāꞌxtokohuaꞌcaꞌcanīꞌt, nā xlacaꞌn 
talakapalalh Jesús.

Jesús nīlh 
Mr. 15:33‑41; Lc. 23:44‑49; Jn. 19:28‑30
45

 Xlītzaꞌla cāꞌpucsuaꞌ huanli 
calhāxcuhuālh nac cāꞌtiꞌyaꞌtnaꞌ. 
Tzuculh huaꞌchi tastuꞌnūt ē tanajīlh 
aꞌktuꞌtun hora. 46

 Chī maktuꞌtun 
kōtanū, Jesús palhaꞌ taꞌsalh ē huanli:
―Elí, Elí, ¿lama sabactani? (Ē 

ūꞌtzaꞌ huanicuꞌtun: QuinDios, 
quinDios, ¿tū ixpālacata 
quinaꞌkxtekuiꞌlīnīꞌtaꞌ quinaꞌcstu?)

47
 Takexmatli huāꞌmāꞌ makapitzīn 

tī ixtayānaꞌnchaꞌ ē xlacaꞌn 
talāhuanilh:

―Huāꞌmāꞌ chiꞌxcuꞌ taꞌsaniꞌmāꞌlh 
aꞌkchihuīnaꞌ Elías.

48
 Xamaktin chāꞌtin tatuꞌjnu 

quītayalh catūhuālh huaꞌchi 
panamāc. Līmāchūꞌhuīꞌlh xaxcān 
vinagre ē cucchiꞌhuaꞌcaꞌlh aꞌktin 
quiꞌhuiꞌ ē quilhyāhualh Jesús 
nahuaꞌ. 49

 Āꞌmakapitzīn tahuanli:
―Camakxtekti. Nalaktzīꞌnāuj palh 

Elías namin namakapūtaxtū.
50

 Āꞌmaktin Jesús taꞌsalh palhaꞌ 
ē palaj tunca nīlh. 51

 Huāꞌmāꞌ 
puntzunaꞌ taxtīꞌtpitzilh kaꞌtlaꞌ 
līlakamilīn xakaꞌtlaꞌ nac templo. 
Ūꞌtzaꞌ huāꞌmāꞌ līlakamilīn tū 
ixmāpitzi templo. Tzuculh na 
ixquilhtūn xalaꞌ tālhmāꞌn ē 
tapūpitzilh hasta na ixtampān. 
Tiꞌyaꞌt tachiquilh ē chihuix 
tatapūpitzilh. 52

 Tatalaquīꞌlh 
pūtāꞌcnūn ē talacastālancuanaꞌnli 
lhūhuaꞌ tī ixtaꞌaꞌkaꞌīꞌniꞌnīꞌt 
Dios ē ixtanīnīꞌttzaꞌ. 53

 Xlacaꞌn 
tataxtulh nac pūtāꞌcnūn ē 
aꞌcxniꞌ ixlacastālancuanaꞌnīꞌttzaꞌ 
Jesús, tatanūlh nac cāꞌlacchicniꞌ 
xatasicuaꞌlanātlahuanīꞌt jā huanican 
Jerusalén. Aꞌntzaꞌ cātasuꞌyuniꞌlh 
lhūhuaꞌ tachiꞌxcuhuīꞌt.

54
 Capitán romano ē soldados 

tī ixtamaktakaꞌlhmāꞌnalh Jesús 
tajicuaꞌnli aꞌcxniꞌ tachiquilh tiꞌyaꞌt 
ē aꞌcxniꞌ talaktzīꞌlh tū aꞌkspulalh. 
Xlacaꞌn tahuanli:
―Ixlīcānaꞌ huāꞌmāꞌ chiꞌxcuꞌ 

īꞌSkaꞌtaꞌ Dios ixuanīꞌt.
55

 Lhūhuaꞌ puscan 
ixtalaktzīꞌmāꞌnalh makat. 
Ixtastālaniꞌtlāꞌhuan Jesús aꞌcxniꞌ 
taxtulh nac estado Galilea ē 
ixtamaktāya. 56

 Na ixpuꞌnaꞌiꞌtātcaꞌn 
puscan nā ixtayānaꞌlh María 
Magdalena ē María tī ixtzīꞌcaꞌn 

Jacobo ē José ē nā ixuīꞌlh ixtzīꞌcaꞌn 
ixkaꞌhuaꞌchan Zebedeo.

Māꞌcnūca Jesús 
Mr. 15:42‑47; Lc. 23:50‑56; Jn. 19:38‑42
57

 Aꞌcxniꞌ īꞌsmalankaꞌnamāꞌlhtzaꞌ, 
milh chāꞌtin chiꞌxcuꞌ tī ixuanican 
José ē xalaꞌ nac cāꞌlacchicniꞌ 
Arimatea. Rico ixuanīꞌt ē nā 
ixaꞌkaꞌīꞌniꞌ Jesús. 58

 Xlaꞌ lakaꞌlh 
Pilato ē squiꞌniꞌlh ixmacniꞌ Jesús. 
Pilato māpaꞌksīniꞌlh camaxquīꞌca. 
59

 José lēꞌlh ixmacniꞌ Jesús ē 
līmaksuitli xatacheꞌkeꞌn luꞌxuꞌ. 
60

 Māꞌcnūca aꞌktin nac xasāstiꞌ 
lhuꞌcuꞌ tū ixcāxtlahuacanīꞌttzaꞌ nac 
kaꞌtlaꞌ chihuix. Lhuꞌcuꞌ ixlaꞌ José 
ixuanīꞌt. Aꞌcxniꞌ līmālacchahualh 
aꞌktin kaꞌtlaꞌ chihuix nac lhuꞌcuꞌ, 
xlaꞌ aꞌlh. 61

 Na ixlacapūn lhuꞌcuꞌ 
ixtahuiꞌlānaꞌlh María Magdalena ē 
āꞌchāꞌtin María.

Soldados tamaktakaꞌlhli jā 
ixmāꞌcnūcanīꞌt Jesús

62
 Aꞌcxniꞌ ixaꞌkspulanīꞌttzaꞌ 

quilhtamacuj tū pūcāxuiꞌlīkōꞌcan 
tū maclacasquiꞌncan quilhtamacuj 
tū pūjaxcan, xanapuxcuꞌnuꞌ 
pālejniꞌ ē fariseos talakaꞌlh Pilato. 
63

 Tahuanilh:
―Señor gobernador, quinaꞌn 

iclacapāstacāuj tū huanli tzamāꞌ 
chiꞌxcuꞌ tī aꞌkskāhuīꞌnilh aꞌcxniꞌ 
lakahuancus ixuanīꞌt. Chuntzaꞌ 
huanli: “Ixlīꞌaꞌktuꞌtun quilhtamacuj 
naꞌiclacastālancuanaꞌn na 
ixpuꞌnaꞌiꞌtātcaꞌn nīnīꞌn”, huanli. 
64

 Chuntzaꞌ camāpaꞌksiꞌniꞌ tzej 
camaktakaꞌlhca pūtāꞌcnūn 
hasta natiꞌaꞌcchāꞌn aꞌktuꞌtun 
quilhtamacuj. Palhāsāꞌ īꞌscujnuꞌnīꞌn 
natamin natakaꞌlhan ixmacniꞌ. 

Tzē nacāhuanican tachiꞌxcuhuīꞌt 
palh lacastālancuanaꞌnīꞌt na 
ixpuꞌnaꞌiꞌtātcaꞌn nīnīꞌn. Chuntzaꞌ 
āꞌchulāꞌ nacālīꞌaꞌkskāhuīꞌcan 
tachiꞌxcuhuīꞌt ē jā xapūla.

65
 Pilato cāhuanilh:

―Āꞌ tayānaꞌlh soldados. 
Cacālīꞌpintit ē calaktzīꞌntit 
huiꞌxinaꞌn chuntzaꞌ chī 
natamaktakaꞌlha.

66
 Xlacaꞌn taꞌaꞌlh ē tzej 

tacāxtlahualh pūtāꞌcnūn ē huiꞌlīca 
sello nac chihuix tū kelhuiꞌlīca. 
Cāmakxtekcanchaꞌ soldados tī 
natamaktakaꞌlha.

Jesús lacastālancuanaꞌnli 
Mr. 16:1‑8; Lc. 24:1‑12; Jn. 20:1‑10

28  Īꞌsputnīꞌttzaꞌ quilhtamacuj 
tū pūjaxcan ē 

īꞌxkakamāꞌlhtzaꞌ domingo aꞌcxniꞌ 
María Magdalena ē āꞌchāꞌtin 
María taꞌaꞌlh nac pūtāꞌcnūn. 
2

 Xamaktin palhaꞌ tachiquilh tiꞌyaꞌt. 
Chāꞌtin ixángel Māpaꞌksīniꞌ Dios 
ixyujnīꞌtaꞌnchi nac aꞌkapūn. Aꞌcxniꞌ 
chilh nac pūtāꞌcnūn, māpānūlh 
chihuix tū ixkelhuiꞌlīcanīꞌt ē 
pūtahuīꞌlh. 3 Ángel xkakalh huaꞌchi 
makliꞌpit ē ixluꞌxuꞌ stalaꞌnkaꞌ 
ixuanīꞌt huaꞌchi panamāc. 4 Aꞌcxniꞌ 
soldados talaktzīꞌlh, taxpipilh ē 
tajicuaꞌxnīlh. 5 Ángel cāhuanilh 
puscan:
―Jā cajicuaꞌntit. Quit iccaꞌtzī 

huiꞌxinaꞌn putzapāꞌnaꞌntit Jesús tī 
xtokohuaꞌcaꞌca. 6 Xlaꞌ jātzaꞌ tihuīꞌlh 
huāꞌtzāꞌ. Lacastālancuanaꞌnīꞌttzaꞌ 
chuntzaꞌ chī huanli. Catanūꞌtit ē 
calaktzīꞌntit jā ixmāpīꞌcanīꞌt. 7 Palaj 
capintit ē cacāhuaꞌniꞌtit īꞌscujnuꞌnīꞌn 
lacastālancuanaꞌnīꞌttzaꞌ na 
ixpuꞌnaꞌiꞌtātcaꞌn nīnīꞌn. Chuhuaꞌj xlaꞌ 

nacāpūlaniꞌyān nac estado Galilea. 
Aꞌntzaꞌ natāꞌlāpāxtokāꞌtit. Cuenta 
catlahuaꞌtit tū iccāhuaniyān.

8
 Palaj tunca puscan 

tatapānūlh nac pūtāꞌcnūn. 
Ixtajicuaꞌn ē nā tapāxuhualh. 
Tatuꞌjnuꞌn taꞌaꞌlh cāhuani 
scujnuꞌnīꞌn. 9 Xamaktin Jesús 
cātasuꞌyuniꞌlh ē cātāꞌchihuīnaꞌlh. 
Xlacaꞌn talaktalacatzunaꞌjīlh 
Jesús. Tachiꞌpalh ixtujan 
ē talaktaquilhpūtalh ē 
tamakapāxuīlh. 10

 Xlaꞌ cāhuanilh:
―Jā cajicuaꞌntit. Capintit 

cacāmācaꞌtzīnīꞌtit quintāꞌtimīn 
ixlacasquiꞌnca cataꞌaꞌlh nac estado 
Galilea ē aꞌntzaꞌ naquintalakchāꞌn ē 
naquintalaktzīꞌn.

Tū tahuanli soldados
11

 Līhuan ixtaꞌaꞌmāꞌnalh 
puscan, makapitzīn soldados tī 
ixtamaktakaꞌlhmāꞌnalh pūtāꞌcnūn 
ē xlacaꞌn taꞌaꞌlh nac cāꞌlacchicniꞌ 
jā huanican Jerusalén. Tahuanilh 
xanapuxcuꞌnuꞌ pālejniꞌ ixlīpōꞌktu 
tū ixaꞌkspulanīꞌt. 12

 Tzamāꞌ 
pālejniꞌ talakaꞌlh xanapuxcuꞌnuꞌ 
israelitas ē talīchihuīnaꞌlh. Lhūhuaꞌ 
tumīn cāmaxquīꞌca soldados 13

 ē 
cāhuanica:
―Huiꞌxinaꞌn nahuaꞌnāꞌtit palh 

cāꞌtzīꞌsniꞌ tamilh īꞌscujnuꞌnīꞌn 
Jesús līhuan īꞌlhtatapāꞌnaꞌntit 
ē xlacaꞌn takaꞌlhanli ixmacniꞌ. 
14

 Palh namācaꞌtzīnīcan 
gobernador īꞌlhtatapāꞌnaꞌntit, 
quinaꞌn naꞌiclacāxlayāuj chī jā 
caticātalīmaknīn.

15
 Soldados tamaktīniꞌlh tumīn 

ē taꞌaꞌlh ē tahuanli chuntzaꞌ chī 
ixcāhuanicanīꞌt. Chuntzaꞌ israelitas 
tahuan hasta chuhuaꞌj.

Jesús cāmacamaxquīꞌlh 
ixtascujūtcaꞌn īꞌscujnuꞌnīꞌn 

Mr. 16:14‑18; Lc. 24:36‑49; Jn. 20:19‑23
16

 Kelhacāujtin īꞌscujnuꞌnīꞌn 
taꞌaꞌlh nac estado Galilea aꞌktin 
nac sipej tū Jesús lacsacli. 17

 Aꞌcxniꞌ 
talaktzīꞌlh Jesús, talaktaquilhpūtalh 
masqui makapitzīn jā 
ixtaꞌaꞌkaꞌīꞌcuꞌtun. 18

 Jesús 
cālaktalacatzunaꞌjīlh xlacaꞌn ē 
cāhuanilh:
―Quit quimaxquīꞌcanīꞌt 

ixlīpōꞌktu līmāpaꞌksīn ē 
naꞌiccāmāpaꞌksī ixlīpōꞌktucaꞌn 

tī tahuiꞌlānaꞌlh nac cāꞌtiꞌyaꞌtnaꞌ 
ē nac aꞌkapūn. 19

 Chuntzaꞌ 
capintit calhāxcuhuālh nac 
cāꞌquilhtamacuj ē cacāmāsuꞌyuniꞌtit 
ixlīpōꞌktucaꞌn tachiꞌxcuhuīꞌt 
chī tzē quiscujnuꞌnīꞌn natahuan. 
Nacālīmāꞌkpaxīꞌyāꞌtit ixlītliꞌhuiꞌqui 
xaTātaꞌ Dios ē īꞌSkaꞌtaꞌ ē Espíritu 
Santo. 20

 Nacāmāsuꞌyuniꞌyāꞌtit 
chī natalatāꞌkchoko ē chī 
natakexmatniꞌ ixlīpōꞌktu tū quit 
iccālīmāpaꞌksīniꞌnīꞌtaꞌn huiꞌxinaꞌn. 
Cacaꞌtzītit quit pōꞌktu quilhtamacuj 
iccātāꞌlamāꞌn hasta aꞌcxniꞌ nasputa 
cāꞌquilhtamacuj. Amén. 

Juan Māꞌkpaxīniꞌ 
Mt. 3:1‑12; Lc. 3:1‑9, 15‑17; Jn. 1:19‑28

1  Huāꞌmāꞌ xatze tachihuīn 
tū māsuꞌyucan ixpālacata 

Jesucristo tī īꞌSkaꞌtaꞌ Dios.
2

 Chāꞌtin profeta tzoꞌknulh chī 
Dios huanilh īꞌSkaꞌtaꞌ. Chuntzaꞌ 
huanli:

Cakexpaꞌtti.
Quit naꞌicmacaꞌn quilacscujniꞌ 

milacatīn tī napūlaniꞌyān 
huiꞌx ē tī nacāxtlahua mintej.

3
 Nā profeta Isaías tzoꞌknulh 

chuntzaꞌ:
Aꞌntzaꞌ jā cāꞌtzayaꞌnca tiꞌyaꞌt, 

nakexmatcan chāꞌtin tī palhaꞌ 
chihuīnaꞌn ē nahuan:

“Cacāxtlahuaꞌtit tej ixpālacata 
mimāꞌlh Māpaꞌksīniꞌ.

Camālakstuꞌnctit tej.”
Chuntzaꞌ tzoꞌknulh Isaías.

4
 Tzamāꞌ mākentaxtūca aꞌcxniꞌ 

Juan tī ixmāꞌkpaxīniꞌn ixtasuꞌyu nac 
cāꞌtzayaꞌnca tiꞌyaꞌt. Ixaꞌkchihuīnaꞌn 
ē ixcāhuani tachiꞌxcuhuīꞌt:
―Calīlīpuhuantit ixpālacata 

mincuentacaꞌn. Cacāmakxtektit 
ē nacātamātzaꞌnkēnaꞌniꞌyān ē 
caꞌaꞌkpaxtit.

5
 Tachiꞌxcuhuīꞌt xalanīꞌn 

calhāxcuhuālh nac estado Judea 

ē xalanīꞌn nac cāꞌlacchicniꞌ 
Jerusalén, ixlīpōꞌktucaꞌn tamilh 
takexmata tū huanli Juan. 
Aꞌcxniꞌ takelhtasuꞌyuniꞌlh Dios 
ixcuentacaꞌn, Juan cāmāꞌkpaxīlh 
chāꞌtunuꞌ nac kaꞌtlaꞌ xcān jā 
huanican Jordán.

6
 Juan ixlhakāꞌnīꞌt luꞌxuꞌ tū 

ixlīcāxtlahuacanīꞌt ixchiꞌxit camello 
ē ixlīchīꞌcan koꞌxkaꞌ ixuanīꞌt. Ixuaꞌ 
xtuꞌquiꞌ ē xaxcān taꞌxcāt xalaꞌ nac 
cāꞌquiꞌhuīꞌn. 7 Ixaꞌkchihuīnaꞌn ē 
ixcāhuani tachiꞌxcuhuīꞌt:
―Āꞌlīstān namin āꞌchāꞌtin tī 

āꞌchulāꞌ xakaꞌtlaꞌ ē jā quit. Quit 
jāla icmālakchāꞌnī chī xlaꞌ. Quit 
jā minīꞌniꞌ nūn naꞌicxcutniꞌ 
ixlīkechīꞌcan ixcaclhiꞌ. 8 Quit 
iccālīmāꞌkpaxīnīꞌtaꞌn xcān; xlaꞌ 
nacāmacaminiꞌyān Espíritu Santo.

Jesús aꞌkpaxli 
Mt. 3:13‑17; Lc. 3:21‑22

9
 Tzamāꞌ quilhtamacuj Jesús 

taxtulh nac cāꞌlacchicniꞌ Nazaret 
xalaꞌ estado Galilea ē lakmilh 
Juan jā ixmāꞌkpaxīniꞌmāꞌlh. Juan 
māꞌkpaxīlh Jesús nac kaꞌtlaꞌ xcān 
jā huanican Jordán. 10

 Aꞌcxniꞌ 
Jesús tacutli nac xcān, xamaktin 
laktzīꞌlh chī talaquīꞌlh nac 
aꞌkapūn ē minchaꞌ Espíritu Santo ē 

ixtasuꞌyu huaꞌchi tantzasnān aꞌcxniꞌ 
ixyujmāꞌchi. Chilh na ixaꞌkpūn 
Jesús. 11

 Kexmatca aꞌktin tachihuīn 
nac aꞌkapūn ē huanli:
―Huiꞌx quiSkaꞌtaꞌ ē icpāxquīꞌyān. 

Huiꞌx quimaxquīꞌyaꞌ tapāxuhuān 
―huanli.

Skāhuīꞌniꞌ ixlīlaktzīꞌncuꞌtun Jesús 
Mt. 4:1‑11; Lc. 4:1‑13

12
 Palaj tunca Espíritu Santo 

macāꞌlh Jesús nac cāꞌtzayaꞌnca 
tiꞌyaꞌt. 13

 Ixuīꞌlh aꞌntzaꞌ nac 
cāꞌtzayaꞌnca tiꞌyaꞌt tuꞌpuꞌxam 
quilhtamacuj. Aꞌntzaꞌ skāhuīꞌniꞌ tī 
huanican Satanás, xlaꞌ ixputza 
chī Jesús jā ixkexmatniꞌlh Dios. 
Nā aꞌntzaꞌ ixaꞌnan animalh tū 
ixtahuaꞌnan. Ixángeles Dios 
ixtamaktakaꞌlhmāꞌnalh Jesús.

Jesús tzuculh aꞌkchihuīnaꞌn nac 
estado Galilea 

Mt. 4:12‑17; Lc. 4:14‑15
14

 Aꞌcxniꞌ ixchīꞌcanīꞌt Juan, Jesús 
aꞌlh nac Galilea ē ixlīꞌaꞌkchihuīnaꞌn 
xatze tachihuīn tū ixlaꞌ Dios. 
15

 Ixuan:
―Chilhtzaꞌ quilhtamacuj 

tū līlhcānaꞌncanīꞌt ē 
talacatzunaꞌjīmāꞌlhtzaꞌ aꞌcxniꞌ 
nalaktzīꞌncan ixlīcānaꞌ Dios 
māpaꞌksīniꞌn. Calīlīpuhuantit 
ixpālacata tū jā tze tū tlahuanīꞌtaꞌntit 
ē calakpalīꞌtit mintalacapāstacniꞌcaꞌn. 
Caꞌaꞌkaꞌīꞌtit xatze tachihuīn tū Dios 
mācaꞌtzīnīniꞌnīꞌt.

Jesús cālacsacli kelhatāꞌtiꞌ 
chiꞌpananīꞌn squīꞌtiꞌ 
Mt. 4:18‑22; Lc. 5:1‑11

16
 Aꞌcxniꞌ Jesús ixlatlāꞌhuan 

na ixquilhtūn xakaꞌtlaꞌ xcān 

tū huanican Lago Galilea, xlaꞌ 
cālaktzīꞌlh Simón ē ixtāꞌtin 
Andrés. Ixtamojōmāꞌnalh nac xcān 
ixpūtayancaꞌn tū pūchiꞌpacan 
squīꞌtiꞌ. Xlacaꞌn chiꞌpananīꞌn squīꞌtiꞌ 
ixtahuanīꞌt. 17

 Jesús cāhuanilh:
―Caquilātāꞌaꞌuj ē 

naꞌiccāmāsuꞌyuniꞌyān chī 
nacālīmāꞌaꞌkaꞌīꞌnīꞌyāꞌtit 
tachiꞌxcuhuīꞌt ixtachihuīn Dios.

18
 Palaj tunca tamakxtekli 

ixpūtayancaꞌn ē tatāꞌaꞌlh Jesús.
19

 Aꞌcxniꞌ Jesús aꞌlh 
lacapunchunaꞌj, cālaktzīꞌlh 
Jacobo ē Juan ixcamanaꞌ Zebedeo. 
Xlacaꞌn ixtahuiꞌlānaꞌlh nac 
pūtacutnuꞌ ē ixtalacachīꞌmāꞌnalh 
ixpūtayancaꞌn. 20

 Palaj tunca 
Jesús cāmātaꞌsatīnīniꞌlh ē xlacaꞌn 
taꞌaꞌkxtekuiꞌlīlh ixtātaꞌcaꞌn Zebedeo 
ē īꞌscujnuꞌnīꞌn nac pūtacutnuꞌ ē 
taꞌaꞌlh tastālaniꞌlh Jesús.

Chāꞌtin chiꞌxcuꞌ tī ixkaꞌlhī jā tzeya 
ūꞌniꞌ 

Lc. 4:31‑37
21

 Taꞌaꞌlh nac cāꞌlacchicniꞌ 
Capernaum. Aꞌcxniꞌ aꞌcchāꞌlh 
quilhtamacuj tū pūjaxcan, palaj 
tunca Jesús tanūlh na ixtemplocaꞌn 
israelitas ē cāmāsuꞌyuniꞌlh 
tachiꞌxcuhuīꞌt. 22

 Ixtalīꞌaꞌcnī chī 
ixcāmāsuꞌyuniꞌmāꞌlh ixpālacata 
ixcāmāsuꞌyuniꞌmāꞌlh huaꞌchi 
chāꞌtin tī kaꞌlhī līmāpaꞌksīn 
ē jā chuntzaꞌ chī tamāsuꞌyu 
xamākelhtahuaꞌkēꞌniꞌnīꞌn 
līmāpaꞌksīn. 23

 Palaj tunca tanūlh 
nac templo chāꞌtin chiꞌxcuꞌ tī 
ixkaꞌlhī jā tzeya ūꞌniꞌ. Xlaꞌ taꞌsalh ē 
huanli:

24
 ―Jesús xalaꞌ nac Nazaret, ¿tū 

ixpālacata quilālakmiuj quinaꞌn? 

¿Ē taꞌnīꞌtaꞌ naquilāmālaksputūyāuj? 
Quit iclakapasān. Huiꞌx ixlaꞌ Dios ē 
Xatasicuaꞌlanātlahua huiꞌx.

25
 Jesús lacaquilhnīlh jā tzeya ūꞌniꞌ 

ē huanilh:
―¡Caquilhcaꞌcslaꞌ! ¡Camakxtekti 

huāꞌmāꞌ chiꞌxcuꞌ!
26

 Chiꞌxcuꞌ taxlaꞌjuaniꞌlh ē jā tzeya 
ūꞌniꞌ palhaꞌ taꞌsalh ē taxtuniꞌlh. 
27

 Ixlīpōꞌktucaꞌn talīꞌaꞌcnīlh ē 
talākelhasquiꞌnīlh:
―¿Tūchu huāꞌmāꞌ tū 

quincāmāsuꞌyuniꞌmāꞌn quinaꞌn? 
Xasāstiꞌ huāꞌmāꞌ. Huāꞌmāꞌ chiꞌxcuꞌ 
līchihuīnaꞌn līmāpaꞌksīn. Hasta jā 
tzeya ūꞌnīꞌn takexmatniꞌ aꞌcxniꞌ xlaꞌ 
cāmāpaꞌksī.

28
 Palaj tunca taꞌaꞌkahuankōꞌlh 

calhāxcuhuālh nac estado Galilea 
ixpālacata tū tlahualh Jesús.

Jesús mātzeyīlh ixpuhuitiꞌ Simón 
Pedro 

Mt. 8:14‑15; Lc. 4:38‑39
29

 Aꞌcxniꞌ Jesús taxtulh na 
ixtemplocaꞌn israelitas, palaj 
tunca aꞌlh ē tanūlh na ixchiccaꞌn 
Simón ē Andrés. Tatāꞌaꞌlh Jacobo 
ē Juan. 30

 Ixpuhuitiꞌ Simón 
ixmacscutlamāꞌlh ē ixmāꞌlh. Palaj 
mācaꞌtzīnīca Jesús. 31

 Xlaꞌ aꞌlh ē 
macachiꞌpalh ē māꞌkaquīꞌlh ē palaj 
tunca tapānūniꞌlh chī ixmacscutla. 
Palaj tunca puscāt cāmāhuīꞌlh.

Jesús cāmātzeyīlh lhūhuaꞌ 
taꞌjatatlanīꞌn 

Mt. 8:16‑17; Lc. 4:40‑41
32

 Kōtanūtzaꞌ aꞌcxniꞌ 
ixtāꞌcnūmāꞌlhtzaꞌ chiꞌchiniꞌ, 
cālīminiꞌca Jesús ixlīpōꞌktucaꞌn tī 
ixtataꞌjatatla ē tī ixtakaꞌlhī jā tzeya 
ūꞌnīꞌn. 33

 Ixlīpōꞌktucaꞌn xalanīꞌn 

cāꞌlacchicniꞌ tatakēstokli na 
ixtanquilhtīn chic. 34

 Cāmātzeyīlh 
lhūhuaꞌ tī ixtataꞌjatatla chu 
catūxcuhuālh taꞌjatat ixtakaꞌlhī 
chāꞌtunuꞌ. Cāmāxtuniꞌlh lhūhuaꞌ 
jā tzeya ūꞌnīꞌn. Jā cāmakxtekli 
natachihuīnaꞌn jā tzeya ūꞌnīꞌn 
ixpālacata jā ixlacasquiꞌn xlacaꞌn 
ixtahualh tīchu xlaꞌ.

Jesús aꞌkchihuīnaꞌnli nac estado 
Galilea 

Lc. 4:42‑44
35

 Ixlīlakalī tziꞌsaj Jesús tāquīꞌlh ē 
taxtulh ē aꞌlh lacatīn jā jā tī ixuīꞌlh. 
Aꞌntzaꞌ orarlīlh. 36

 Simón aꞌlh putza 
ē āꞌmakapitzīn tatāꞌaꞌlh. 37

 Aꞌcxniꞌ 
tamaclalh Jesús, tahuanilh:
―Ixlīpōꞌktucaꞌn tachiꞌxcuhuīꞌt 

taputzayān.
38

 Xlaꞌ cāhuanilh:
―Caꞌaꞌuj nac āꞌmakapitzīn 

cāꞌlacchicniꞌ tū tahuiꞌlānaꞌlh 
lacatzunaꞌj ē quit aꞌntzaꞌ 
naꞌicmāsuꞌyu ixtachihuīn Dios. 
Ūꞌtzaꞌ iclīminīꞌt.

39
 Calhāxcuhuālh nac estado 

Galilea ixmāsuꞌyu na ixtemplocaꞌn 
israelitas ē cāmāxtulh jā tzeya 
ūꞌnīꞌn.

Jesús mātzeyīlh chāꞌtin tī 
ixmasniꞌmāꞌlh ixquinīt 

Mt. 8:1‑4; Lc. 5:12‑16
40

 Lakchāꞌlh Jesús chāꞌtin chiꞌxcuꞌ 
tī ixkaꞌlhī taꞌjatat tū māmasī 
quinquinītcaꞌn tū huanican 
lepra. Xlaꞌ tatzokostaniꞌlh Jesús ē 
squiꞌniꞌlh:
―Palh huiꞌx lacasquiꞌnaꞌ, tzē 

naquimātzeyīꞌyaꞌ.
41

 Jesús lakalhuꞌmanli ē stuꞌncli 
ixmacan ē xaꞌmalh ē huanilh:

―Chuntzaꞌ quit iclacasquiꞌn. 
Catzeyaꞌnti.

42
 Aꞌcxniꞌ huanilh huāꞌmāꞌ, 

tapānūniꞌlh ixtaꞌjatat ē tzeyanli. 
43

 Aꞌcxniꞌ Jesús macāꞌlh, lacatejtin 
huanilh:

44
 ―Catamaktakaꞌlhti ē jā 

tihuaꞌniꞌyaꞌ nūn chāꞌtin. Xmān 
calakpi pālej ē camāsuꞌyuniꞌ 
mimacniꞌ. Xlaꞌ nalaktzīꞌn palh 
tzeyanīꞌtaꞌtzaꞌ. Namālacnūniꞌyaꞌ 
chuntzaꞌ chī māpaꞌksīniꞌlh Moisés 
ixpālacata tī ixmakxteknīꞌttzaꞌ 
tzamāꞌ taꞌjatat. Chuntzaꞌ natacaꞌtzī 
tachiꞌxcuhuīꞌt tzeyanīꞌtaꞌtzaꞌ.

45
 Xlaꞌ palaj tunca taxtulh ē 

tzuculh cāhuanitāꞌkchoko līlhūhuaꞌ 
ē cāhuanilh tū ixaꞌkspulanīꞌt. 
Chuntzaꞌ Jesús jātzaꞌ la ixtanū 
nac cāꞌlacchicniꞌ na ixlacatīncaꞌn 
tachiꞌxcuhuīꞌt ixpālacata jā 
ixlacasquiꞌn ixtatakēstokli. Chuntzaꞌ 
xmān tachokolh na ixquilhtūn 
cāꞌlacchicniꞌ. Tachiꞌxcuhuīꞌt xalanīꞌn 
calhāxcuhuālh ixtalakaꞌn.

Jesús mātzeyīlh chāꞌtin tī 
īꞌxcahuīꞌhuananīꞌt 
Mt. 9:1‑8; Lc. 5:17‑26

2  Ixlīlātmaꞌj Jesús taspiꞌtli ē 
tanūpālh nac Capernaum. 

Tachiꞌxcuhuīꞌt takexmatli 
ixuīꞌlh nac chic. 2 Palaj tunca 
līlhūhuaꞌ talaktakēstokli hasta 
jātzaꞌ ixtatanūkōꞌ ixpūchakān 
chic. Nā tatzumalh tanquilhtīn. 
Ixcāmāsuꞌyuniꞌ ixtachihuīn Dios. 
3

 Talakmilh āꞌmakapitzīn ē na 
ixlacpuꞌnaꞌiꞌtātcaꞌn kelhatāꞌtiꞌ 
chiꞌxcuhuīꞌn ixtapūlīmimāꞌnalh 
talajniꞌ. Nac talajniꞌ ixmāꞌlh chāꞌtin 
taꞌjatatlaniꞌ tī īꞌxcahuīꞌhuananīꞌt. 
4

 Jāla talakchāꞌlh Jesús ixpālacata 

lhūhuaꞌ tachiꞌxcuhuīꞌt ixlītzuma 
chic. Tapūtahuaꞌcaꞌlh escalera 
ixaꞌkstīn chic ē taꞌaꞌkstīxuakli chic 
ixlaktza Jesús.

Aꞌcxniꞌ tzej tamālaquīꞌlh, 
talīchīꞌlh lasu talajniꞌ ē tapūmānūlh 
taꞌjatatlaniꞌ. 5 Aꞌcxniꞌ Jesús laktzīꞌlh 
chī ixtaꞌaꞌkaꞌīꞌniꞌ ixlītliꞌhuiꞌqui, xlaꞌ 
huanilh taꞌjatatlaniꞌ:
―Quinkaꞌhuaꞌcha, 

icmātzaꞌnkēnaꞌniꞌkōꞌyān mincuenta.
6

 Ixtakexmatuiꞌlānaꞌlh āꞌmakapitzīn 
xamākelhtahuaꞌkēꞌniꞌnīꞌn 
līmāpaꞌksīn ē tapuhuanli 
ixaꞌcstucaꞌn: 7 “¿Tū ixpālacata 
chihuīnaꞌn chuntzaꞌ huāꞌmāꞌ 
chiꞌxcuꞌ? Xlaꞌ mālakchāꞌnīꞌmāꞌlh 
Dios chī chihuīnaꞌnli. Nūn chāꞌtin 
tzē naquincāmātzaꞌnkēnaꞌniꞌyān 
quincuentacaꞌn, xmān Dios.”

8
 Palaj tunca Jesús 

ixlīmān caꞌtzīlh chī xlacaꞌn 
ixtapuhuamāꞌnalh ē cāhuanilh:
―¿Tū ixpālacata puhuaꞌnāꞌtit 

chuntzaꞌ na milīstacnaꞌcaꞌn? 
9

 Icuanilhtzaꞌ taꞌjatatlaniꞌ: 
“Icmātzaꞌnkēnaꞌniꞌkōꞌyān 
mincuenta.” Jā tū tasuꞌyu masqui 
mātzaꞌnkēnaꞌniꞌcatzaꞌ. Palh 
xaꞌicuanilh: “Catāꞌkaquiꞌ ē casmiꞌliꞌ 
mimpūtamaꞌ ē catlāꞌhuaꞌnti”, chuntzaꞌ 
ixlītasuꞌyulh palh ixlīcānaꞌ tzeyanli. 
10

 Quit Chiꞌxcuꞌ xalaꞌ Tālhmāꞌn. 
Chuhuaꞌj naꞌiccālīmāsuꞌyuniꞌyān 
chī ickaꞌlhī līmāpaꞌksīn huāꞌtzāꞌ 
nac cāꞌquilhtamacuj ē tzē 
naꞌiccāmātzaꞌnkēnaꞌniꞌ ixcuentacaꞌn 
tachiꞌxcuhuīꞌt.

Palaj tunca Jesús huanilh chiꞌxcuꞌ 
tī īꞌxcahuīꞌhuananīꞌt:

11
 ―Icuaniyān, catāꞌkaquiꞌ ē 

casmiꞌliꞌ mimpūtamaꞌ ē capit na 
minchic.

12
 Xamaktin tāꞌkaquīꞌlh na 

ixlacatīncaꞌn ixlīpōꞌktucaꞌn tī 
ixtahuiꞌlānaꞌlh ē sacli ixpūtamaꞌ 
ē taxtulh. Ūꞌtzaꞌ talīlīꞌaꞌcnīlh 
ixlīpōꞌktucaꞌn ē tamakapāxuīlh 
Dios ē tahuanli:
―Jā maktin laktzīꞌnīꞌtauj tū 

laktzīꞌuj chuhuaꞌj.

Leví tzuculh stālaniꞌ Jesús 
Mt. 9:9‑13; Lc. 5:27‑32

13
 Palaj tunca Jesús aꞌmpālh na 

ixquilhtūn mar. Ixlīpōꞌktucaꞌn 
tachiꞌxcuhuīꞌt talakaꞌlh ē 
ixcāmāsuꞌyuniꞌ. 14

 Aꞌcxniꞌ 
Jesús ixaꞌmāꞌlh, tētaxtulh jā 
ixmātāꞌjīniꞌncan līxokot ē laktzīꞌlh 
Leví ixkaꞌhuaꞌcha Alfeo. Jesús 
huanilh:
―Caquistāꞌlaꞌniꞌ.
Xlaꞌ tāyalh ē stālaniꞌlh.
15

 Milh aꞌktin quilhtamacuj 
aꞌcxniꞌ Jesús ixuāꞌyamāꞌlh na 
ixchic Leví. Tachāꞌlh lhūhuaꞌ 
mātāꞌjīniꞌnīꞌn līxokot ē āꞌmakapitzīn 
tī ixcālakmakaꞌncan. Xlacaꞌn 
ixcātāꞌhuāꞌyamāꞌlh Jesús ē 
īꞌscujnuꞌnīꞌn. Lhūhuaꞌ tī ixtastālaniꞌ. 
16

 Aꞌcxniꞌ xamākelhtahuaꞌkēꞌniꞌnīꞌn 
līmāpaꞌksīn ē fariseos talaktzīꞌlh 
ixcātāꞌhuāꞌyan mātāꞌjīniꞌnīꞌn ē 
āꞌmakapitzīn tī ixcālakmakaꞌncan, 
tahuanilh īꞌscujnuꞌnīꞌn Jesús:
―¿Tū ixpālacata cātāꞌhuāꞌyan 

Jesús mātāꞌjīniꞌnīꞌn ē tī jā tzeya 
chiꞌxcuhuīꞌn?

17
 Aꞌcxniꞌ Jesús kexmatli huāꞌmāꞌ 

tachihuīn, cāhuanilh:
―Xlacaꞌn tī jā tataꞌjatatla jā 

tamaclacasquiꞌn doctor. Xmān tī 
tataꞌjatatla tamaclacasquiꞌn. Quit 
jā icmilh iccāputza tī tapuhuan 
xlacaꞌn lactze. Icmilh iccāputza 

tachiꞌxcuhuīꞌt tī tacaꞌtzī jā tze 
xlacaꞌn.

Kelhasquiꞌnīca Jesús ixpālacata chī 
jā tihuāꞌyan 

Mt. 9:14‑17; Lc. 5:33‑39
18

 Īꞌscujnuꞌnīꞌn Juan ē 
fariseos makatunuꞌ ixtalīhuiꞌlī 
jā ixtahuāꞌyan. Makapitzīn 
chiꞌxcuhuīꞌn talakmilh Jesús ē 
tahuanilh:
―Īꞌscujnuꞌnīꞌn Juan ē nā 

īꞌscujnuꞌnīꞌn fariseos makatunuꞌ 
talīhuiꞌlī jā tahuāꞌyan. ¿Tū 
ixpālacata miscujnuꞌnīꞌn pōꞌktu 
quilhtamacuj tahuāꞌyan?

19
 Jesús cāhuanilh:

―Xlacaꞌn tī cāꞌinvitarlīcanīꞌt 
jā tamakaxtokmāꞌca, ¿ē 
natalīhuiꞌlī jā catitahuāꞌyan? 
Līhuan cātāꞌlahuīꞌlhcus squiꞌnīniꞌ, 
natahuāꞌyan ixamigos. 20

 Namin 
aꞌktin quilhtamacuj aꞌcxniꞌ 
nalēꞌncan squiꞌnīniꞌ. Aꞌcxniꞌ 
namin tzamāꞌ quilhtamacuj, 
jā catitahuāꞌyalh ixamigos 
ixpālacata natalīpuhuan. 
(Aꞌcxniꞌ Jesús cāhuanilh huāꞌmāꞌ, 
ixlīchihuīnaꞌmāꞌca ixlēꞌcstu.)

Jesús cāhuanipālh:
21

 ―Huāꞌmāꞌ tū quit 
icmāsuꞌyu, ūꞌtzaꞌ xasāstiꞌ. Palh 
catīhuālh namākentaxtū ē nā 
mākentaxtūcuꞌtun ixtahuiꞌlatcaꞌn 
mixūꞌnāpapnaꞌcaꞌn, xlaꞌ nala 
huaꞌchi chāꞌtin tī nasita xasāstiꞌ 
luꞌxuꞌ nalīlactzaꞌpaꞌ xamasniꞌ. 
Xasāstiꞌ luꞌxuꞌ nataꞌaꞌktimī ē 
nastanca xamasniꞌ ē aꞌntzaꞌ jā 
taxtīꞌtli āꞌchulāꞌ kaꞌtlaꞌ nala. 
22

 Xaxcān uva tū jānaꞌj xcuꞌta, jā 
tī chāꞌtin catipūmojōlh xamasniꞌ 
ixkoꞌxkaꞌ purecuꞌ. Palh chuntzaꞌ 

ixtlahuaca, napanka koꞌxkaꞌ 
aꞌcxniꞌ naxcuꞌtan xaxcān uva. 
Namojōcan xasāstiꞌ nac koꞌxkaꞌ. 
Aꞌcxniꞌ naxcuꞌtan, jā catipankli. 
Chuntzaꞌ jā pāxcat catilalh koꞌxkaꞌ 
ē jā catitaxtuniꞌlh xaxcān uva ―
cāhuanilh Jesús.

Quilhtamacuj tū pūjaxcan taꞌīꞌlh 
tzaꞌktzaꞌ scujnuꞌnīꞌn 

Mt. 12:1‑8; Lc. 6:1‑5
23

 Aꞌktin quilhtamacuj 
tū ixpūjaxcan, Jesús 
ixcātāꞌtētaxtumāꞌlh īꞌscujnuꞌnīꞌn nac 
aꞌktin cāꞌtacuxtu. Xlacaꞌn tatzuculh 
taꞌīꞌ pātin pātuꞌ tzaꞌktzaꞌ. 24

 Palaj 
tunca tahuanilh Jesús fariseos:
―Calaꞌktziꞌ. Miscujnuꞌnīꞌn 

tascujmāꞌnalh ē chuhuaꞌj 
quilhtamacuj tū pūjaxcan. Chuntzaꞌ 
jā mākentaxtū ixlīmāpaꞌksīn Moisés.

25
 Jesús cākelhtīlh:

―¿Ē jā līkelhtahuaꞌkanīꞌtaꞌntit tū 
tlahualh David aꞌktin quilhtamacuj? 
Xlaꞌ ē tī ixtatāꞌaꞌmāꞌnalh ixtatziꞌncsa 
ē cāsputniꞌlh līhuaꞌ. 26

 Tanūlh na 
ixchic Dios aꞌcxniꞌ Abiatar xapuxcuꞌ 
pālej ixuanīꞌt ē huaꞌlh pāntzīn tū 
ixmālacnūcanīꞌt Dios. Jā minīꞌniꞌ 
ixuaꞌlh huāꞌmāꞌ pāntzīn ixpālacata 
xmān pālejniꞌ tzē natahuaꞌ. Nā 
David cāmaxquīꞌlh chiꞌxcuhuīꞌn tī 
ixtatāꞌaꞌmāꞌnalh.

27
 Nā Jesús cāhuanilh:

―Dios tlahualh quilhtamacuj 
tū pūjaxcan ixpālacatacaꞌn 
tachiꞌxcuhuīꞌt ē jā tlahualh 
tachiꞌxcuhuīꞌt ixpālacata 
quilhtamacuj tū pūjaxcan. 
28

 Chuntzaꞌ quit Chiꞌxcuꞌ xalaꞌ 
Tālhmāꞌn ē tzē naꞌicmāpaꞌksī tū 
natlahuacan aꞌcxniꞌ quilhtamacuj tū 
pūjaxcan.

Chāꞌtin chiꞌxcuꞌ ixmacascācnīꞌt 
Mt. 12:9‑14; Lc. 6:6‑11

3  Jesús tanūpālh na 
ixtemplocaꞌn israelitas. 

Ixuīꞌlh aꞌntzaꞌ chāꞌtin chiꞌxcuꞌ tī 
ixmacascācnīꞌt. 2 Tachiꞌxcuhuīꞌt 
ixtamaktakaꞌlhmāꞌnalh Jesús palh 
namātzeyīniꞌn tzamāꞌ quilhtamacuj 
tū pūjaxcan ixpālacata 
ixtalīmālacsuꞌyucuꞌtun. 3 Jesús 
huanilh chiꞌxcuꞌ tī ixmacascācnīꞌt:
―Cataꞌt ē catāyaꞌ na 

quilacpuꞌnaꞌiꞌtātcaꞌn.
4

 Cāhuanilh tachiꞌxcuhuīꞌt:
―¿Tū āꞌchulāꞌ minīꞌniꞌ tlahuacan 

quilhtamacuj tū pūjaxcan? ¿Ē 
naꞌictlahua tū tze o tū jā tze? ¿Ē 
minīꞌniꞌ naꞌicmakapūtaxtū chiꞌxcuꞌ 
o naꞌicmaknī?

Xlacaꞌn caꞌcs ixtahuiꞌlānaꞌlh. 
5

 Jesús cālaktzīꞌlh ixlīpōꞌktucaꞌn 
tī ixtalītamacstiꞌliꞌnīꞌt. Ixsītzīꞌyālh 
ē nā ixlīlīpuhuayālh chī jā 
ixtalakalhuꞌman taꞌjatatlaniꞌ ē 
huanilh chiꞌxcuꞌ:
―Castuꞌncti mimacan.
Aꞌcxniꞌ stuꞌncli ixmacan, tzetzaꞌ 

ixuanīꞌt. 6 Palaj tunca fariseos 
tataxtulh ē tatāꞌchihuīnaꞌnli 
ixchiꞌxcuhuīꞌn Herodes chī 
natalīmaknī Jesús.

Jesús māsuꞌyulh na ixquilhtūn lago
7

 Jesús aꞌlh na ixquilhtūn lago 
ē īꞌscujnuꞌnīꞌn tatāꞌaꞌlh. Lhūhuaꞌ 
tachiꞌxcuhuīꞌt xalanīꞌn nac estado 
Galilea tastālaniꞌlh Jesús. Aꞌcxniꞌ 
takexmatli pōꞌktu tū tlahualh 
Jesús, talakmilh nā xlacaꞌn xalanīꞌn 
nac estado Judea. 8 Xalanīꞌn nac 
Jerusalén ē xalanīꞌn nac Idumea 
talakmilh Jesús. Xlacaꞌn xalanīꞌn 

ixtuntacut nac xcān Jordán ē 
xalanīꞌn lacatzunaꞌj cāꞌlacchicniꞌ 
Tiro ē Sidón nā talakmilh. 
Lhūhuaꞌ tachiꞌxcuhuīꞌt talakmilh 
Jesús aꞌcxniꞌ takexmatli tū 
tlahualh. 9 Cāhuanilh īꞌscujnuꞌnīꞌn 
catacāxuiꞌlīlh aꞌktin barco jā natojō 
ē chuntzaꞌ lhūhuaꞌ tachiꞌxcuhuīꞌt 
jāla catitatancsli. 10

 Lhūhuaꞌ 
ixcāmātzeyīnīꞌt ē pōꞌktu tī 
ixtataꞌjatatla ixtalaktalacatzunaꞌjī 
ē ixtalālacxquitimāꞌnalh. 
Ixtaxaꞌmacuꞌtun Jesús. 11

 Aꞌcxniꞌ 
xlacaꞌn tī ixtakaꞌlhī jā tzeya 
ūꞌnīꞌ talaktzīꞌlh Jesús, xlacaꞌn 
tatatzokostaniꞌlh ē palhaꞌ tahuanli:
―Huiꞌx īꞌSkaꞌtaꞌ Dios.
12

 Xlaꞌ cāmāpaꞌksīlh ē cāhuanilh jā 
ixtahuanli tīchu xlaꞌ.

Jesús cālacsacli kelhacāujtuꞌ 
īꞌscujnuꞌnīꞌn 

Mt. 10:1‑4; Lc. 6:12‑16
13

 Jesús aꞌlh nac sipej ē 
cātaꞌsaniꞌlh tī cālacasquiꞌnli ē 
talakmilh. 14

 Cālacsacli kelhacāujtuꞌ 
tī natatāꞌlatāꞌkchoko ē nacāmacāꞌn 
natamāsuꞌyu ixtachihuīn Dios. 15

 Nā 
xlacaꞌn cāmaxquīꞌca līmāpaꞌksīn 
natamātzeyī taꞌjatatlanīꞌn ē 
natamāxtu jā tzeya ūꞌnīꞌn. 16

 Tzamāꞌ 
kelhacāujtuꞌ: Simón tī huiꞌlīniꞌca 
ixtacuhuīniꞌ Pedro, 17

 ē nā Jacobo 
ē Juan ixtāꞌtin tī ixkaꞌhuaꞌchan 
Zebedeo ixtahuanīꞌt ē xlacaꞌn 
cāhuiꞌlīniꞌca ixtacuhuīniꞌ Boanerges 
tū huanicuꞌtun huaꞌchi jiliniꞌ. 
18

 Nā Andrés ē Felipe ē Bartolomé 
ē Mateo ē Tomás ē Jacobo 
ixkaꞌhuaꞌcha Alfeo ē Tadeo ē Simón. 
Huāꞌmāꞌ Simón ixtapaꞌksīniꞌ partido 
cananistas. 19

 Ē Judas Iscariote, xlaꞌ 
tī āꞌlīstān macamāstāꞌlh Jesús.

Huancan Jesús ixlīscuja 
ixlītliꞌhuiꞌqui skāhuīꞌniꞌ 

Mt. 12:22‑32; Lc. 11:14‑23; 12:10

Jesús aꞌlh na ixchic. 
20

 Tatakēstokpālh lhūhuaꞌ 
tachiꞌxcuhuīꞌt hasta jāla 
ixtahuāꞌyan Jesús ē īꞌscujnuꞌnīꞌn. 
21

 Aꞌcxniꞌ ixtalakapasnīꞌn tacaꞌtzīlh 
huāꞌmāꞌ, xlacaꞌn talakmilh 
natachiꞌpa ixpālacata ixtahuan xlaꞌ 
huaꞌchi chuyaniꞌ ixlīla.

22
 Xamākelhtahuaꞌkēꞌniꞌnīꞌn 

līmāpaꞌksīn tī ixtaminīꞌtaꞌnchaꞌ nac 
Jerusalén ixtahuan:
―Beelzebú, tī xapuxcuꞌ jā tzeya 

ūꞌnīꞌn, xlaꞌ tanūniꞌnīꞌt Jesús. Ūꞌtzaꞌ 
cālīmāxtu jā tzeya ūꞌnīꞌn.

23
 Jesús cātaꞌsaniꞌlh ē cāhuanilh 

tū līcaꞌtzīniꞌcan:
―¿Chī nalīmāxtucan Skāhuīꞌniꞌ 

palh ūꞌtzaꞌ tī tanūmaꞌlh? 24
 Palh 

māpaꞌksīniꞌnīꞌn tatapitzi ē talātucsa, 
jā catitatāyaniꞌlh. 25

 Palh tampūtin 
familia tatapitzi ē natalātucsa, jā 
catitatāyaniꞌlh. 26

 ¿Chī Skāhuīꞌniꞌ 
nalīmāxtu ixtāꞌskāhuīꞌniꞌ palh 
chu ūꞌtzaꞌ tī māpaꞌksīmāꞌlh? 
Palh Skāhuīꞌniꞌ natapitzi, jāla 
catitāyaniꞌlh; tzē nalaksputa.

27
 ’Jā tī chāꞌtin catitanūlh 

nakaꞌlhānaꞌn na ixchic chāꞌtin tī 
tliꞌhuiꞌqui palh jā pūla nachīꞌcan 
ixtēcuꞌ chic. Aꞌcxniꞌ chīꞌhuiꞌlīcanīꞌttzaꞌ, 
aꞌcxniꞌ tzētzaꞌ namakkaꞌlhānaꞌncan.

28
 ’Ixlīcānaꞌ tū iccāhuaniyān: Tzē 

namātzaꞌnkēnaꞌniꞌcan ixlīpōꞌktu 
ixcuentacaꞌn tachiꞌxcuhuīꞌt ē 
catūxcuhuālh jā tze tū tahuan. 
29

 Palh catīhuālh ixuanlī jā tze 
tū tlahua Espíritu Santo, xlaꞌ jāla 
catimātzaꞌnkēnaꞌniꞌca. Xlaꞌ nakaꞌlhī 
ixcuenta pōꞌktu quilhtamacuj.

30
 Jesús huanli huāꞌmāꞌ ixpālacata 

ixtahuan: “Xlaꞌ kaꞌlhī jā tzeya ūꞌniꞌ.”

Ixtzīꞌ ē ixtāꞌtimīn Jesús 
Mt. 12:46‑50; Lc. 8:19‑21

31
 Āꞌlīstān tachāꞌlh ixtzīꞌ ē 

ixtāꞌtimīn Jesús. Tatāyalh nac 
kēpūn ē mātaꞌsatīnīniꞌnca xlaꞌ. 
32

 Tachiꞌxcuhuīꞌt ixtalītastiꞌliꞌnīꞌt ē 
tahuanilh:
―Tayānaꞌlh mintzīꞌ nac 

kēpūn ē mintāꞌtimīn ē 
tatāꞌchihuīnaꞌncuꞌtunān.

33
 Xlaꞌ cākelhtīlh:

―¿Ē caꞌtzīyāꞌtit tīchu iccālaktzīꞌn 
huaꞌchi quintzīꞌ ē quintāꞌtimīn?

34
 Ixcālaktzīꞌnkōꞌ ixlīpōꞌktucaꞌn tī 

ixtahuiꞌlānaꞌlh ē ixtalītastiꞌliꞌnīꞌt ē 
cāhuanilh:
―Tzamāꞌ ūꞌtunuꞌn quintzīꞌ ē 

quintāꞌtimīn. 35
 Ixlīpōꞌktucaꞌn 

tī natatlahua tū lacasquiꞌn Dios, 
ūꞌtunuꞌn quintzīꞌ ē quintāꞌtimīn.

Chaꞌnānaꞌ 
Mt. 13:1‑9; Lc. 8:4‑8

4  Palaj tunca Jesús tzucupālh 
māsuꞌyu na ixquilhtūn 

mar. Talaktakēstokli lhūhuaꞌ 
tachiꞌxcuhuīꞌt ē ūꞌtzaꞌ lītojōlh 
aꞌktin nac barco. Tahuīꞌlh nac 
barco tū ixuīꞌlh na ixkelhniꞌ xcān. 
Ixlīpōꞌktucaꞌn tachiꞌxcuhuīꞌt 
tatachokolh na ixquilhtūn xcān. 
2

 Lhūhuaꞌ ixcālīmāsuꞌyuniꞌmāꞌlh 
tū līcaꞌtzīniꞌcan. Aꞌcxniꞌ 
ixcāmāsuꞌyuniꞌmāꞌlh, cāhuanilh:

3
 ―Cakexpaꞌttit. Ixuīꞌlh 

chāꞌtin chaꞌnānaꞌ ē taxtulh 
nachaꞌn ixlīchaꞌnat. 4 Aꞌcxniꞌ 
ixmakahuanīmāꞌlh līchaꞌnat, 
makapitzīn tayujli nac tej. Tamilh 
spūnīꞌn ē tasacuaꞌlh. 5 Āꞌmakapitzīn 

tayujli nac cāꞌchihuixniꞌ jā jā 
pūlhmāꞌn tiꞌyaꞌt. Palaj puꞌnli 
huāꞌmāꞌ līchaꞌnat ixpālacata 
jā pūlhmāꞌn tiꞌyaꞌt. 6 Aꞌcxniꞌ 
chiꞌchiniꞌlh, scācli xapaꞌlhmaꞌ 
ixpālacata jāla tāꞌcnūlh ixtankēxēꞌk 
ē xnekli. 7 Āꞌmakapitzīn līchaꞌnat 
huampala tayujli nac cāꞌlhtucūꞌn ē 
lhtucuꞌ tastacli ē tamāꞌktzīꞌlh ē jā tū 
tahuaꞌcaꞌlh. 8 Āꞌmakapitzīn līchaꞌnat 
tayujli jā tze tiꞌyaꞌt ē puꞌnli ē stacli 
ē māstāꞌlh ixtahuaꞌcaꞌt. Makapitzīn 
līchaꞌnat tamāstāꞌlh puꞌxamacāuj 
ē āꞌmakapitzīn tamāstāꞌlh 
tuꞌtumpuꞌxam ē āꞌmakapitzīn 
tamāstāꞌlh aꞌktin cientu.

9
 Jesús cāhuanilh:

―Palh kexpaꞌtnīꞌtaꞌntit, cuenta 
catlahuaꞌtit.

Jesús māsuꞌyulh tū līcaꞌtzīniꞌcan 
Mt. 13:10‑17; Lc. 8:9‑10

10
 Aꞌcxniꞌ ixtaꞌaꞌnīꞌttzaꞌ lhūhuaꞌ 

tachiꞌxcuhuīꞌt, xmān tatachokolh 
Jesús ē kelhacāujtuꞌ ē āꞌmakapitzīn 
huampala. Kelhacāujtuꞌ 
takelhasquiꞌnīlh ixpālacata tū 
līcaꞌtzīniꞌcan. 11

 Jesús cāhuanilh:
―Dios cāmāsuꞌyunīꞌtaꞌn huiꞌxinaꞌn 

tū tatzēꞌknīꞌt ixpālacata chī nala 
ixlīmāpaꞌksīn Dios. Āꞌmakapitzīn 
iccālītachihuīnaꞌn xmān chī 
natalīcaꞌtzīniꞌn. 12

 Chuntzaꞌ masqui 
takexmatli, jā catitacaꞌtzīlh 
ē masqui talaktzīꞌn, tasuꞌyu 
huaꞌchi jā talacahuānaꞌn. 
Ūꞌtzaꞌ jā catitalīlakpalīlh 
ixtalacapāstacniꞌcaꞌn ē jā 
caticāmātzaꞌnkēnaꞌniꞌca ixcuentacaꞌn.

Tū huanicuꞌtun tū līcaꞌtzīniꞌcan 
Mt. 13:18‑23; Lc. 8:11‑15

13
 Jesús cāhuanilh:

―Palh jā kexpaꞌtāꞌtit huāꞌmāꞌ 
tū līcaꞌtzīniꞌcan, jā caticaꞌtzīꞌtit 
ixlīpōꞌktu āꞌmakapitzīn. 
14

 Chaꞌnānaꞌ chaꞌnli ixtachihuīn 
Dios. 15

 Aꞌntzaꞌ jā yujli līchaꞌnat nac 
tej, ūꞌtzaꞌ huaꞌchi tachiꞌxcuhuīꞌt tī 
takexmatli ē palaj milh skāhuīꞌniꞌ ē 
cāmāpātzaꞌnkēnīlh tū ixtascaꞌtnīꞌt.

16
 ’Nā chuntzaꞌ jā yujli līchaꞌnat 

nac cāꞌchihuixniꞌ, ūꞌtzaꞌ huaꞌchi 
tī takexmata ixtachihuīn Dios ē 
talakatī. 17

 Huaꞌchi līchaꞌnat tū jā 
ixkaꞌlhī pūlhmāꞌn ixtankēxēꞌkcaꞌn jā 
tāyaniꞌlh, chuntzaꞌ xlacaꞌn jā makās 
tatāyaniꞌ. Aꞌcxniꞌ tapātī catūhuālh o 
aꞌcxniꞌ cāputzastālaniꞌcan ixpālacata 
tū taꞌaꞌkaꞌīꞌlh, jātzaꞌ talakatī ē 
tamakxtekcuꞌtun ixtachihuīn Dios.

18
 ’Jā yujli līchaꞌnat nac cāꞌlhtucūꞌn, 

ūꞌtzaꞌ huaꞌchi xlacaꞌn tī takexmata 
tachihuīn ē scaꞌta. 19

 Masqui tascaꞌtli, 
talacapāstaca chī natalīhuāꞌyan 
ē chī lacricujnuꞌ natalīhuan. Nā 
talacasquiꞌn lhūhuaꞌ catūhuālh. 
Ixlīpōꞌktu huāꞌmāꞌ cāmāmakchuyī 
ē jā cāmakxteka natalacapāstaca 
tū takexmatli. Jātzaꞌ tatasuꞌyu palh 
taꞌaꞌkaꞌīꞌ. Chuntzaꞌ tzamāꞌ huaꞌchi 
lhtucuꞌ tū tamāꞌktzīꞌlh līchaꞌnat.

20
 ’Jā yujli līchaꞌnat nac tze tiꞌyaꞌt, 

ūꞌtzaꞌ huaꞌchi xlacaꞌn tī takexmata 
tachihuīn ē tascaꞌta ē tzej tatasuꞌyu 
palh taꞌaꞌkaꞌīꞌ. Ixlīpōꞌktucaꞌn takaꞌlhī tū 
natalīmakapāxuī Dios. Xlacaꞌn huaꞌchi 
līchaꞌnat tū māstāꞌlh puꞌxamacāuj 
ē makapitzīn āꞌchulāꞌ tacaꞌtzī 
tamakapāxuī Dios. Xlacaꞌn huaꞌchi 
līchaꞌnat tū māstāꞌlh tuꞌtumpuꞌxam o 
aꞌktin cientu ixtahuaꞌcaꞌt.

Chī lītaxtu huaꞌchi pūcās 
Lc. 8:16‑18

21
 Jesús cāhuanilh:

―Jā tī chāꞌtin līmin pūcās ē 
nalīmakchahua catūhuālh o nahuiꞌlī 
na ixtampīn tamaꞌ. Huiꞌlīcan 
aꞌktin nac mesa o aꞌktin nac cajón. 
22

 Pōꞌktu tū tatzēꞌknīꞌt chuhuaꞌj, 
pōꞌktu namāsuꞌyukōꞌcan. Tū 
tatzēꞌknīꞌtcus, ūꞌtzaꞌ nacaꞌtzīkōꞌcan. 
23

 Palh kexpaꞌtnīꞌtaꞌntit, cuenta 
catlahuaꞌtit.

24
 Chuntzaꞌ cāhuanilh Jesús:

―Cuenta catlahuaꞌtit tū 
kexpaꞌtāꞌtit. Palh nalīhuiꞌlīꞌyāꞌtit 
nascaꞌtāꞌtit, Dios nacāmaktāyayān 
ē āꞌchulāꞌ nascaꞌtāꞌtit. 25

 Tī cuenta 
tlahua ixtachihuīn Dios, āꞌchulāꞌ 
nascaꞌta. Tī jā cuenta tlahua, 
napātzaꞌnkākōꞌ tū kexmatnīꞌt.

Chī lītaxtu huaꞌchi 
līchaꞌnat ē chī līstaca

26
 Jesús huanli:

―Chī Dios māpaꞌksīniꞌnkōꞌ, ūꞌtzaꞌ 
huaꞌchi aꞌcxniꞌ chāꞌtin chiꞌxcuꞌ 
nachaꞌn līchaꞌnat nac tiꞌyaꞌt. 27

 Xlaꞌ 
nalhtata tzīꞌsa ē natāꞌkaquīꞌ tziꞌsaj. 
Līchaꞌnat napuꞌn ē nastaca ē xlaꞌ 
jā caꞌtzī chī līpuꞌnli ē chī līstacli. 
28

 Tiꞌyaꞌt ixlīmān makapuꞌnli; 
pūla tasuꞌyu xapaꞌlhmaꞌ ē 
palaj tunca xaxihuīꞌt ē āꞌlīstān 
tzaꞌktzaꞌn. 29

 Aꞌcxniꞌ scāclitzaꞌ ē 
cuxiꞌtzaꞌ nahuan, palaj tunca īꞌcan 
ixpālacata chilhtzaꞌ quilhtamacuj tū 
napūꞌīꞌcan.

Chī lītaxtu huaꞌchi xalīchaꞌnat 
mostaza 

Mt. 13:31‑32; Lc. 13:18‑19
30

 Jesús huanli:
―¿Chī huan ixlīmāpaꞌksīn 

Dios? ¿Chī nalīmāsuꞌyuyāuj chī 
natalhūhuaꞌn xlacaꞌn tī Dios 
cāmāpaꞌksī? 31

 Natalhūhuaꞌn 

huaꞌchi aꞌktin xalīchaꞌnat tū 
huanican mostaza. Huāꞌmāꞌ 
xalīchaꞌnat āꞌchulāꞌ xamactzinaꞌj 
ē jā ixlīpōꞌktucaꞌn āꞌmakapitzīn 
līchaꞌnat tū chaꞌncan. 32

 Aꞌcxniꞌ 
chaꞌncanīꞌttzaꞌ, ē nastaca, kaꞌtlaꞌ 
nahuan ē lhūhuaꞌ ixpekenīꞌn 
nakaꞌlhī. Chuntzaꞌ spūnīꞌn tzē 
natatlahua ixmāsekcaꞌn jā skēꞌknin.

Jesús māsuꞌyulh tū līcaꞌtzīniꞌcan 
Mt. 13:34‑35

33
 Chuntzaꞌ lhūhuaꞌ 

ixcālīmāsuꞌyuniꞌ tū līcaꞌtzīniꞌcan ē 
līlacatzucu cāmāsuꞌyuniꞌlh chuntzaꞌ 
chī tzē natalīscaꞌta. 34

 Xmān tū 
līcaꞌtzīniꞌcan ixcālītāꞌchihuīnaꞌn 
tachiꞌxcuhuīꞌt. Aꞌcxniꞌ ixlīmāncaꞌn 
xlaꞌ ē īꞌscujnuꞌnīꞌn, tzej 
ixcālīmāsuꞌyuniꞌ ixlīpōꞌktu.

Jesús cāmācaꞌcslīlh ūꞌniꞌ ē mar 
Mt. 8:23‑27; Lc. 8:22‑25

35
 Kōtanūtzaꞌ ixuanīꞌt tzamāꞌ 

quilhtamacuj ē Jesús cāhuanilh 
īꞌscujnuꞌnīꞌn:
―Caꞌaꞌuj ixtuntacut nac xcān.
36

 Jesús ixuīꞌlhcus nac 
barco, ē chuntzaꞌ talīlēꞌlh nac 
barco ē cāmakxtekli lhūhuaꞌ 
tachiꞌxcuhuīꞌt. Āꞌmakapitzīn 
barco nā tatāꞌaꞌlh ixtuntacut nac 
xcān. 37

 Aꞌcxniꞌ ixtatacutmāꞌnalh, 
palhaꞌ tzuculh ūꞌnun. Mar snoꞌkli 
barco ē ixlītatzumamāꞌlh xcān. 
38

 Jesús xtum ixmāꞌlh nac barco 
ē īꞌlhtatamāꞌlh ē ixaꞌktziꞌmāꞌlh 
aꞌktin ixaꞌktziꞌ. Tamālakahuanīlh ē 
tahuanilh:
―Mākelhtahuaꞌkēꞌniꞌ, 

tāꞌcnūmāꞌnauj ē huiꞌx jā cuenta 
tlahuaꞌyaꞌ.

39
 Jesús tāꞌkaquīꞌlh ē lacaquilhnīlh 

ūꞌniꞌ ē huanilh mar:
―Cacaꞌcslaꞌ.
Caꞌcslalh ūꞌniꞌ ē caꞌcs tahuīꞌlh mar. 

40
 Jesús cāhuanilh īꞌscujnuꞌnīꞌn:
―¿Tū ixpālacata jicuaꞌnāꞌtit? Jā 

quilālīpāhuanāuj.
41

 Talīꞌaꞌcnīlh ē talāhuanilh 
chāꞌtunuꞌ xlacaꞌn:
―¿Tichūyā chiꞌxcuꞌ huāꞌmāꞌ? 

Hasta tzē cāmāpaꞌksī ūꞌniꞌ ē mar ē 
takexmatniꞌ.

Chiꞌxcuꞌ xalaꞌ nac Gadara tī 
ixcākaꞌlhī jā tzeya ūꞌnīꞌn 

Mt. 8:28‑34; Lc. 8:26‑39

5  Tachāꞌlh xlacaꞌn ixtuntacut 
mar nac aꞌktin tiꞌyaꞌt 

jā huanican Gadara. 2 Aꞌcxniꞌ 
Jesús tacutli nac barco, palaj 
tunca laktalacatzunaꞌjīlh 
chāꞌtin chiꞌxcuꞌ tī taxtulh na 
ixpuꞌnan pūtāꞌcnūn. Ixkaꞌlhī 
jā tzeya ūꞌniꞌ. 3 Xlaꞌ ixlahuīꞌlh 
nac lhuꞌcuꞌ jā ixcāmāꞌcnūcanīꞌt 
nīnīꞌn. Jā tī chāꞌtin tzē ixchīꞌ ē 
masqui ixlīchīꞌcan cadenas. 
4

 Maklhūhuaꞌ ixtūpixchīꞌcanīꞌt 
ē ixmacatūpixchīꞌcanīꞌt līcāꞌn ē 
cadenas ē xlaꞌ lacpuꞌxli cadenas 
ē lacstīn tlahualh līcāꞌn ē jā tī 
chāꞌtin tzē īꞌskāhuīꞌ. 5 Cāꞌtzīꞌsniꞌ ē 
cāꞌcuhuīniꞌ jā ixuīꞌlh lhuꞌcuꞌ ē na 
ixlacapūn sipej pōꞌktu quilhtamacuj 
ixtaꞌsatāꞌkchoko ē ixlītakāhuīꞌcan 
chihuix. 6 Makatcus ixmimāꞌchaꞌ 
Jesús aꞌcxniꞌ chiꞌxcuꞌ laktzīꞌlh ē 
laktuꞌjnulh ē lakachiꞌxcuhuīꞌlh. 
7

 Tāꞌchihuīnaꞌnli palhaꞌ ē huanli:
―¿Tū ixpālacata taꞌnaꞌ huiꞌx 

jā icuīꞌlh, Jesús? Huiꞌx īꞌSkaꞌtaꞌ 
Dios xakaꞌtlaꞌ. ¿Ē mimacaꞌtzi tū 

ictlahuamāꞌlh? Icsquiꞌniꞌyān jā 
naquintimakapātīnīnaꞌ.

8
 Chuntzaꞌ īꞌsquiꞌniꞌmāꞌca Jesús 

ixpālacata xlaꞌ ixuaninīꞌt jā tzeya 
ūꞌniꞌ:
―Cataxtuniꞌ tzamāꞌ chiꞌxcuꞌ.
9

 Jesús kelhasquiꞌnīlh:
―¿Chī huanicaꞌnaꞌ?
Xlaꞌ kelhtīlh:
―Quihuanican Legión ixpālacata 

quinaꞌn lhūhuaꞌ.
10

 Ixtasquiꞌniꞌmāꞌnalh Jesús jā 
cacāmacāꞌlh makat. 11

 Lhūhuaꞌ 
paꞌxnīꞌn ixtahuāꞌyamāꞌnalh 
lacatzunaꞌj aꞌntzaꞌ na ixlacapūn 
sipej. 12

 Jā tzeya ūꞌnīꞌn tasquiꞌniꞌlh 
Jesús:
―Caquilāmacaminiꞌuj lhūhuaꞌ 

paꞌxnīꞌn ē tzē naꞌictanūpalayāuj na 
ixpūlacniꞌcaꞌn tzamāꞌ paꞌxnīꞌn.

13
 Palaj tunca cāmakxtekli 

natatanū. Jā tzeya ūꞌnīꞌn 
tataxtuniꞌkōꞌlh chiꞌxcuꞌ ē 
tapūlactojōlh ixpūlacniꞌcaꞌn 
paꞌxnīꞌn. Xlacaꞌn tatuꞌjnulh taꞌaꞌlh 
lacatampān ē tatojōchaꞌ nac xcān 
ē tajicsuaꞌkōꞌlh. Chī aꞌktuꞌ mil 
paꞌxnīꞌn ixtahuanīꞌt.

14
 Chiꞌxcuhuīꞌn tī 

ixtamaktakaꞌlhmāꞌnalh paꞌxnīꞌn 
ē tatzāꞌlalh ē tamācaꞌtzīnīniꞌlh 
nac cāꞌlacchicniꞌ ē ixquilhtūn 
cāꞌlacchicniꞌ. 15

 Aꞌcxniꞌ āꞌmakapitzīn 
tachāꞌlh jā ixuīꞌlh Jesús, xlacaꞌn 
talaktzīꞌlh chiꞌxcuꞌ tī jātzaꞌ ixcākaꞌlhī 
jā tzeya ūꞌnīꞌn. Xlaꞌ caꞌcs ixuīꞌlh 
ē ixmālhekēꞌcanīꞌttzaꞌ. Xlacaꞌn 
tajicuaꞌnli. 16

 Tī ixtalaktzīꞌnīꞌt 
tahuanilh tū ixaꞌkspulanīꞌt chiꞌxcuꞌ 
tī ixcākaꞌlhīnīꞌt jā tzeya ūꞌnīꞌn ē nā 
tū ixcāꞌaꞌkspulanīꞌt paꞌxnīꞌn. 17

 Palaj 
tunca tatzuculh tasquiꞌniꞌ Jesús 
nataxtu aꞌntzaꞌ.

18
 Aꞌcxniꞌ Jesús ixtojōmāꞌlh nac 

barco, milh chiꞌxcuꞌ tī ixcākaꞌlhīnīꞌt 
jā tzeya ūꞌnīꞌn ē squiꞌniꞌlh 
camakxtekli natāꞌaꞌn. 19

 Jesús jā 
makxtekli natāꞌaꞌn ē huanilh:
―Cataspiꞌtti na minchic ē 

nacāhuaꞌniꞌkōꞌyaꞌ mintalakapasniꞌ 
ē minamigos lhūhuaꞌ tū 
Māpaꞌksīniꞌ tlahuaniꞌnīꞌtaꞌn ē chī 
lakalhuꞌmanīꞌtaꞌn huiꞌx.

20
 Chiꞌxcuꞌ aꞌlh ē calhāxcuhuālh 

jā huanican Decápolis xlaꞌ tzuculh 
līchihuīnaꞌn tū Jesús tlahuaniꞌlh. 
Ixlīpōꞌktucaꞌn tachiꞌxcuhuīꞌt 
talīꞌaꞌcnīlh.

Ixtzuꞌmaꞌjāt Jairo ē puscāt tī xaꞌmalh 
ixluꞌxuꞌ Jesús 

Mt. 9:18‑26; Lc. 8:40‑56
21

 Aꞌcxniꞌ Jesús pūtacutpālh barco 
ixtuntacut nac xcān, talaktakēstokli 
lhūhuaꞌ tachiꞌxcuhuīꞌt jā xlaꞌ ixuīꞌlh 
lacatzunaꞌj nac mar. 22

 Milh chāꞌtin 
xapuxcuꞌ ixtemplocaꞌn israelitas ē 
ixtacuhuīniꞌ Jairo. Aꞌcxniꞌ laktzīꞌlh 
Jesús, tatzokostaniꞌlh. 23

 Squiꞌniꞌlh ē 
huanilh:
―Quintzuꞌmaꞌjāt nīmāꞌlhtzaꞌ. 

Cataꞌt ē namacaxaꞌmaꞌyaꞌ. Natzeyan 
ē nalatahuiꞌlapala.

24
 Jesús tāꞌaꞌlh. Ixtastālaniꞌ lhūhuaꞌ 

tachiꞌxcuhuīꞌt ē ixtalālacxquititēlha. 
25

 Na ixpuꞌnancaꞌn ixaꞌmāꞌlh 
chāꞌtin puscāt tī ixtaꞌjatatla. 
Ixkaꞌlhītzaꞌ aꞌkcāujtuꞌ cāꞌta jāla 
ixcāsniꞌ ixkaꞌlhniꞌ. 26

 Lhūhuaꞌ 
doctornuꞌ ixtamakapātīnīnīꞌt ē 
ixmakasputkōꞌnīꞌttzaꞌ ixtumīn 
ē jā tū tū ixmacuaniꞌ. Āꞌchulāꞌ 
ixlamāꞌ. 27

 Ixkexmatnīꞌt chī ixtlahua 
Jesús ē laktalacatzunaꞌjīlh na 
ixchakēn na ixpuꞌnancaꞌn lhūhuaꞌ 
tachiꞌxcuhuīꞌt ē xaꞌmalh ixluꞌxuꞌ. 

28
 Chuntzaꞌ tlahualh ixpālacata 

puhuanli: “Xmān caꞌicxaꞌmalh 
ixluꞌxuꞌ ē naꞌictzeyan.” 29

 Chuntzaꞌ 
palaj tunca tzeyanli. Makcaꞌtzīlh na 
ixmacniꞌ ixtzeyanīꞌttzaꞌ ixtaꞌjatat. 
30

 Palaj tunca Jesús uꞌcxcaꞌtzīlh 
chī ixlīmātzeyīnīꞌt ixlītliꞌhuiꞌqui. 
Cālaktalakspiꞌtli tachiꞌxcuhuīꞌt ē 
cāhuanilh:
―¿Tīchu xaꞌmalh quiluꞌxuꞌ?
31

 Tahuanilh īꞌscujnuꞌnīꞌn:
―Laktzīꞌnaꞌ chī lhūhuaꞌ 

tachiꞌxcuhuīꞌt talālacxquitiyān. Ē 
huiꞌx kelhasquiꞌnīniꞌnaꞌ: “¿Tīchu 
quixaꞌmalh?”

32
 Xlaꞌ calhāxcuhuālh 

ixlacaputzamāꞌlh nalaktzīꞌn tī 
īꞌxaꞌmanīꞌt. 33

 Puscāt ixcaꞌtzī tū 
ixaꞌkspulanīꞌt ē chī ixtzeyanīꞌttzaꞌ ē 
xlaꞌ ixjicuaꞌn. Īꞌxpipitēlha lakaꞌlh ē 
tatzokostaniꞌlh Jesús ē huanikōꞌlh. 
34

 Xlaꞌ huanilh:
―Quintzuꞌmaꞌjāt, tzeyanīꞌtaꞌ 

ixpālacata aꞌkaꞌīꞌnīꞌtaꞌ. Līpāxuhua 
capit. Tzeyanīꞌtaꞌ mintaꞌjatat.

35
 Ixchihuīnaꞌmāꞌlhcus Jesús 

aꞌcxniꞌ tamilh makapitzīn xalanīꞌn 
na ixchic Jairo. Tahuanilh Jairo:
―Mintzuꞌmaꞌjāt nīlhtzaꞌ. ¿Tū 

ixpālacata māmakchuꞌyīꞌyaꞌcus 
Mākelhtahuaꞌkēꞌniꞌ?

36
 Jesús jā cuenta cātlahuaniꞌlh tū 

ixtahuan. Huanilh xapuxcuꞌ xalaꞌ 
nac templo:
―Jā cajicuaꞌnti, xmān caꞌaꞌkaꞌiꞌ.
37

 Jesús jā makxtekli jā tī chāꞌtin 
nastālaniꞌ, xmān Pedro ē Jacobo 
ē Juan ixtāꞌtin Jacobo. 38

 Taꞌaꞌlh 
na ixchic xapuxcuꞌ ixtemplocaꞌn 
israelitas. Aꞌcxniꞌ tachāꞌlh, Jesús 
laktzīꞌlh lhūhuaꞌ tachiꞌxcuhuīꞌt. 
Ixtacalhuamāꞌnalh ē ixtataꞌsamāꞌnalh. 
39

 Jesús aꞌcxniꞌ tanūlh, cāhuanilh:

―¿Tū ixpālacata taꞌsayāꞌtit ē 
calhuaꞌnāꞌtit? Tzuꞌmaꞌjāt jā nīnīꞌt, 
xmān lhtatamāꞌlh.

40
 Xmān talīlītzīꞌnli. Aꞌcxniꞌ 

Jesús cāmāxtukōꞌlh ixlīpōꞌktucaꞌn, 
cālēꞌlh ixtātaꞌ tzuꞌmaꞌjāt ē ixtzīꞌ 
ē tī ixtatāꞌminīꞌt. Tatanūlh jā 
ixmāꞌlh tzuꞌmaꞌjāt. 41

 Macachiꞌpalh 
tzuꞌmaꞌjāt ē huanilh:
―Talita cumi. (Huāꞌmāꞌ tachihuīn 

huanicuꞌtun: Tzuꞌmaꞌjāt, icuaniyān 
catāꞌkaquiꞌ.)

42
 Palaj tunca tāꞌkaquīꞌlh 

tzuꞌmaꞌjāt ē xlaꞌ ixlatlāꞌhuan. 
Xlaꞌ ixkaꞌlhī aꞌkcāujtuꞌ cāꞌta. 
Tachiꞌxcuhuīꞌt talīꞌaꞌcnīlh ē 
tajicuaꞌnli. 43

 Jesús māpaꞌksīlh 
jā tī chāꞌtin ixtamācaꞌtzīnīlh ē 
cāhuanilh:
―Camāhuīꞌtit tzuꞌmaꞌjāt.

Jesús taspiꞌtli nac Nazaret 
Mt. 13:53‑58; Lc. 4:16‑30

6  Jesús taxtulh aꞌntzaꞌ ē 
taspiꞌtli na ixcāꞌlacchicniꞌ jā 

īꞌstacnīꞌt ē tastālaniꞌlh īꞌscujnuꞌnīꞌn. 
2

 Aꞌcxniꞌ chilh quilhtamacuj tū 
pūjaxcan, tanūlh na ixtemplocaꞌn 
israelitas ē tzuculh māsuꞌyu. 
Lhūhuaꞌ tachiꞌxcuhuīꞌt takexmatli ē 
talīꞌaꞌcnīlh ē tahuanli:
―¿Jāchu scaꞌtli huāꞌmāꞌ 

chiꞌxcuꞌ tū caꞌtzī? ¿Tuchūyā 
talacapāstacniꞌ maxquīꞌcanīꞌt? ¿Chī 
tzē nacālītlahua tzamāꞌ līꞌaꞌcnīn? 
3

 Ūꞌtzaꞌ huāꞌmāꞌ xuacnaꞌ ē María 
ixtzīꞌ. Nā xlaꞌ ixpuxcuꞌcaꞌn Jacobo ē 
José ē Judas ē Simón. Tahuiꞌlānaꞌlh 
huāꞌtzāꞌ xanastancunuꞌ puscan.

Ūꞌtzaꞌ talīsītzīꞌlh ē talakmakaꞌlh 
Jesús. 4 Xlaꞌ cāhuanilh:
―Chāꞌtin aꞌkchihuīnaꞌ 

nalakachiꞌxcuhuīꞌcan 

calhāxcuhuālh naꞌaꞌn. Xmān 
xalanīꞌn na ixcāꞌlacchicniꞌ 
ē ixtalakapasnīꞌn jā 
talakachiꞌxcuhuīꞌcuꞌtun.

5
 Aꞌntzaꞌ na ixcāꞌlacchicniꞌ 

Jesús jāla tlahualh līꞌaꞌcnīn. 
Xmān cāxaꞌmalh makapitzīn 
taꞌjatatlanīꞌn ē cāmātzeyīlh. 6 Jesús 
līꞌaꞌcnīlh ixpālacata jā taꞌaꞌkaꞌīꞌlh. 
Ixmāsuꞌyutēlha nac aꞌkatunuꞌ 
lacstiꞌnaꞌj cāꞌlacchicniꞌ.

Jesús cāmacāꞌlh īꞌscujnuꞌnīꞌn 
nataꞌaꞌkchihuīnaꞌn 
Mt. 10:5‑15; Lc. 9:1‑6

7
 Jesús cātāꞌtalacxtimīlh 

kelhacāujtuꞌ īꞌscujnuꞌnīꞌn ē tzuculh 
cāmacāꞌn chāꞌtuꞌyūn ē cāmaxquīꞌlh 
līmāpaꞌksīn natamāxtu jā tzeya 
ūꞌnīꞌn. 8 Cāhuanilh:
―Jā tū tilīꞌpināꞌtit nac tej, nūn 

morralh, nūn pāntzīn, nūn tumīn 
na mimbolsacaꞌn. Xmān nalīꞌpināꞌtit 
mimpālaꞌccaꞌn ē 9 natatūnūꞌyāꞌtit 
mincaclhiꞌcaꞌn. Jā tilīꞌpināꞌtit pūtuꞌ 
miluꞌxuꞌcaꞌn, xmān pūtin.

10
 Jesús cāhuanipālh:

―Calhāxcuhuālh nac 
chic jā nachipināꞌtit, aꞌntzaꞌ 
natachokoyāꞌtit hasta aꞌcxniꞌ 
nataxtuyāꞌtit nac tzamāꞌ 
cāꞌlacchicniꞌ. 11

 Palh catīxcuhuālh 
jā cātamānūyān na ixchic ē palh 
jā takexmatcuꞌtun tū huaꞌnāꞌtit, 
cataxtutit tzamāꞌ cāꞌlacchicniꞌ. 
Aꞌcxniꞌ nataxtuyāꞌtit, catincxtit 
mintujancaꞌn ē nayuja pokxniꞌ 
na ixlacatampūn mintujancaꞌn. 
Chuntzaꞌ nalīmāsuꞌyuꞌyāꞌtit xlacaꞌn 
natalēꞌn cuenta ixpālacata jā 
takexmatcuꞌtunli. Ixlīcānaꞌ tū 
iccāhuaniyān. Aꞌcxniꞌ namin 
quilhtamacuj aꞌcxniꞌ Dios 

nacāputzānaꞌnīkōꞌ, xlacaꞌn 
natapātīniꞌn ixpālacata jā 
takexmatcuꞌtunli. Āꞌchulāꞌ 
natapātīniꞌn xlacaꞌn ē jā 
xalanīꞌn nac Sodoma ē Gomorra 
―cāhuanilh.

12
 Taꞌaꞌlh scujnuꞌnīꞌn ē 

ixtamāsuꞌyuniꞌ tachiꞌxcuhuīꞌt 
ixlacasquiꞌnca natalakpalī 
ixtalacapāstacniꞌcaꞌn. 13

 Tamāxtulh 
lhūhuaꞌ jā tzeya ūꞌnīꞌn. 
Ixcālīmūtlahua aceite lhūhuaꞌ 
taꞌjatatlanīꞌn ē cāmātzeyīlh.

Chī nīlh Juan Māꞌkpaxīniꞌ 
Mt. 14:1‑12; Lc. 9:7‑9

14
 Rey Herodes kexmatli tū 

ixtlahuamāꞌlh Jesús ixpālacata 
lhūhuaꞌ tī ixtalīchihuīnaꞌmāꞌnalh. 
Herodes huanli:
―Juan tī ixmāꞌkpaxīniꞌn 

lacastālancuanaꞌnīꞌt 
ixlacpuꞌnaꞌiꞌtātcan nīnīꞌn. Ūꞌtzaꞌ 
līkaꞌlhī lītliꞌhuiꞌqui tū lītlahua 
līꞌaꞌcnīn.

15
 Makapitzīn ixtahuan:

―Ūꞌtzaꞌ Elías tī ixaꞌkchihuīnaꞌ 
Dios xalanīꞌn makāstzaꞌ.

Āꞌmakapitzīn ixtahuampala:
―Ūꞌtzaꞌ aꞌkchihuīnaꞌ chī xalanīꞌn 

makāstzaꞌ.
16

 Aꞌcxniꞌ huanica Herodes tū 
tlahualh Jesús, xlaꞌ huanli:
―Ūꞌtzaꞌ Juan tī 

icmāꞌaꞌcchuꞌcunīniꞌlh. Xlaꞌ 
lacastālancuanaꞌnīꞌt ē taxtulh na 
ixpuꞌnan nīnīꞌn.

17
 Herodes ūꞌtzaꞌ ixmāpaꞌksīnīꞌt 

ē ixmāchiꞌpanīniꞌnīꞌt Juan ē 
ixmāchīꞌnīniꞌnīꞌt nac pūlāchīꞌn 
ixpālacata Herodías tī ixpuscāt 
Felipe ixuanīꞌt. Huāꞌmāꞌ Felipe 
ixtāꞌtin Herodes. Herodes 

Marcos 6



87

ixtāꞌtahuiꞌla tzamāꞌ puscāt. 18
 Juan 

ixuaninīꞌt Herodes:
―Jā minīꞌniꞌ chī tāꞌtahuiꞌlaꞌyaꞌ 

ixpuscāt mintāꞌtin.
19

 Ūꞌtzaꞌ Herodías līlalh 
ixtāꞌlāquiclhlaktziꞌ Juan ē 
ixmaknīcuꞌtun. Jāla ixmaknī 
20

 ixpālacata Herodes ixjicuaꞌniꞌ 
Juan. Ixcaꞌtzī tzeya chiꞌxcuꞌ ixuanīꞌt 
Juan ē līlacatejtin ixlatlāꞌhuan. 
Ūꞌtzaꞌ Herodes jā līmakxtekli 
Herodías natlahuaniꞌ Juan tū 
ixtlahuacuꞌtun. Masqui Herodes 
tamakchuyīlh ixpālacata tū 
māsuꞌyulh Juan, ixkexmatcuꞌtun. 
21

 Milh aꞌktin quilhtamacuj aꞌcxniꞌ 
Herodías tzē tlahualh ixtapāxuhuān. 
Herodes tlahualh ixcāꞌtaniꞌ aꞌcxniꞌ 
chāꞌlh ixcāꞌta. Cāꞌinvitarlīlh 
nacātāꞌhuāꞌyan na ixchic 
xanapuxcuꞌnuꞌ ē xamāpaꞌksīniꞌnīꞌn ē 
generales tī ixtatāꞌscuja nac estado 
Galilea. 22

 Ixtzuꞌmaꞌjāt Herodías 
tanūlh ē tlīlh ē cāmakapāxuīlh 
Herodes ē tī ixcātāꞌhuāꞌyamāꞌlh. 
Rey Herodes huanilh tzuꞌmaꞌjāt:
―Caquisquiꞌniꞌ tū lacasquiꞌnaꞌ ē 

quit naꞌicmaxquīꞌyān.
23

 Lacatejtin huanilh:
―Ixlīcānaꞌ tū icuanin. 

Naꞌicmaxquīꞌyān tū naquisquiꞌniꞌyaꞌ 
masqui iꞌtāt jā quit icmāpaꞌksī.

24
 Tzuꞌmaꞌjāt taxtulh ē 

kelhasquiꞌnīlh ixtzīꞌ:
―¿Tū naꞌicsquiꞌniꞌ?
Xlaꞌ huanilh:
―Nasquiꞌnaꞌ ixaꞌkxāk Juan 

Māꞌkpaxīniꞌ.
25

 Tzuꞌmaꞌjāt palaj tunca tanūlh jā 
ixuīꞌlh rey ē huanli:
―Iclacasquiꞌn ixaꞌkxāk Juan 

Māꞌkpaxīniꞌ. Chuhuaꞌj palaj tunca 
naquimaxquīꞌyaꞌ aꞌktin nac pulātu.

26
 Ūꞌtzaꞌ līlīpuhuanli rey Herodes 

ixpālacata tū ixmālacnūniꞌnīꞌt 
tzuꞌmaꞌjāt. Masqui līlīpuhuanli, 
jātzaꞌ la lakpalīlh ixtachihuīn 
ixpālacata ixtakexmatnīꞌttzaꞌ tī 
ixcāꞌinvitarlīcanīꞌt. 27

 Palaj tunca 
rey māpaꞌksīlh chāꞌtin mayūlh 
nalīmin ixaꞌkxāk Juan. Xlaꞌ aꞌlh nac 
pūlāchīꞌn ē aꞌcchuꞌculh. 28

 Līminca 
ixaꞌkxāk aꞌktin nac pulātu ē 
maxquīꞌca tzuꞌmaꞌjāt. Tzuꞌmaꞌjāt 
maxquīꞌlh ixtzīꞌ.

29
 Aꞌcxniꞌ cāmācaꞌtzīnīca 

īꞌscujnuꞌnīꞌn Juan, xlacaꞌn tamilh ē 
tasacli ixmacniꞌ ē tamāꞌcnūlh nac 
aꞌktin pūtāꞌcnūn.

Jesús cāmāhuīꞌlh aꞌkquitzis mil 
chiꞌxcuhuīꞌn 

Mt. 14:13‑21; Lc. 9:10‑17; Jn. 6:1‑14
30

 Aꞌcxniꞌ apóstoles talaktaspiꞌtli 
Jesús, tahuanikōꞌlh pōꞌktu tū 
ixtatlahuanīꞌt ē tū ixtamāsuꞌyunīꞌt. 
31

 Jesús cāhuanilh:
―Cataꞌntit xmān huiꞌxinaꞌn ē 

caquilātāꞌmiuj jā nūn chāꞌtin 
lahuīꞌlh ē najaxāuj macstiꞌnaꞌj.

Lhūhuaꞌ tachiꞌxcuhuīꞌt 
ixtaquīlakla Jesús ē chuntzaꞌ 
īꞌscujnuꞌnīꞌn jāla ixtahuāꞌyan. 
32

 Tatojōlh aꞌktin nac barco 
xmān xlacaꞌn ē ixtaꞌaꞌmāꞌnalh 
jā jā tī ixaꞌnancan. 33

 Lhūhuaꞌ 
tachiꞌxcuhuīꞌt talaktzīꞌlh aꞌcxniꞌ 
ixtaꞌaꞌmāꞌnalh ē talakapasli. 
Xalanīꞌn āꞌlacatunuꞌ cāꞌlacchicniꞌ 
catujan tatuꞌjnulh aꞌntzaꞌ ē tachāꞌlh 
pūla. 34

 Aꞌcxniꞌ Jesús taxtulh 
nac barco, cālaktzīꞌlh lhūhuaꞌ 
tachiꞌxcuhuīꞌt ē cālakalhuꞌmanli 
ixpālacata tatasuꞌyulh huaꞌchi 
purecuꞌ tū jā takaꞌlhī tī 
nacāmaktakaꞌlha. Tzuculh 

cāmāsuꞌyuniꞌ lhūhuaꞌ catūhuālh. 
35

 Aꞌcxniꞌ īꞌsmalankaꞌnamāꞌlhtzaꞌ, 
scujnuꞌnīꞌn talakmilh Jesús ē 
tahuanilh:
―Kōtanūtzaꞌ ē huāꞌtzāꞌ jā nac 

cāꞌlacchicniꞌ. 36
 Cacāmacapi 

tachiꞌxcuhuīꞌt nataꞌaꞌn natatamāhua 
ixlīhuaꞌcaꞌn calhāhuālh jā yākōꞌlh 
chic ixpālacata jā takaꞌlhī tū 
natahuaꞌ.

37
 Jesús cākelhtīlh:

―Huiꞌxinaꞌn cacāmāhuīꞌtit.
Tahuanilh:
―Lhūhuaꞌ tachiꞌxcuhuīꞌt. 

Ixlacasquiꞌnca makās namakscujcan 
ē chuntzaꞌ tzē nalītamāhuacan 
pāntzīn tū naꞌiccāmāhuīꞌyāuj 
xlacaꞌn.

38
 Jesús cāhuanilh:

―¿Chī maclāꞌt pāntzīn 
kaꞌlhīꞌyāꞌtit? Caquīlaktzīꞌntit.

Taquīlaktzīꞌlh ē aꞌcxniꞌ tacaꞌtzīlh, 
tahuanilh:
―Macquitzis pāntzīn ē tantuꞌ 

squīꞌtiꞌ.
39

 Xlaꞌ cāmāpaꞌksīlh īꞌscujnuꞌnīꞌn:
―Cacāmāpitzitit ē xtum 

catatahuīꞌlh pūlacatunuꞌ nac 
cāꞌseketniꞌ.

40
 Ixuīꞌlh pūlacatunuꞌ jā 

tatahuīꞌlh aꞌktin cientu. Nā ixuīꞌlh 
āꞌmakapitzīn pūlacatunuꞌ jā 
tatahuīꞌlh tuꞌpuꞌxamacāuj. 41

 Jesús 
cātayalh macquitzis pāntzīn ē 
tantuꞌ squīꞌtiꞌ ē talacayāhualh nac 
aꞌkapūn ē maxquīꞌlh tapāxcatcaꞌtzīn 
Dios. Cācheꞌkeniꞌlh pāntzīn ē 
cāmaxquīꞌlh īꞌscujnuꞌnīꞌn. Xlacaꞌn 
tamāpitzilh na ixpuꞌnancaꞌn 
tachiꞌxcuhuīꞌt. Nā cāmāpitziniꞌlh 
tantuꞌ squīꞌtiꞌ ixlīpōꞌktucaꞌn. 
42

 Tahuaꞌlh ixlīpōꞌktucaꞌn ē 
takaꞌsli. 43

 Aꞌcxniꞌ tahuāꞌyankōꞌlh, 

scujnuꞌnīꞌn tasacli xalacpītzun 
pāntzīn ē squīꞌtiꞌ. Lītatzumalh 
pācāujtuꞌ chāꞌxta tū quītāxtūniꞌlh. 
44

 Tī tahuāꞌyalh aꞌkquitzis mil 
chiꞌxcuhuīꞌn ixtahuanīꞌt.

Jesús kelhtlāꞌhuanli xcān 
Mt. 14:22‑27; Jn. 6:16‑21

45
 Palaj tunca Jesús cāhuanilh 

īꞌscujnuꞌnīꞌn:
―Catojōꞌtit nac barco ē capūlaꞌtit 

ixtuntacut nac mar nac Betsaida 
līhuan quit naꞌiccāmacāꞌn 
tachiꞌxcuhuīꞌt.

46
 Aꞌcxniꞌ ixcāmacāꞌnkōꞌnīꞌttzaꞌ, 

xlaꞌ tāꞌcxtunuꞌlh nac sipej naꞌorarlī. 
47

 Aꞌcxniꞌ tāꞌcnūlh chiꞌchiniꞌ, Jesús 
ixlīmān ixuīꞌlh nac tiꞌyaꞌt līhuan 
īꞌscujnuꞌnīꞌn ixtaꞌaꞌmāꞌnalh nac 
barco ixpuꞌnan mar. 48

 Jesús laktzīꞌlh 
chī jāla ixaꞌn barco ixpālacata 
ixūꞌnumāꞌlh. Aꞌcxniꞌ īꞌxkakamāꞌlhtzaꞌ, 
Jesús cālakmilh. Ixkelhtlāꞌhuantēlha 
xcān ē ixcālaktalacatzunaꞌjīlh. 
49‑50

 Xlacaꞌn talaktzīꞌlh ē tajicuaꞌnli 
ē tataꞌsalh. Ixlīpōꞌktucaꞌn talaktzīꞌlh 
catīhuālh ixkelhtlāꞌhuantēlha xcān ē 
tapuhuanli ixtalakachuyamāꞌnalh ē 
ūꞌtzaꞌ talījicuaꞌnli. Palaj tunca Jesús 
cātāꞌchihuīnaꞌnli xlacaꞌn ē cāhuanilh:
―Catahuixcānīꞌtit ē jā cajicuaꞌntit. 

Quit tī icmimāꞌlh.
51

 Tojōlh nac barco jā ixtahuiꞌlānaꞌlh 
xlacaꞌn ē caꞌcslalh ūꞌniꞌ. Xlacaꞌn 
talīꞌaꞌcnīlh. 52

 Masqui ixtalaktzīꞌnīꞌt 
chī Jesús mālhuhuīlh pāntzīn, jā 
ixtaꞌaꞌkaꞌīꞌniꞌlh ixlītliꞌhuiꞌqui Jesús.

Jesús cāmātzeyīlh taꞌjatatlanīꞌn nac 
cāꞌlacchicniꞌ Genesaret 

Mt. 14:34‑36
53

 Aꞌcxniꞌ Jesús ē īꞌscujnuꞌnīꞌn 
taꞌaꞌlh ixtuntacut nac xcān, ē 

tachāꞌlh nac tiꞌyaꞌt jā huanican 
Genesaret ē tachīꞌjūlh ixbarcocaꞌn. 
54

 Aꞌcxniꞌ tataxtulh nac barco, 
tachiꞌxcuhuīꞌt talakapasli Jesús. 
55

 Palaj taꞌaꞌlh calhāxcuhuālh ē 
tzucuca cālīmincan taꞌjatatlanīꞌn 
nac talajniꞌ. Cālēꞌnca jā ixuīꞌlh Jesús. 
56

 Calhāxcuhuālh Jesús tanūlh 
nac lacstiꞌnaꞌj cāꞌlacchicniꞌ ē nac 
xakaꞌtlaꞌ cāꞌlacchicniꞌ ē masqui nac 
ranchuj, ixcāmāpīꞌcan taꞌjatatlanīꞌn 
nac talajniꞌ ē īꞌsquiꞌniꞌcan xmān 
cacāmakxtekli nataxaꞌma ixtampān 
ixluꞌxuꞌ. Ixlīpōꞌktucaꞌn tī taxaꞌmalh 
ixluꞌxuꞌ tatzeyankōꞌlh.

Tū cālactlahua chiꞌxcuhuīꞌn 
Mt. 15:1‑20

7  Talaktalacatzunaꞌjīlh Jesús 
fariseos ē makapitzīn 

xamākelhtahuaꞌkēꞌniꞌnīꞌn 
līmāpaꞌksīn xalanīꞌn nac Jerusalén tī 
ixtalakminīꞌt Jesús. 2 Ixtalaktzīꞌnīꞌt 
makapitzīn īꞌscujnuꞌnīꞌn Jesús 
tī ixtahuāꞌyamāꞌnalh ē jā pūla 
ixtamakachaꞌkaꞌnīꞌt. 3 Jā chuntzaꞌ 
ixtatlahua fariseos ē ixlīpōꞌktucaꞌn 
āꞌmakapitzīn israelitas. Palh xlacaꞌn 
jā pūla ixtamakachaꞌkaꞌn chuntzaꞌ 
chī ixlacasquiꞌnca, jā ixtahuāꞌyan 
ixpālacata ixtalakachiꞌxcuhuīꞌ 
ixtahuiꞌlatcaꞌn īꞌxūꞌnāpapcaꞌn. 
4

 Aꞌcxniꞌ ixtaquītaspiꞌta nac 
lītamāuj, jā ixtahuāꞌyan palh 
jā tzej ixtamakachaꞌkaꞌn 
pūla. Ixtamākentaxtū lhūhuaꞌ 
ixtahuiꞌlatcaꞌn īꞌxūꞌnāpapcaꞌn 
huaꞌchi chī talīpūcheꞌkēꞌ vasos 
ē tlaꞌmaꞌnc ē tamacatzucun 
līcāꞌn ē ixpūtamaꞌcaꞌn. 
5

 Takelhasquiꞌnīlh Jesús fariseos 
ē xamākelhtahuaꞌkēꞌniꞌnīꞌn 
līmāpaꞌksīn:

―¿Tū ixpālacata miscujnuꞌnīꞌn jā 
tamākentaxtū tū quixūꞌnāpapcaꞌn 
quincātamāsuꞌyuniꞌn? Tahuāꞌyan 
ē jā pūla tamakachaꞌkaꞌn chī 
ixlacasquiꞌnca.

6
 Jesús cākelhtīlh:

―Huiꞌxinaꞌn tlahuaꞌyāꞌtit aꞌktuꞌ 
milacancaꞌn. Mimpālacatacaꞌn 
lītzoꞌkli profeta Isaías jā tatzoꞌkniꞌ:

Tzamāꞌ tachiꞌxcuhuīꞌt xmān 
tahuan quintalakachiꞌxcuhuīꞌ.

Jā talacapāstaca tū 
iccālīmāpaꞌksīlh.

 7 Jā tū līmacuan chī 
quintalaktaquilhpūta.

Tū tamāsuꞌyu, ūꞌtzaꞌ xmān 
ixtalacapāstacniꞌcaꞌn 
chiꞌxcuhuīꞌn.

Chuntzaꞌ tzoꞌkli Isaías.
8

 Jesús cāhuanipālh:
―Huiꞌxinaꞌn mākēnūꞌyāꞌtit 

ixlīmāpaꞌksīn Dios ē 
mākentaxtūyāꞌtit ixtahuiꞌlatcaꞌn 
mixūꞌnāpapcaꞌn. Huiꞌxinaꞌn 
pūcheꞌkēꞌyāꞌtit tlaꞌmaꞌnc ē vasos chī 
ixlacasquiꞌnca ē tlahuaꞌyāꞌtit lhūhuaꞌ 
āꞌmakapitzīn tahuiꞌlat.

9
 Nā cāhuanilh:

―Puhuaꞌnāꞌtit tze chī 
mākēnūꞌyāꞌtit ixlīmāpaꞌksīn Dios ē 
mākentaxtūyāꞌtit mintahuiꞌlatcaꞌn. 
10

 Aꞌntzaꞌ jā tzoꞌkli Moisés, chuntzaꞌ 
huanli:

Cacālakachiꞌxcuhuīꞌ mintātaꞌ ē 
mintzīꞌ.

Moisés nā huanli:
Camāmaknīnīnca tī cachīhuālh 

huani ixtātaꞌ o ixtzīꞌ.
11

 Huiꞌxinaꞌn xtum huaꞌnāꞌtit. 
Māsuꞌyuꞌyāꞌtit palh chāꞌtin 
chiꞌxcuꞌ tzē nahuani ixtātaꞌ o 
ixtzīꞌ: “Jāla icmaktāyayān 
ixpālacata ixlīpōꞌktu tū ickaꞌlhī, 

ūꞌtzaꞌ Corbán.” (Huāꞌmāꞌ tachihuīn 
huanicuꞌtun: icmālacnūniꞌnīꞌttzaꞌ 
Dios.) 12

 Chuntzaꞌ jā makxtekāꞌtit 
nacāmaktāya ixtātaꞌ ē ixtzīꞌ. 
13

 Huiꞌxinaꞌn mākēnūꞌyāꞌtit 
ixlīmāpaꞌksīn Dios ixpālacata 
māsuꞌyuꞌyāꞌtit ixlacasquiꞌnca 
namākentaxtūcan ixtahuiꞌlatcaꞌn 
mixūꞌnāpapcaꞌn. Lhūhuaꞌ tū 
tlahuaꞌyāꞌtit huaꞌchi tzamāꞌ ―
huanli Jesús.

14
 Jesús cāmātaꞌsatīnīniꞌlh 

tachiꞌxcuhuīꞌt ē cāhuanilh:
―Caquilākexmatniꞌuj 

milīpōꞌktucaꞌn ē cacaꞌtzītit. 15
 Jā 

tū aꞌnan tū naquilhtanū chiꞌxcuꞌ 
huaꞌchi līhuaꞌ ē chuntzaꞌ nalīkaꞌlhī 
ixcuenta. Tū naquilhtaxtu chāꞌtin 
chiꞌxcuꞌ tū jā tze tachihuīn, ūꞌtzaꞌ 
nalīkaꞌlhī ixcuenta. 16

 Cuenta 
catlahuaꞌtit tū kexpaꞌtāꞌtit ―huanli 
Jesús.

17
 Aꞌcxniꞌ Jesús ixtanūnīꞌt nac chic, 

jātzaꞌ ixaꞌnan lhūhuaꞌ tachiꞌxcuhuīꞌt. 
Īꞌscujnuꞌnīꞌn takelhasquiꞌnīlh tūchu 
ixuanicuꞌtun tū līcaꞌtzīniꞌcan. 
18

 Jesús cāhuanilh:
―Nā huiꞌxinaꞌn ¿ē jā kexpaꞌtāꞌtit? 

Caꞌtzīyāꞌtit catūxcuhuālh tū 
naquilhtanū chāꞌtin chiꞌxcuꞌ, ūꞌtzaꞌ 
jā catilactlahualh. 19

 Ūꞌtzaꞌ xmān 
tajō na ixpān ē chuntzaꞌ taxtu. Jā 
catitanūlh na ixtalacapāstacniꞌ.

Chuntzaꞌ līmāsuꞌyulh pōꞌktu 
tze tū huaꞌyāuj. 20

 Jesús 
chihuīnaꞌmpālh:
―Tū quilhtaxtu chāꞌtin chiꞌxcuꞌ, 

ūꞌtzaꞌ nalactlahua. 21
 Palh jā tze 

ixtalacapāstacniꞌ chāꞌtin chiꞌxcuꞌ, 
xlaꞌ napuhuan tū jā tze. Ūꞌtzaꞌ 
nalīkaꞌlhīcuꞌtun ixtāꞌlāpāxquīꞌn ē 
nalītlahua tū jā tze ē nalīmaknīniꞌn. 
22

 Nakaꞌlhānaꞌn ē nakaꞌlhīcuꞌtun tū 

ixlaꞌ āꞌchāꞌtin ē natlahua tū jā tze. 
Natampiꞌlhīniꞌn ē naꞌaꞌkskāhuīꞌnin 
ē natlahua tū jā tze ē 
nalakcaꞌtzānaꞌn ē naꞌaꞌksaꞌniniꞌn 
ē kaꞌtlaꞌ namakcaꞌtzī ē jā tze 
ixtalacapāstacniꞌ nakaꞌlhī. 23

 Pōꞌktu 
tzamāꞌ tū jā tze ē tamātlahuī jā tze 
chāꞌtin chiꞌxcuꞌ. Nā tzamāꞌ tataxtu 
na ixpūlacniꞌ chāꞌtin chiꞌxcuꞌ 
ixpālacata jā tze ixtalacapāstacniꞌ ―
huanli Jesús.

Puscāt xaminiꞌ aꞌkaꞌīꞌniꞌlh Jesús 
Mt. 15:21‑28

24
 Aꞌcxniꞌ Jesús huankōꞌlh, 

xlaꞌ taxtulh ē aꞌlh āꞌlacatin jā 
tahuiꞌlānaꞌlh aꞌktuꞌ cāꞌlacchicniꞌ 
tū huanican Tiro ē Sidón. Tanūlh 
aꞌktin nac chic. Masqui ixlacasquiꞌn 
jā tī chāꞌtin ixcaꞌtzīlh ixuīꞌlh aꞌntzaꞌ, 
jāla tatzēꞌkli. 25

 Palaj tunca milh 
chāꞌtin puscāt. Ixtzuꞌmaꞌjāt puscāt 
ixkaꞌlhī jā tzeya ūꞌniꞌ. Mācaꞌtzīnīca 
aꞌcxniꞌ chilh Jesús ē lakmilh 
ē tatzokostaniꞌlh. 26

 Puscāt jā 
israelita ixuanīꞌt; xlaꞌ sirofenicia 
ixuanīꞌt. Īꞌsquiꞌniꞌ talakalhuꞌmān 
camāxtuniꞌlh ixtzuꞌmaꞌjāt jā tzeya 
ūꞌniꞌ. 27

 Jesús huanilh:
―Pūla catakaꞌsli lacstīn. Jā 

minīꞌniꞌ maktīcan ixpāntzīncaꞌn 
lacstīn ē nacāmaxquīꞌcan chichīꞌn.

28
 Puscāt kelhtīlh:

―Ixlīcānaꞌ, Māpaꞌksīniꞌ. Masqui 
iccaꞌtzītzaꞌ, chichīꞌn tzē tasacuaꞌ tū 
tamakāꞌn lacstīn na ixtampīn mesa.

29
 Palaj tunca Jesús huanilh:

―Tze chī huaꞌnaꞌ. Tzētzaꞌ 
napinaꞌ na minchic. Jā tzeya ūꞌniꞌ 
taxtuniꞌnīꞌttzaꞌ mintzuꞌmaꞌjāt.

30
 Puscāt aꞌlh na ixchic. Ixtzuꞌmaꞌjāt 

ixmāꞌlh nac tamaꞌ ē ixtasuꞌyu 
ixtaxtuniꞌnīꞌttzaꞌ jā tzeya ūꞌniꞌ.

Jesús mātzeyīlh chiꞌxcuꞌ tī jāla 
ixaꞌkahuānaꞌn ē jāla ixchihuīnaꞌn
31

 Jesús taxtulh nac cāꞌlacchicniꞌ 
tū huanican Tiro ē tētaxtulh nac 
Sidón ē jā ixmāpaꞌksī Decápolis. 
Taspiꞌtli nac mar tū huanican 
Galilea. 32

 Līminiꞌca chāꞌtin chiꞌxcuꞌ 
tī jā ixaꞌkahuānaꞌn ē kōꞌkoꞌ ixuanīꞌt. 
Squiꞌniꞌca caxaꞌmalh. 33

 Jesús 
lēꞌlh chiꞌxcuꞌ lacapunchunaꞌj jā 
jā ixtatakēstoka tachiꞌxcuhuīꞌt 
ē mānūniꞌlh ixmakaspulh na 
ixaꞌkaꞌxkoꞌlh. Chojmanīlh ixmacan 
ē nā xaꞌmalh na īꞌsīꞌmakāꞌt chiꞌxcuꞌ. 
34

 Jesús talacayāhualh nac aꞌkapūn. 
Jaxapānīlh ē huanli:
―¡Efata! (Huāꞌmāꞌ tachihuīn 

huanicuꞌtun: ¡Catalaquīꞌlh!)
35

 Palaj tunca tatzeyalh 
ixaꞌkaꞌchakān chiꞌxcuꞌ ē kexmatli. 
Tzeyanli īꞌsīꞌmakāꞌt ē tzētzaꞌ 
ixchihuīnaꞌn. 36

 Jesús lacatejtin 
cāhuanilh tachiꞌxcuhuīꞌt:
―Jā tī chāꞌtin tihuaꞌniꞌyāꞌtit.
Jā takexmatniꞌlh, ē āꞌchulāꞌ 

tamācaꞌtzīnīniꞌlh. 37
 Xlacaꞌn tī 

cāmācaꞌtzīnīca ixtalīꞌaꞌcnī ē 
tahuanli:
―Pōꞌktu tū tlahuanīꞌt, pōꞌktu tze. 

Ūꞌtzaꞌ cāmāꞌaꞌkahuanī tī aꞌkatāp ē 
cāmāchihuīnī tī kōꞌkoꞌ.

Jesús cāmāhuīꞌlh aꞌktāꞌtiꞌ mil 
tachiꞌxcuhuīꞌt 

Mt. 15:32‑39

8  Tzamāꞌ quilhtamacuj 
ixtatakēstoknīꞌt tachiꞌxcuhuīꞌt 

ē jā tū ixaꞌnan tū natahuaꞌ. 
Jesús cātaꞌsaniꞌlh īꞌscujnuꞌnīꞌn ē 
cāhuanilh:

2
 ―Iccālakalhuꞌman tachiꞌxcuhuīꞌt. 

Tuꞌtumaꞌjtzaꞌ quintatāꞌlahuiꞌlānaꞌlh 

huāꞌtzāꞌ ē jātzaꞌ takaꞌlhī tū tahuaꞌ. 
3

 Palh xaꞌiccāmacāꞌlh na ixchiccaꞌn ē 
jā tahuāꞌyanīꞌt, ixtaxlajuaꞌnalh nac 
tej ē jā ixtatāyaniꞌlh. Makapitzīn 
xlacaꞌn taminīꞌtaꞌnchaꞌ makat.

4
 Īꞌscujnuꞌnīꞌn takelhtīlh:

―¿Chī nacālīmāhuīꞌyāuj 
tachiꞌxcuhuīꞌt huāꞌtzāꞌ jā jā tī 
huīꞌlh?

5
 Xlaꞌ cākelhasquiꞌnīlh:

―¿Chī maclāꞌt pāntzīn 
kaꞌlhīꞌyāꞌtit?

Xlacaꞌn takelhtīlh:
―Mactojon.
6

 Palaj tunca Jesús māpaꞌksīlh 
catatahuiꞌlalh tachiꞌxcuhuīꞌt nac 
tiꞌyaꞌt. Cātayalh mactojon pāntzīn 
ē maxquīꞌlh tapāxcatcaꞌtzīn Dios. 
Cāmāpitziniꞌlh ē cāmaxquīꞌlh 
īꞌscujnuꞌnīꞌn natamāpitzi 
tachiꞌxcuhuīꞌt. Chuntzaꞌ tatlahualh. 
7

 Nā ixtakaꞌlhī makapitzīn 
xalacstīn squīꞌtiꞌ ē Jesús maxquīꞌlh 
tapāxcatcaꞌtzīn Dios ixpālacata 
squīꞌtiꞌ. Cāhuanilh īꞌscujnuꞌnīꞌn:
―Cacāmāpitziniꞌtit.
8

 Ixlīpōꞌktucaꞌn tahuāꞌyalh ē 
talīkaꞌsli. Tamākēstokli xalacpītzun 
tū quītāxtūlh ē tamātzumalh 
pātojon chāꞌxta. 9 Tī tahuāꞌyalh 
huaꞌchi aꞌktāꞌtiꞌ mil ixtahuanīꞌt. 
Jesús cāmacāꞌlh tachiꞌxcuhuīꞌt na 
ixchiccaꞌn. 10

 Palaj tunca xlaꞌ ē 
īꞌscujnuꞌnīꞌn tatojōlh nac barco ē 
tachāꞌlh jā ixmāpaꞌksī cāꞌlacchicniꞌ 
Dalmanuta.

Fariseos tasquiꞌniꞌlh Jesús 
catlahualh aꞌktin līꞌaꞌcnīn 

Mt. 16:1‑4; Lc. 12:54‑56
11

 Fariseos talakmilh ē tatzuculh 
tatāꞌlāhuani Jesús. Tasquiꞌnli aꞌktin 
līꞌaꞌcnīn tū nalītasuꞌyu xlaꞌ xalaꞌ 

nac aꞌkapūn. Tasquiꞌnli ixpālacata 
xmān ixtalīlaktzīꞌncuꞌtun. 12

 Jesús 
cājiclhuaniniꞌlh ē huanli:
―¿Tū ixpālacata tachiꞌxcuhuīꞌt 

tasquiꞌn līꞌaꞌcnīn? Ixlīcānaꞌ 
tū iccāhuaniyān. Huiꞌxinaꞌn 
tī huiꞌlānaꞌntit chuhuaꞌj jā 
caticātamāsuꞌyuniꞌn līꞌaꞌcnīn.

13
 Cāmakxtekli ē tojōpālh nac 

barco ē aꞌlh ixtuntacut nac xcān.

Camaktakaꞌlhtit tū tahuan fariseos 
Mt. 16:5‑12

14
 Xmān mactin ixuīꞌlh 

pāntzīn nac barco ixpālacata 
ixtapātzaꞌnkānīꞌt ē jā talēꞌlh 
pāntzīn. 15

 Jesús cāmaxquīꞌlh 
talacapāstacniꞌ ē cāhuanilh:
―Cuenta catlahuaꞌtit ē 

camaktakaꞌlhtit ixlevaduracaꞌn 
fariseos ē Herodes.

16
 Scujnuꞌnīꞌn talātāꞌchihuīnaꞌnli ē 

talāhuanilh:
―Chuntzaꞌ huanli ixpālacata jā 

līmiuj pāntzīn.
17

 Jesús ixcaꞌtzī tū 
ixtalāhuanimāꞌnalh. Ūꞌtzaꞌ 
līcaꞌtzīlh jā ixtakexmata xlaꞌ 
ixlīchihuīnaꞌmāꞌlh ixtamāsuꞌyun 
fariseos. Ūꞌtzaꞌ cālīhuanilh 
īꞌscujnuꞌnīꞌn:
―¿Tū ixpālacata līꞌaꞌktuyunāꞌtit 

pāntzīn tū jā lītaꞌntit? ¿Jā cuenta 
tlahuaꞌyāꞌtit nūn kexpaꞌtāꞌtit? 
¿Jā kaꞌlhīꞌyāꞌtit milīstacnaꞌcaꞌn 
nalīlacapāstacnaꞌnāꞌtit? 
18

 Kaꞌlhīꞌyāꞌtit milakastapuncaꞌn. 
¿Ē jā laktzīꞌnāꞌtit? Kaꞌlhīꞌyāꞌtit 
minaꞌkaꞌxkoꞌlhcaꞌn. ¿Ē jā 
aꞌkahuāꞌnaꞌnāꞌtit? ¿Ē jāla 
lacapāstacnaꞌnāꞌtit? 19

 Aꞌcxniꞌ 
iccācheꞌkelh macquitzis pāntzīn 
ē ūꞌtzaꞌ iccālīmāhuīꞌlh aꞌkquitzis 

mil chiꞌxcuhuīꞌn, ¿chī pālāꞌt 
chāꞌxta mātzumaꞌtit xalacpītzun tū 
mākēstoktit?

Xlacaꞌn takelhtīlh:
―Pācāujtuꞌ.
20

 Xlaꞌ huanli:
―Aꞌcxniꞌ iccācheꞌkelh mactojon 

pāntzīn ē ūꞌtzaꞌ iccālīmāhuīꞌlh aꞌktāꞌtiꞌ 
mil, ¿chī pālāꞌt chāꞌxta mātzumaꞌtit 
xalacpītzun tū mākēstoktit?

Xlacaꞌn takelhtīlh:
―Pātojon.
21

 Cāhuanilh:
―¿Ē jānaꞌj kexpaꞌtāꞌtit?

Jesús mālacahuānīlh chāꞌtin 
lakatzīꞌn nac cāꞌlacchicniꞌ Betsaida
22

 Jesús ē īꞌscujnuꞌnīꞌn tachāꞌlh nac 
cāꞌlacchicniꞌ tū huanican Betsaida 
ē līminiꞌca Jesús chāꞌtin lakatzīꞌn ē 
squiꞌniꞌca caxaꞌmalh. 23

 Makachiꞌpalh ē 
pekechiꞌpalēꞌlh lakatzīꞌn na ixquilhtūn 
cāꞌlacchicniꞌ. Chojmanīlh ixlakastapun 
ē xaꞌmaniꞌlh na ixlakastapun ē 
kelhasquiꞌnīlh:
―¿Tū laꞌktzīꞌnaꞌ?
24

 Xlaꞌ lacahuānaꞌnli ē huanli:
―Iccālaktzīꞌn chiꞌxcuhuīꞌn tī 

talatlāꞌhuan. Tatasuꞌyu huaꞌchi 
xalakaꞌtlaꞌ quiꞌhuiꞌ.

25
 Palaj tunca xaꞌmaniꞌpālh na 

ixlakastapun. Chiꞌxcuꞌ lacahuānaꞌmpālh 
ē tzeyanli ē lacahuānaꞌnkōꞌlh.

26
 Jesús huanilh:

―Lacatzaj capit na minchic ē jā 
titētanūꞌyaꞌ nac cāꞌlacchicniꞌ. Jā 
tī chāꞌtin tihuaniꞌyaꞌ xalanīꞌn nac 
cāꞌlacchicniꞌ chī lītzeyaꞌnti.

Pedro līmāsuꞌyulh Jesús ūꞌtzaꞌ Cristo 
Mt. 16:13‑20; Lc. 9:18‑21

27
 Jesús ē īꞌscujnuꞌnīꞌn taꞌaꞌlh nac 

āꞌmakapitzīn cāꞌlacchicniꞌ aꞌntzaꞌ jā 

huanican Cesarea Filipo. Līhuan 
ixtaꞌaꞌmāꞌnalh, xlaꞌ cākelhasquiꞌnīlh 
īꞌscujnuꞌnīꞌn:
―Tachiꞌxcuhuīꞌt, ¿chī tahuan 

quimpālacata?
28

 Xlacaꞌn takelhtīniꞌlh:
―Makapitzīn tahuan palh huiꞌx 

Juan Māꞌkpaxīniꞌ ē āꞌmakapitzīn 
tahuan palh huiꞌx Elías ē 
āꞌmakapitzīn huampala tahuan palh 
huiꞌx palhāsāꞌ chāꞌtin aꞌkchihuīnaꞌ.

29
 Palaj tunca cāhuanilh:

―Ē huiꞌxinaꞌn, ¿chī huaꞌnāꞌtit 
tīchu quit?

Pedro kelhtīniꞌlh:
―Huiꞌx Cristo tī xaꞌickaꞌlhīmāꞌnauj.
30

 Cāmāpaꞌksīlh jā catitahuanilh 
nūn tī chāꞌtin palh ūꞌtzaꞌ Cristo tī 
ixkaꞌlhīmāꞌca.

Jesús mācaꞌtzīnīniꞌlh chī nanī 
Mt. 16:21‑28; Lc. 9:22‑27

31
 Jesús tzuculh cāmāsuꞌyuniꞌ 

chuntzaꞌ:
―Quit Chiꞌxcuꞌ xalaꞌ 

Tālhmāꞌn ē ixlacasquiꞌnca 
naquimakapātīnīncan. 
Xanapuxcuꞌnuꞌ israelitas 
ē xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn, xlacaꞌn 
naquintalakmakaꞌn 
ē naquintamaknī. 
Ixlīꞌaꞌktuꞌtun quilhtamacuj 
naꞌiclacastālancuanaꞌn.

32
 Lacatejtin huanli huāꞌmāꞌ 

tachihuīn. Palaj tunca Pedro lēꞌlh 
lacapunchunaꞌj ē tzēꞌk huanilh 
jā cahualh chuntzaꞌ. 33

 Jesús 
cālaktalakspiꞌtli ē cālaktzīꞌlh 
īꞌscujnuꞌnīꞌn ē lacaquilhnīlh Pedro ē 
huanilh:

―Catakēnuꞌ. Huiꞌx lacapāstacnaꞌnaꞌ 
chuntzaꞌ chī skāhuīꞌniꞌ. Jā kaꞌlhīꞌyaꞌ 
ixtalacapāstacniꞌ Dios.

34
 Jesús cātaꞌsaniꞌlh tachiꞌxcuhuīꞌt 

ē īꞌscujnuꞌnīꞌn ē cāhuanilh:
―Palh catīxcuhuālh 

quintāꞌtapaꞌksīcuꞌtun quit, jātzaꞌ 
la catilacapāstacli xmān tū ūꞌtzaꞌ 
lacasquiꞌn. Calīhuiꞌlīlh natlahua 
quintalacasquiꞌnīn masqui 
capātīniꞌlh chuntzaꞌ chī quit 
naꞌicpātīniꞌn ē caquistālaniꞌlh. 
35

 Tī taꞌaꞌkapūtaxtucuꞌtun tū 
natalīpātīniꞌn quimpālacata, jā 
catitakaꞌlhīlh ixlatamatcaꞌn tū jā 
catilaksputli. Tī natapātīniꞌn masqui 
natanī quimpālacata ē ixpālacata 
xatze tachihuīn, xlacaꞌn natakaꞌlhī 
ixlatamatcaꞌn tū jā catilaksputli. 
36

 Palh chāꞌtin chiꞌxcuꞌ ixtlajakōꞌlh 
ixlīpōꞌktu xalaꞌ nac cāꞌquilhtamacuj, 
jā tū līmacuan palh jā kaꞌlhī 
ixlatamat tū jā catilaksputli. 37

 Jā 
tū aꞌnan tū xlaꞌ tzē namāstāꞌ ē 
chuntzaꞌ nalīkaꞌlhī ixlatamat tū 
jā catilaksputli. 38

 Tachiꞌxcuhuīꞌt 
tī tahuiꞌlānaꞌlh chuhuaꞌj taputza 
āꞌxtum dios. Palh catīxcuhuālh 
huiꞌxinaꞌn nalīmāxanaꞌnāꞌtit na 
ixlacatīncaꞌn tachiꞌxcuhuīꞌt ē 
nalīmāxanaꞌnāꞌtit quimpālacata 
ē ixpālacata tū icmāsuꞌyu, 
ūꞌtzaꞌ naꞌiclīmāxanaꞌn aꞌcxniꞌ 
naꞌicmimpala. Quit Chiꞌxcuꞌ xalaꞌ 
Tālhmāꞌn ē naꞌickaꞌlhī ixlītliꞌhuiꞌqui 
quinTātaꞌ Dios ē naquintatāꞌmin 
ixángeles tī xalactze.

9  Jesús cāhuanipālh:
―Ixlīcānaꞌ tū iccāhuaniyān. 

Makapitzīn tī tahuiꞌlānaꞌlh 
huāꞌtzāꞌ chuhuaꞌj ē xlacaꞌn jā 
catitanīlh aꞌcxniꞌ jānaꞌj natalaktzīꞌn 

ixlīmāpaꞌksīn Dios ē chī 
namāpaꞌksīniꞌnkōꞌ.

Xkakalh Jesús 
Mt. 17:1‑13; Lc. 9:28‑36

2
 Ixlīlakachāxan quilhtamacuj 

Jesús cālēꞌlh Pedro ē Jacobo ē Juan ē 
tatāꞌaꞌlh. Xmān ixkelhatāꞌtiꞌcaꞌn taꞌaꞌlh 
nac aꞌktin sipej tālhmāꞌn ē tatāꞌcxtulh. 
Aꞌntzaꞌ talakpalīlh Jesús ē xtum 
ixtasuꞌyu na ixlacatīncaꞌn. 3 Ixluꞌxuꞌ 
xkakalh ē stalaꞌnkaꞌ huanli hasta 
ixlīlakachiꞌxuaꞌnancan. Jā tū aꞌnan 
nac cāꞌtiꞌyaꞌtnaꞌ tū mālakchāꞌnī chī 
ixlīstalaꞌnkaꞌ. 4 Cātasuꞌyuniꞌlh Elías 
ē Moisés ē ixtatāꞌchihuīnaꞌmāꞌnalh 
Jesús. 5 Pedro huanilh Jesús:
―Mākelhtahuaꞌkēꞌniꞌ, xalītze 

huiꞌlānaꞌuj huāꞌtzāꞌ. Naꞌicyāhuayāuj 
huāꞌtzāꞌ aꞌktuꞌtun mūꞌxtaꞌkaꞌ; aꞌktin 
milaꞌ nahuan ē aꞌktin ixlaꞌ Moisés ē 
aꞌktin ixlaꞌ Elías.

6
 Chuntzaꞌ huanli Pedro ixpālacata jā 

ixcaꞌtzī chī nahuan ē ixkelhatuꞌtuncaꞌn 
tajicuaꞌnli. Ūꞌtzaꞌ līhuanli chuntzaꞌ. 
7

 Palaj tunca milh aꞌktin poklhnuꞌ ē 
cālītamacstiꞌliꞌlh. Takexmatli aꞌktin 
tachihuīn nac poklhnuꞌ ē huanli:
―Ūꞌtzaꞌ huāꞌmāꞌ quiSkaꞌtaꞌ ē 

icpāxquīꞌ. Cakexpaꞌttit tū huan.
8

 Palaj tunca talacaputzalh ē nūn 
chāꞌtin ixaꞌnan; xmān Jesús ixlīmān 
talaktzīꞌlh.

9
 Aꞌcxniꞌ ixtayujmāꞌnalh nac sipej, 

Jesús cāmāpaꞌksīlh ē cāhuanilh:
―Jā tī chāꞌtin tihuaꞌniꞌyāꞌtit tū 

laktzīꞌnīꞌtaꞌntit. Jā catihuaꞌntit 
hasta aꞌcxniꞌ Chiꞌxcuꞌ xalaꞌ 
Tālhmāꞌn nalacastālancuanaꞌn na 
ixlacpuꞌnaꞌiꞌtātcaꞌn nīnīꞌn.

10
 Tzēꞌk tacaꞌtzīlh 

huāꞌmāꞌ tachihuīn ē 
ixtalākelhasquiꞌnīmāꞌnalh:

―¿Tū huanicuꞌtun tzamāꞌ 
lacastālancuanaꞌncan na 
ixlacpuꞌnaꞌiꞌtātcaꞌn nīnīꞌn?

11
 Takelhasquiꞌnīlh Jesús:

―¿Tū ixpālacata tahuan 
xamākelhtahuaꞌkēꞌniꞌnīꞌn 
līmāpaꞌksīn palh ixlacasquiꞌnca 
xapūla namin Elías ē āꞌlīstān namin 
Cristo tī Dios lacsacnīꞌt?

12
 Jesús cākelhtīlh:

―Ixlīcānaꞌ huāꞌmāꞌ. Pūla namin 
Elías ē nacāxtlahuakōꞌ ixlīpōꞌktu. 
¿Ē jā tatzoꞌkniꞌ ixpālacata Chiꞌxcuꞌ 
xalaꞌ Tālhmāꞌn napātīniꞌn lhūhuaꞌ 
ē nalakmakaꞌncan? 13

 Quit 
iccāhuaniyān milhtzaꞌ tī huanican 
Elías ē makapitzīn chiꞌxcuhuīꞌn 
tatlahuaniꞌlh chuntzaꞌ chī 
ixtalacasquiꞌn. Aꞌkspulalh chuntzaꞌ 
chī tatzoꞌkniꞌ ixpālacata xlaꞌ.

Jesús mātzeyīlh chāꞌtin kaꞌhuaꞌcha tī 
ixkaꞌlhī jā tzeya ūꞌniꞌ 
Mt. 17:14‑21; Lc. 9:37‑43

14
 Aꞌcxniꞌ ixkelhatāꞌtiꞌcaꞌn tachāꞌlh 

jā ixtahuiꞌlānaꞌlh āꞌmakapitzīn 
scujnuꞌnīꞌn, talaktzīꞌlh chī lhūhuaꞌ 
tachiꞌxcuhuīꞌt ixtalītamacstiꞌliꞌnīꞌt. 
Xamākelhtahuaꞌkēꞌniꞌnīꞌn 
līmāpaꞌksīn ixtatāꞌlāhuanimāꞌnalh 
scujnuꞌnīꞌn. 15

 Aꞌcxniꞌ tachiꞌxcuhuīꞌt 
talaktzīꞌlh Jesús, talīꞌaꞌcnīlh 
ē palaj tunca talaktuꞌjnulh 
ē tatāꞌchihuīnaꞌnli. 16

 Jesús 
cākelhasquiꞌnīlh:
―¿Tū līchihuīnaꞌmpāꞌnaꞌntit?
17

 Kelhtīlh chāꞌtin na 
ixlacpuꞌnaꞌiꞌtātcaꞌn ē huanli:
―Mākelhtahuaꞌkēꞌniꞌ, iclīminiꞌn 

quinkaꞌhuaꞌcha. Kaꞌlhī jā tzeya ūꞌniꞌ 
tū makakōꞌkoꞌnī. 18

 Calhāxcuhuālh 
chiꞌpa ē aꞌntzaꞌ māmakahuasī 
nac tiꞌyaꞌt ē tzucu kelhpupu ē 

Marcos 9



95

lāxcakōꞌ ixtatzan ē lhtuncu lakōꞌ. 
Iccāsquiꞌniꞌlhtzaꞌ miscujnuꞌnīꞌn 
catamāxtuniꞌlh. Xlacaꞌn jāla 
tamāxtuniꞌlh.

19
 Jesús cāhuanilh:

―Huiꞌxinaꞌn jā tzej aꞌkaꞌīꞌyāꞌtit. 
¿Hasta jāꞌcxniꞌ naꞌiccātāꞌtahuiꞌlayān 
huiꞌxinaꞌn ē jā nakexpaꞌtāꞌtit? 
¿Hasta jāꞌcxniꞌ naꞌiccātāyaniꞌyān 
huiꞌxinaꞌn chī huiꞌlānaꞌntit? 
Caquilīꞌtaꞌniꞌ kaꞌhuaꞌcha.

20
 Talīminiꞌlh ē aꞌcxniꞌ laktzīꞌlh 

Jesús, jā tzeya ūꞌniꞌ makapaxnīniꞌn 
kaꞌhuaꞌcha ē aꞌkāꞌlh nac tiꞌyaꞌt ē 
tapiꞌliꞌlh ē kelhpupulh. 21

 Jesús 
kelhasquiꞌnīlh ixtātaꞌ kaꞌhuaꞌcha:
―¿Chī aꞌklāꞌt cāꞌta kaꞌlhī huāꞌmāꞌ 

taꞌjatat?
Ixtātaꞌ kelhtīniꞌlh:
―Hasta ixlīskaꞌta tzucunīꞌt. 

22
 Maklhūhuaꞌ aꞌcchichintapūlh nac 

macscut ē nac xcān. Ixmaknīcuꞌtun. 
Palh tzē natlahuaꞌyaꞌ catūhuālh, 
caquilālakalhuꞌmauj quinaꞌn ē 
caquilāmaktāyauj.

23
 Jesús huanilh:

―¿Tū ixpālacata quihuaꞌniꞌ: 
“Palh tzē natlahuaꞌyaꞌ catūhuālh?” 
Palh huiꞌx aꞌkaꞌīꞌniꞌyaꞌ Dios ē 
līpāhuaꞌnaꞌ Dios, chuntzaꞌ tzē 
naꞌiclītlahuaniꞌyān catūxcuhuālh.

24
 Palaj tunca ixtātaꞌ kaꞌhuaꞌcha 

taꞌsalh ē huanli:
―Quit icaꞌkaꞌīꞌ. Caquimaktāyaꞌ 

ixpālacata quisputniꞌcus chī tzej 
naꞌicaꞌkaꞌīꞌ.

25
 Aꞌcxniꞌ Jesús cuenta tlahualh 

chī ixtatuꞌjnun talakmilh 
ixtalaktakēstokmāꞌnalh, xlaꞌ 
lacaquilhnīlh jā tzeya ūꞌniꞌ ē 
huanilh:
―Icmāpaꞌksīyān huiꞌx tī 

makāꞌkatāpanīꞌtaꞌ ē makakōꞌkoꞌnīꞌtaꞌ 

kaꞌhuaꞌcha. Icmāpaꞌksīyān cataxtu 
xlaꞌ ē jā makstin titanūpalaꞌyaꞌ na 
ixpūlacniꞌ.

26
 Jā tzeya ūꞌniꞌ taꞌsalh ē 

makapaxnīniꞌlh kaꞌhuaꞌcha ē taxtulh. 
Kaꞌhuaꞌcha ixtasuꞌyu huaꞌchi xanīn 
ixuanīꞌt. Ūꞌtzaꞌ lhūhuaꞌ talīhualh 
ixpālacata kaꞌhuaꞌcha:
―Nīlhtzaꞌ.
27

 Jesús makachiꞌpalh ē 
maktāyalh ē kaꞌhuaꞌcha tāꞌkaquīꞌlh.

28
 Aꞌcxniꞌ Jesús ē īꞌscujnuꞌnīꞌn 

tatanūlh nac chic, ē ixlīmāncaꞌn 
ixtahuiꞌlānaꞌlh ē takelhasquiꞌnīlh:
―¿Tū ixpālacata quinaꞌn jāla 

icmāxtuniꞌuj kaꞌhuaꞌcha jā tzeya ūꞌniꞌ?
29

 Cāhuanilh:
―Jā tzeya ūꞌniꞌ huaꞌchi huāꞌmāꞌ 

xmān tzē māxtucan palh 
natlahuaꞌyāꞌtit oración ē palh 
nalīhuiꞌlīꞌyāꞌtit jā nahuāꞌyaꞌnāꞌtit.

Jesús mācaꞌtzīnīniꞌmpālh chī nanī 
Mt. 17:22‑23; Lc. 9:43‑45

30
 Tataxtulh aꞌntzaꞌ ē taꞌaꞌlh ē 

ixtalatlāꞌhuan nac estado Galilea. 
Jesús jā ixlacasquiꞌn nacaꞌtzīcan 
ixuīꞌlh aꞌntzaꞌ 31

 ixpālacata 
ixcāmāsuꞌyuniꞌmāꞌlh īꞌscujnuꞌnīꞌn. 
Ixcāhuani:
―Quit Chiꞌxcuꞌ xalaꞌ Tālhmāꞌn, ē 

naquilīmacamāstāꞌcan na ixmacancaꞌn 
chiꞌxcuhuīꞌn. Xlacaꞌn naquintamaknī 
ē ixlīꞌaꞌktuꞌtun quilhtamacuj 
naꞌiclacastālancuanaꞌn ―cāhuanilh.

32
 Xlacaꞌn jā tacaꞌtzīlh tū huanicuꞌtun 

ē jā ixtakelhasquiꞌnīcuꞌtun ixpālacata 
ixtajicuaꞌn.

¿Tīchu āꞌchulāꞌ ixlacasquiꞌnca? 
Mt. 18:1‑5; Lc. 9:46‑48

33
 Tachāꞌlh nac cāꞌlacchicniꞌ jā 

huanican Capernaum. Aꞌcxniꞌ 

tatanūlhtzaꞌ nac chic, Jesús 
cākelhasquiꞌnīlh:
―¿Tū ixlālīquilhnīpāꞌnantit aꞌcxniꞌ 

ixtaꞌmpāꞌnaꞌntit nac tej?
34

 Xlacaꞌn taquilhcaꞌcslalh 
ixpālacata līhuan 
ixtatlāꞌhuamāꞌnalh nac tej, 
ixtalālīquilhnīmāꞌnalh ixpālacata 
tīchu xlacaꞌn āꞌchulāꞌ ixlacasquiꞌnca 
na ixlacpuꞌnaꞌiꞌtātcaꞌn. 
35

 Jesús tahuīꞌlh ē cātaꞌsaniꞌlh 
ixkelhacāujtuꞌcaꞌn ē cāhuanilh:
―Palh catīhuālh lacuꞌtun 

xapuxcuꞌ huiꞌxinaꞌn, calalh huaꞌchi 
ixtasācuaꞌcaꞌn āꞌmakapitzīn ē calalh 
huaꞌchi xastancu.

36
 Makachiꞌpalh chāꞌtin 

macstiꞌnaꞌj kaꞌhuaꞌcha ē yāhualh 
na ixlacpuꞌnaꞌiꞌtātcaꞌn. Chaꞌxli ē 
cāhuanilh:

37
 ―Catīxcuhuālh tī 

quintāꞌtapaꞌksī quit ē ūꞌtzaꞌ 
nalīpāxquīꞌ chāꞌtin macstiꞌnaꞌj 
kaꞌhuaꞌcha huaꞌchi huāꞌyālh, ūꞌtzaꞌ 
lacxtim huaꞌchi quit quimpāxquīꞌ. 
Catīxcuhuālh tī quimpāxquīꞌ quit, 
nā pāxquīꞌ tī quimacamilh ē jā 
xmān quit.

Tī jā quiclhlaktzīꞌn Jesús, ūꞌtzaꞌ 
namaktāya 

Mt. 10:42, Lc. 9:49‑50
38

 Juan huanilh:
―Mākelhtahuaꞌkēꞌniꞌ, 

iclaktzīꞌnīꞌtauj chāꞌtin chiꞌxcuꞌ tī 
ixmāpācuhuī mintacuhuīniꞌ ē ūꞌtzaꞌ 
ixcālīmaxtumāꞌlh jā tzeya ūꞌnīꞌn. 
Icuaninīꞌtauj jātzaꞌ catlahualh 
chuntzaꞌ ixpālacata xlaꞌ jā 
quincātāꞌlatlāꞌhuanān quinaꞌn.

39
 Jesús huanli:

―Camakxtektit ē jā 
timāmakchuyīyāꞌtit. Jā tī chāꞌtin 

tī natlahua līꞌaꞌcnīn aꞌcxniꞌ 
namāpācuhuī quintacuhuīniꞌ ē 
palaj tunca tzē naquilakapala. 
40

 Tī jā quinquiclhlaktziꞌn, ūꞌtzaꞌ 
quincāmaktāyayān. 41

 Ixlīcānaꞌ 
tū iccāhuaniyān: catīxcuhuālh tī 
nacātāꞌhuaꞌyān xcān ixpālacata 
huiꞌxinaꞌn tapaꞌksīniꞌyāꞌtit Cristo, 
ūꞌtzaꞌ naxokonuꞌniꞌcan.

Cuenta catlahuaꞌtit tū mātlahuīyān 
tū jā tze 

Mt. 18:6‑9; Lc. 17:1‑2
42

 Jesús chihuīnaꞌmpālh:
―Palh catīhuālh 

chihuīnaꞌmakasītzīꞌ chāꞌtin 
macstiꞌnaꞌj kaꞌhuaꞌcha tī 
quinaꞌkaꞌīꞌniꞌ ē chuntzaꞌ kaꞌhuaꞌcha 
nalītlahua tū jā tze, huāꞌmāꞌ 
chiꞌxcuꞌ jā tze. Āꞌchulāꞌ xatze 
ixpixchīꞌhuaꞌcaꞌca aꞌktin kaꞌtlaꞌ 
chihuix ē ixmojōca nac mar 
najicsuaꞌ ē jā ixaꞌkskāhuīꞌlh 
kaꞌhuaꞌcha.

43
 ’Jā tze palh mimacan 

nalītlahuaꞌyāꞌtit tū jā tze. Xalītze 
macastuntuꞌluꞌ ixuantit ē ixkaꞌlhīꞌtit 
milatamatcaꞌn tū jā catilaksputli. 
Jā tze palh kaꞌlhīꞌyāꞌtit kentuꞌ 
mimacancaꞌn tū lītlahuaꞌyāꞌtit tū 
jā tze ē ūꞌtzaꞌ nacātalīmacāꞌnān 
huiꞌxinaꞌn nac pūpātīn. Aꞌntzaꞌ 
macscut jā makstin catimixli. 
44

 Aꞌntzaꞌ xtokonuꞌlūhuaꞌ jā maktin 
catihuaꞌkōꞌlh xamasniꞌ ixquinītcaꞌn 
tī natapātīniꞌn ē jā catimixli 
macscut.

45
 ’Jā tze palh mintujancaꞌn 

nalītlahuaꞌyāꞌtit tū jā tze. Xatze 
palh tantustuntuꞌluꞌ ixuantit 
ē ixkaꞌlhīꞌtit milatamatcaꞌn tū 
jā catilaksputli. Jā tze palh 
kaꞌlhīꞌyāꞌtit kentuꞌ mintujancaꞌn 

tū lītlahuaꞌyāꞌtit tū jā tze ē ūꞌtzaꞌ 
nacātalīmacāꞌnān huiꞌxinaꞌn nac 
pūpātīn. 46

 Aꞌntzaꞌ xtokonuꞌlūhuaꞌ 
jā maktin catihuaꞌkōꞌlh xamasniꞌ 
ixquinītcaꞌn tī natapātīniꞌn ē jā 
catimixli macscut.

47
 ’Jā tze palh tlahuaꞌcuꞌtunāꞌtit 

tū jā tze ixpālacata catūhuālh tū 
talaktzīꞌn milakastapuncaꞌn. Xatze 
lakakentin ixuantit ē ixkaꞌlhīꞌtit 
milatamatcaꞌn tū jā catilaksputli. 
Jā tze palh kaꞌlhīꞌyāꞌtit 
aꞌktuꞌ milakastapuncaꞌn tū 
nacāmātlahuīyān tū jā tze ē ūꞌtzaꞌ 
nacātalīmacāꞌnān huiꞌxinaꞌn nac 
pūpātīn. 48

 Aꞌntzaꞌ xtokonuꞌlūhuaꞌ 
jā maktin catitahuaꞌkōꞌlh xamasniꞌ 
ixquinītcaꞌn tī natapātīniꞌn ē jā 
catimixli macscut.

49
 ’Ixlacasquiꞌnca ixlīpōꞌktucaꞌn 

natapātīniꞌn ixpālacata āꞌchulāꞌ 
tze natala. Ūꞌtzaꞌ huaꞌchi macscut 
ē ixlacasquiꞌnca chuntzaꞌ chī 
līhuaꞌ maclacasquiꞌn matzat. 
Tū lakahuiꞌlīcan Dios, pōꞌktu 
nalīmāskoꞌkōꞌcan matzat. 
50

 Masqui matzat tze, palh 
matzat jātzaꞌ skoꞌkoꞌxnin, ¿chī 
nalīmāskoꞌkōꞌnuncan? Cakaꞌlhīꞌtit 
huaꞌchi matzat na milatamatcaꞌn. 
Tzej nalatahuiꞌlaꞌyāꞌtit ―huanli 
Jesús.

Jesús māsuꞌyulh ixpālacata 
makxtekcan puscāt 
Mt. 19:1‑12; Lc. 16:18

10  Jesús taxtulh nac 
Capernaum ē aꞌlh nac 

tiꞌyaꞌt jā huanican Judea. Ē 
nā aꞌlh nac tiꞌyaꞌt tū huiꞌlachaꞌ 
ixtuntacut nac xcān Jordán. 
Tatzucupālh tatakēstoka 
tachiꞌxcuhuīꞌt. Jesús tzucupālh 

cāmāsuꞌyuniꞌ chuntzaꞌ chī 
ixlīsmanīnīꞌt. 2 Talaktalacatzunaꞌjīlh 
Jesús makapitzīn fariseos. 
Ixtalīlaktzīꞌncuꞌtun ē ūꞌtzaꞌ 
talīkelhasquiꞌnīlh:
―¿Ē tzē namakxtekcan 

quimpuscātcaꞌn ē xapacan 
ixtacuhuīniꞌ?

3
 Jesús cākelhtīlh:

―¿Chī cāmāpaꞌksīn Moisés jā 
tatzoꞌkniꞌ nac līmāpaꞌksīn?

4
 Xlacaꞌn tahuanilh:

―Moisés huanli: “Tzē tzoꞌkcan 
aꞌktin caꞌpsnap ē chuntzaꞌ tzē 
namakxtekaꞌ mimpuscāt.”

5
 Jesús cāhuanilh:

―Xalīlacxumpīn huiꞌxinaꞌn ē 
jā tze mintalacapāstacniꞌcaꞌn. 
Ūꞌtzaꞌ lītzoꞌkli Moisés huāꞌmāꞌ 
līmāpaꞌksīn. 6 Aꞌcxniꞌ ixlītzucuniꞌ 
cāꞌquilhtamacuj, tatzoꞌkniꞌ chuntzaꞌ:

Dios tlahualh chiꞌxcuꞌ ē puscāt.
 7 Ūꞌtzaꞌ nacālīmakxteka ixtātaꞌ 

ē ixtzīꞌ chāꞌtin chiꞌxcuꞌ ē 
natāꞌtalacxtimī ixpuscāt.

 8 Ixchāꞌtuꞌcaꞌn huaꞌchi xmān 
chāꞌtin natalītaxtu.

Chuntzaꞌ tatzoꞌkniꞌ. Chuntzaꞌ jātzaꞌ 
chāꞌtuꞌ xlacaꞌn; xmān chāꞌtin. 
9

 Chuntzaꞌ jā minīꞌniꞌ chiꞌxcuhuīꞌn 
nalāmāmakxtekē tū Dios 
cātlahuanīꞌt tzaj chāꞌtin.

10
 Aꞌcxniꞌ tatanūpālh nac chic, 

takelhasquiꞌnīlh īꞌscujnuꞌnīꞌn 
ixpālacata tū huanli. 11

 Jesús 
cāhuanilh:
―Catīxcuhuālh tī namakxteka 

ixpuscāt ē palh natāꞌtamakaxtoka 
āꞌchāꞌtin puscāt, huāꞌmāꞌ chiꞌxcuꞌ 
kaꞌlhī ixtāꞌlāpāxquīꞌn. Chuntzaꞌ 
tlahua tū jā tze. 12

 Palh chāꞌtin 
puscāt namakxteka ixkōluꞌ ē 
natāꞌtamakaxtoka āꞌchāꞌtin chiꞌxcuꞌ, 

chuntzaꞌ huāꞌmāꞌ puscāt nakaꞌlhī 
ixtāꞌlāpāxquīꞌn.

Jesús cāsicuaꞌlanātlahualh lacstīn 
Mt. 19:13‑15; Lc. 18:15‑17

13
 Cālīminiꞌca Jesús lacstīn 

nacāꞌliꞌāꞌcpūxaꞌma ixmacan. 
Īꞌscujnuꞌnīꞌn tatzuculh talacaquilhnī 
tī ixtalīmin. 14

 Aꞌcxniꞌ Jesús caꞌtzīlh 
tū ixtatlahuamāꞌnalh, xacāꞌlh ē 
cāhuanilh īꞌscujnuꞌnīꞌn:
―Cacāmakxtektit caquintalakmilh 

lacstīn ē jā cacāmāmakchuyīꞌtit. 
Tī natāꞌtapaꞌksī Dios aꞌntzaꞌ jā 
māpaꞌksīniꞌnkōꞌ, xlacaꞌn tī 
naquintalīpāhuan chuntzaꞌ 
chī tzamāꞌ lacstīn. 15

 Ixlīcānaꞌ 
iccāhuaniyān tī jā taꞌaꞌkaꞌīꞌ chuntzaꞌ 
chī lacstīn taꞌaꞌkaꞌīꞌ, jā maktin 
catitatanūlh jā māpaꞌksīniꞌnkōꞌ Dios.

16
 Jesús cāchaꞌxli lacstīn 

ē cālīcucslutli ixmacan ē 
cāsicuaꞌlanātlahualh.

Chāꞌtin chiꞌxcuꞌ tī rico 
tāꞌchihuīnaꞌnli Jesús 
Mt. 19:16‑30; Lc. 18:18‑30

17
 Jesús aꞌmpālh, ē ixtlāꞌhuamāꞌlh 

nac tej. Laktuꞌjnulh chāꞌtin 
chiꞌxcuꞌ ē tatzokostaniꞌlh Jesús ē 
kelhasquiꞌnīlh:
―Tzeya Mākelhtahuaꞌkēꞌniꞌ huiꞌx. 

¿Tūchu naꞌictlahua naꞌiclīkaꞌlhī 
quilatamat tū jā catilaksputli?

18
 Jesús huanilh:

―¿Tū ixpālacata quihuaꞌniꞌyaꞌ tze 
quit? Xmān chāꞌtin tī tze ē ūꞌtzaꞌ 
Dios. 19

 Huiꞌx caꞌtzīyaꞌ ixlīmāpaꞌksīn 
Dios chuntzaꞌ huan:

Jā tikaꞌlhīꞌyaꞌ mintāꞌlāpāxquīꞌn.
Jā timaknīniꞌnaꞌ.
Jā tikaꞌlhānaꞌnaꞌ.

Jā tilīchihuīnaꞌnaꞌ āꞌchāꞌtin tū jā 
ixlīcānaꞌ.

Jā tiꞌaꞌkskāhuīꞌmaktīyaꞌ 
catūhuālh.

Cacālakachiꞌxcuhuiꞌ mintātaꞌ ē 
mintzīꞌ.

20
 Xlaꞌ kelhtīlh:

―Mākelhtahuaꞌkēꞌniꞌ, pōꞌktu 
tzamāꞌ icmākentaxtūkōꞌnīꞌttzaꞌ 
hasta quilīskaꞌtaꞌ.

21
 Palaj tunca Jesús laktzīꞌlh ē 

pāxquīꞌlh ē huanilh:
―Āꞌxmān aꞌktin tisputniꞌyān tū 

natlahuaꞌyaꞌ. Caquīstāꞌkōꞌj pōꞌktu 
tū kaꞌlhīꞌyaꞌ ē nacāmāpitziꞌniꞌyaꞌ 
tumīn xcamanīnīꞌn ē nakaꞌlhīꞌyaꞌ 
chī rico nalīhuaꞌnaꞌ nac aꞌkapūn. 
Āꞌlīstān naquintāꞌpinaꞌ, masqui 
napātīniꞌnaꞌ.

22
 Aꞌcxniꞌ chiꞌxcuꞌ kexmatli 

huāꞌmāꞌ tachihuīn, līlīpuhuanli ē 
aꞌlh ixpālacata rico ixuanīꞌt.

23
 Jesús calhāxcuhuālh cālaktzīꞌlh 

tachiꞌxcuhuīꞌt ē cāhuanilh 
īꞌscujnuꞌnīꞌn:
―Xlacaꞌn tī lacricujnuꞌ jicslīhuaꞌ 

natatamakxteka Dios nacāmāpaꞌksī.
24

 Īꞌscujnuꞌnīꞌn talīꞌaꞌcnīlh 
ixtachihuīn. Jesús cāhuanipālh:
―Quinamigos, iccāhuaniyān 

xlacaꞌn tī talīpāhuan ixtumīncaꞌn, 
jicslīhuaꞌ natatāꞌtapaꞌksī Dios. 
25

 Jicslīhuaꞌ nalīpātleꞌkecuꞌtun 
aꞌktin camello na ixtaniꞌ līxtokon. 
Āꞌchulāꞌ jicslīhuaꞌ natanū chāꞌtin 
rico jā namāpaꞌksīniꞌnkōꞌ Dios.

26
 Xlacaꞌn lhūhuaꞌ talīꞌaꞌcnīlh ē 

talāhuanilh:
―¿Tīchu tzē namakapūtaxtūcan?
27

 Jesús cālaktzīꞌlh ē cāhuanilh:
―Chiꞌxcuhuīꞌn jāla catitatlahualh 

tū natalīꞌaꞌkapūtaxtu, xmān Dios 

tzē nacāmakapūtaxtū ixpālacata 
Dios tzē tlahua pōꞌktu.

28
 Pedro tzuculh chihuīnaꞌn ē 

huanilh Jesús:
―Icaꞌkxtekuiꞌlīkōꞌuj ixlīpōꞌktu tū 

xaꞌickaꞌlhīyāuj ē iccāstālaniꞌmāꞌn.
29

 Jesús kelhtīniꞌlh:
―Ixlīcānaꞌ tū iccāhuaniyān. 

Huīꞌlh tī nataꞌaꞌkxtekuiꞌlī ixchiccaꞌn 
natakexmatniꞌ Dios. Āꞌchulāꞌ 
natakaꞌlhī nac cāꞌquilhtamacuj. 
Ē palh nataꞌaꞌkxtekuiꞌlī 
ixcāꞌlacchicniꞌcaꞌn, o ixtāꞌtimīncaꞌn, 
o ixtzīꞌcaꞌn, o ixtātaꞌcaꞌn, o 
ixcamanaꞌcaꞌn, o ixpūcuxtucaꞌn, 
30

 āꞌchulāꞌ natakaꞌlhī nac tzamāꞌ 
cāꞌquilhtamacuj. Huaꞌchi 
aꞌktin cientu ixlacata āꞌchulāꞌ 
natakaꞌlhī ixcāꞌlacchicniꞌcaꞌn 
ē nā lhūhuaꞌ ixtāꞌtimīncaꞌn 
ē ixtzīꞌcaꞌn ē ixtātaꞌcaꞌn ē 
ixcamanaꞌcaꞌn ē ixpūcuxtucaꞌn. Nā 
nacāmakapātīnīncan. Natakaꞌlhī 
ixlatamatcaꞌn tū jā catilaksputli 
jā Dios māpaꞌksīniꞌnkōꞌ. 31

 Lhūhuaꞌ 
aꞌnan tī ixlacasquiꞌnca huāꞌtzāꞌ; 
jā Dios māpaꞌksīniꞌnkōꞌ, jā 
ixtāꞌchuntzaꞌ catihuanli. Lhūhuaꞌ 
aꞌnan tī jā ixlacasquiꞌnca huāꞌtzāꞌ; 
jā Dios māpaꞌksīniꞌnkōꞌ, āꞌchulāꞌ 
nalacasquiꞌnca.

Āꞌmaktin Jesús mācaꞌtzīnīniꞌlh chī 
nanī 

Mt. 20:17‑19; Lc. 18:31‑34
32

 Jesús ē īꞌscujnuꞌnīꞌn 
ixtatāꞌcxtunuꞌmāꞌnalh nac 
Jerusalén ē Jesús ixcāpūlaniꞌtēlha. 
Xlacaꞌn talīꞌaꞌcnīlh ē tī ixtastālaniꞌ 
ixtajicuaꞌn. Cālēꞌmpālh 
lacapunchunaꞌj kelhacāujtuꞌ 
īꞌscujnuꞌnīꞌn ē tzucupālh cāhuani tū 
naꞌaꞌkspula. 33

 Jesús cāhuanilh:

―Caꞌtzīyāꞌtit aꞌmāꞌnauj 
nac Jerusalén. Aꞌntzaꞌ 
naquimacamāstāꞌcan ixpālacata 
quit Chiꞌxcuꞌ xalaꞌ Tālhmāꞌn. 
Naquimacamāstāꞌcan na 
ixmacancaꞌn xanapuxcuꞌnuꞌ 
pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn. Xlacaꞌn natahuan 
caquimaknīca. Xlacaꞌn 
naquintamacamāstāꞌ na 
ixmacancaꞌn xalanīꞌn 
makat. 34

 Naquintalakapala 
ē naquintakēsnoka ē 
naquintalakachojmanī ē 
naquintamaknī. Ixlīꞌaꞌktuꞌtun 
quilhtamacuj naꞌiclacastālancuanaꞌn 
na ixlacpuꞌnaꞌiꞌtātcaꞌn nīnīꞌn.

Jacobo ē Juan tasquiꞌnli aꞌktin 
talakalhuꞌmān 

Mt. 20:20‑28
35

 Jacobo ē Juan, ixkaꞌhuaꞌchan 
Zebedeo, talaktalacatzunaꞌjīlh Jesús 
ē tahuanilh:
―Mākelhtahuaꞌkēꞌniꞌ, 

iclacasquiꞌnāuj naquilātlahuaꞌniꞌyāuj 
tū naꞌiccāsquiꞌniꞌyān.

36
 Xlaꞌ cākelhasquiꞌnīlh:

―¿Tūchu lacasquiꞌnāꞌtit 
naꞌiccātlahuaꞌniꞌyān?

37
 Xlacaꞌn tahuanilh:

―Aꞌcxniꞌ huiꞌx namāpaꞌksīniꞌnkōꞌyaꞌ, 
quinaꞌn iclacasquiꞌnāuj 
naꞌiccāpāxtūtahuiꞌlayān, chāꞌtin 
na mimpekxtūcānaꞌj ē āꞌchāꞌtin na 
mimpekxtūxuqui.

38
 Jesús cāhuanilh:

―Huiꞌxinaꞌn jā caꞌtzīyāꞌtit tū 
quilāsquiꞌniꞌmāꞌnauj. ¿Ē tzē 
natāyaniꞌyāꞌtit palh napātīniꞌnāꞌtit 
huaꞌchi quit naꞌicpātīniꞌn? Ūꞌtzaꞌ 
huaꞌchi pūkōꞌtnuꞌnāꞌtit quivaso ē 
huaꞌchi quintāꞌaꞌkpaxāꞌtit.

39
 Xlacaꞌn tahuanli:

―Tzē naꞌictlahuayāuj; tzē 
naꞌictāyaniꞌyāuj.

Jesús cāhuanilh:
―Masqui napātīniꞌnāꞌtit chī quit, 

40
 ūꞌtzaꞌ naquilāpāxtūtahuiꞌlayāuj, 

quit jāla icmāpaꞌksī. Huāꞌmāꞌ 
pūtahuīꞌlh cāxuiꞌlīca xmān 
ixpālacata tī Dios lacsacli.

41
 Aꞌcxniꞌ kelhacāuj scujnuꞌnīꞌn 

tacaꞌtzīlh tū kelhasquiꞌnīca Jesús, 
tatzuculh talīsītzīꞌniꞌ Jacobo ē Juan. 
42

 Jesús cātaꞌsaniꞌlh ixlīpōꞌktucaꞌn ē 
cāhuanilh:
―Huiꞌxinaꞌn caꞌtzīyāꞌtit chī 

ixtāyatcaꞌn tī tamāpaꞌksīniꞌn 
nac cāꞌtiꞌyaꞌtnaꞌ. Xlacaꞌn huaꞌchi 
ixtēcuꞌnīꞌn tī tāꞌtapaꞌksī xlacaꞌn. 
Palhaꞌ tamāpaꞌksīniꞌn. 43

 Jā chuntzaꞌ 
catilalh na milacpuꞌnaꞌiꞌtātcaꞌn. 
Catīxcuhuālh tī kaꞌtlaꞌ huancuꞌtun 
na milacpuꞌnaꞌiꞌtātcaꞌn, 
ixlacasquiꞌnca xlaꞌ nala huaꞌchi 
ixlacscujniꞌcaꞌn āꞌmakapitzīn. 
44

 Catīxcuhuālh tī xapuxcuꞌ 
huancuꞌtun na milacpuꞌnaꞌiꞌtātcaꞌn, 
ixlacasquiꞌnca xlaꞌ nala huaꞌchi 
ixtasācuaꞌcaꞌn āꞌmakapitzīn 
huiꞌxinaꞌn. 45

 Quit Chiꞌxcuꞌ xalaꞌ 
Tālhmāꞌn. Quit jā icmilh naꞌicla 
huaꞌchi xatēcuꞌ; quit icmilh 
naꞌicscuja ē naꞌiccāmaktāya 
āꞌmakapitzīn. Naꞌicmacamāstāꞌ 
quilatamat naꞌiccāmakapūtaxtū 
līlhūhuaꞌ ―huanli Jesús.

Jesús mālacahuānīlh Bartimeo tī 
lakatzīꞌn ixuanīꞌt 

Mt. 20:29‑34; Lc. 18:35‑43
46

 Tachāꞌlh nac cāꞌlacchicniꞌ 
jā huanican Jericó. Aꞌcxniꞌ 
Jesús ixtaxtumāꞌlh nac Jericó, 
tatāꞌaꞌlh īꞌscujnuꞌnīꞌn ē lhūhuaꞌ 

tachiꞌxcuhuīꞌt. Na ixpāxtūn tej 
īꞌsquiꞌniꞌhuāꞌyahuīꞌlh lakatzīꞌn tī 
ixuanican Bartimeo ixkaꞌhuaꞌcha 
Timeo. 47

 Aꞌcxniꞌ caꞌtzīlh 
ixtētaxtumāꞌlh Jesús xalaꞌ nac 
Nazaret, tzuculh taꞌsa ē huanli:
―¡Jesús, huiꞌx ixtāꞌnat 

David tī xaꞌickaꞌlhīmāꞌnauj! 
¡Caquilakalhuꞌmaꞌnti quit!

48
 Lhūhuaꞌ chiꞌxcuhuīꞌn 

talacaquilhnīlh ē tahuanilh:
―Caquilhcaꞌcslaꞌ.
Bartimeo āꞌchulāꞌ ixtaꞌsa ē huanli:
―¡Huiꞌx ixtāꞌnat David 

tī xaꞌickaꞌlhīmāꞌnauj, 
caquilakalhuꞌmaꞌnti!

49
 Jesús tāyalh ē cāhuanilh 

īꞌscujnuꞌnīꞌn:
―Cataꞌsaꞌniꞌtit.
Tataꞌsaniꞌlh lakatzīꞌn ē tahuanilh:
―Capāxuhuaꞌ ē catāyaꞌ. Jesús 

taꞌsaniꞌyān.
50

 Xlaꞌ tamakxtulh aꞌktin ixluꞌxuꞌ 
ē tāyalh ē lakmilh Jesús. 51

 Jesús 
kelhasquiꞌnīlh:
―¿Tūchu lacasquiꞌnaꞌ 

naꞌictlahuaniꞌyān?
Lakatzīꞌn huanilh:

―Mākelhtahuaꞌkēꞌniꞌ, 
caquimālacahuāꞌniꞌ.

52
 Jesús huanilh:

―Tzētzaꞌ napinaꞌ. Huiꞌx aꞌkaꞌīꞌnīꞌtaꞌ 
quit tzē naꞌicmālacahuānīyān ē 
ūꞌtzaꞌ lītzeyaꞌntitzaꞌ.

Xamaktin lacahuānaꞌlh ē 
stālaniꞌlh Jesús nac tej.

Jesús tanūlh nac Jerusalén 
Mt. 21:1‑11; Lc. 19:28‑40; Jn. 12:12‑19

11  Aꞌcxniꞌ 
ixtalacatzunaꞌjīmāꞌnalhtzaꞌ 

nac Jerusalén, tachāꞌlh nac sipej jā 
huanican Olivos, ē ūꞌtzaꞌ lacatzunaꞌj 

cāꞌlacchicniꞌ jā huanican Betfagé 
ē jā huanican Betania. Jesús 
cāmāpūlīlh chāꞌtuꞌ īꞌscujnuꞌnīꞌn 2 ē 
cāhuanilh:
―Capintit nac cāꞌlacchicniꞌ tū 

tasuꞌyu na milacatzaꞌjcaꞌn. Aꞌcxniꞌ 
nachipināꞌtit nalaktzīꞌnāꞌtit aꞌktin 
xaskaꞌtaꞌ burro tū chīꞌyāhuacanīꞌt. 
Jā tī chāꞌtin tī kētahuiꞌlanīꞌt. 
Caxcuttit ē caquilālīminiꞌuj 
huāꞌtzāꞌ. 3 Palh catīhuālh 
nacākelhasquiꞌniꞌyān: “¿Tū 
ixpālacata xcutpāꞌnaꞌntit burrito?”, 
huiꞌxinaꞌn nakelhtīniꞌnāꞌtit: 

“Māpaꞌksīniꞌ namaclacasquiꞌn ē palaj 
tunca namacamimpala huāꞌtzāꞌ.”

4
 Taꞌaꞌlh ē tamaclalh 

lakatin xasāstiꞌcus burro tū 
ixchīꞌyāhuacanīꞌt. Ixyālh nac tej 
lacatzunaꞌj xamākelhcha aꞌktin chic. 
Tatzuculh taxcuta.

5
 Makapitzīn chiꞌxcuhuīꞌn tī 

ixtayānaꞌlh takelhasquiꞌnīlh:
―¿Tū tlahuaꞌpāꞌnaꞌntit? ¿Tū 

ixpālacata xcutpāꞌnaꞌntit burro?
6

 Scujnuꞌnīꞌn takelhtīniꞌlh 
chuntzaꞌ chī Jesús ixcāhuaninīꞌt. 
Chiꞌxcuhuīꞌn tamakxtekli ē talēꞌlh. 
7

 Talīminiꞌlh Jesús xasāstiꞌcus burro 
ē talīkētlapalh ixluꞌxuꞌcaꞌn ē xlaꞌ 
kētahuiꞌlh. 8 Lhūhuaꞌ tachiꞌxcuhuīꞌt 
tamāpīꞌniꞌlh ixluꞌxuꞌcaꞌn nac tej. 
Āꞌmakapitzīn ixtacāꞌ xalacstīn 
ixpeken quiꞌhuiꞌ natamāpīꞌniꞌ nac 
tej. Chuntzaꞌ talīmāsuꞌyulh palh 
ixtalakachiꞌxcuhuīꞌmāꞌnalh Jesús.

9
 Tī ixtapūlaniꞌtēlha ē tī 

ixtastālaniꞌtēlha tatzuculh tataꞌsa ē 
tahuanli:
―¡Camakapāxuīca Dios! 

Dios casicuaꞌlanātlahualh 
tī līmimāꞌlh ixlīmāpaꞌksīn 
Māpaꞌksīniꞌ quinDioscaꞌn. 10

 Dios 

casicuaꞌlanātlahualh līmāpaꞌksīn tū 
nala, ē ūꞌtzaꞌ huaꞌchi ixlīmāpaꞌksīn 
quixūꞌnāpapcaꞌn David. 
¡Calakachiꞌxcuhuīꞌca Dios!

11
 Aꞌcxniꞌ Jesús chāꞌlh nac 

Jerusalén, tanūlh xakaꞌtlaꞌ nac 
templo. Kōtanūtzaꞌ ixuanīꞌt, ē 
aꞌcxniꞌ calhāxcuhuālh laktzīꞌnkōꞌlh 
na ixchakān templo, taxtulh ē 
cātāꞌaꞌlh kelhacāujtuꞌ scujnuꞌnīꞌn 
nac Betania.

Jesús lacaquilhnīlh xaquiꞌhuiꞌ higo 
Mt. 21:18‑19

12
 Ixlīlakalī aꞌcxniꞌ tataxtulh nac 

Betania, Jesús ixtziꞌncsa. 13
 Makat 

laktzīꞌlh aꞌkatin xaquiꞌhuiꞌ higo 
ē ixtaxtuniꞌnīꞌttzaꞌ xapaꞌlhmaꞌ 
quiꞌhuiꞌ. Jesús talacatzunaꞌjīlh 
nalaktzīꞌn palh ixuaꞌcaꞌlhtzaꞌ 
xatahuaꞌcaꞌt. Aꞌcxniꞌ chāꞌlh jā ixyālh 
quiꞌhuiꞌ, jā ixkaꞌlhī ixtahuaꞌcaꞌt. 
Xmān xapaꞌlhmaꞌ ixkaꞌlhī 
ixpālacata jānaꞌj ixchāꞌn ixpūlanān 
higo. 14

 Jesús huanilh quiꞌhuiꞌ:
―Jā makstin catihuaꞌcaꞌ 

mintahuaꞌcaꞌt.
Īꞌscujnuꞌnīꞌn takexmatli tū 

huanilh quiꞌhuiꞌ.

Jesús cātamacxtukōꞌlh tū jā tze na 
ixpūchakān xakaꞌtlaꞌ templo 

Mt. 21:12‑17; Lc. 19:45‑48; Jn. 2:13‑22
15

 Aꞌcxniꞌ tachāꞌlh nac 
Jerusalén, Jesús tanūlh 
xakaꞌtlaꞌ nac templo ē tzuculh 
cātantlakaxtu tī ixtastāꞌnamāꞌnalh 
ē tī ixtatamāhuanaꞌmāꞌnalh 
na ixtanquilhtīn templo. 
Cāmakpūspiꞌtniꞌkōꞌlh ixmesacaꞌn 
tī ixtapakxtumāꞌnalh ixtumīncaꞌn 
tachiꞌxcuhuīꞌt ē nā ixpūtahuiꞌlhcaꞌn 
tī ixtastāꞌmāꞌnalh pālūmax. 16

 Jā 

makxtekli nūn chāꞌtin natētaxtu na 
ixtanquilhtīn templo palh ixlēꞌmāꞌlh 
catūhuālh. 17

 Ixcāmāsuꞌyuniꞌ 
tachiꞌxcuhuīꞌt ē huanli:
―¿Ē jā tatzoꞌkniꞌ chuntzaꞌ?: 

“Quinchic namāpācuhuīcan chic jā 
tlahuacan oración. Tachiꞌxcuhuīꞌt 
xalanīꞌn calhāxcuhuālh natamin 
natatlahua oración.” Chī 
tlahuapāꞌnaꞌntit, līmāxtunīꞌtantīt 
huaꞌchi ixpūtatzēꞌkniꞌcaꞌn 
kaꞌlhānaꞌnīꞌn.

18
 Cāmācaꞌtzīnīca xanapuxcuꞌnuꞌ 

pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn. Xlacaꞌn 
ixtaputzamāꞌnalh chī natalīmaknī 
Jesús. Ixtajicuaꞌniꞌ Jesús ixpālacata 
ixlīpōꞌktucaꞌn tachiꞌxcuhuīꞌt 
ixtalīꞌaꞌcnī chī ixmāsuꞌyu. 19

 Aꞌcxniꞌ 
ixtāꞌcnūnīꞌttzaꞌ chiꞌchiniꞌ, Jesús 
ē īꞌscujnuꞌnīꞌn tataxtulh nac 
Jerusalén.

Scācli xaquiꞌhuiꞌ higo 
Mt. 21:20‑22

20
 Ixlīlakalī tziꞌsaj tatētaxtulh jā 

ixyālh xaquiꞌhuiꞌ higo ē talaktzīꞌlh 
huaꞌchi īꞌscāckōꞌnīꞌttzaꞌ pōꞌktu 
ixtankēxēꞌk. 21

 Pedro lacapāstacli tū 
ixuaninīꞌt Jesús ē huanilh:
―Mākelhtahuaꞌkēꞌniꞌ, calaꞌktziꞌ. 

Quiꞌhuiꞌ scāctāyakōꞌlhtzaꞌ; ūꞌtzaꞌ tū 
lacaquilhniꞌ.

22
 Jesús cākelhtīlh:

―Caꞌaꞌkaꞌīꞌniꞌtit Dios. 23
 Ixlīcānaꞌ 

tū iccāhuaniyān. Catīxcuhuālh tī 
tzej naꞌaꞌkaꞌīꞌ ē jā nakaꞌlhī aꞌktuꞌ 
ixtalacapāstacniꞌ, natlahuaniꞌcan 
tū xlaꞌ nasquiꞌn. Palh nahuani 
sipej: “Catapānuꞌ āꞌtzāꞌ ē catojoꞌ 
nac xcān”, chuntzaꞌ nala, xmān jā 
cakaꞌlhīlh aꞌktuꞌ ixtalacapāstacniꞌ. 
24

 Ūꞌtzaꞌ iccālīhuaniyān ixlīpōꞌktu 

tū nasquiꞌniꞌyāꞌtit aꞌcxniꞌ orarlīyāꞌtit 
Dios, caꞌaꞌkaꞌīꞌtit kaꞌlhīꞌyāꞌtittzaꞌ 
ē namaktīniꞌnāꞌtit. 25

 Aꞌcxniꞌ 
natāyaꞌyāꞌtit ē tlahuaꞌpāꞌnaꞌntit 
oración, namātzaꞌnkēnaꞌniꞌyāꞌtit 
catīhuālh palh cātlahuaniꞌnīꞌtaꞌn 
tū jā tze. Chuntzaꞌ minTātaꞌcaꞌn 
tī huīꞌlh nac aꞌkapūn tzē 
nacāmātzaꞌnkēnaꞌniꞌyān 
mincuentacaꞌn. 26

 Palh huiꞌxinaꞌn 
jā cāmātzaꞌnkēnaꞌniꞌyāꞌtit 
āꞌmakapitzīn, minTātaꞌcaꞌn 
tī huīꞌlh nac aꞌkapūn jā 
caticāmātzaꞌnkēnaꞌniꞌn tū jā tze tū 
tlahuaꞌnīꞌtaꞌntit.

Ixlīmāpaꞌksīn Jesús 
Mt. 21:23‑27; Lc. 20:1‑8

27
 Tachāꞌlh nac Jerusalén. Aꞌcxniꞌ 

Jesús ixlatlāꞌhuan xakaꞌtlaꞌ nac 
templo, talaktalacatzunaꞌjīlh 
xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn ē xalakōluꞌn israelitas. 
28

 Takelhasquiꞌnīlh:
―¿Tī ixlīmāpaꞌksīn cālītlahuaꞌpāꞌt 

tzamāꞌ? ¿Tīchu maxquīꞌn huāꞌmāꞌ 
līmāpaꞌksīn?

29
 Jesús cākelhtīlh:

―Nā quit naꞌiccākelhasquiꞌnīyān 
catūhuālh. Palh naquilākelhtīyāuj, 
nā quit naꞌiccāhuaniyān tīchu 
ixlīmāpaꞌksīn iccālītlahuamāꞌlh 
huāꞌmāꞌ. 30

 ¿Tīchu ixlīmāpaꞌksīn 
ixlīmāꞌkpaxīniꞌn Juan? 
¿Ixlīmāpaꞌksīn Dios o 
ixlīmāpaꞌksīncaꞌn chiꞌxcuhuīꞌn? 
Caquilākelhtīuj.

31
 Xlacaꞌn tatzuculh 

talālītāꞌchihuīnaꞌn ixlīmāncaꞌn ē 
talāhuanilh:
―¿Chī nahuaniyāuj? Palh 

nahuaniyāuj ixlīmāꞌkpaxīniꞌn 

ixlīmāpaꞌksīn Dios, 
naquincākelhasquiꞌnīyān: “¿Tū 
ixpālacata jā aꞌkaꞌīꞌnīꞌtaꞌntit?” 
32

 Jāla catihuaniuj ixlīmāpaꞌksīncaꞌn 
chiꞌxcuhuīꞌn ixpālacata 
cājicuaꞌniꞌyāuj tachiꞌxcuhuīꞌt 
―talāhuanilh.

Ixtajicuaꞌn tachiꞌxcuhuīꞌt 
natasītzīꞌ ixpālacata ixlīpōꞌktucaꞌn 
ixtaꞌaꞌkaꞌīꞌniꞌ Juan ixlīcānaꞌ 
ixaꞌkchihuīnaꞌ Dios ixuanīꞌt. 33

 Ūꞌtzaꞌ 
talīkelhtīlh Jesús:
―Jā iccāꞌtzīyāuj tīchu 

ixlīmāpaꞌksīn.
Jesús cāhuanilh:
―Nā chuntzaꞌ quit jā 

icticāhuanin tīchu ixlīmāpaꞌksīn 
iccālītlahuamāꞌlh huāꞌmāꞌ.

Xalaccaꞌtzanaꞌ makscujnīꞌn 
Mt. 21:33‑46; Lc. 20:9‑19

12  Jesús tzuculh 
cālītāꞌchihuīnaꞌn 

tachiꞌxcuhuīꞌt tū līcaꞌtzīniꞌcan ē 
cāhuanilh:
―Ixuīꞌlh chāꞌtin chiꞌxcuꞌ tī 

chaꞌnli mayāc tū māstāꞌ uvas. 
Līculālhuiꞌlīlh chihuix ixtiꞌyaꞌt 
ē cāxtlahualh ixpūlacchīꞌcan 
ē yāhualh aꞌktin torre tū 
napūmaktakaꞌlha ixpūꞌuva.
’Āꞌlīstān cāmāsācuaꞌnīlh ixtiꞌyaꞌt 

makapitzīn tasācuaꞌn natascuja 
iꞌtātnaꞌ. Xlaꞌ aꞌlh latāꞌkchoko makat. 
2

 Aꞌcxniꞌ chilhtzaꞌ ixpūlanān uvas, 
macāꞌlh īꞌscujniꞌ na ixpūꞌuva. Aꞌlh 
cāsquiꞌniꞌ tasācuaꞌn catamaxquīꞌlh 
tū tamakalanīꞌt tū ixlaꞌ ixtēcuꞌ 
tiꞌyaꞌt. 3 Tasācuaꞌn tachiꞌpalh 
scujniꞌ ē tatucsli ē chuntzaꞌ 
tamāspiꞌtli. Jā tū tū maxquīꞌca. 
4

 Ixtēcuꞌ pūꞌuva macāꞌmpālh 
āꞌchāꞌtin īꞌscujniꞌ. Tasācuaꞌn 

tacuctaꞌlalh ē talakapalalh ē 
chuntzaꞌ tamacāꞌlh. 5 Ixtēcuꞌ 
macāꞌmpālh āꞌchāꞌtin ē tamaknīlh 
xlaꞌ. Ixtēcuꞌ cāmacāꞌmpālh 
lhūhuaꞌ āꞌmakapitzīn. Tasācuaꞌn 
cālacniꞌcuiꞌlīlh makapitzīn ē 
tamaknīlh āꞌmakapitzīn.

6
 ’Āꞌxmān chāꞌtin ixuīꞌlhcus tī tzē 

namacāꞌncan, ē ūꞌtzaꞌ ixkaꞌhuaꞌcha 
tī ixpāxquīꞌ. Xlaꞌ āꞌxmān macāꞌlh 
ē huanli: “Natalakachiꞌxcuhuīꞌ 
quinkaꞌhuaꞌcha.” 7 Chuntzaꞌ jā ixlīcānaꞌ. 
Tasācuaꞌn talāhuanilh: “Ūꞌtzaꞌ tī ixlaꞌ 
nahuankōꞌ ixlīpōꞌktu tū kaꞌlhī ixtātaꞌ. 
Camaknīuj ē chuntzaꞌ quilacaꞌn nahuan 
pūꞌuva.” 8 Tachiꞌpalh ē tamaknīlh ē 
taquīmacāꞌlh ixquilhtūn pūꞌuva.

9
 Jesús cākelhasquiꞌnīlh:

―¿Chī puhuaꞌnāꞌtit? ¿Tūchu 
nacātlahuaniꞌ ixtēcuꞌ pūꞌuva tī 
ixcāmāsācuaꞌnīcanīꞌt? Naꞌaꞌn 
ē nacāmālaksputūkōꞌ tzamāꞌ 
tasācuaꞌn ē nacāmāsācuaꞌnī pūꞌuva 
āꞌmakapitzīn xtum tasācuaꞌn.

10
 ¿Ē jā maktin 

līkelhtahuaꞌkanīꞌtaꞌntit na ixtachihuīn 
Dios ixpālacata īꞌSkaꞌtaꞌ? Xlaꞌ huaꞌchi 
chihuix tū lītzoꞌkcanīꞌt ē chuntzaꞌ huan:

Tapācnaꞌnīꞌn talakmakaꞌlh 
chihuix ē tzamāꞌ chihuix tū 
āꞌchulāꞌ ixlacasquiꞌnca.

 11 Chuntzaꞌ tlahualh Māpaꞌksīniꞌ ē 
quinaꞌn iclīꞌaꞌcnīyāuj.

12
 Tī ixtaquiclhlaktziꞌn Jesús 

titachiꞌpacuꞌtunli ixpālacata 
taꞌuꞌcxcaꞌtzīlh xlacaꞌn huaꞌchi tasācuaꞌn 
nac pūꞌuva. Ixtajicuaꞌniꞌ tachiꞌxcuhuīꞌt ē 
ūꞌtzaꞌ talīmakxtekli ē taꞌaꞌlh.

Ixpālacata tamātāꞌjīn 
Mt. 22:15‑22; Lc. 20:20‑26

13
 Cālakmacāꞌnca Jesús 

āꞌmakapitzīn fariseos ē 

ixchiꞌxcuhuīꞌn Herodes. 
Cālakmacāꞌnca natakexmatxtu 
catūhuālh tū tzē natalīmālacsuꞌyu. 
14

 Aꞌcxniꞌ talakchāꞌlh, tahuanilh:
―Mākelhtahuaꞌkēꞌniꞌ, iccaꞌtzīyāuj 

huiꞌx huaꞌnaꞌ tū ixlīcānaꞌ. Huiꞌx 
jā cātlahuaꞌniꞌyaꞌ cuenta chī 
talīchihuīnaꞌnān tachiꞌxcuhuīꞌt. 
Lacxtim cālaktzīꞌnaꞌ ixlīpōꞌktucaꞌn 
tachiꞌxcuhuīꞌt. Huiꞌx tzej 
māsuꞌyuꞌyaꞌ chī Dios lacasquiꞌn. 
¿Inchā tze naꞌicxokoyāuj tū 
mātaꞌjīniꞌn emperador romano o jā 
ixlacasquiꞌnca?

15
 Jesús ixcaꞌtzī xmān 

ixtalīlaktzīꞌncuꞌtun ē 
cākelhasquiꞌnīlh:
―¿Tū ixpālacata 

quilālīlaktzīꞌncuꞌtunāuj? 
Caquilālīminiꞌuj aꞌktin tumīn 
naꞌiclaktzīꞌn.

16
 Talīminiꞌlh aꞌktin denario 

tū ixtumīncaꞌn ē Jesús 
cākelhasquiꞌnīlh:
―¿Tīchu ixlacan tasuꞌyu nac 

huāꞌmāꞌ tumīn ē tīchu ixtacuhuīniꞌ 
tatzoꞌkniꞌ?

Xlacaꞌn tahuanilh:
―Ixlaꞌ emperador.
17

 Palaj tunca Jesús cāhuanilh:
―Camaxquīꞌtit emperador tū ixlaꞌ 

ē camaxquīꞌtit Dios tū ixlaꞌ.
Xlacaꞌn talīꞌaꞌcnīlh chī cākelhtīlh 

Jesús.

Chī nala aꞌcxniꞌ nalacastālancuanaꞌn 
Mt. 22:23‑33; Lc. 20:27‑40

18
 Āꞌlīstān talakmilh Jesús 

makapitzīn saduceos. Xlacaꞌn 
tamāsuꞌyu jā catilacastālancuanaꞌnca. 
Ūꞌtzaꞌ talīhuanilh Jesús:

19
 ―Mākelhtahuaꞌkēꞌniꞌ, Moisés 

quincāmakxtekniꞌnīꞌtan huāꞌmāꞌ 

tatzoꞌkniꞌ: Palh nanī chāꞌtin 
chiꞌxcuꞌ tī tamakaxtoknīꞌttzaꞌ, ē 
palh nīmakxteka ixpuscāt ē 
jā tī īꞌskaꞌtaꞌ, ixlacasquiꞌnca 
īꞌstancu natāꞌtamakaxtoka tī 
nīmakaꞌncanīꞌt. Xapūla kaꞌhuaꞌcha 
tī nalacatuncuhuīꞌ īꞌskaꞌtaꞌ 
nahuan xapuxcuꞌ tī nīnīꞌttzaꞌ. 
20

 Ixtahuiꞌlānalh kelhatojon 
lītāꞌtimīn. Xapuxcuꞌ tamakaxtokli 
ē jā ixkaꞌlhī īꞌskaꞌtaꞌ aꞌcxniꞌ nīlh. 
21

 Ixlīchāꞌtuꞌ tāꞌtamakaxtokli tī 
nīmakaꞌncanīꞌttzaꞌ ē nā xlaꞌ nīlh 
ē jā kaꞌlhīlh īꞌskaꞌtaꞌ. Chuntzaꞌ 
aꞌkspulapālh āꞌchāꞌtin īꞌstancu 
aꞌcxniꞌ tāꞌtamakaxtokli tī 
nīmakaꞌncanīꞌttzaꞌ. 22

 Chuntzaꞌ 
chāꞌtunuꞌ ixkelhatojoncaꞌn 
tatāꞌtamakaxtokli puscāt ē 
ixlīpōꞌktucaꞌn tanīlh. Jā tī 
chāꞌtin īꞌskaꞌtaꞌcaꞌn tamakxtekli. 
Āꞌxmān nīlh puscāt. 23

 Aꞌcxniꞌ 
nalacastālancuanaꞌncan, 
¿tīchu ixlaꞌ nahuan tzamāꞌ 
puscāt? Ixkelhatojoncaꞌn 
ixtatāꞌtamakaxtoknīꞌt.

24
 Jesús cākelhtīlh:

―Ūꞌtzaꞌ lītaꞌaꞌkskāhuīꞌnīꞌtaꞌntit 
minaꞌcstucaꞌn. Jā caꞌtzīyāꞌtit 
tū tatzoꞌkniꞌ na ixtachihuīn 
Dios ē jā caꞌtzīyāꞌtit chī huanīꞌt 
ixlītliꞌhuiꞌqui. 25

 Aꞌcxniꞌ nīnīꞌn 
natalacastālancuanaꞌn, jā 
catitamakaxtokca ē jā 
catitamāstāꞌlh ixtzuꞌmaꞌjancaꞌn 
natatamakaxtoka. Xlacaꞌn natala 
huaꞌchi ixángeles Dios xalanīꞌn 
nac aꞌkapūn. 26

 Moisés tzoꞌkli 
ixpālacata tī natalacastālancuanaꞌn 
aꞌcxniꞌ lītzoꞌkli aꞌctzunaꞌj 
quiꞌhuiꞌ tū ixlamamāꞌlh. ¿Ē jā 
līkelhtahuaꞌkanīꞌtaꞌntit tū Dios 
huanilh Moisés? Chuntzaꞌ huanli: 

“Quit ixDioscaꞌn Abraham ē Isaac 
ē Jacob.” 27

 Dios ūꞌtzaꞌ ixDioscaꞌn 
xalakahuan ē jā xanīnīꞌn. 
Huiꞌxinaꞌn taꞌaꞌkskāhuīꞌyāꞌtit 
minaꞌcstucaꞌn.

Līmāpaꞌksīn tū āꞌchulāꞌ 
ixlacasquiꞌnca 

Mt. 22:34‑40; Lc. 10:27
28

 Cālakmilh Jesús chāꞌtin 
xamākelhtahuaꞌkēꞌniꞌ līmāpaꞌksīn 
ē cākexmatli chī saduceos 
talālīhuanimāꞌnalh. Xlaꞌ caꞌtzīlh chī 
tzej cākelhtīlh Jesús. Palaj tunca 
kelhasquiꞌnīlh:
―¿Tuchūyā līmāpaꞌksīn āꞌchulāꞌ 

ixlacasquiꞌnca?
29

 Jesús kelhtīlh:
―Līmāpaꞌksīn tū āꞌchulāꞌ 

ixlacasquiꞌnca, ūꞌtzaꞌ huāꞌmāꞌ: 
“Cakexpaꞌttit huiꞌxinaꞌn israelitas. 
Māpaꞌksīniꞌ quinDioscaꞌn xmān 
ūꞌtzaꞌ Māpaꞌksīniꞌ. 30

 Calīpāxquiꞌ 
Māpaꞌksīniꞌ tī minDios ixlīpōꞌktu 
milīstacnaꞌ ē ixlīpōꞌktu 
mintalacapāstacniꞌ ē milītliꞌhuiꞌqui.” 
31

 Ixlīꞌaꞌktuꞌ līmāpaꞌksīn ūꞌtzaꞌ 
huāꞌmāꞌ: “Capāxquiꞌ āꞌmakapitzīn 
chuntzaꞌ chī pāxquīꞌcaꞌnaꞌ 
minaꞌcstu.” Jā tū aꞌnan 
āꞌaꞌktin līmāpaꞌksīn tū āꞌchulāꞌ 
ixlacasquiꞌnca.

32
 Palaj tunca 

xamākelhtahuaꞌkēꞌniꞌ līmāpaꞌksīn 
huanilh:
―Ixlīcānaꞌ tū huaꞌnaꞌ, 

Mākelhtahuaꞌkēꞌniꞌ. Huīꞌlh chāꞌtin 
Dios ē xlaꞌ xmān ixlīmān Dios. 
33

 Ixlacasquiꞌnca nalīpāxquīꞌyāuj 
ixlīpōꞌktu quilīstacnaꞌcaꞌn ē 
ixlīpōꞌktu quintalacapāstacniꞌcaꞌn 
ē quilītliꞌhuiꞌquicaꞌn. Nā 
ixlacasquiꞌnca napāxquīꞌyāuj 

āꞌchāꞌtin chuntzaꞌ chī 
quinaꞌcstucaꞌn quincātapāxquīꞌyān. 
Palh chuntzaꞌ natlahuayāuj, 
ūꞌtzaꞌ āꞌchulāꞌ xatze ē jā 
namālacnūnīyāuj Dios tū 
maknīcan ē tū lhcuyucan.

34
 Jesús cuenta tlahualh chī 

tzej lacapāstacli ē kelhtīlh 
xamākelhtahuaꞌkēꞌniꞌ līmāpaꞌksīn. 
Jesús huanilh:
―Tisputniꞌyān xmān macstiꞌnaꞌj 

natapaꞌksīniꞌyaꞌ Dios.
Jātzaꞌ tī chāꞌtin 

ixkelhasquiꞌnīcuꞌtun ixpālacata 
ixtajicuaꞌn.

Cristo īꞌxūꞌnātāꞌnat David 
Mt. 22:41‑46; Lc. 20:41‑44

35
 Jesús ixcāmāsuꞌyuniꞌmāꞌlh 

tachiꞌxcuhuīꞌt xakaꞌtlaꞌ nac templo ē 
cāhuanilh:
―Xamākelhtahuaꞌkēꞌniꞌnīꞌn 

līmāpaꞌksīn, ¿chī talīhuancan 
Cristo tī Dios huiꞌlīlh 
ixlīmakapūtaxtūnuꞌ ūꞌtzaꞌ 
īꞌxūꞌnātāꞌnat David? 36

 Tzamāꞌ 
David huanli chuntzaꞌ chī 
māsuꞌyuniꞌlh Espíritu Santo ē 
chuntzaꞌ tzoꞌkli:

Māpaꞌksīniꞌ Dios huanilh 
quiMāpaꞌksīniꞌ:

“Catahuiꞌlaꞌ na 
quimpekxtūcānaꞌj 
hasta aꞌcxniꞌ quit 
naꞌiccāskāhuīꞌkōꞌ 
mintāꞌlāquiclhlaktziꞌ.”

37
 Palh David līchihuīnaꞌnli 

īꞌxūꞌnātāꞌnat ē māpācuhuīlh 
ixMāpaꞌksīniꞌ, ūꞌtzaꞌ huanicuꞌtun 
xlaꞌ āꞌchulāꞌ xakaꞌtlaꞌ nalītaxtu ―
huanli Jesús.

Lhūhuaꞌ tachiꞌxcuhuīꞌt līpāxuhua 
takexmatli.

Jesús cālīmālacsuꞌyulh 
xamākelhtahuaꞌkēꞌniꞌnīꞌn 

līmāpaꞌksīn 
Mt. 23:1‑36; Lc. 11:37‑54; 20:45‑47

38
 Aꞌcxniꞌ Jesús 

ixcāmāsuꞌyuniꞌmāꞌlh tachiꞌxcuhuīꞌt, 
ixcāhuani:
―Catamaktakaꞌlhtit ē 

jā ticālīꞌaꞌkskāhuīꞌyān 
xamākelhtahuaꞌkēꞌniꞌnīꞌn 
līmāpaꞌksīn tī 
tapūlatāꞌkchokocuꞌtun 
xapūlhmāꞌn ixluꞌxuꞌcaꞌn. Nā 
talacasquiꞌn cacātāꞌchihuīnaꞌnca ē 
cacālakachiꞌxcuhuīꞌca nac cāꞌtejen. 
39

 Na ixtemplocaꞌn israelitas 
xlacaꞌn taquilhpūlatahuiꞌlacuꞌtun ē 
talacasquiꞌn cacālakachiꞌxcuhuīꞌca 
jā tlahuacan cāꞌtaniꞌ. 40

 Xlacaꞌn 
taꞌaꞌkskāhuīꞌmaktī ixchiccaꞌn tī 
ixtacānīmakaꞌncanīꞌt ē āꞌlīstān naꞌj 
tunca taꞌorarlī jā nacālaktzīꞌncan 
ē chuntzaꞌ talīꞌaꞌkskāhuīꞌnin. 
Āꞌchulāꞌ natapātīniꞌn xlacaꞌn ē jā 
āꞌmakapitzīn.

Tū māstāꞌlh xcamanīn tī 
nīmakaꞌncanīꞌt 

Lc. 21:1‑4
41

 Jesús tahuīꞌlh na ixlacatīn jā 
ixmojōcan tumīn tū maxquīꞌcan 
Dios. Ixcālaktzīꞌmāꞌlh tachiꞌxcuhuīꞌt 
aꞌcxniꞌ ixtamojō ixtumīncaꞌn. 
Kelhalhūhuaꞌ lacricujnuꞌ tamojōlh 
lhūhuaꞌ ixtumīncaꞌn. 42

 Milh chāꞌtin 
tī nīmakaꞌncanīꞌt; xcamanīn 
ixuanīꞌt. Xlaꞌ cāmojōlh pektuꞌ 
ixtumīn cobre; xmān macstiꞌnaꞌj 
ixtatlaj. 43

 Jesús cātaꞌsaniꞌlh 
īꞌscujnuꞌnīꞌn ē cāhuanilh:
―Ixlīcānaꞌ iccāhuaniyān: tū 

mojōlh huāꞌmāꞌ xcamanīn tī 

nīmakaꞌncanīꞌt āꞌchulāꞌ ixtatlaj 
na ixlacatīn Dios ē jā tū tamojōlh 
āꞌmakapitzīn. 44

 Xlacaꞌn tamojōlh 
xmān tū ixcāquītāxtūniꞌnīꞌttzaꞌ 
ixpālacata xlacaꞌn lacricujnuꞌ. 
Puscāt, xlaꞌ masqui jā lhūhuaꞌ 
ixkaꞌlhī, māstāꞌkōꞌlh ixlīpōꞌktu tū 
ixlīhuāꞌyan.

Jesús huanli nalactlahuacan xakaꞌtlaꞌ 
templo 

Mt. 24:1‑2; Lc. 21:5‑6

13  Aꞌcxniꞌ Jesús ixtaxtumāꞌlh 
xakaꞌtlaꞌ nac templo, 

chāꞌtin īꞌscujnuꞌnīꞌn huanilh:
―Mākelhtahuaꞌkēꞌniꞌ, calaꞌktziꞌ. 

Tzēhuanīꞌt chihuix tū lītlahuacanīꞌt 
huāꞌmāꞌ xakaꞌtlaꞌ templo ē tzej 
taxtulh.

2
 Jesús kelhtīlh:

―Calaktzīꞌntit ixlīpōꞌktu 
huāꞌmāꞌ tū ixlaꞌ templo. Namin 
aꞌktin quilhtamacuj aꞌcxniꞌ nūn 
aꞌktin chihuix catilākētahuīꞌlh. 
Ixlīpōꞌktucaꞌn nataponckōꞌ ē 
talhtaꞌm nalacla.

Nalīcaꞌtzīcan chī naꞌaꞌksputa 
cāꞌquilhtamacuj 

Mt. 24:3‑28; Lc. 21:7‑24; 17:22‑24
3

 Jesús tahuīꞌlh na ixtūtzāꞌn 
sipej jā huanican Olivos ē na 
ixlaktzaj xakaꞌtlaꞌ templo. Pedro 
ē Jacobo ē Juan ē Andrés tzēꞌk 
takelhasquiꞌnīlh:

4
 ―Iclacasquiꞌnāuj 

naquilāhuaniyāuj jāꞌcxniꞌ 
naꞌaꞌkspula tzamāꞌ. ¿Chī 
naꞌiclīcaꞌtzīyāuj palh palaj 
naꞌaꞌkspula tū huaꞌnti?

5
 Jesús cāhuanilh:

―Catamaktakaꞌlhtit jā tī chāꞌtin 
nacāꞌaꞌkskāhuīꞌyān. 6 Lhūhuaꞌ 

chiꞌxcuhuīꞌn natahuan takaꞌlhī 
quilīmāpaꞌksīn. Chāꞌtunuꞌ 
natahuan: “Quit Cristo tī Dios 
lacsacnīꞌt.” Chuntzaꞌ lhūhuaꞌ tī 
nacāꞌaꞌkskāhuīꞌcan.

7
 ’Nakexpaꞌtāꞌtit chī macasāꞌnan 

jā lacatzunaꞌj lātaꞌlamāꞌca 
ē nacātamācaꞌtzīnīyān chī 
lātaꞌlamāꞌca makat. Jā tijicuaꞌnāꞌtit. 
Chuntzaꞌ pūla naꞌaꞌkspula. Jānaꞌj 
ixlīꞌaꞌksputniꞌ. 8 Chāꞌtin puxcuꞌ 
ixtāꞌlāquiclhlaktziꞌ nahuan āꞌchāꞌtin. 
Chāꞌtin māpaꞌksīniꞌ naskāhuīꞌcuꞌtun 
āꞌchāꞌtin. Calhāxcuhuālh natachiqui 
tiꞌyaꞌt ē naꞌaꞌnan tatziꞌncstat. 
Ixlīpōꞌktu huāꞌmāꞌ xmān ixlītzucuniꞌ 
chī napātīniꞌncan.

9
 ’Cuenta catlahuaꞌtit ixpālacata 

nacātamacamāstāꞌyān jā 
tahuiꞌlānaꞌn māpaꞌksīniꞌnīꞌn ē 
nacātamaksnoꞌkān nac templo. 
Quilāꞌaꞌkaꞌīꞌniꞌyāuj ē ūꞌtzaꞌ 
nacātalīlēꞌnān na ixlacatīncaꞌn 
gobernadores ē na ixlacatīncaꞌn 
māpaꞌksīniꞌnīꞌn. Chuntzaꞌ 
nachihuīnaꞌnāꞌtit quimpālacata.

10
 ’Aꞌcxniꞌ jānaꞌj āꞌsputa tzamāꞌ 

cāꞌquilhtamacuj, ixlacasquiꞌnca 
nacāmāsuꞌyuniꞌcan xatze 
tachihuīn tachiꞌxcuhuīꞌt 
calhāxcuhuālh nac cāꞌquilhtamacuj. 
11

 Aꞌcxniꞌ nacātachiꞌpayān ē 
nacātamacamāstāꞌyān aꞌntzaꞌ jā 
tahuiꞌlānaꞌlh māpaꞌksīniꞌnīꞌn, 
jā catilīꞌaꞌktayuntit pūla chī 
nalītamaktāyayāꞌtit. Nahuaꞌnāꞌtit tū 
puhuaꞌnāꞌtit aꞌcxniꞌ nachāꞌn tzamāꞌ 
hora. Jā huiꞌxinaꞌn catichihuīnaꞌntit. 
Espíritu Santo nacāmāchihuīnīyān.

12
 ’Tī quintaꞌaꞌkaꞌīꞌniꞌ 

nacāmacamāstāꞌcan jā tahuiꞌlānaꞌlh 
māpaꞌksīniꞌnīꞌn. Masqui ixtāꞌtincaꞌn 
natamacamāstāꞌ nacāmaknīcan. 

Xanatātanaꞌ natamacamāstāꞌ 
nacāmaknīcan ixcamanaꞌcaꞌn 
tī taꞌaꞌkaꞌīꞌ. Lacstīn natasītzīꞌniꞌ 
ixtātaꞌcaꞌn ē ixtzīꞌcaꞌn tī 
taꞌaꞌkaꞌīꞌ ē natamāmaknīnīniꞌn. 
13

 Ixlīpōꞌktucaꞌn tachiꞌxcuhuīꞌt 
nacātaquiclhlaktzīꞌnān ē xmān 
tū quilīpālacata. Tī natatāyaniꞌ 
hasta aꞌcxniꞌ natanī, xlacaꞌn 
nacāmakapūtaxtūcan.

14
 ’Nalaktzīꞌnāꞌtit tzamāꞌ jā tze 

tū nalactlahuakōꞌ ē natāya jā jā 
minīꞌniꞌ chuntzaꞌ chī tzoꞌknulh 
profeta Daniel. Quit tī ictzoꞌkmāꞌlh 
huāꞌmāꞌ, iccāhuaniyān huiꞌxinaꞌn 
tī kelhtahuaꞌkapāꞌnaꞌntit cuenta 
catlahuaꞌtit. Aꞌcxniꞌ nalaktzīꞌnāꞌtit 
tzamāꞌ, aꞌcxniꞌ ixlacasquiꞌnca 
natatzāꞌla hasta nac sipej xlacaꞌn tī 
tahuiꞌlānaꞌlh nac Judea. 15

 Tzamāꞌ 
quilhtamacuj aꞌcxniꞌ natayuja tī 
tahuiꞌlānaꞌlh na ixaꞌkstīn ixchiccaꞌn, 
jā catitatanūlh na ixchiccaꞌn 
natamāxtu catūhuālh tū ixlaꞌcaꞌn. 
16

 Tī tascujmāꞌnalh nac pūcuxtu jā 
catitataspiꞌtli na ixchiccaꞌn natataya 
ixluꞌxuꞌcaꞌn. 17

 Tzamāꞌ quilhtamacuj 
koxa titala puscan tī takaꞌlhīnīꞌt o tī 
tamātziꞌquīꞌniꞌncus.

18
 ’Casquiꞌniꞌtit Dios jā 

ixlacasquiꞌnca natzāꞌlaꞌyāꞌtit 
aꞌcxniꞌ lonknuꞌn. 19

 Napātīniꞌncan 
aꞌcxniꞌ nala huāꞌmāꞌ. Hasta 
aꞌcxniꞌ Dios mālacatzuculh 
tzamāꞌ cāꞌquilhtamacuj, jā maktin 
pātīniꞌncanīꞌt chī napātīniꞌncan 
tzamāꞌ quilhtamacuj. Jātzaꞌ maktin 
catilalh ixtāꞌchuntzaꞌ āꞌlīstān. 20

 Palh 
Dios jā ixtimāmacstiꞌnaꞌjīlh huāꞌmāꞌ 
quilhtamacuj, jā ixtaꞌaꞌkapūtaxtulh 
jā tī chāꞌtin. Dios namāmacstiꞌnaꞌjī 
ixpālacata cālakalhuꞌman xlacaꞌn tī 
cālacsacnīꞌt.

21
 ’Aꞌcxniꞌ namin tzamāꞌ tapātīn 

ē palh catīhuālh ixcāhuanin: “Chā 
calaktzīꞌntit. Āꞌ huīꞌlh Cristo tī 
Dios lacsacuiꞌlīlh”, jā catiꞌaꞌkaꞌīꞌtit. 
Palh catīhuālh ixcāhuanin: “Chā 
calaktzīꞌntit. Āꞌjnanuꞌ yālh”, jā 
catiꞌaꞌkaꞌīꞌtit. 22

 Natamin lhūhuaꞌ 
aꞌkskāhuīꞌniꞌnīꞌn ē makapitzīn 
natahuan māniꞌ xlacaꞌn Cristo 
ē āꞌmakapitzīn natahuan māniꞌ 
xlacaꞌn ixaꞌkchihuīnaꞌnīꞌn 
Dios. Nā natatlahua līꞌaꞌcnīn 
nataꞌaꞌkskāhuīꞌcuꞌtun xlacaꞌn tī Dios 
cālacsacli. Jāla catitaꞌaꞌkskāhuīꞌlh 
tī Dios cālacsacli masqui 
nacāꞌaꞌkskāhuīꞌcan āꞌmakapitzīn. 
23

 Skalalh catahuiꞌlaꞌtit. 
Iccāhuanintzaꞌ ixlīpōꞌktu huāꞌmāꞌ ē 
chuntzaꞌ jā nacātitaꞌaꞌkskāhuīꞌyān.

Chī namimpala Chiꞌxcuꞌ xalaꞌ 
Tālhmāꞌn 

Mt. 24:29‑35, 42‑44; Lc. 21:25‑36
24

 Jesús cāhuanipālh:
―Tzamāꞌ quilhtamacuj 

aꞌcxniꞌ naꞌaꞌkspulatzaꞌ huāꞌmāꞌ 
tapātīn, chiꞌchiniꞌ ē mālhcuyuꞌ 
jā catitamāxkakēniꞌlh. 25

 Staꞌcu 
natamināchaꞌ nac aꞌkapūn ē hasta 
aꞌkapūn natachiqui. 26

 Aꞌcxniꞌ 
naquintalaktzīꞌn quit Chiꞌxcuꞌ 
xalaꞌ Tālhmāꞌn chī naꞌicpūmin 
nac poklhnuꞌ. Naꞌickaꞌlhī 
lhūhuaꞌ lītliꞌhuiꞌqui ē tzēhuanīꞌt 
naꞌicxkaka. 27

 Palaj tunca 
naꞌiccāmacamin quinángeles ē 
natamākēstoka tī cālacsaccanīꞌt. 
Natamin tī cālacsaccanīꞌt xalanīꞌn 
calhāxcuhuālh nac cāꞌquilhtamacuj.

28
 ’Calīmakscaꞌttit xaquiꞌhuiꞌ 

higo. Aꞌcxniꞌ tzaꞌlaꞌnkaꞌ 
ixpeken ē tzucumāꞌlh tapuꞌn 
xapaꞌlhmaꞌ, huiꞌxinaꞌn caꞌtzīyāꞌtit 

talacatzunaꞌjīmāꞌlhtzaꞌ aꞌcxniꞌ 
nalhcācnan. 29

 Chuntzaꞌ aꞌcxniꞌ 
naꞌaꞌkspula ixlīpōꞌktu huāꞌmāꞌ 
tū iccāhuaniyān, nacaꞌtzīyāꞌtit 
talacatzunaꞌjīmāꞌlhtzaꞌ aꞌcxniꞌ 
nasputa cāꞌquilhtamacuj. 
Talacatzunaꞌjīmāꞌlhtzaꞌ huaꞌchi 
chāꞌtin tī kaꞌlhīmāꞌca ē yālhtzaꞌ na 
ixlacapūn mākelhcha. 30

 Ixlīcānaꞌ 
tū iccāhuaniyān. Xlacaꞌn tī 
tahuiꞌlānaꞌlhcus jā catitanīkōꞌlh 
hasta aꞌcxniꞌ naꞌaꞌkspula ixlīpōꞌktu 
huāꞌmāꞌ tū iccāhuanin. 31

 Masqui 
nasputa aꞌkapūn ē nasputa tiꞌyaꞌt, 
jā maktin catisputli quintachihuīn; 
pōꞌktu nakentaxtukōꞌ.

32
 ’Jā tī chāꞌtin caꞌtzī jāꞌcxniꞌ 

namin huāꞌmāꞌ quilhtamacuj o 
huāꞌmāꞌ hora; nūn ángeles xalanīꞌn 
nac aꞌkapūn jā tacaꞌtzī. Nūn īꞌSkaꞌtaꞌ 
Dios jā caꞌtzī. Xmān Dios xaTātaꞌ 
caꞌtzī jāꞌcxniꞌ ixlīcānaꞌ naꞌaꞌkspula.

33
 ’Skalalh catahuiꞌlaꞌtit ixpālacata 

jā caꞌtzīyāꞌtit jāꞌcxniꞌ naꞌaꞌkspula 
huāꞌmāꞌ. 34

 Ūꞌtzaꞌ huaꞌchi chāꞌtin 
chiꞌxcuꞌ tī naꞌaꞌn latāꞌkchoko 
makat. Nacāmacamaxquīꞌtāꞌquīꞌ 
ixchic īꞌscujnuꞌnīꞌn ē nacāmaxquīꞌ 
ixtascujūtcaꞌn chāꞌtunuꞌ. Nayāhua 
chāꞌtin maktakaꞌlhnaꞌ nac 
tanquilhtīn ē namāpaꞌksī skalalh 
natāya. 35

 Chuntzaꞌ huiꞌxinaꞌn 
skalalh catahuiꞌlaꞌtit ixpālacata jā 
caꞌtzīyāꞌtit jāꞌcxniꞌ namin ixtēcuꞌ 
chic. Palhāsāꞌ namin smalankaꞌn, 
o aꞌcxniꞌ chūꞌcus nataꞌsa puyux, 
o iꞌtāt tzīꞌsa, o aꞌcxniꞌ xkakatzaꞌ. 
36

 Ūꞌtzaꞌ skalalh calītahuiꞌlaꞌtit 
ixpālacata jā lhtatapāꞌnaꞌntit aꞌcxniꞌ 
xamaktin namin. 37

 Iccāhuaniyān 
huiꞌxinaꞌn: Skalalh catahuiꞌlaꞌtit. Nā 
skalalh catatahuīꞌlh ixlīpōꞌktucaꞌn 
tachiꞌxcuhuīꞌt ―cāhuanilh Jesús.

Talīchihuīnaꞌnli natachiꞌpa Jesús 
Mt. 26:1‑5; Lc. 22:1‑2; Jn. 11:45‑53

14  Āꞌaꞌktuꞌ quilhtamacuj 
īꞌsputacus ixcāꞌtaniꞌcaꞌn 

israelitas tū huanican pascua 
aꞌcxniꞌ huaꞌcan pāntzīn tū jā 
kaꞌlhī levadura. Xanapuxcuꞌnuꞌ 
pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn ixtaputzamāꞌnalh chī 
natalīꞌaꞌkskāhuīꞌ Jesús natachiꞌpa ē 
natamāmaknīnīniꞌn. 2 Talāhuanilh:
―Palh natlahuayāuj catūhuālh 

līhuan lamāꞌlh cāꞌtaniꞌ, 
tachiꞌxcuhuīꞌt natatāꞌkaquīꞌ.

Chāꞌtin puscāt līcuctlahualh aceite 
Jesús 

Mt. 26:6‑13; Jn. 12:1‑8
3

 Jesús ixuīꞌlh nac Betania na 
ixchic Simón. Ūꞌtzaꞌ huāꞌmāꞌ 
Simón tī ixmasniꞌmāꞌlh ixquinīt 
ē ixtzeyanīꞌttzaꞌ. Aꞌcxniꞌ Jesús 
ixuāꞌyamāꞌlh aꞌntzaꞌ, chāꞌtin puscāt 
laktalacatzunaꞌjīlh. Ixlēꞌmāꞌlh 
pātin lameti tū ixlītzuma aceite 
tū xatapalaxlaꞌ ē muꞌcsu ixuanīꞌt. 
Ūꞌtzaꞌ tū huanican nardo. Puscāt 
paꞌklhli lameti ē līcuctlahualh 
Jesús aceite. 4 Makapitzīn tī 
ixtahuiꞌlānaꞌlh talīsītzīꞌlh ē 
talāhuanilh:
―¿Tū ixpālacata pāxcat līlalh 

huāꞌmāꞌ aceite? 5 Ixtatlaj huaꞌchi 
ixtatlaj chāꞌtin chiꞌxcuꞌ chī aꞌktin 
cāꞌta. Tzē īꞌstāꞌca ē tumīn tzē 
ixcāmaxquīꞌca xcamanīnīꞌn.

Taquilhnīlh puscāt.
6

 Jesús cāhuanilh:
―Camakxtektit. ¿Tū ixpālacata 

jicsmāhuīꞌyāꞌtit huāꞌmāꞌ puscāt? 
Quintlahuaniꞌlh tū tze. 7 Pōꞌktu 
quilhtamacuj naꞌaꞌnan xcamanīnīꞌn 

na milacpuꞌnaꞌiꞌtātcaꞌn. 
Aꞌcxniꞌ lacasquiꞌnāꞌtit, tzē 
nacātlahuaniꞌyāꞌtit tū tze. 
Quit jā pōꞌktu quilhtamacuj 
naꞌiccātāꞌtahuiꞌlayān. 8 Puscāt 
tlahualh tū tzē ixlacpuhuan. 
Quilīcuctlahualh aceite ē 
chuntzaꞌ quincāxuiꞌlīlhtzaꞌ chī 
naquimāꞌcnūcan. 9 Ixlīcānaꞌ tū 
iccāhuaniyān. Calhāxcuhuālh 
nac cāꞌquilhtamacuj jā 
namācaꞌtzīnīniꞌncan xatze 
tachihuīn ixlaꞌ Cristo, aꞌntzaꞌ 
nahuancan tū tlahualh huāꞌmāꞌ 
puscāt. Ūꞌtzaꞌ ixlīpōꞌktucaꞌn 
natalīlacapāstaca xlaꞌ ―huanli 
Jesús.

Judas cāhuanilh namacamāstāꞌ Jesús 
Mt. 26:14‑16; Lc. 22:3‑6

10
 Judas Iscariote chāꞌtin 

ixlīkelhacāujtuꞌ scujnuꞌnīꞌn ixuanīꞌt. 
Xlaꞌ cālakaꞌlh xanapuxcuꞌnuꞌ pālejniꞌ 
nacāhuani ixcāmacamaxquīꞌlh 
Jesús. 11

 Aꞌcxniꞌ takexmatli tū 
cāhuanica, tapāxuhualh ē tahuanilh 
natamaxquīꞌ tumīn. Ē Judas tzuculh 
putza chī ixlīmacamāstāꞌlh Jesús.

Jesús cātāꞌhuāꞌyalh īꞌscujnuꞌnīꞌn 
Mt. 26:17‑29; Lc. 22:7‑23; 

Jn. 13:21‑30; 1 Co. 11:23‑26
12

 Milh quilhtamacuj tū 
ixlītzucuniꞌ cāꞌtaniꞌ aꞌcxniꞌ huaꞌcan 
pāntzīn tū jā lītlahuacanīꞌt 
levadura. Huāꞌmāꞌ quilhtamacuj 
aꞌcxniꞌ maknīcan xaskaꞌtaꞌ purecuꞌ 
tū nahuaꞌcan ixpālacata huāꞌmāꞌ 
cāꞌtaniꞌ tū huanican pascua. 
Īꞌscujnuꞌnīꞌn takelhasquiꞌnīlh Jesús:
―¿Jāchu lacasquiꞌnaꞌ naꞌicaꞌnāuj 

naꞌiccāxtlahuayāuj tū nahuaꞌcan 
cāꞌtaniꞌ?

13
 Cāmacāꞌlh chāꞌtuꞌ īꞌscujnuꞌnīꞌn ē 

cāhuanilh:
―Capintit nac cāꞌlacchicniꞌ ē 

namaclaꞌyāꞌtit chāꞌtin chiꞌxcuꞌ tī 
lēꞌmāꞌlh ixtlāmam. Nastālaniꞌyāꞌtit. 
14

 Jā xlaꞌ natanū, nā natanūꞌyāꞌtit 
ē nahuaniyāꞌtit ixtēcuꞌ chic: 

“Mākelhtahuaꞌkēꞌniꞌ huaniyān: ¿Jā 
yālh cuarto jā tzē naꞌiccātāꞌhuaꞌyān 
quiscujnuꞌnīꞌn tū huaꞌcan cāꞌtaniꞌ 
pascua?” 15

 Xlaꞌ nacāmāsuꞌyuniꞌyān 
aꞌktin cuarto ixlīquilhaꞌktu 
chic. Kaꞌtlaꞌ cuarto ē cāxniꞌjtzaꞌ 
huīꞌlh. Aꞌntzaꞌ nacāxtlahuaꞌyāꞌtit 
quilīhuaꞌcaꞌn.

16
 Taꞌaꞌlh īꞌscujnuꞌnīꞌn ē tatanūlh 

nac cāꞌlacchicniꞌ. Kentaxtulh 
chuntzaꞌ chī Jesús ixcāhuaninīꞌt ē 
tacāxtlahualh līhuaꞌ.

17
 Aꞌcxniꞌ ixtāꞌcnūmāꞌlhtzaꞌ 

chiꞌchiniꞌ, Jesús cātāꞌchāꞌlh 
īꞌscujnuꞌnīꞌn aꞌntzaꞌ. 
18

 Ixtahuāꞌyamāꞌnalhcus aꞌcxniꞌ 
Jesús cāhuanilh:
―Ixlīcānaꞌ iccāhuaniyān. 

Chāꞌtin chī huiꞌxinaꞌn tī 
quilātāꞌhuāꞌyamāꞌnauj, ūꞌtzaꞌ 
naquimacamāstāꞌ.

19
 Xlacaꞌn tatzuculh talīpuhuan ē 

chāꞌtunuꞌ xlacaꞌn takelhasquiꞌnīlh:
―¿Ē quit?
20

 Jesús cākelhtīlh:
―Chāꞌtin chī huiꞌxinaꞌn 

milīkelhacāujtuꞌcaꞌn ē ūꞌtzaꞌ tī 
quintāꞌpūhuāꞌyan tzamāꞌ pulātu. 
21

 Quit Chiꞌxcuꞌ xalaꞌ Tālhmāꞌn 
ē naquinaꞌkspula chuntzaꞌ chī 
tatzoꞌkniꞌ quimpālacata na 
ixtachihuīn Dios. Līlakalhuꞌmānat 
chiꞌxcuꞌ tī naquimacamāstāꞌ; 
nalīlīpuhuan. Āꞌchulāꞌ tze 
ixpālacata xlaꞌ palh jā 
ixtilacatuncuhuīꞌlh.

22
 Līhuan ixtahuāꞌyamāꞌnalh, 

Jesús tayalh pāntzīn ē maxquīꞌlh 
tapāxcatcaꞌtzīn Dios. Aꞌcxniꞌ 
cheꞌkelh, cāmaxquīꞌlh īꞌscujnuꞌnīꞌn 
ē cāhuanilh:
―Cahuaꞌtit. Ūꞌtzaꞌ huāꞌmāꞌ 

quimacniꞌ.
23

 Tayalh vaso ē maxquīꞌlh 
tapāxcatcaꞌtzīn Dios. Cāmaxquīꞌlh 
īꞌscujnuꞌnīꞌn ē ixlīpōꞌktucaꞌn 
tahuaꞌlh. 24

 Cāhuanilh:
―Ūꞌtzaꞌ huāꞌmāꞌ quinkaꞌlhniꞌ. 

Ūꞌtzaꞌ tū līcāxtlahuacan 
xasāstiꞌ talacāxtlahuan chī Dios 
nacālīmakapūtaxtū tachiꞌxcuhuīꞌt. 
Quinkaꞌlhniꞌ ūꞌtzaꞌ tū naꞌicmakaꞌn 
nacāmātzaꞌnkēnaꞌniꞌ tū jā tze tū 
tatlahualh tachiꞌxcuhuīꞌt. 25

 Ixlīcānaꞌ 
tū iccāhuaniyān. Jātzaꞌ āꞌmaktin 
ictihuaꞌlh xaxcān uva hasta aꞌcxniꞌ 
naꞌicuaꞌ xtum xaxcān uva xasāstiꞌ jā 
Dios māpaꞌksīniꞌnkōꞌ.

Jesús huanli Pedro nakelhtatzēꞌka 
Mt. 26:30‑35; Lc. 22:31‑34; Jn. 13:36‑38
26

 Aꞌcxniꞌ ixtapixtlīꞌnīꞌt aꞌktin 
himno, tataxtulh ē taꞌaꞌlh nac 
sipej jā huanican Olivos. 27

 Jesús 
cāhuanilh:
―Milīpōꞌktucaꞌn 

naquilāꞌaꞌkxtekmakaꞌnāuj 
ixpālacata tū naquinaꞌkspula. 
Chuntzaꞌ tatzoꞌkniꞌ na ixtachihuīn 
Dios: “Naꞌicmaknī pastor ē 
nataꞌaꞌkahuankōꞌ purecuꞌ.” 28

 Aꞌcxniꞌ 
naquimālacastālancuanīcan, xapūla 
naꞌicaꞌn quit nac estado Galilea. 
Aꞌntzaꞌ nalāpāxtokāuj.

29
 Pedro huanilh:

―Masqui ixlīpōꞌktucaꞌn 
āꞌmakapitzīn nataꞌaꞌkxtekmakaꞌnān, 
quit jā ictimakxtekniꞌ.

30
 Jesús huanilh:

―Ixlīcānaꞌ tū icuaniyān. Chuhuaꞌj 
huāꞌmāꞌ tzīꞌsa aꞌcxniꞌ jānaꞌj 
āꞌtaꞌsa ixlīmaktuꞌ puyux, huiꞌx 
naquinkelhtatzēꞌka maktuꞌtun.

31
 Pedro āꞌchulāꞌ lacatejtin huanli:

―Masqui naquintāꞌmaknīcaꞌnaꞌ, 
quit jā ictikelhtatzēꞌkniꞌ.

Ixlīpōꞌktucaꞌn āꞌmakapitzīn 
lacxtim tahuanli.

Jesús orarlīlh jā huanican Getsemaní 
Mt. 26:36‑46; Lc. 22:39‑46

32
 Jesús ē īꞌscujnuꞌnīꞌn taꞌchāꞌlh jā 

huanican Getsemaní. Cāhuanilh:
―Catahuiꞌlaꞌtit huiꞌxinaꞌn huāꞌtzāꞌ 

līhuan quit naꞌicorarlī.
33

 Cālēꞌlh lacapunchunaꞌj Pedro ē 
Jacobo ē Juan. Tzuculh tamakchuyī 
ē aꞌkatuyunli. 34

 Cāhuanilh:
―Iclīpuhuan hasta tzē naꞌiclaknī 

quintalīpuhuat. Catachokotit 
huāꞌtzāꞌ ē skalalh catahuiꞌlaꞌtit.

35
 Jesús aꞌlh lacapunchunaꞌj ē 

tatzokostalh nac tiꞌyaꞌt ē squiꞌniꞌlh 
Dios palh tzē ixaꞌkapūtaxtulh tū 
naꞌaꞌkspula 36

 ē huanli:
―QuinTātaꞌ, palh tzē 

naꞌicaꞌkapūtaxtu tzamāꞌ tū naꞌicpātī, 
camakxtekti chuntzaꞌ nala. Masqui 
naꞌicpātīniꞌn, calalh tū huiꞌx 
lacasquiꞌnaꞌ ē jā calalh tū quit 
iclacasquiꞌn.

37
 Mimpālh jā ixcāmakxteknīꞌt 

īꞌscujnuꞌnīꞌn ē cālaktzīꞌlh ē 
ixtalhtatahuiꞌlānaꞌlh. Huanilh 
Pedro:
―¿Ē lhtatahuiꞌlaꞌ, Simón? ¿Ē 

jāla tāyaniꞌtit mintalhtatacaꞌn 
nūn aꞌktin hora? 38

 Lakahuan 
catahuiꞌlaꞌtit ē casquiꞌniꞌtit 
Dios jā nacātaꞌaꞌkskāhuīꞌyān 
aꞌcxniꞌ nacātalīlaktzīꞌncuꞌtunān. 
Ixlīcānaꞌ masqui milīstacnaꞌcaꞌn 

tatlahuacuꞌtun tū xatze, 
mimacniꞌcaꞌn jā takaꞌlhī lītliꞌhuiꞌqui.

39
 Ixlīmaktuꞌ aꞌlh lacapunchunaꞌj 

ē chu ūꞌtzaꞌ lacxtim squiꞌniꞌlh Dios. 
40

 Taspiꞌtpālh jā ixcāmakxteknīꞌt 
īꞌscujnuꞌnīꞌn ē cālaktzīꞌlh ē 
ixtalhtatahuiꞌlānaꞌlh. Jāla 
tatāyaniꞌlh ixtalhtatacaꞌn ē jā 
ixtacaꞌtzī chī natakelhtī. 41

 Aꞌcxniꞌ 
ixlīmaktuꞌtun taspiꞌtli aꞌntzaꞌ jā 
ixcāmakxteknīꞌt, cāhuanilh:
―¿Ē lhtatapāꞌnaꞌntitcus ē 

jaxpāꞌnaꞌntitcus? Tzetzaꞌ. Chuhuaꞌj 
chilhtzaꞌ hora tū līlhcānancanīꞌt. 
Quit Chiꞌxcuꞌ xalaꞌ Tālhmāꞌn 
ē naquimacamāstāꞌcan na 
ixmacancaꞌn tī jā tzeya chiꞌxcuhuīꞌn. 
42

 Catāyaꞌtit ē cāhuetzaꞌ; mimāꞌlhtzaꞌ 
tī naquimacamāstāꞌ.

Chīꞌlēꞌnca Jesús 
Mt. 26:47‑56; Lc. 22:47‑53; Jn. 18:2‑11

43
 Palaj tunca aꞌcxniꞌ Jesús 

ixcātāꞌchihuīnaꞌmāꞌlhcus, chāꞌlh Judas. 
Xlaꞌ chāꞌtin ixlīkelhacāujtuꞌ scujnuꞌnīꞌn 
ixuanīꞌt. Tatāꞌchāꞌlh lhūhuaꞌ 
tachiꞌxcuhuīꞌt ē ixtalēꞌn ixmachītacaꞌn 
ē quiꞌhuiꞌ. Talīchāꞌlh ixlīmāpaꞌksīncaꞌn 
xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn līmāpaꞌksīn 
ē xanapuxcuꞌnuꞌ israelitas. 44

 Judas 
ūꞌtzaꞌ tī ixmacamāstāꞌmāꞌlh ē xlaꞌ 
ixcāhuaninīꞌttzaꞌ chī natalīlakapasa 
tīchu Jesús. Ixcāhuaninīꞌt:
―Naꞌiclacamuꞌsu chāꞌtin; ūꞌtzaꞌ 

Jesús. Nachiꞌpayāꞌtit ē nalīpināꞌtit ē 
namaktakaꞌlhāꞌtit.

45
 Aꞌcxniꞌ chāꞌlh Judas, palaj tunca 

laktalacatzunaꞌjīlh Jesús ē huanilh:
―Mākelhtahuaꞌkēꞌniꞌ.
Lacamuꞌsulh. 46

 Tachiꞌxcuhuīꞌt 
tī tatāꞌmilh talaktalacatzunaꞌjīlh 
Jesús ē tachiꞌpalh natalēꞌn.

47
 Ixyālh chāꞌtin tī ixtāꞌminīꞌt 

Jesús. Xlaꞌ māxtulh ixmachīta ē 
mātakāhuīꞌlh ixtasācuaꞌ xapuxcuꞌ 
pālej ē aꞌkacāꞌyujulh ixaꞌkaꞌxkoꞌlh. 
48

 Jesús cākelhasquiꞌnīlh:
―¿Tū ixpālacata lītaꞌntit 

mimachītacaꞌn ē minquiꞌhuiꞌcaꞌn? 
Huaꞌchi chiꞌpacuꞌtunāꞌtit 
chāꞌtin kaꞌlhānaꞌ. 49

 Aꞌcxniꞌ 
xaꞌiccātāꞌlatlāꞌhuanān lakalīyān 
nac templo, ¿tū ixpālacata jāla 
quilāchiꞌpauj aꞌcxniꞌ? Chuhuaꞌj 
naquinaꞌkspula ē namākentaxtū 
tū tzoꞌkcanīꞌt na ixtachihuīn Dios 

―cāhuanilh.
50

 Ixlīpōꞌktucaꞌn scujnuꞌnīꞌn 
tatzāꞌlalh ē chuntzaꞌ 
talīꞌaꞌkxtekmakaꞌlh Jesús.

Tzāꞌlalh chāꞌtin kaꞌhuaꞌcha
51

 Chāꞌtin kaꞌhuaꞌcha stālaniꞌlh. 
Jā ixlhakāꞌnīꞌt ixluꞌxuꞌ; xmān 
ixlītapāchīꞌnīꞌt aꞌktin sábana. 
Aꞌcxniꞌ tachiꞌxcuhuīꞌt tachiꞌpalh, 
52

 makalhalha tzāꞌlalh ē makaꞌlh 
sábana.

Jesús na ixlacatīncaꞌn 
māpaꞌksīniꞌnīꞌn israelitas 

Mt. 26:57‑68; Lc. 22:54‑55, 
63‑71; Jn. 18:12‑14, 19‑24

53
 Xlacaꞌn tī tachiꞌpalh Jesús, 

talēꞌlh jā ixuīꞌlh xapuxcuꞌ pālej. 
Talaktakēstokli ixlīpōꞌktucaꞌn 
xanapuxcuꞌnuꞌ pālejniꞌ ē 
xanapuxcuꞌnuꞌ israelitas ē 
xamākelhtahuaꞌkēꞌniꞌnīꞌn 
līmāpaꞌksīn. 54

 Pedro laka 
makat stālaniꞌlh ē chāꞌlh hasta 
ixtanquilhtīn ixchic xapuxcuꞌ 
pālej. Tanūlh na ixcorralh 
chic ē cātāꞌtahuīꞌlh policías. 
Ixcātāꞌskoꞌhuīꞌlh nac macscut.

55
 Xanapuxcuꞌnuꞌ pālejniꞌ ē 

ixlīpōꞌktucaꞌn xalakaꞌtlaꞌ 
māpaꞌksīniꞌnīꞌn tī ixtaputzānaꞌnī, 
xlacaꞌn ixtaputzamāꞌnalh 
chī natalīmālacsuꞌyu Jesús 
natalīmāmaknīnīniꞌn. Jā ixtamacla 
tū tzē natalīmālacsuꞌyu. 56

 Masqui 
līlhūhuaꞌ talīchihuīnaꞌnli tū jā 
ixlīcānaꞌ ixpālacata Jesús, jā 
lacxtim tahuanli. 57

 Makapitzīn 
tatāyalh ē taꞌaꞌksaꞌnīniꞌlh ē tahuanli 
tū jā ixlīcānaꞌ. Chuntzaꞌ tahuanli:

58
 ―Quinaꞌn ickexmatui chī 

huanli: “Quit naꞌicmālaksputūkōꞌ 
ixlīpōꞌktu huāꞌmāꞌ xakaꞌtlaꞌ templo 
tū ixtatlaujcaꞌn chiꞌxcuhuīꞌn. 
Ixlīꞌaꞌktuꞌtun quilhtamacuj 
xtum naꞌictlahua āꞌaꞌktin tū jā 
ixtatlaujcaꞌn chiꞌxcuhuīꞌn.”

59
 Nūn xlacaꞌn jā lacxtim tahuanli.

60
 Xapuxcuꞌ pālej tāyalh na 

ixlacpuꞌnaꞌiꞌtātcaꞌn ē kelhasquiꞌnīlh 
Jesús:
―Huāꞌ tayānaꞌlh chiꞌxcuhuīꞌn 

tamālacsuꞌyumāꞌnaꞌn. ¿Ē jā 
nakelhtīniꞌnaꞌ?

61
 Jesús caꞌcs tāyalh ē jā tū 

kelhtīniꞌlh. Xapuxcuꞌ pālej 
kelhasquiꞌnīpālh:
―¿Ē huiꞌx Cristo tī Dios lacsacnīꞌt? 

¿Ē huiꞌx īꞌSkaꞌtaꞌ Dios tī quinaꞌn 
iclakachiꞌxcuhuīꞌyāuj?

62
 Jesús kelhtīlh:

―Quit Cristo. Huiꞌxinaꞌn 
naquilālaktzīꞌnāuj quit Chiꞌxcuꞌ 
xalaꞌ Tālhmāꞌn naꞌictahuiꞌla 
na ixpekxtūcānaꞌj Dios tī 
māpaꞌksīniꞌmāꞌlh. Naꞌicmināchaꞌ 
nac aꞌkapūn ixpuꞌnan poklhnuꞌ.

63
 Xapuxcuꞌ pālej, xlaꞌ xtīꞌtli ixluꞌxuꞌ ē 

chuntzaꞌ līmāsuꞌyulh ixtasītziꞌ ē huanli:
―Jātzaꞌ iclacasquiꞌnāuj āꞌchāꞌtin 

naquincāhuanipalayān jā tze xlaꞌ. 

64
 Huiꞌxinaꞌn kexpaꞌtnīꞌtaꞌntit chī 

mālakchāꞌniꞌcuꞌtun Dios. ¿Chī 
puhuaꞌnāꞌtit?

Ixlīpōꞌktucaꞌn tahuanli camaknīca.
65

 Makapitzīn tatzuculh 
talakachojmanī. Xlacaꞌn 
talacatlapalh ē tatucsli ē tahuanilh:
―¡Calakapasti tīchu lacalaꞌsniꞌ!
Soldados tī 

ixtamaktakaꞌlhmāꞌnalh nā xlacaꞌn 
tatucsli.

Pedro huanli jā ixlakapasa Jesús 
Mt. 26:69‑75; Lc. 22:56‑62; 

Jn. 18:15‑18, 25‑27
66

 Pedro ixyālh na ixtanquilhtīn 
chic ē milh chāꞌtin tzuꞌmaꞌjāt tī 
īꞌscujmāꞌlh na ixchic xapuxcuꞌ 
pālej. 67

 Aꞌcxniꞌ laktzīꞌlh Pedro jā 
īꞌskoꞌhuīꞌlh, tzuꞌmaꞌjāt lakalaktzīꞌlh 
ē huanilh:
―Nā huiꞌx ixtāꞌlatlāꞌhuaꞌnaꞌ Jesús 

xalaꞌ nac Nazaret.
68

 Xlaꞌ kelhtatzēꞌkli ē huanilh:
―Jā iclakapasa ē jā iccaꞌtzī tū 

huanicuꞌtunaꞌ.
Aꞌlh lacapunchunaꞌj ē 

taꞌsalh puyux. 69
 Tzuꞌmaꞌjāt 

laktzīꞌmpālh ē tzuculh cāhuani tī 
ixtatāꞌyānaꞌnchaꞌ:
―Ūꞌtzaꞌ huāꞌmāꞌ chāꞌtin chī 

xlacaꞌn.
70

 Pedro kelhtatzēꞌkpālh. 
Ixlīkaꞌtlāꞌtus tī ixtatāꞌyānaꞌnchaꞌ 
tahuanilh Pedro:
―Ixlīcānaꞌ huiꞌx chāꞌtin chī 

xlacaꞌn ixpālacata huiꞌx xalaꞌ nac 
estado Galilea. Mintachihuīn 
ixtāꞌchuntzaꞌ tī xalaꞌ nac Galilea.

71
 Pedro tzuculh lakapalacan 

ixaꞌcstu ē palhaꞌ huanli:
―Dios naquimakapātīnīn palh 

jā ixlīcānaꞌ tū icuanimāꞌn. Jā 

iclakapasa huāꞌmāꞌ chiꞌxcuꞌ tī 
līchihuīnaꞌmpāꞌnaꞌntit.

72
 Puyux taꞌsapālh ixlīmaktuꞌ. 

Ūꞌtzaꞌ līmāpāstaquīlh Pedro 
chī Jesús ixuaninīꞌt: “Aꞌcxniꞌ jā 
āꞌtaꞌsa ixlīmaktuꞌ puyux, huiꞌx 
naquinkelhtatzēꞌka maktuꞌtun.” 
Aꞌcxniꞌ Pedro lacapāstacli chuntzaꞌ, 
tzuculh calhuan.

Lēꞌnca Jesús na ixlacatīn Pilato 
Mt. 27:1‑2, 11‑14; Lc. 23:1‑5; Jn. 18:28‑38

15  Aꞌcxniꞌ xkakalh, 
xanapuxcuꞌnuꞌ pālejniꞌ 

ē xanapuxcuꞌnuꞌ israelitas 
ē xamākelhtahuaꞌkēꞌniꞌnīꞌn 
līmāpaꞌksīn ē āꞌmakapitzīn 
māpaꞌksīniꞌnīꞌn tatakēstokli ē 
tachihuīnaꞌnli. Tapekechīꞌlh Jesús 
ē talēꞌlh ē tamacamaxquīꞌlh Pilato 
tī gobernador ixuanīꞌt. 2 Pilato 
kelhasquiꞌnīlh:
―¿Ē huiꞌx ixPuxcuꞌcaꞌn israelitas?
Xlaꞌ kelhtīlh:
―Chuntzaꞌ chī huaꞌnīꞌtaꞌ.
3

 Xanapuxcuꞌnuꞌ pālejniꞌ 
ixtalīmālacsuꞌyu lhūhuaꞌ catūhuālh. 
4

 Pilato kelhasquiꞌnīpālh:
―¿Tū ixpālacata jā tū tū 

kelhtīniꞌnaꞌ? Kexpaꞌtti ixlīpōꞌktu tū 
talīmālacsuꞌyun.

5
 Jesús jātzaꞌ kelhtīlh. Ūꞌtzaꞌ 

līꞌaꞌcnīlh Pilato.

Jesús līchihuīnaꞌnca namaknīcan 
Mt. 27:15‑31; Lc. 23:13‑25; Jn. 18:38‑19:16
6

 Ixaꞌnan aꞌktin tahuiꞌlat 
aꞌcxniꞌ ixlamāꞌlh cāꞌtaniꞌ. Pilato 
ixmakxteka chāꞌtin tachīꞌn. 
Tachiꞌxcuhuīꞌt ixtalacsaca 
tachīꞌn tī namakxtekcan. 
7

 Ixtatanūmāꞌnalh nac pūlāchīꞌn 
makapitzīn tī ixtamaknīniꞌnīꞌt 

aꞌcxniꞌ tatāꞌkaquīꞌlh. Chāꞌtin tachīꞌn 
ixuanican Barrabás. 8 Lhūhuaꞌ 
tachiꞌxcuhuīꞌt talaktalacatzunaꞌjīlh 
Pilato ē tatzuculh tasquiꞌniꞌ 
catlahualh chuntzaꞌ chī ixuīꞌlh 
ixtahuiꞌlatcaꞌn līhuan ixlamāꞌlh 
cāꞌtaniꞌ. 9 Pilato cākelhtīlh:
―¿Ē lacasquiꞌnāꞌtit 

naꞌiccāmakxtekniꞌyān ixPuxcuꞌcaꞌn 
israelitas?

10
 Pilato caꞌtzīlh chī xanapuxcuꞌnuꞌ 

pālejniꞌ quiclh ixtalaktzīꞌn 
Jesús ē ūꞌtzaꞌ talīmacamāstāꞌlh. 
11

 Xanapuxcuꞌnuꞌ pālejniꞌ 
ixtachihuīnaꞌmakasītzīꞌnīꞌt 
tachiꞌxcuhuīꞌt ē ūꞌtzaꞌ talīsquiꞌnli 
Barrabás. 12

 Pilato cākelhtīpālh ē 
cākelhasquiꞌnīlh:
―¿Tū lacasquiꞌnāꞌtit naꞌictlahuaniꞌ 

tī māpācuhuīꞌyāꞌtit ixPuxcuꞌcaꞌn 
israelitas?

13
 Xlacaꞌn tataꞌsalh ē palhaꞌ 

tahuanilh:
―¡Caxtokohuaꞌcaꞌca nac cruz!
14

 Pilato cākelhasquiꞌnīlh:
―¿Tū ixpālacata? ¿Tūchu 

tlahuanīꞌt xlaꞌ tū jā tze?
Xlacaꞌn āꞌchulāꞌ tataꞌsalh ē palhaꞌ 

tahuanilh:
―¡Caxtokohuaꞌcaꞌca nac cruz!
15

 Pilato ixcāmākoꞌxamixīcuꞌtun 
lhūhuaꞌ tachiꞌxcuhuīꞌt, ē 
cāmakxtekniꞌlh Barrabás. 
Māpaꞌksīniꞌlh camaksnoꞌkca Jesús ē 
macamāstāꞌlh naxtokohuaꞌcaꞌcan.

16
 Palaj tunca īꞌsoldados 

gobernador talēꞌlh Jesús nac 
pūchihuīn jā huanican pretorio. 
Cāmākēstokca āꞌmakapitzīn 
soldados. 17

 Tamālhekēꞌlh aꞌktin 
ixluꞌxuꞌ xasmantaꞌjuaꞌ ē talītlahualh 
lhtucuꞌ aꞌktin corona ē tamāꞌknūlh. 
18

 Tatzuculh tahuani:

―¡Calakachiꞌxcuhuīꞌca 
ixPuxcuꞌcaꞌn israelitas!

19
 Talīcucniꞌcli quiꞌhuiꞌ ē 

talakachojmanīlh. Tatatzokostaniꞌlh 
huaꞌchi ixtalakachiꞌxcuhuīꞌmāꞌnalh. 
20

 Aꞌcxniꞌ talīlītzīꞌnkōꞌlh 
chuntzaꞌ, tamāmakxtulh ixluꞌxuꞌ 
xasmantaꞌjuaꞌ ē tamālhekēꞌpālh 
ixluꞌxuꞌ tū ixlaꞌ ixuanīꞌt. Talēꞌlh 
naxtokohuaꞌcaꞌcan.

Xtokohuaꞌcaꞌca Jesús 
Mt. 27:32‑44; Lc. 23:26‑43; Jn. 19:17‑27
21

 Aꞌcxniꞌ ixtaꞌaꞌmāꞌnalh, 
ixtētaxtumāꞌlh chāꞌtin chiꞌxcuꞌ xalaꞌ 
nac Cirene tī ixuanican Simón. 
Xlaꞌ ixtātaꞌcaꞌn Alejandro ē Rufo ē 
ixmimāꞌchaꞌ nac rancho. Soldados 
tasāmācuꞌquīꞌlh ixcruz Jesús.

22
 Taꞌaꞌlh ē tachāꞌlh jā huanican 

Gólgota tū huanicuꞌtun Ixaꞌkxāk 
Nīn. 23

 Jesús maxquīꞌca vino 
nahuaꞌ. Ixtāꞌtlahuapāspiꞌtcanīꞌt 
līcuꞌchuꞌ tū huanican mirra. Ūꞌtzaꞌ 
ixlīmālhtatīcuꞌtuncan. Jesús jā 
maktīniꞌlh.

24
 Aꞌcxniꞌ īꞌxtokohuaꞌcaꞌcanīꞌttzaꞌ, 

soldados tamāpitzilh ixluꞌxuꞌ Jesús 
ē talīmāxtulh īꞌsuertecaꞌn natacaꞌtzī 
tūchu nacālakchāꞌn chāꞌtunuꞌ xlacaꞌn.

25
 Huaꞌchi maknaꞌjāstzaꞌ tziꞌsaj 

ixuanīꞌt aꞌcxniꞌ xtokohuaꞌcaꞌca. 
26

 Ixtzoꞌkcanīꞌt tū ixpālacata 
līxtokohuaꞌcaꞌca ē ixuan 
chuntzaꞌ: IxPuxcuꞌcaꞌn israelitas. 
27

 Nā cātāꞌxtokohuaꞌcaꞌca 
chāꞌtuꞌ kaꞌlhānaꞌnīꞌn; chāꞌtunuꞌ 
na ixcruzcaꞌn, chāꞌtin na 
ixpekxtūcānaꞌj Jesús ē āꞌchāꞌtin 
na ixpekxtūxuqui. 28

 Chuntzaꞌ 
mākentaxtūca tū tzoꞌkcanīꞌt na 
ixtachihuīn Dios jā huan: “Xlaꞌ 
cātāꞌpūtleꞌkeca tī tatlahua tū jā tze.”

29
 Xlacaꞌn tī ixtatētaxtumāꞌnalh 

talakapalalh ē tasakāꞌlīlh 
ixaꞌkxākcaꞌn ē tahuanilh:
―¡A! Huiꞌx ixlactlahuaꞌcuꞌtunaꞌ 

xakaꞌtlaꞌ templo ē ixyāhuapalaꞌ 
ixlīꞌaꞌktuꞌtun quilhtamacuj. 
30

 Chuhuaꞌj caꞌaꞌkapūtaxtu milīmān 
ē cayujti nac cruz.

31
 Nā chuntzaꞌ xanapuxcuꞌnuꞌ 

pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn ixtalīlītzīꞌn Jesús ē 
ixtalāhuanimāꞌnalh:
―Xlaꞌ cāmakapūtaxtūlh 

āꞌmakapitzīn ē jāla aꞌkapūtaxtu 
ixlīmān. 32

 Cayujli chuhuaꞌj nac 
cruz Cristo tī ixPuxcuꞌcaꞌn israelitas. 
Nalaktzīꞌnāuj nayuja nac cruz ē 
chuntzaꞌ nalīꞌaꞌkaꞌīꞌniꞌyāuj.

Xlacaꞌn tī ixcātāꞌxtokohuaꞌcaꞌcanīꞌt 
nā talakapalalh Jesús.

Jesús nīlh 
Mt. 27:45‑56; Lc. 23:44‑49; Jn. 19:28‑30
33

 Aꞌcxniꞌ tastuꞌnūttzaꞌ ixuanīꞌt, 
cāꞌpucsuaꞌ huanli calhāxcuhuālh 
nac cāꞌtiꞌyaꞌtnaꞌ hasta maktuꞌtun 
kōtanū. 34

 Huaꞌchi maktuꞌtun 
kōtanū Jesús palhaꞌ taꞌsalh ē 
huanli:
―Eloi, Eloi, ¿lama sabactani? 

(Ūꞌtzaꞌ huanicuꞌtun: QuinDios, 
quinDios, ¿tū ixpālacata 
quinaꞌkxtekuiꞌlīnīꞌtaꞌ quinaꞌcstu?)

35
 Takexmatli huāꞌmāꞌ makapitzīn 

tī ixtayānaꞌnchaꞌ. Xlacaꞌn 
talāhuanilh:
―Cakexpaꞌttit. Xlaꞌ taꞌsaniꞌmāꞌlh 

aꞌkchihuīnaꞌ Elías.
36

 Tuꞌjnulh chāꞌtin ē 
līmāchūꞌhuīꞌlh xaxcān vinagre nac 
aꞌktin catūhuālh huaꞌchi panamāc. 
Cucchiꞌhuiꞌlīlh aꞌktin quiꞌhuiꞌ ē 
quilhyāhualh Jesús nahuaꞌ ē huanli:

―Camakxtekui; nalaktzīꞌnāuj palh 
Elías namin namāyujū nac cruz.

37
 Jesús palhaꞌ taꞌsalh ē palaj 

tunca nīlh. 38
 Huāꞌmāꞌ puntzunaꞌ 

kaꞌtlaꞌ līlakamilīn xakaꞌtlaꞌ nac 
templo taxtīꞌtpūpitzilh ixquilhtūn 
xalaꞌ tālhmāꞌn hasta na ixtampān. 
Ūꞌtzaꞌ huāꞌmāꞌ līlakamilīn tū 
ixmāpitzi templo. 39

 Capitán 
romano ixyālh na ixlacatīn Jesús. 
Aꞌcxniꞌ laktzīꞌlh chī Jesús taꞌsalh ē 
nīlh, ē capitán huanli:
―Ixlīcānaꞌ huāꞌmāꞌ chiꞌxcuꞌ 

īꞌSkaꞌtaꞌ Dios ixuanīꞌt.
40

 Nā puscan ixtalaktzīꞌmāꞌnalh 
makat; na ixpuꞌnancaꞌn ixtayānaꞌlh 
María Magdalena ē Salomé ē María 
ixtzīꞌcaꞌn Jacobo xastancu ē José. 
41

 Xlacaꞌn ixtastālaniꞌtlāꞌhuan Jesús 
aꞌcxniꞌ ixuīꞌlh nac estado Galilea 
ē ixtamaktāya. Nā ixtahuiꞌlānaꞌlh 
āꞌmakapitzīn lhūhuaꞌ puscan tī 
ixcātāꞌminīꞌt aꞌntzaꞌ nac Jerusalén.

Māꞌcnūca Jesús 
Mt. 27:57‑61; Lc. 23:50‑56; Jn. 19:38‑42
42

 Kōtanūtzaꞌ ixuanīꞌt 
tzamāꞌ quilhtamacuj tū 
ixpūcāxtlahuakōꞌcan quilhtamacuj 
tū pūjaxcan. Ūꞌtzaꞌ ixlīlakalī 
ixuanīꞌt. 43

 Lakaꞌlh Pilato 
chāꞌtin chiꞌxcuꞌ xalaꞌ nac 
cāꞌlacchicniꞌ Arimatea. Tzamāꞌ 
chiꞌxcuꞌ ixtacuhuīniꞌ José ē 
ixkaꞌlhīmāꞌlh hasta aꞌcxniꞌ Dios 
namāpaꞌksīniꞌnkōꞌ. Xlaꞌ chāꞌtin 
ixmāpaꞌksīniꞌnīꞌn israelitas tī 
āꞌchulāꞌ ixtamāpaꞌksīniꞌn. Huāꞌmāꞌ 
chiꞌxcuꞌ ixlakachiꞌxcuhuīꞌcan. Xlaꞌ 
ixlīmān tahuixcānīlh ē squiꞌniꞌlh 
Pilato camaxquīꞌlh ixmacniꞌ Jesús.

44
 Pilato līꞌaꞌcnīlh ixpālacata 

puhuanli jānaꞌj ixnī. 

Mātaꞌsatīnīniꞌlh capitán ē 
kelhasquiꞌnīlh palh ixlīcānaꞌ 
ixnīnīꞌttzaꞌ Jesús. 45

 Aꞌcxniꞌ capitán 
mācaꞌtzīnīlh ixnīnīꞌttzaꞌ, Pilato 
makxtekli José nalēꞌn ixmacniꞌ 
Jesús. 46

 José tamāhualh aꞌktin 
xatze luꞌxuꞌ. Aꞌcxniꞌ ixmāyujūnīꞌttzaꞌ 
ixmacniꞌ Jesús, līmaksuiꞌtli luꞌxuꞌ 
ē mānūlh aꞌktin nac lhuꞌcuꞌ tū 
ixcāxtlahuacanīꞌttzaꞌ nac kaꞌtlaꞌ 
chihuix. Līmālacchahuaniꞌca aꞌktin 
kaꞌtlaꞌ chihuix. 47

 María Magdalena 
ē María ixtzīꞌ José talaktzīꞌlh jā 
ixmāpīꞌcanīꞌt ixmacniꞌ Jesús.

Jesús lacastālancuanaꞌnli 
Mt. 28:1‑10; Lc. 24:1‑12; Jn. 20:1‑10

16  Aꞌcxniꞌ ixaꞌkspulanīꞌttzaꞌ 
quilhtamacuj tū 

pūjaxcan, María Magdalena ē 
María ixtzīꞌ Jacobo ē Salomé 
tatamāhualh pomada tū xamuꞌcsu 
natalīmactlahua ixmacniꞌ 
Jesús. 2 Tziꞌsaj domingo aꞌcxniꞌ 
tāꞌcxtulhcus chiꞌchiniꞌ, taꞌaꞌlh nac 
pūtāꞌcnūn 3 ē ixtalāhuani:
―¿Tīchu naquincāmāpānūniꞌyān 

chihuix tū līmālacchahuacanīꞌt 
lhuꞌcuꞌ?

4
 Aꞌcxniꞌ talacaꞌaꞌlh, talaktzīꞌlh 

ixmāpānūcanīꞌttzaꞌ chihuix ē kaꞌtlaꞌ 
ixuanīꞌt. 5 Tatanūlh nac pūtāꞌcnūn 
ē talaktzīꞌlh chāꞌtin ángel tī 
ixtasuꞌyu huaꞌchi chiꞌxcuꞌ. Ixuīꞌlh 
na ixaꞌcpucānaꞌj lhuꞌcuꞌ ē stalaꞌnkaꞌ 
ixluꞌxuꞌ ē pūlhmāꞌn ixuanīꞌt. Xlacaꞌn 
tajicuaꞌnli. 6 Ángel cāhuanilh:
―Jā cajicuaꞌntit. Huiꞌxinaꞌn 

putzapāꞌnaꞌntit Jesús xalaꞌ nac 
Nazaret tī īꞌxtokohuaꞌcaꞌcanīꞌt. 
Xlaꞌ jātzaꞌ huīꞌlh huāꞌtzāꞌ; xlaꞌ 
lacastālancuanaꞌnlitzaꞌ. Chā 
calaktzīꞌntit jā ixmāpīꞌcanīꞌt. 

7
 Capintit ē cacāhuaꞌniꞌtit Pedro 

ē āꞌmakapitzīn īꞌscujnuꞌnīꞌn 
Jesús. Nahuaꞌniꞌyāꞌtit xlaꞌ 
nacāpūlaniꞌyān nac Galilea. Aꞌntzaꞌ 
natāꞌlāpāxtokāꞌtit chuntzaꞌ chī 
cāhuanin.

8
 Puscan tataxtulh nac lhuꞌcuꞌ 

ē tatzāꞌlalh. Ixtaxpipitēlha ē 
ixtalīꞌaꞌcnītēlha. Ixtajicuaꞌn, ē jā tī 
chāꞌtin ixtahuani.

Jesús tasuꞌyuniꞌlh María Magdalena 
Jn. 20:11‑18

9
 Tzamāꞌ domingo tziꞌsaj 

Jesús lacastālancuanaꞌnli. Pūla 
tasuꞌyuniꞌlh María Magdalena 
tī ixmāxtuniꞌnīꞌt kelhatojon jā 
tzeya ūꞌnīꞌn. 10

 María cālakchāꞌlh 
xlacaꞌn tī ixcātāꞌlatlāꞌhuan 
Jesús. Ixtalīpuhuahuiꞌlānaꞌlh 
ē ixtacalhuahuiꞌlānaꞌlh. 
Cāmācaꞌtzīnīlh tū ixaꞌkspulanīꞌt. 
11

 Masqui xlacaꞌn takexmatli chī 
ixlacastālancuanaꞌnīꞌt Jesús, ē 
chī María Magdalena ixlaktzīꞌnīꞌt, 
xlacaꞌn jā taꞌaꞌkaꞌīꞌlh.

Jesús cātasuꞌyuniꞌlh chāꞌtuꞌ 
īꞌscujnuꞌnīꞌn 
Lc. 24:13‑35

12
 Āꞌlīstān Jesús xtum 

cātasuꞌyuniꞌlh chāꞌtuꞌ īꞌscujnuꞌnīꞌn 
aꞌcxniꞌ ixtaꞌaꞌmāꞌnalh 
lacapunchunaꞌj nac tej. 13

 Xlacaꞌn 
tataspiꞌtli ē tamācaꞌtzīnīlh 
āꞌmakapitzīn scujnuꞌnīꞌn, ē xlacaꞌn 
jā taꞌaꞌkaꞌīꞌlh.

Jesús cāmaxquīꞌlh ixtascujūtcaꞌn 
īꞌscujnuꞌnīꞌn 

Mt. 28:16‑20; Lc. 24:36‑49; Jn. 20:19‑23
14

 Āꞌlīstān huampala Jesús 
cātasuꞌyuniꞌlh kelhacāujtin 

scujnuꞌnīꞌn aꞌcxniꞌ 
ixtahuāꞌyamāꞌnalh. Cālacaquilhnīlh 
ixpālacata jā ixtaꞌaꞌkaꞌīꞌcuꞌtun. 
Jā taꞌaꞌkaꞌīꞌlh chī tahuanli 
ixtalaktzīꞌnīꞌt Jesús aꞌcxniꞌ 
ixlacastālancuanaꞌnīꞌttzaꞌ. 15

 Jesús 
cāhuanilh:
―Capintit calhāxcuhuālh ē 

nacāmāsuꞌyuniꞌyāꞌtit xatze 
tachihuīn ixlīpōꞌktucaꞌn 
tachiꞌxcuhuīꞌt. 16

 Catīxcuhuālh 
tī naꞌaꞌkaꞌīꞌ xatze tachihuīn 
ixpālacata Jesucristo ē naꞌaꞌkpaxa, 
xlaꞌ namakapūtaxtūcan. 
Catīxcuhuālh tī jā naꞌaꞌkaꞌīꞌ 
xatze tachihuīn, xlaꞌ nakaꞌlhīcus 
ixcuenta. 17

 Nalīlakapascan tī 
taꞌaꞌkaꞌīꞌ xatze tachihuīn chuntzaꞌ. 
Natalīmāxtu jā tzeya ūꞌnīꞌn 
quilītliꞌhuiꞌqui. Tzē natachihuīnaꞌn 

xasāstiꞌ tachihuīn. 18
 Masqui 

catachiꞌpalh lūhuaꞌ ē masqui 
catalīhuaꞌlh catūhuālh tū kaꞌlhī tū 
laknīcan, jā catitalaknīn. Xmān 
nataxaꞌma taꞌjatatlanīꞌn ē xlacaꞌn 
natatzeyan.

Jesús tāꞌkayāhualh nac aꞌkapūn 
Lc. 24:50‑53

19
 Aꞌcxniꞌ Māpaꞌksīniꞌ Jesús 

chuntzaꞌ ixcāhuaninīꞌt īꞌscujnuꞌnīꞌn, 
xlaꞌ tāꞌkayāhualh ē aꞌlh nac aꞌkapūn. 
Tahuīꞌlh na ixpāxtucānaꞌj Dios jā 
lakachiꞌxcuhuīꞌcan. 20

 Scujnuꞌnīꞌn 
taꞌaꞌlh ē calhāxcuhuālh 
ixtaꞌaꞌkchihuīnaꞌn. Māpaꞌksīniꞌ 
ixcāmaktāya. Chuntzaꞌ tzē 
ixtalītlahua līꞌaꞌcnīn. Ūꞌtzaꞌ 
ixlīcaꞌtzīcan ixlīcānaꞌ tū 
ixtamāsuꞌyumāꞌnalh. Amén. 

Chī tzoꞌkca huāꞌmāꞌ tachihuīn

1  Lhūhuaꞌ tī tatzoꞌkli 
tū aꞌkspulalh na 

quilacpuꞌnaꞌiꞌtātcaꞌn. 2 Tū 
quincātahuanin ixpālacata 
Cristo ē tū laktzīꞌnca xalītzucuniꞌ 
hasta chuhuaꞌj, ūꞌtzaꞌ tatzoꞌkli. 
Nā tī talaktzīꞌlh xalītzucuniꞌ 
nā tamāsuꞌyulh. 3 Nā chuntzaꞌ 
quiminīꞌniꞌlh ictzoꞌknun. Makās 
līlacatejtin xaꞌiclīcāxtlahuamāꞌlh 
chī naꞌictzoꞌknuniꞌyān, Teófilo, 4 ē 
chuntzaꞌ nacaꞌtzīyaꞌ ixlīcānaꞌ tū 
māsuꞌyunīcanīꞌtaꞌ.

Ángel mācaꞌtzīnīniꞌlh 
nalacatuncuhuīꞌ Juan Māꞌkpaxīniꞌ
5

 Aꞌcxniꞌ Herodes rey ixuanīꞌt 
nac Judea, ixuīꞌlh chāꞌtin 
pālej; ixtacuhuīniꞌ Zacarías. 
Cātāꞌtapaꞌksīlh pālejniꞌ tī 
cāmāpācuhuīca Abías. Nā ixpuscāt 
Zacarías ixuanican Elisabet ē xlaꞌ 
īꞌxūꞌnātāꞌnat Aarón. 6 Ixchāꞌtuꞌcaꞌn 
tamākentaxtūlh ixlīmāpaꞌksīn Dios ē 
jā tatlahualh tū jā tze. 7 Jā ixtakaꞌlhī 
ixlacstīncaꞌn ixpālacata Elisabet 
jāla kaꞌlhīlh ē nā lakkōluꞌntzaꞌ 
ixtahuanīꞌt ixchāꞌtuꞌcaꞌn.

8
 Milh aꞌktin quilhtamacuj 

aꞌcxniꞌ Zacarías ē ixtāꞌpālejniꞌ 

ixtatlahuamāꞌnalh ixtascujūtcaꞌn 
na ixlacatīn Dios. 9 Ixtahuiꞌlatcaꞌn 
ixtamāxtu suerte natalacsaca 
tī natanū nac templo nalhcuyu 
siyentzu ē ūꞌtzaꞌ līlacsaca Zacarías. 
10

 Aꞌcxniꞌ īꞌlhcuyumāꞌca nac 
pūmacamāstāꞌn, ixlīpōꞌktucaꞌn tī 
ixtatalacxtimīnīꞌt tatachokolh nac 
tanquilhtīn ē ixtaꞌorarlīmāꞌnalh. 
11

 Palaj tunca tasuꞌyuniꞌlh Zacarías 
chāꞌtin ixángel Dios. Ixyālh 
ixpekcānaꞌj pūmacamāstāꞌn jā 
īꞌlhcuyucan siyentzu.

12
 Aꞌcxniꞌ Zacarías laktzīꞌlh, 

tamakchuyīlh ē jicuaꞌnli. 13
 Ángel 

huanilh:
―Zacarías, jā cajicuaꞌnti. 

Dios kexmatli tū squiꞌnīnīꞌtaꞌ. 
Mimpuscāt Elisabet nakaꞌlhī 
īꞌskaꞌtaꞌ ē namāpācuhuīꞌyaꞌ Juan. 
14

 Nalīpāxuhuaꞌyaꞌ huiꞌx ē lhūhuaꞌ 
tachiꞌxcuhuīꞌt natalīpāxuhua 
tzamāꞌ skaꞌtaꞌ 15

 ixpālacata 
kaꞌtlaꞌ nalītaxtu na ixlacatīn 
Dios. Jā makstin catihuaꞌlh 
cuꞌchuꞌ nūn cerveza ē nūn pulhqui 
tū līkaꞌchīcan. Nalītatzuma 
ixlīstacnaꞌ Espíritu Santo aꞌcxniꞌ 
jā ixāꞌtahuiꞌla. 16

 Nacālakpalīniꞌ 
ixtalacapāstacniꞌcaꞌn 
lhūhuaꞌ israelitas ē chuntzaꞌ 
natatzucupala natakexmatniꞌ Dios 

ixMāpaꞌksīniꞌcaꞌn. 17
 Tzamāꞌ chiꞌxcuꞌ 

napūlaniꞌ Māpaꞌksīniꞌ. Nakaꞌlhī 
ixespíritu ē ixlītliꞌhuiꞌqui Elías. 
Nacāmālakpalīniꞌ ixlīstacnaꞌcaꞌn 
tachiꞌxcuhuīꞌt ē chuntzaꞌ 
natapāxquīꞌ ixlacstīncaꞌn. Xlaꞌ 
nacāmaxquīꞌ xatze talacapāstacniꞌ 
tī jā takexmata. Chuntzaꞌ 
natacāxtahuiꞌla tachiꞌxcuhuīꞌt 
aꞌcxniꞌ namin Māpaꞌksīniꞌ.

18
 Zacarías kelhasquiꞌnīlh ángel:

―¿Chī naꞌiclīcaꞌtzī palh ixlīcānaꞌ 
huāꞌmāꞌ? Quit kōluꞌtzaꞌ ē nā 
quimpuscāt lēꞌntzaꞌ quilhtamacuj.

19
 Ángel kelhtīniꞌlh:

―Quit Gabriel ē icyālh na 
ixlacatīn Dios. Quimacamilh 
naꞌictāꞌchihuīnaꞌnān ē 
naꞌicmaxquīꞌyān huāꞌmāꞌ xatze 
tachihuīn. 20

 Chuhuaꞌj huiꞌx 
nakōꞌkoꞌnaꞌ. Jāla catichihuīꞌnaꞌ 
hasta aꞌcxniꞌ naꞌaꞌcchāꞌn 
ixmālhcuyuꞌ miskaꞌtaꞌ ixpālacata 
jā quinaꞌkaꞌīꞌniꞌ quintachihuīn 
tū nakentaxtu aꞌcxniꞌ nachāꞌn 
mālhcuyuꞌ.

21
 Aꞌcxniꞌ tamakapalīlh Zacarías, tī 

ixtakaꞌlhīmāꞌnalh na ixtanquilhtīn 
templo talītamakchuyīlh jā palaj 
taxtulh. 22

 Aꞌcxniꞌ taxtulh, Zacarías 
jātzaꞌ la ixcātāꞌchihuīnaꞌn. Ē 
ūꞌtzaꞌ talīcaꞌtzīlh ixlakachuyanīꞌt 
na ixpūchakān templo. Xmān 
ixcāmacahuaniꞌ ixpālacata jāla 
cātāꞌchihuīnaꞌn.

23
 Aꞌcxniꞌ sputkōꞌlh ixtascujūt nac 

templo, Zacarías taspiꞌtli na ixchic. 
24

 Āꞌlīstān kaꞌlhīniꞌlh Elisabet tī 
ixpuscāt ixuanīꞌt. Jā taxtulh nac 
chic hasta ixlīlakaquitzis mālhcuyuꞌ. 
Puhuanli: 25

 “Māpaꞌksīniꞌ chuntzaꞌ 
quintlahuaniꞌnīꞌt ixpālacata jātzaꞌ 
naquintalakmakaꞌn.”

Ángel mācaꞌtzīnīniꞌlh chī 
nalacatuncuhuīꞌ Jesús

26
 Ixkaꞌlhītzaꞌ aꞌkchāxan 

mālhcuyuꞌ aꞌcxniꞌ Zacarías 
ixlakachuyanīꞌt, ē Dios 
macamilh ángel Gabriel 
lacatin nac cāꞌlacchicniꞌ jā 
huanican Nazaret. 27

 Lakmilh 
chāꞌtin tzuꞌmaꞌjāt tī ixuanican 
María ē ixtāꞌlacāxlanīꞌttzaꞌ 
natāꞌtamakaxtoka chāꞌtin chiꞌxcuꞌ tī 
ixuanican José ē īꞌxūꞌnātāꞌnat David.

28
 Ángel tanūlh jā ixuīꞌlh María ē 

huanilh:
―¡Iclakminān huiꞌx tī 

sicuaꞌlanātlahuacanīꞌtaꞌ! Māpaꞌksīniꞌ 
maktakaꞌlhāniꞌ; Dios āꞌchulāꞌ 
sicuaꞌlanātlahuanīꞌtaꞌn ē jā 
ixlīpōꞌktucaꞌn puscan.

29
 Aꞌcxniꞌ María laktzīꞌlh ángel, 

līꞌaꞌcnīlh huāꞌmāꞌ tachihuīn. 
30

 Ángel kelhtīlh:
―María, jā cajicuaꞌnti; 

Dios pāxquīꞌyān. 31
 Chuhuaꞌj 

nakaꞌlhīniꞌnaꞌ ē nakaꞌlhīꞌyaꞌ chāꞌtin 
skaꞌtaꞌ kaꞌhuaꞌcha. Namāpācuhuīyaꞌ 
Jesús. 32

 Kaꞌtlaꞌ ixlacatzucut ē 
namāpācuhuīcan īꞌSkaꞌtaꞌ Dios 
tī āꞌchulāꞌ xakaꞌtlaꞌ. Māpaꞌksīniꞌ 
Dios nahuiꞌlī ixlīpuxcuꞌ chuntzaꞌ 
chī ixpap David 33

 ē pōꞌktu 
quilhtamacuj nacāmāpaꞌksī 
israelitas. Ixlītliꞌhuiꞌqui jā makstin 
catisputli.

34
 Palaj tunca María 

kelhasquiꞌnīlh ángel:
―¿Chī līla quit? Jānaꞌj 

icāꞌtamakaxtoka.
35

 Ángel kelhtīlh:
―Espíritu Santo nalakminān ē 

ixlītliꞌhuiꞌqui quinDioscaꞌn Xakaꞌtlaꞌ 
nalītamacstiꞌliꞌyān huaꞌchi poklhnuꞌ. 

Ūꞌtzaꞌ nalīꞌaꞌnan tzamāꞌ skaꞌtaꞌ tī 
natahuiꞌla xmān ixlaꞌ Dios nahuan 
ē namāpācuhuīcan īꞌSkaꞌtaꞌ Dios. 
36

 Nā mintalakapasniꞌ Elisabet nā 
nakaꞌlhī īꞌskaꞌtaꞌ kaꞌhuaꞌcha masqui 
lēꞌntzaꞌ quilhtamacuj ē huancan 
jātzaꞌ catikaꞌlhīlh īꞌskaꞌtaꞌ. Kaꞌlhītzaꞌ 
aꞌkchāxan mālhcuyuꞌ chī kaꞌlhīniꞌn 
37

 ixpālacata Dios tzē natlahua 
ixlīpōꞌktu catūxcuhuālh.

38
 Aꞌcxniꞌ María kelhtīlh ē 

huanilh:
―Quit ixlaꞌ Dios. Camākentaxtūlh 

ixtalacasquiꞌnīn. Calalh chuntzaꞌ 
chī quihuaꞌniꞌnīꞌtaꞌ.

Ángel aꞌlh.

María lakaꞌlh Elisabet
39

 Milh aꞌktin quilhtamacuj aꞌcxniꞌ 
María taxtulh ē palaj tunca aꞌlh 
lacatin nac cāꞌlacchicniꞌ xalaꞌ nac 
Judea. 40

 Tanūlh na ixchic Zacarías 
ē tāꞌchihuīnaꞌlh Elisabet. 41

 Aꞌcxniꞌ 
Elisabet kexmatniꞌlh ixtachihuīn 
María, skaꞌtaꞌ tasakāꞌlīlh na 
ixpūlacniꞌ Elisabet ē lītatzumalh 
Espíritu Santo ixlīstacnaꞌ. 42

 Aꞌcxniꞌ 
Elisabet chihuīnaꞌnli palhaꞌ ē 
huanli:
―Dios āꞌchulāꞌ 

sicuaꞌlanātlahuanīꞌtaꞌn huiꞌx 
ē jā āꞌmakapitzīn puscan ē nā 
sicuaꞌlanātlahuanīꞌt miskaꞌtaꞌ. 
43

 ¿Tīchu quit naquilīlakmin 
ixtzīꞌ quiMāpaꞌksīniꞌ? Quit 
jā tū quilacatzucut. 44

 Xmān 
ickexmatli mintachihuīn ē 
quiskaꞌtaꞌ līpāxuhualh ē tasakāꞌlīlh 
na quimpūlacniꞌ. 45

 Huiꞌx 
līpāxuhuaꞌyaꞌ ixpālacata aꞌkaꞌīꞌnīꞌtaꞌ 
ē namākentaxtū tū huaninīꞌtaꞌn 
Māpaꞌksīniꞌ.

46
 Palaj tunca María huanli:

Quilīstacnaꞌ makapāxuīmāꞌlh 
Māpaꞌksīniꞌ.

 47 Quilīstacnaꞌ līpāxuhua 
ixpālacata quiMakapūtaxtūnuꞌ 
Dios.

 48 Dios cuenta quintlahuaniꞌnīꞌt 
quit tī ixtasācuaꞌ xcamanīn.

Chuhuaꞌj ē nā pōꞌktu 
quilhtamacuj tachiꞌxcuhuīꞌt 
natahuan iclīpāxuhua quit.

 49 Dios tī kaꞌlhī lītliꞌhuiꞌqui kaꞌtlaꞌ 
tū quintlahuaniꞌnīꞌt.

Xlaꞌ xatasicuaꞌlanātlahua.
 50 Pōꞌktu quilhtamacuj 

nacālakalhuꞌman tī 
talakachiꞌxcuhuīꞌ.

 51 Ixlītliꞌhuiꞌqui lītlahuanīꞌt lhūhuaꞌ 
catūhuālh.

Cāskāhuīꞌlh tī kaꞌtlaꞌ 
ixtamakcaꞌtzī.

 52 Cāmāpānūniꞌlh 
ixlītliꞌhuiꞌquicaꞌn tī kaꞌtlaꞌ 
ixtahuanīꞌt ē tī tapuhuan 
āꞌchulāꞌ ixlacasquiꞌnca.

 53 Tī ixtatziꞌncsmāꞌnalh 
cālīmākaꞌsīlh xatze līhuaꞌ ē jā 
tū cāmacāꞌniꞌlh lacricujnuꞌ.

 54 Cāmaktāyanīꞌt xalaꞌ nac Israel tī 
tamākentaxtū ixtalacasquiꞌnīn 
Dios ē jā makstin makxtekli 
ixtalakalhuꞌman.

 55 Chuntzaꞌ tlahualh chī 
cāhuaninīꞌt quimpapcaꞌn 
Abraham ē ixnatāꞌnatnaꞌ.

Pōꞌktu quilhtamacuj 
nacāmaktāya.

56
 María tahuīꞌlh na ixchic 

Elisabet aꞌktuꞌtun mālhcuyuꞌ ē 
āꞌlīstān taspiꞌtli na ixchic.

Chī lacatuncuhuīꞌlh Juan Māꞌkpaxīniꞌ
57

 Aꞌcxniꞌ aꞌcchāꞌlh 
ixmālhcuyuꞌ, tahuīꞌlh īꞌskaꞌtaꞌ 

Elisabet. Kaꞌhuaꞌcha huanli. 
58

 Ixamicujnuꞌ ē ixtalakapasnīꞌn 
tamilh natatāꞌpāxuhua aꞌcxniꞌ 
tacaꞌtzīlh tze tū Dios tlahuaniꞌlh 
Elisabet. 59

 Ixlīlakatzayan 
quilhtamacuj taꞌaꞌlh tatlahua 
ixtahuiꞌlatcaꞌn nachuꞌcucan skaꞌtaꞌ 
ē ixuiꞌlīniꞌcuꞌtuncan ixtacuhuīniꞌ 
Zacarías chī ixtātaꞌ. 60

 Ixtzīꞌ 
cāhuanilh:
―Jā chuntzaꞌ catihuiꞌlīca. 

Ixtacuhuīniꞌ Juan nahuanican.
61

 Kelhasquiꞌnīca:
―¿Tū ixpālacata? Jā tī aꞌnan 

mintalakapasniꞌ tī huanican Juan.
62

 Palaj tunca tamacahuaniꞌlh 
ixtātaꞌ skaꞌtaꞌ natacaꞌtzī tūyā 
tacuhuīniꞌ nahuiꞌlīniꞌ. 63

 Xatātaꞌ 
squiꞌnli aꞌktin caꞌpsnap ē tzoꞌkli: 

“Ixtacuhuīniꞌ Juan.” Ixlīpōꞌktucaꞌn 
talīꞌaꞌcnīlh. 64

 Palaj tunca 
Zacarías tzucupālh chihuīnaꞌn ē 
laktaquilhpūtalh Dios. 65

 Ūꞌtzaꞌ 
talīꞌaꞌcnīlh ixamicujnuꞌ ē 
tahuankōꞌlh huāꞌmāꞌ calhāxcuhuālh 
nac cāꞌlacchicniꞌ xalaꞌ lakakēstīn 
nac Judea. 66

 Ixlīpōꞌktucaꞌn 
tī takexmatli talacapāstacli ē 
talākelhasquiꞌnīlh:
―Huāꞌmāꞌ skaꞌtaꞌ ¿tīyā chiꞌxcuꞌ 

nahuan?
Ixtasuꞌyu īꞌsicuaꞌlanātlahuanīꞌt 

Māpaꞌksīniꞌ ē ūꞌtzaꞌ talīhuanli.

Zacarías makapāxuīlh Dios
67

 Espíritu Santo lītatzumalh 
ixlīstacnaꞌ Zacarías ē chihuīnaꞌnli 
chī Dios māsuꞌyuniꞌlh ē huanli:
 68 Camakapāxuīca 

Māpaꞌksīniꞌ tī ixDioscaꞌn 
israelitas ixpālacata 
quincālakalhuꞌmaniꞌ 

quinaꞌn tī ixraza ē 
quincāmakapūtaxtūn.

 69 Quincāmaxquīꞌnīꞌtaꞌn chāꞌtin 
Makapūtaxtūnuꞌ; kaꞌlhī 
ixlītliꞌhuiꞌqui ē ūꞌtzaꞌ xlaꞌ 
chāꞌtin chī ixnatāꞌnatnaꞌ 
David tī mākentaxtūlh 
ixtalacasquiꞌnīn Dios.

 70 Chuntzaꞌ chī huanli 
aꞌkchihuīnaꞌnīꞌn xamakās, 
chuntzaꞌ līhuiꞌlīlh Dios.

 71 Huanli 
naquincālīmakapūtaxtūyān 
ixlītliꞌhuiꞌqui 
quintāꞌlāquiclhlaktziꞌcaꞌn 
ē ixlīpōꞌktucaꞌn tī jā 
quincātalaktzīꞌncuꞌtunān.

 72 Huampālh nacālakalhuꞌmaniꞌ 
quimpapcaꞌn ē jā napātzaꞌnkā 
chī talācāxlanīn.

 73 Tzamāꞌ talācāxlan tū Dios 
ixtlahuaniꞌnīꞌt quimpapcaꞌn 
Abraham, 74

 ūꞌtzaꞌ 
ixquincālīmāpānūniꞌn 
quintāꞌlāquiclhlaktziꞌcaꞌn 
ē chuntzaꞌ ixtlahuáuj 
ixtalacasquiꞌnīn Dios ē jā 
ixjicuaꞌnui.

 75 Chuntzaꞌ pōꞌktu quilhtamacuj 
lactze nahuanāuj nac 
cāꞌquilhtamacuj, huaꞌchi jā 
ixtitlahuáuj tū jā tze.

 76 Ē huiꞌx, quiskaꞌtaꞌ, 
namāpācuhuīcaꞌnaꞌ 
ixaꞌkchihuīnaꞌ Dios tī āꞌchulāꞌ 
xakaꞌtlaꞌ ē napūlaniꞌyaꞌ 
Māpaꞌksīniꞌ ē namālaclhtzaja 
jā naꞌaꞌn.

 77 Nacāmāsuꞌyuniꞌyaꞌ 
tachiꞌxcuhuīꞌt ē chuntzaꞌ 
natalīcaꞌtzī namin 
Makapūtaxtūnuꞌ ē 

nacāmātzaꞌnkēnaꞌniꞌ 
ixcuentacaꞌn.

 78 Dios quincāpāxquīꞌyān ē 
quincālakalhuꞌmanān.

Ūꞌtzaꞌ quincālīmacaminiꞌyān 
chāꞌtin tī 
naquincāmakapūtaxtūyān.

Xlaꞌ namāxkakē quintejcaꞌn.
 79 Quinaꞌn huaꞌchi cāꞌpucsuaꞌ 

huiꞌlānauj ē huaꞌchi palajtzaꞌ 
nanīyāuj.

Naquincāmāsuꞌyuniꞌyān chī 
ixtej Dios.

80
 Tzamāꞌ skaꞌtaꞌ stacli ē ixcaꞌtzī 

ixlīpōꞌktu catūxcuhuālh tū ixlaꞌ 
Dios. Aꞌcxniꞌ kaꞌtlaꞌtzaꞌ huanli, 
ixuīꞌlh nac cāꞌtzayaꞌnca tiꞌyaꞌt 
hasta aꞌcxniꞌ tzuculh cāmāsuꞌyuniꞌ 
israelitas.

Chī lacatuncuhuīꞌlh Jesús 
Mt. 1:18‑25

2  Aꞌcxniꞌ jānaꞌj ixtahuiꞌla 
Jesús, emperador Augusto 

māpaꞌksīlh aꞌktin censo 
calhāxcuhuālh nac cāꞌquilhtamacuj. 
2

 Aꞌcxniꞌ Cirenio gobernador 
ixuanīꞌt nac Siria aꞌcxniꞌ pūla 
tlahualh censo. 3 Ixlacasquiꞌnca 
chāꞌtunuꞌ cataꞌaꞌlh na 
ixcāꞌlacchicniꞌcaꞌn jā ixtatahuiꞌlanīꞌt 
ixpapcaꞌn ē aꞌntzaꞌ nacātzoꞌkniꞌcan 
ixtacuhuīniꞌcaꞌn. 4 Ūꞌtzaꞌ lītaxtulh 
José nac cāꞌlacchicniꞌ Nazaret xalaꞌ 
nac estado Galilea ē aꞌlh aꞌktin nac 
cāꞌlacchicniꞌ Belén xalaꞌ nac estado 
Judea. Aꞌntzaꞌ xatahuiꞌlaniꞌ David 
ē ixpālacata José īꞌxūꞌnātāꞌnat 
ixuanīꞌt, ixlacasquiꞌnca aꞌntzaꞌ 
natzoꞌkcan ixtacuhuīniꞌ. 5 Aꞌlh 
nac Belén natzoꞌkcan ixtacuhuīniꞌ. 
Tāꞌaꞌlh María tī ixtāꞌlacāxlanīꞌttzaꞌ 
natāꞌtamakaxtoka xlaꞌ ē xlaꞌ 

ixkaꞌlhīniꞌntzaꞌ. 6 Tū aꞌkspulalh 
aꞌcxniꞌ ixuīꞌlh nac Belén, aꞌcchāꞌlh 
ixmālhcuyuꞌ skaꞌtaꞌ. 7 Tahuīꞌlh 
ixkaꞌhuaꞌcha ixlīmaksāstiꞌ María. 
Līpāchīꞌlh ixtanchut ē māpīꞌlh jā 
mojōcan paja tū tahuaꞌ cahuāyuj. 
Aꞌntzaꞌ ixtahuīꞌlh ixpālacata jā 
tamaclalh chic jā natamaklhtata.

Ángeles ē pastores
8

 Ixtahuiꞌlānaꞌlh pastores 
lacatzunaꞌj nac Belén. Pōꞌktu 
tzīꞌsa ixtamaktakaꞌlhmāꞌnalh nac 
potrero ixpurecucaꞌn. 9 Xamaktin 
tasuꞌyulh chāꞌtin ixángel Dios 
ē cālītamacstiꞌliꞌlh ixtaxkaket 
Māpaꞌksīniꞌ. Tajicuaꞌnli. 10

 Ángel 
cāhuanilh:
―Jā cajicuaꞌntit. Iccālīminiꞌyān 

xatze tamācaꞌtzīniꞌn ē ūꞌtzaꞌ 
natalīkaꞌlhī tapāxuhuān 
ixlīpōꞌktucaꞌn tachiꞌxcuhuīꞌt. 
11

 Chuhuaꞌj huāꞌmāꞌ tzīꞌsa tahuiꞌlaꞌchaꞌ 
chāꞌtin skaꞌtaꞌ nac cāꞌlacchicniꞌ jā 
ixtahuiꞌlanīꞌt David. Xlaꞌ ūꞌtzaꞌ 
Makapūtaxtūnuꞌ ē tī huanican Cristo 
Māpaꞌksīniꞌ. 12

 Namaclayāꞌtit chāꞌtin 
skaꞌtaꞌ lītapāchīꞌnīꞌt ixtanchut ē 
māpīꞌcanīꞌt jā mojōcan paja tū tahuaꞌ 
cahuāyuj. Ē ūꞌtzaꞌ nalīlakapasāꞌtit.

13
 Xamaktin tatasuꞌyulh lhūhuaꞌ 

ángeles xalanīꞌn nac aꞌkapūn 
tī ixtamakapāxuīmāꞌnalh Dios. 
Tahualh:

14
 ―¡Calaktaquilhpūtaca Dios tī 

huīꞌlh nac aꞌkapūn ē tzej calatapāꞌtit 
nac cāꞌquilhtamacuj milīpōꞌktucaꞌn 
tī Dios cālakalhuꞌmanīꞌtaꞌn!

15
 Palaj tunca aꞌcxniꞌ ángeles 

tataspiꞌtli nac aꞌkapūn, pastores 
tatzuculh talāhuani:
―Caꞌauj chuhuaꞌj nac Belén 

ē nalaktzīꞌnāuj tū aꞌkspulalh 

ē tū Māpaꞌksīniꞌ Dios 
quincātamācaꞌtzīnīn.

16
 Palaj taꞌaꞌlh ē cāmaclaca María 

ē José ē skaꞌtaꞌ jā ixmāpīꞌcanīꞌt ē 
jā chīꞌyāhuacan cahuāyuj. 17

 Aꞌcxniꞌ 
talaktzīꞌlh, tahuanli tū ixtahuanīꞌt 
ángeles ixpālacata skaꞌtaꞌ. 
18

 Ixlīpōꞌktucaꞌn tī takexmatli 
talīꞌaꞌcnīlh ixtachihuīncaꞌn 
pastores. 19

 María ixlacapāstacmāꞌlh 
ixlīpōꞌktu tū aꞌkspulanīꞌt ē tū 
ixuanicanīꞌt ē ixpuhuan.

20
 Pastores tataspiꞌtli ē 

ixtalakachiꞌxcuhuīꞌmāꞌnalh Dios ē 
ixtamakapāxuīmāꞌnalh ixpālacata 
aꞌkspulalh chī cāhuanica.

Skaꞌtaꞌ Jesús māsuꞌyuca 
xakaꞌtlaꞌ nac templo

21
 Ixlīlakatzayan quilhtamacuj 

tlahuaniꞌca circuncisión skaꞌtaꞌ ē 
huiꞌlīniꞌca ixtacuhuīniꞌ Jesús. Ūꞌtzaꞌ 
huāꞌmāꞌ tacuhuīniꞌ tū ángel huanilh 
María aꞌcxniꞌ jānaꞌj ixkaꞌlhīniꞌn.

22
 Ixlītuꞌpuꞌxam quilhtamacuj 

tamākentaxtūlh ixtahuiꞌlatcaꞌn 
puscan chī Moisés ixuiꞌlīnīꞌt 
līmāpaꞌksīn natacheꞌkēꞌ ixlīkaꞌhuaꞌjuaꞌ 
puscāt. Talēꞌlh skaꞌtaꞌ nac Jerusalén 
namāsuꞌyuniꞌcan Māpaꞌksīniꞌ Dios. 
23

 Chuntzaꞌ tatlahualh ixpālacata 
tatzoꞌkniꞌ na ixlīmāpaꞌksīn Dios:

Chāꞌtunuꞌ skaꞌtaꞌ xakaꞌhuaꞌcha 
tī līmaksāstiꞌ, ūꞌtzaꞌ ixlaꞌ 
Māpaꞌksīniꞌ Dios nahuan.

24
 Chuntzaꞌ María ē José taꞌaꞌlh 

natalakatāyanaꞌn. Chuntzaꞌ chī huan 
na ixlīmāpaꞌksīn Dios ixlacasquiꞌnca 
namaxquīꞌcan xakaꞌhuaꞌcha 
ē xatzuꞌmaꞌjāt tórtola o tantuꞌ 
tantzasnān.

25
 Ixuīꞌlh nac Jerusalén tzamāꞌ 

quilhtamacuj chāꞌtin chiꞌxcuꞌ tī 

ixuanican Simeón. Tzeya chiꞌxcuꞌ 
ixuanīꞌt ē ixlakachiꞌxcuhuīꞌ Dios ē 
ixkaꞌlhīmāꞌlh ixMakapūtaxtūnuꞌcaꞌn 
israelitas. Espíritu Santo ixtāꞌhuīꞌlh. 
26

 Ixmāsuꞌyuniꞌnīꞌttzaꞌ jā ixtinīlh 
palh jā pūla ixlaktzīꞌlh Cristo 
tī Māpaꞌksīniꞌ Dios namacamin. 
27

 Espíritu Santo mālacpuhuanilh 
naꞌaꞌn nac templo aꞌcxniꞌ 
līminca skaꞌtaꞌ Jesús nac templo 
namākentaxtū ixtahuiꞌlatcaꞌn ē tū 
māpaꞌksīlh līmāpaꞌksīn tū tzoꞌkli 
Moisés. 28

 Simeón chaꞌxli skaꞌtaꞌ ē 
lakachiꞌxcuhuīꞌlh Dios ē huanli:
 29 QuiMāpaꞌksīniꞌ, chuhuaꞌj 

līpāxuhua naꞌicnī ixpālacata 
mākentaxtūꞌnīꞌtaꞌ tū 
quihuaꞌniꞌnīꞌtaꞌ quit tī 
mintasācuaꞌ.

 30 Iclīlaktzīꞌnīꞌttzaꞌ quilakastapun 
tzamāꞌ Makapūtaxtūnuꞌ 31

 tī 
huiꞌx māstāꞌnīꞌtaꞌ ixpālacata 
ixlīpōꞌktucaꞌn tachiꞌxcuhuīꞌt.

 32 Ūꞌtzaꞌ nacāmāsuꞌyuniꞌ tī jā 
israelitas chī tzē natatlāꞌhuan 
nac cāꞌquilhtamacuj chuntzaꞌ 
chī pūcās nacāmāxkakēniꞌ tī 
talatlāꞌhuan jā cāꞌpucsuaꞌ.

Israelitas tī mintachiꞌxcuhuīꞌt 
nacālakachiꞌxcuhuīꞌcan 
ixpālacata xlaꞌ.

33
 José ē ixtzīꞌ Jesús talīꞌaꞌcnīlh 

tū huanli Simeón ixpālacata 
skaꞌtaꞌ. 34

 Simeón squiꞌniꞌlh Dios 
cacāsicuaꞌlanātlahualh ē huanilh 
María tī ixtzīꞌ Jesús:
―Calaꞌktziꞌ. Dios lacsacnīꞌt huāꞌmāꞌ 

skaꞌtaꞌ. Aꞌcxniꞌ chiꞌxcuꞌtzaꞌ nahuan, 
lhūhuaꞌ israelitas nataꞌaꞌkaꞌīꞌ ē 
xlaꞌ nacāmaktāya. Tī jā nataꞌaꞌkaꞌīꞌ, 
xlacaꞌn natalālīhuani. Xlaꞌ namāsuꞌyu 
ixtalacasquiꞌnīn Dios ē tachiꞌxcuhuīꞌt 
natalakmakaꞌn. 35

 Chuntzaꞌ 

nacaꞌtzīkōꞌcan chī lacapāstaca 
chāꞌtunuꞌ na ixlīstacnaꞌcaꞌn. Huiꞌx 
nalīpuhuanaꞌ chuntzaꞌ chī kentin 
machīta nalakpusa na milīstacnaꞌ ―
huanli Simeón.

36
 Nā ixuīꞌlh aꞌntzaꞌ chāꞌtin puscāt 

tī ixaꞌkchihuīnaꞌ Dios ē ixtacuhuīniꞌ 
Ana. Xlaꞌ ixtzuꞌmaꞌjāt Fanuel xalaꞌ 
ixraza Aser. Ixlēꞌntzaꞌ quilhtamacuj. 
Tzuꞌmaꞌjātcus ixuanīꞌt aꞌcxniꞌ 
tamakaxtokli ē tāꞌtahuīꞌlh 
ixkōluꞌ aꞌktojon cāꞌta. 37

 Chuhuaꞌj 
ixlītāꞌtiꞌpuꞌxamatāꞌtiꞌ cāꞌta tī 
nīmakaꞌncanīꞌt. Jā ixtaxtu xakaꞌtlaꞌ 
nac templo. Pōꞌktu quilhtamacuj 
ixlaktaquilhpūtamāꞌlh Māpaꞌksīniꞌ 
Dios. Makatunuꞌ jā ixuāꞌyan 
ixpālacata ixtlahua oración.

38
 Aꞌcxniꞌ José ē María tatanūlh 

xakaꞌtlaꞌ nac templo, huāꞌmāꞌ 
puntzunaꞌ Ana cālaktalacatzunaꞌjīlh. 
Aꞌcxniꞌ maxquīꞌkōꞌlh tapāxcatcaꞌtzīn 
Dios, tzuculh līchihuīnaꞌn skaꞌtaꞌ tī 
huanican Jesús. Cālītāꞌchihuīnaꞌnkōꞌlh 
tī ixtakaꞌlhīmāꞌnalh 
ixmakapūtaxtūnuꞌcaꞌn ē tī xalanīꞌn 
nac Jerusalén.

Tataspiꞌtli nac Nazaret
39

 Aꞌcxniꞌ José ē María 
tamākentaxtūlh ixlīpōꞌktu tū 
māpaꞌksīlh Moisés tū tzoꞌkli na 
ixlīmāpaꞌksīn Dios, talēꞌmpālh 
skaꞌtaꞌ nac Nazaret xalaꞌ nac 
Galilea ixcāꞌlacchicniꞌcaꞌn. 40

 Skaꞌtaꞌ 
īꞌstacmāꞌlh ē ixtatliꞌhuiꞌclhtēlha ē 
skalalh ixuantēlha ē Dios āꞌchulāꞌ 
īꞌsicuaꞌlanātlahua.

Kaꞌhuaꞌcha Jesús 
xakaꞌtlaꞌ nac templo

41
 Cāꞌta cāꞌta José ē María 

ixtaꞌaꞌn nac Jerusalén ixpālacata 

ixcāꞌtaniꞌcaꞌn israelitas tū 
huanican pascua. 42

 Aꞌcxniꞌ 
Jesús ixkaꞌlhī aꞌkcāujtuꞌ cāꞌta, 
ixlīpōꞌktucaꞌn taꞌaꞌlh nac 
Jerusalén ixpālacata cāꞌtaniꞌ 
chuntzaꞌ chī ixtalīsmanīnīꞌttzaꞌ. 
43

 Aꞌcxniꞌ aꞌksputlitzaꞌ cāꞌtaniꞌ ē 
ixtaquītaspiꞌtmāꞌnalh ē Jesús 
tachokolh nac Jerusalén. Ixtzīꞌ 
ē José jā cuenta tatlahualh. 
44

 Ixtapuhuan Jesús cātāꞌmimāꞌlhtzaꞌ 
āꞌmakapitzīn ē chuntzaꞌ taꞌaꞌlh 
nac tej aꞌktin quilhtamacuj. 
Aꞌcxniꞌ taputzalh ixpuꞌnancaꞌn 
ixtalakapasnīꞌncaꞌn ē ixamicujcaꞌn, 
45

 jā tamaclalh. Palaj tunca 
tataspiꞌtli nac Jerusalén; taꞌaꞌlh 
taputza.

46
 Ixlīꞌaꞌktuꞌtun quilhtamacuj 

tamaclalh Jesús xakaꞌtlaꞌ nac 
templo. Ixcālaclhpuꞌnahuīꞌlh 
ixmākelhtahuaꞌkēꞌniꞌnīꞌn 
līmāpaꞌksīn ē ixcākexmatmāꞌlh 
ē ixcākelhasquiꞌnīmāꞌlh. 
47

 Ixlīpōꞌktucaꞌn tī takexmatli 
talīꞌaꞌcnīlh ixtalacapāstacniꞌ ē chī 
ixcākelhtīmāꞌlh.

48
 Aꞌcxniꞌ talaktzīꞌlh María ē José, 

talīꞌaꞌcnīlh ē ixtzīꞌ huanilh:
―Quinkaꞌhuaꞌcha, ¿tū ixpālacata 

quilātlahuaniꞌnīꞌtaꞌuj chuntzaꞌ? 
Quit ē mintātaꞌ iclīpuhuamāꞌnaꞌuj ē 
icmiuj iccāputzayān.

49
 Jesús cāhuanilh:

―¿Tū ixpālacata quilāputzayāuj? 
¿Ē jā caꞌtzīyāꞌtit ixlacasquiꞌnca 
naꞌictahuiꞌla na ixchic quinTātaꞌ 
Dios?

50
 Xlacaꞌn jā tacaꞌtzīlh tū 

huanicuꞌtun.
51

 Palaj tunca xlaꞌ cātāꞌtaspiꞌtli 
nac Nazaret ē cākexmatniꞌlh. Ixtzīꞌ 
lhūhuaꞌ ixlacapāstaca ixlīpōꞌktu 

Lucas 2



125

huāꞌmāꞌ ē māquīꞌkōꞌlh na ixlīstacnaꞌ. 
52

 Jesús īꞌstacmāꞌlh ē āꞌchulāꞌ 
ixkaꞌlhīmāꞌlh talacapāstacniꞌ. Nā 
tze ixuanīꞌt na ixlacatīn Dios ē na 
ixlacatīncaꞌn tachiꞌxcuhuīꞌt.

Juan Māꞌkpaxīniꞌ ixaꞌkchihuīnaꞌn 
nac cāꞌtzayaꞌnca tiꞌyaꞌt 

Mt. 3:1‑12; Mr. 1:1‑8; Jn. 1:19‑28

3  Ixlīlakacāujquitzis cāꞌta 
ixuīꞌlh līgobernador Tiberio ē 

Poncio Pilato gobernador ixuanīꞌt 
nac Judea. Herodes gobernador 
ixuanīꞌt nac Galilea, ē ixtāꞌtin 
Felipe gobernador ixuanīꞌt 
nac Iturea ē nac Traconite, ē 
Lisanias gobernador ixuanīꞌt 
nac Abilinia. 2 Anás ē Caifás 
xamāpaꞌksīniꞌnīꞌn pālejniꞌ 
ixtahuanīꞌt. Aꞌcxniꞌ ixlīpōꞌktucaꞌn 
ixtamāpaꞌksīniꞌmāꞌnalh, aꞌcxniꞌ Dios 
tāꞌchihuīnaꞌlh Juan ixkaꞌhuaꞌcha 
Zacarías tī ixuīꞌlh nac cāꞌtzayaꞌnca 
tiꞌyaꞌt. 3 Juan aꞌlh na ixquilhtūn 
kaꞌtlaꞌ xcān Jordán. Cāhuanilh 
tachiꞌxcuhuīꞌt ixtalakpalīlh 
ixtalacapāstacniꞌcaꞌn ē ixtaꞌaꞌkpaxli 
nacāmātzaꞌnkēnaꞌniꞌcan 
ixcuentacaꞌn. 4 Huāꞌmāꞌ aꞌkspulalh 
chī ixtzoꞌknunīꞌt tzamāꞌ 
ixaꞌkchihuīnaꞌ Dios tī ixuanican 
Isaías. Chuntzaꞌ tzoꞌkli:

Aꞌntzaꞌ jā cāꞌtzayaꞌnca tiꞌyaꞌt, 
nakexmatcan catīhuālh tī 
palhaꞌ nachihuīnaꞌn ē nahuan:

“Cacāxtlahuaꞌtit tej ixpālacata 
mimāꞌlh Māpaꞌksīniꞌ.

Camālakstuꞌnctit tej.
 5 Ixlīpōꞌktu jā jā cāxtim 

natatzumanaꞌn ē pūscaꞌnan 
nahuankōꞌ.

Jā lhkaꞌhuiꞌliꞌ tej lacatzaꞌj nala.
Jā jā lakaxtim, lakaxtim nahuan.

 6 Ixlīpōꞌktucaꞌn tachiꞌxcuhuīꞌt 
natalaktzīꞌn tī Dios macamilh 
Makapūtaxtūnuꞌ.”

7
 Aꞌcxniꞌ lhūhuaꞌ tachiꞌxcuhuīꞌt 

tataxtulh ixpālacata Juan 
nacāmāꞌkpaxī, xlaꞌ cālacaquilhnīlh 
ē cāhuanilh:
―¡Huiꞌxinaꞌn tlahuaꞌpāꞌnaꞌntit 

aꞌktuꞌ milacancaꞌn! ¿Tīchu 
cāhuanin natzāꞌlaꞌniꞌyāꞌtit 
ixtasītziꞌ Dios tū mimāꞌlh? 
8

 Catlahuaꞌtit tū tze; nalītasuꞌyu 
palh ixlīcānaꞌ lakpalīnīꞌtaꞌntit 
mintalacapāstacniꞌcaꞌn. Jā 
catihuantit mēꞌcstucaꞌn: “Quinaꞌn 
īꞌxūꞌnātāꞌnatnaꞌ Abraham. Ūꞌtzaꞌ 
iclīpāhuanāuj ē jā icjicuaniꞌyāuj 
ixtasītziꞌ Dios.” Jā chuntzaꞌ 
ixuaꞌntit. Quit iccāhuaniyān Dios 
tzē nacālakpalī huāꞌmāꞌ chihuixniꞌ 
ē natahuan īꞌxūꞌnātāꞌnatnaꞌ 
Abraham. 9 Huaꞌchi xacacanīꞌttzaꞌ 
āꞌchaj ē natzucucan natancāꞌcan 
quiꞌhuiꞌ. Catūhuālh quiꞌhuiꞌ tū jā 
māstāꞌ ixtahuaꞌcaꞌt xatze, ūꞌtzaꞌ 
natancāꞌcan ē nalhcuyucan.

10
 Tachiꞌxcuhuīꞌt takelhasquiꞌnīlh:

¿Tū naꞌictlahuayāuj?
11

 Juan cākelhtīlh:
―Tī kaꞌlhī aꞌktuꞌ ixcamisa 

camaxquīꞌlh aꞌktin tī jā tū kaꞌlhī. Tī 
kaꞌlhī ixlīhuaꞌ catāꞌhuaꞌlh tī jā tū 
kaꞌlhī.

12
 Nā tamilh mātāꞌjīniꞌnīꞌn 

nataꞌaꞌkpaxa ē takelhasquiꞌnīlh:
―Mākelhtahuaꞌkēꞌniꞌ, ¿tū 

naꞌictlahuáuj quinaꞌn?
13

 Juan cākelhtīlh:
―Nasquiꞌnāꞌtit xmān tū ixtapalh 

līxokot.
14

 Soldados nā takelhasquiꞌnīlh:
―Ē quinaꞌn ¿tū ixlacasquiꞌnca 

naꞌictlahuayāuj?

Cākelhtīlh:
―Jā tilīmālacsuꞌyuꞌyāꞌtit tū 

jā ixlīcānaꞌ ē jā tilītucsnuꞌnāꞌtit 
nakaꞌlhāꞌnaꞌnāꞌtit. Calīpāxuhuaꞌtit 
mintatlajcaꞌn.

15
 Tachiꞌxcuhuīꞌt ixtacaꞌtzīcuꞌtun 

ixpālacata Juan. Xlacaꞌn 
ixtapuhuamāꞌnalh palhāsāꞌ Juan, 
ūꞌtzaꞌ Cristo tī Dios lacsacnīꞌt. 
16

 Juan cāhuanilh:
―Ixlīcānaꞌ quit iccālīmāꞌkpaxīyān 

xcān. Tī namin, xlaꞌ makapitzīn 
huiꞌxinaꞌn nacātalīmāꞌkpaxīyān 
Espíritu Santo ē āꞌmakapitzīn 
macscut. Xlaꞌ āꞌchulāꞌ xakaꞌtlaꞌ ē 
jā quit. Quit jāla icmālakchāꞌnī 
chī xlaꞌ. Quit jā minīꞌniꞌ 
naꞌicxcutniꞌ ixlīkechīꞌcan ixcaclhiꞌ. 
17

 Xlaꞌ chuntzaꞌ chī tī kaꞌlhī 
ixpūmālakosūn na ixmacan 
nalacsuꞌnu trigo tū tlahuacan 
harina. Nasaca trigo ē namāquīꞌ 
nahuaꞌ ē paja nalhcuyu nac macscut 
tū jā mixa.

18
 Chuntzaꞌ cāhuanilh Juan xatze 

tachihuīn ē nā cāmālacpuhuanīlh 
tachiꞌxcuhuīꞌt. 19

 Nā lacaquilhnīlh 
gobernador Herodes ixpālacata 
Herodías tī ixpuscāt ixuanīꞌt 
ixtāꞌtin Felipe. Herodes ixkaꞌlhī 
huaꞌchi ixpuscāt. Nā lacaquilhnīlh 
ixpālacata lhūhuaꞌ tū tlahualh tū 
jā tze. 20

 Ūꞌtzaꞌ Herodes līsītzīꞌlh ē 
āꞌchulāꞌ tlahualh ē Juan mānūca 
nac pūlāchīꞌn.

Jesús aꞌkpaxli 
Mt. 3:13‑17; Mr. 1:9‑11

21
 Aꞌcxniꞌ Juan ixmāꞌkpaxīniꞌn, 

nā Jesús milh naꞌaꞌkpaxa. Līhuan 
ixorarlīmāꞌlh, aꞌkapūn talaquīꞌlh 22

 ē 
minchaꞌ Espíritu Santo. Tasuꞌyulh 
huaꞌchi lakatin tantzasnān 

ixyujmāꞌlh na ixlactzaꞌj Jesús 
ē kexmatca aꞌktin tachihuīn tū 
huanli:
―Huiꞌx quiSkaꞌtaꞌ ē icpāxquīꞌyān. 

Huiꞌx quimaxquīꞌyaꞌ tapāxuhuān.

Ixnapapanaꞌ Jesucristo 
Mt. 1:1‑17

23
 Aꞌcxniꞌ Jesús tzuculh tlahua 

ixtascujūt, ixkaꞌlhī chī puꞌxamacāuj 
cāꞌta. Huāꞌtzāꞌ tatzoꞌkniꞌ ixnapapanaꞌ 
Jesús. Ixpuhuancan Jesús 
ixkaꞌhuaꞌcha José. José ixkaꞌhuaꞌcha 
ixuanīꞌt Elí 24

 tī ixkaꞌhuaꞌcha 
Matat tī ixkaꞌhuaꞌcha Leví. Leví 
ixkaꞌhuaꞌcha ixuanīꞌt Melqui tī 
ixkaꞌhuaꞌcha Jana tī ixkaꞌhuaꞌcha 
José. 25

 José ixkaꞌhuaꞌcha ixuanīꞌt 
Matatías tī ixkaꞌhuaꞌcha Amós tī 
ixkaꞌhuaꞌcha Nahum tī ixkaꞌhuaꞌcha 
Esli tī ixkaꞌhuaꞌcha Nagai. 
26

 Nagai ixkaꞌhuaꞌcha ixuanīꞌt 
Maat tī ixkaꞌhuaꞌcha Matatías tī 
ixkaꞌhuaꞌcha Semei tī ixkaꞌhuaꞌcha 
José tī ixkaꞌhuaꞌcha Judá. 27

 Judá 
ixkaꞌhuaꞌcha ixuanīꞌt Joana tī 
ixkaꞌhuaꞌcha Resa tī ixkaꞌhuaꞌcha 
Zorobabel tī ixkaꞌhuaꞌcha Salatiel 
tī ixkaꞌhuaꞌcha Neri. 28

 Neri 
ixkaꞌhuaꞌcha ixuanīꞌt Melqui tī 
ixkaꞌhuaꞌcha Adi tī ixkaꞌhuaꞌcha 
Cosam tī ixkaꞌhuaꞌcha Elmodam tī 
ixkaꞌhuaꞌcha Er. 29

 Er ixkaꞌhuaꞌcha 
ixuanīꞌt Josué tī ixkaꞌhuaꞌcha Eliezer 
tī ixkaꞌhuaꞌcha Jorim tī ixkaꞌhuaꞌcha 
Matat. 30

 Matat ixkaꞌhuaꞌcha ixuanīꞌt 
Leví tī ixkaꞌhuaꞌcha Simeón tī 
ixkaꞌhuaꞌcha Judá tī ixkaꞌhuaꞌcha 
José tī ixkaꞌhuaꞌcha Jonán tī 
ixkaꞌhuaꞌcha Eliaquim. 31

 Eliaquim 
ixkaꞌhuaꞌcha ixuanīꞌt Melea tī 
ixkaꞌhuaꞌcha Mainán tī ixkaꞌhuaꞌcha 
Matata tī ixkaꞌhuaꞌcha Natán. 

32
 Natán ixkaꞌhuaꞌcha ixuanīꞌt David 

tī ixkaꞌhuaꞌcha Isaí tī ixkaꞌhuaꞌcha 
Obed tī ixkaꞌhuaꞌcha Booz tī 
ixkaꞌhuaꞌcha Salmón tī ixkaꞌhuaꞌcha 
Naasón. 33

 Naasón ixkaꞌhuaꞌcha 
ixuanīꞌt Aminadab tī ixkaꞌhuaꞌcha 
Aram tī ixkaꞌhuaꞌcha Esrom tī 
ixkaꞌhuaꞌcha Fares tī ixkaꞌhuaꞌcha 
Judá. 34

 Judá ixkaꞌhuaꞌcha 
ixuanīꞌt Jacob tī ixkaꞌhuaꞌcha 
Isaac tī ixkaꞌhuaꞌcha Abraham tī 
ixkaꞌhuaꞌcha Taré tī ixkaꞌhuaꞌcha 
Nacor. 35

 Nacor ixkaꞌhuaꞌcha 
ixuanīꞌt Serug tī ixkaꞌhuaꞌcha 
Ragau tī ixkaꞌhuaꞌcha Peleg tī 
ixkaꞌhuaꞌcha Heber tī ixkaꞌhuaꞌcha 
Sala. 36

 Sala ixkaꞌhuaꞌcha ixuanīꞌt 
Cainán tī ixkaꞌhuaꞌcha Arfaxad tī 
ixkaꞌhuaꞌcha Sem tī ixkaꞌhuaꞌcha 
Noé tī ixkaꞌhuaꞌcha Lamec. 37

 Lamec 
ixkaꞌhuaꞌcha ixuanīꞌt Matusalén tī 
ixkaꞌhuaꞌcha Enoc tī ixkaꞌhuaꞌcha 
Jared tī ixkaꞌhuaꞌcha Mahalaleel 
tī ixkaꞌhuaꞌcha Cainán. 38

 Cainán 
ixkaꞌhuaꞌcha ixuanīꞌt Enós tī 
ixkaꞌhuaꞌcha Set tī ixkaꞌhuaꞌcha 
Adán tī ixkaꞌhuaꞌcha Dios.

Skāhuīꞌniꞌ ixlīlaktzīꞌncuꞌtun Jesús 
Mt. 4:1‑11; Mr. 1:12‑13

4  Ixlīstacnaꞌ Jesús ixlītzuma 
Espíritu Santo ē taspiꞌtli 

na ixquilhtūn nac xcān Jordán. 
Espíritu Santo lēꞌlh nac cāꞌtzayaꞌnca 
tiꞌyaꞌt. 2 Aꞌntzaꞌ ixuīꞌlh tuꞌpuꞌxam 
quilhtamacuj. Milh skāhuīꞌniꞌ 
nalīlaktzīꞌn palh tzē ixaꞌkskāhuīꞌlh 
Jesús. Jesús jā huāꞌyalh aꞌklhūhuaꞌ 
quilhtamacuj ē ixtziꞌncsmāꞌlhtzaꞌ. 
3

 Palaj tunca huanilh skāhuīꞌniꞌ:
―Palh huiꞌx īꞌSkaꞌtaꞌ Dios, 

camāpaꞌksiꞌ tzamāꞌ chihuix pāntzīn 
cahuanli.

4
 Jesús kelhtīlh:

―Tatzoꞌkniꞌ na ixtachihuīn Dios:
Jā xmān pāntzīn catilīlatamāꞌlh 

chāꞌtin chiꞌxcuꞌ huāꞌtzāꞌ nac 
cāꞌquilhtamacuj.

Āꞌchulāꞌ cuenta natlahuacan 
ixtachihuīn Dios.

5
 Palaj tunca skāhuīꞌniꞌ lēꞌlh Jesús 

aꞌktin nac sipej tālhmāꞌn. Aꞌntzaꞌ 
xamaktin māsuꞌyuniꞌkōꞌlh ixlīpōꞌktu 
cāꞌquilhtamacuj. 6 Huanilh:
―Naꞌicmaxquīꞌyān ixlīpōꞌktu 

huāꞌmāꞌ ē namāpaꞌksīyaꞌ. Pōꞌktu 
quilaꞌ ē nā tzē naꞌicmaxquīꞌ 
catīxcuhuālh. 7 Palh huiꞌx 
naquintatzokostaniꞌyaꞌ ē 
naquilaktaquilhpūtayaꞌ, 
naꞌicmaxquīꞌkōꞌyān ixlīpōꞌktu 
huāꞌmāꞌ ē milaꞌ nahuan.

8
 Jesús kelhtīlh:

―Catapānuꞌ, Skāhuīꞌniꞌ. Tatzoꞌkniꞌ 
na ixtachihuīn Dios:

Natatzokostaniꞌyaꞌ ē 
nalaktaquilhpūtayaꞌ 
miMāpaꞌksīniꞌ Dios ē 
natlahuaꞌyaꞌ xmān tū xlaꞌ 
lacasquiꞌn.

9
 Āꞌlīstān skāhuīꞌniꞌ lēꞌlh nac 

cāꞌlacchicniꞌ Jerusalén ē yāhualh na 
ixaꞌkspūn xakaꞌtlaꞌ templo. Huanilh:
―Palh huiꞌx īꞌSkaꞌtaꞌ Dios, 

catamakahuasyujti nac tiꞌyaꞌt. 
10

 Tatzoꞌkniꞌ na ixtachihuīn Dios:
Dios nacāmāpaꞌksī ixángeles 

natamaktakaꞌlhān.
 11 Natamāꞌkaquīꞌyān ē chuntzaꞌ 

nūn kentin mintujan 
catitakāhuīꞌlh nac chihuix.

12
 Jesús kelhtīlh:

―Nā chuntzaꞌ tatzoꞌkniꞌ na 
ixtachihuīn Dios:

Jā tilīlaktzīꞌnaꞌ miMāpaꞌksīniꞌ 
Dios.

Lucas 3 ,  4



128

13
 Skāhuīꞌniꞌ jātzaꞌ maclaniꞌlh 

chī nalīlaktzīꞌn Jesús ē tapānūlh 
puntzunaꞌ.

Jesús tzuculh aꞌkchihuīnaꞌn nac 
estado Galilea 

Mt. 4:12‑17; Mr. 1:14‑15
14

 Jesús taspiꞌtli nac Galilea ē 
ixkaꞌlhī ixlītliꞌhuiꞌqui Espíritu 
Santo. Calhāxcuhuālh nac 
estado Galilea ixlīchihuīnaꞌmāꞌca 
ixpālacata tū tlahualh 
Jesús. 15

 Ixcāmāsuꞌyuniꞌmāꞌlh 
na ixtemplocaꞌn 
israelitas ē ixlīpōꞌktucaꞌn 
ixtalakachiꞌxcuhuīꞌmāꞌnalh.

Jesús taspiꞌtli nac Nazaret 
Mt. 13:53‑58; Mr. 6:1‑6

16
 Palaj tunca Jesús taspiꞌtli nac 

cāꞌlacchicniꞌ tū huanican Nazaret 
jā īꞌstacnīꞌt. Tanūlh nac templo 
aꞌktin quilhtamacuj tū pūjaxcan 
chī ixlīsmanīcanīꞌt. Tāyalh 
nalīkelhtahuaꞌka ixtachihuīn Dios. 
17

 Maxquīꞌca tū tzoꞌkli profeta Isaías. 
Aꞌcxniꞌ mālakapitzilh, maclalh jā 
ixtatzoꞌkniꞌ:
 18 IxEspíritu Māpaꞌksīniꞌ 

quintāꞌhuīꞌlh ixpālacata 
quilacsacnīꞌt naꞌiccāmācaꞌtzīnī 
xatze tachihuīn 
lacxcamanīnīꞌn.

Nā quimacamilh 
naꞌiccāmākoꞌxamākaꞌtlīꞌ tī 
talīpuhuan ē naꞌiccāmāxtu tī 
cāchīꞌcanīꞌt.

Icmilh naꞌiccāmālacahuānī 
lakatzīꞌnīꞌn ē naꞌiccāmaktāya 
tī tapātīniꞌmāꞌnalh.

 19 Nā quimacamilh 
naꞌiccāmāsuꞌyuniꞌyān 
ixquilhtamacuj Māpaꞌksīniꞌ.

20
 Aꞌcxniꞌ Jesús mālakachahualh 

libro, maxquīꞌlh chāꞌtin tī 
ixmaktakaꞌlhmāꞌlh templo ē 
tahuīꞌlh. 21

 Ixlīpōꞌktucaꞌn nac 
templo ixtalaktzīꞌmāꞌnalh, ē xlaꞌ 
tzuculh chihuīnaꞌn ē huanli:
―Chuhuaꞌj huāꞌmāꞌ quilhtamacuj 

mākentaxtūcanīꞌt na milacatīncaꞌn 
tzamāꞌ tū kexpaꞌttitcus.

22
 Ixlīpōꞌktucaꞌn tahuanli tze Jesús 

ē talīꞌaꞌcnīlh ixtachihuīn tzēhuanīꞌt 
tū cāhuanilh. Ixtalāhuanimāꞌnalh:
―¿Ē jā ūꞌtzaꞌ ixkaꞌhuaꞌcha José?
23

 Jesús cāhuanilh:
―Ixlīcānaꞌ naquilāhuaniyāuj 

huāꞌmāꞌ tachihuīn: “Huiꞌx doctor 
ē pūla namāꞌtzeyīcaꞌnaꞌ milīmān.” 
Nā naquilāhuaniyāuj: “Chuhuaꞌj 
catlahuaꞌ huāꞌtzāꞌ na mintiꞌyaꞌt 
chuntzaꞌ chī quincātahuanin 
tlahuanīꞌtaꞌ nac Capernaum.”

24
 Chihuīnaꞌmpālh ē cāhuanilh:

―Ixlīcānaꞌ iccāhuaniyān 
nūn tī chāꞌtin aꞌkchihuīnaꞌ 
tī nalaktzīꞌncuꞌtuncan na 
ixcāꞌlacchicniꞌ jā stacli. 25

 Ixlīcānaꞌ 
tū iccāhuaniyān. Lhūhuaꞌ 
ixtahuiꞌlānaꞌlh tī nīmakaꞌncanīꞌt 
nac país Israel aꞌcxniꞌ ixlatlāꞌhuan 
Elías ē aꞌcxniꞌ aꞌktuꞌtun cāꞌta 
āꞌiꞌtāt jā lalh xcān. Calhāxcuhuālh 
ixtziꞌncsnīmāꞌca. 26

 Dios jā 
cālakmacāꞌlh Elías jā tī chāꞌtin tī 
nīmakaꞌncanīꞌt xalanīꞌn nac Israel. 
Lakmacāꞌnca chāꞌtin xaminiꞌ nac 
Sarepta tū ixlacatzunaꞌj cāꞌlacchicniꞌ 
Sidón. 27

 Nā chuntzaꞌ ixaꞌnan nac 
Israel lhūhuaꞌ tī ixtapātīnīmāꞌnalh 
taꞌjatat tū makamasa quinquinītcaꞌn 
ē aꞌcxniꞌ ixuiꞌlachaꞌ aꞌkchihuīnaꞌ 
Eliseo. Jā tī chāꞌtin xlacaꞌn 
mātzeyīca, xmān Naamán tī chāꞌtin 
xaminiꞌ nac Siria.

28
 Aꞌcxniꞌ takexmatli huāꞌmāꞌ 

tachihuīn, ixlīpōꞌktucaꞌn tī 
ixtatanūmāꞌnalh nac templo 
tasītzīꞌlh. 29

 Tatāꞌkaquīꞌlh ē 
tatamacxtulh Jesús nac cāꞌlacchicniꞌ. 
Talēꞌlh hasta na ixaꞌcpūn sipej nac 
cāꞌlacchicniꞌ natamacāꞌn makjū. 
30

 Jesús tētaxtulh ixpuꞌnancaꞌn ē aꞌlh.

Chāꞌtin chiꞌxcuꞌ tī ixkaꞌlhī jā tzeya 
ūꞌniꞌ 

Mr. 1:21‑28
31

 Palaj tunca Jesús aꞌlh nac 
Capernaum xalaꞌ nac estado 
Galilea. Ixcāmāsuꞌyuniꞌmāꞌlh 
tachiꞌxcuhuīꞌt aꞌktin quilhtamacuj 
tū pūjaxcan. 32

 Talīꞌaꞌcnīlh chī 
ixcāmāsuꞌyuniꞌmāꞌlh ixpālacata 
ixlīchihuīnaꞌmāꞌlh līmāpaꞌksīn.

33
 Ixuīꞌlh nac templo chāꞌtin 

chiꞌxcuꞌ tī ixchiꞌpanīꞌt jā tzeya ūꞌniꞌ. 
Taꞌsalh ē huanli:

34
 ―Jesús xalaꞌ nac Nazaret, ¿tū 

ixpālacata quilālakmiuj? ¿Ē ūꞌtzaꞌ 
lītaꞌt naquilāmālacsputūyāuj? Quit 
iclakapasān. Huiꞌx ixlaꞌ Dios ē 
xatasicuaꞌlanātlahua huiꞌx.

35
 Jesús lacaquilhnīlh jā tzeya ūꞌniꞌ 

ē huanilh:
―¡Caquilhcaꞌcsla! ¡Camakxtekti 

huāꞌmāꞌ chiꞌxcuꞌ!
Jā tzeya ūꞌniꞌ māyujūlh chiꞌxcuꞌ 

na ixlacatīncaꞌn tachiꞌxcuhuīꞌt ē 
makxtekli chiꞌxcuꞌ. Jā tū laniꞌlh. 
36

 Ixlīpōꞌktucaꞌn talīꞌaꞌcnīlh ē 
talāhuanilh:
―¿Tuchūyā tachihuīn tzamāꞌ? 

¡Huāꞌmāꞌ chiꞌxcuꞌ līchihuīnaꞌn 
līmāpaꞌksīn ē cātamāxtulh jā tzeya 
ūꞌnīꞌn!

37
 Calhāxcuhuālh na ixlacatzunaꞌj 

nac Capernaum talīchihuīnaꞌnli 
Jesús.

Jesús mātzeyīlh ixpuhuitiꞌ Simón 
Pedro 

Mt. 8:14‑15; Mr. 1:29‑31
38

 Aꞌcxniꞌ Jesús taxtulh 
nac templo, aꞌlh ē tanūlh na 
ixchic Simón. Ixpuhuitiꞌ Simón 
ixmacscutlamāꞌlh ē huanica Jesús 
camātzeyīlh. 39

 Jesús taquilhpūtalh 
jā ixmāꞌlh ē lacaquilhnīlh taꞌjatat 
ē tapānūniꞌlh chī ixmacscutla. 
Xamaktin tāꞌkaquīꞌlh puscāt ē 
tzuculh cāmāhuīꞌ.

Jesús cāmātzeyīlh lhūhuaꞌ 
taꞌjatatlanīꞌn 

Mt. 8:16‑17; Mr. 1:32‑34
40

 Aꞌcxniꞌ ixtāꞌcnūmāꞌlhtzaꞌ 
chiꞌchiniꞌ, ixlīpōꞌktucaꞌn tī 
ixtataꞌjatatla kempālhūhuaꞌ taꞌjatat 
cālīminiꞌca Jesús. Cāmacaxaꞌmalh ē 
cāmātzeyīlh. 41

 Lhūhuaꞌ tī ixtakaꞌlhī 
jā tzeya ūꞌnīꞌn ē cāmātzeyīlh. 
Aꞌcxniꞌ jā tzeya ūꞌnīꞌn cāmāxtuniꞌlh 
na ixlīstacnaꞌcaꞌn, tahuanilh:
―Huiꞌx īꞌSkaꞌtaꞌ Dios.
Jesús cālacaquilhnīlh jā 

tzeya ūꞌnīꞌn ē jā cāmakxtekli 
natachihuīnaꞌn ixpālacata xlacaꞌn 
tacaꞌtzīlh ūꞌtzaꞌ Cristo tī Dios 
lacsacnīꞌt.

Jesús aꞌkchihuīnaꞌnli nac estado 
Galilea 

Mr. 1:35‑39
42

 Aꞌcxniꞌ xkakalh, Jesús 
taxtulh nac cāꞌlacchicniꞌ ē aꞌlh 
jā jā tī ixaꞌnan. Tachiꞌxcuhuīꞌt 
ixtaputzamāꞌnalh ē tamaclalh 
jā ixuīꞌlh. Jā ixtamakxtekcuꞌtun 
caꞌaꞌlh makat. 43

 Jesús cāhuanilh:
―Ixlacasquiꞌnca naꞌiccāmāsuꞌyuniꞌ 

xatze tachihuīn āꞌmakapitzīn 

xalanīꞌn āꞌlacatin cāꞌlacchicniꞌ. 
Naꞌiccāmāsuꞌyuniꞌ chī Dios 
māpaꞌksī. Ūꞌtzaꞌ quilīmacamilh.

44
 Chuntzaꞌ ixcāmāsuꞌyuniꞌtēlha 

Jesús nac templos xalanīꞌn nac 
Galilea.

Lhūhuaꞌ squīꞌtiꞌ cāchiꞌpaca 
Mt. 4:18‑22; Mr. 1:16‑20

5  Milh aꞌktin quilhtamacuj 
aꞌcxniꞌ Jesús ixuīꞌlh na 

ixquilhtūn lago ixtacuhuīniꞌ 
Genesaret. Lhūhuaꞌ tachiꞌxcuhuīꞌt 
tamilh ē ixtalālacxquitimāꞌnalhtzaꞌ 
ixpālacata natalaktalacatzunaꞌjī 
Jesús. Ixtakexmatcuꞌtun ixtachihuīn 
Dios. 2 Jesús cālaktzīꞌlh aꞌktuꞌ 
barcos na ixquilhtūn lago ē jā tī 
chāꞌtin ixpūtojōmaꞌlh. Ixtēcuꞌcaꞌn 
ixtaꞌaꞌnīꞌt ixtacheꞌkēꞌ xakaꞌtlaꞌ 
ixpūtayancaꞌn tū pūchiꞌpacan 
squīꞌtiꞌ. 3 Palaj tunca Jesús 
tahuaꞌcaꞌlh aꞌktin nac barco tū ixlaꞌ 
Simón ē huanli camātampūxtuca 
macstiꞌnaꞌj na ixquilhtūn. Palaj 
tunca Jesús tahuīꞌlh nac barco 
ē aꞌntzaꞌ tzuculh cāmāsuꞌyuniꞌ 
tachiꞌxcuhuīꞌt.

4
 Aꞌcxniꞌ cāmāsuꞌyuniꞌkōꞌlh, 

huanilh Simón:
―Calīꞌpi huāꞌmāꞌ barco 

jā pūlhmāꞌn ē camojōꞌtit 
mimpūtayancaꞌn napūchiꞌpayāꞌtit 
squīꞌtiꞌ.

5
 Simón kelhtīlh:

―Mākelhtahuaꞌkēꞌniꞌ, 
tintascactzaꞌ icmojōmāꞌnauj ē 
jā tū icchiꞌpanīꞌtauj. Masqui 
chuntzaꞌ, palh huiꞌx quilāhuaniyāuj 
naꞌicmojōpalayāuj quimpūtayancaꞌn.

6
 Aꞌcxniꞌ tatlahualh chuntzaꞌ, 

lhūhuaꞌ squīꞌtiꞌ talaknūchaꞌ nac 
pūtayan ē ixtaxtīꞌtmāꞌlhtzaꞌ. 

7
 Palaj tunca tamacahuaniꞌlh 

ixtāꞌchiꞌpananīꞌn squīꞌtiꞌ aꞌktin nac 
barco natamin natamaktāyanaꞌn. 
Squīꞌtiꞌ lītatzumalh aꞌktuꞌ barco 
hasta ixtatāꞌctzicuꞌtuntzaꞌ.

8
 Aꞌcxniꞌ Simón Pedro laktzīꞌlh, 

tatzokostaniꞌlh Jesús ē huanilh:
―Māpaꞌksīniꞌ, caquintapānūꞌniꞌ 

ixpālacata quit jā tzeya chiꞌxcuꞌ.
9

 Chuntzaꞌ huanilh ixpālacata 
Simón ē ixlīpōꞌktucaꞌn tī 
ixtatāꞌchiꞌpamāꞌnalh squīꞌtiꞌ 
talīꞌaꞌcnīlh ixpālacata lhūhuaꞌ 
squīꞌtiꞌ tū tachiꞌpalh. 10

 Nā Jacobo 
ē Juan tī ixkaꞌhuaꞌchan Zebedeo ē 
tī ixtāꞌchiꞌpananīꞌn squīꞌtiꞌ Simón 
nā xlacaꞌn tajicuaꞌnli. Jesús huanilh 
Simón:
―Jā cajicuaꞌnti. Chī mintascujūt 

ixuanīꞌt milīchiꞌpanaꞌ squīꞌtiꞌ, 
chuhuaꞌj mintascujūt nahuan 
nacāmāꞌaꞌkaꞌīꞌnīꞌyaꞌ tachiꞌxcuhuīꞌt 
ixtachihuīn Dios.

11
 Aꞌcxniꞌ tachāꞌlh barcos 

nac tiꞌyaꞌt, palaj tunca 
taꞌaꞌkxtekmakaꞌlh ixbarcocaꞌn ē 
tastālaniꞌlh Jesús.

Jesús mātzeyīlh chāꞌtin tī 
ixmasniꞌmāꞌlh ixquinīt 

Mt. 8:1‑4; Mr. 1:40‑45
12

 Aꞌcxniꞌ Jesús ixuīꞌlh nac 
cāꞌlacchicniꞌ, lakchāꞌlh chāꞌtin 
chiꞌxcuꞌ tī ixkaꞌlhī taꞌjatat tū māmasī 
quinquinītcaꞌn ē tū huanican lepra. 
Aꞌcxniꞌ taꞌjatatlaniꞌ laktzīꞌlh Jesús, 
tatzokostaniꞌlh ē huanilh:
―Māpaꞌksīniꞌ, palh huiꞌx 

lacasquiꞌnaꞌ, tzē naquimātzeyīꞌyaꞌ.
13

 Palaj tunca Jesús xaꞌmalh ē 
huanilh:
―Chuntzaꞌ quit iclacasquiꞌn. 

Catzeyaꞌnti.

Aꞌcxniꞌ huanli huāꞌmāꞌ, 
tapānūniꞌlh ixtaꞌjatat tzamāꞌ 
chiꞌxcuꞌ. 14

 Palaj tunca Jesús 
māpaꞌksīlh jā tī chāꞌtin catihuanilh. 
Huanilh:
―Xmān calakpi ixpālejcaꞌn 

israelitas ē camāsuꞌyuꞌniꞌ 
mimacniꞌ. Xlaꞌ nalaktzīꞌn palh 
tzeyanīꞌtaꞌtzaꞌ. Nalīlakatāyanaꞌn 
chuntzaꞌ chī māpaꞌksīniꞌlh Moisés. 
Chuntzaꞌ natacaꞌtzī tachiꞌxcuhuīꞌt 
tzeyanīꞌtaꞌtzaꞌ.

15
 Masqui Jesús huanilh jā 

tī chāꞌtin ixuanilh, āꞌchulāꞌ 
calhāxcuhuālh tachiꞌxcuhuīꞌt 
takexmatli ixpālacata Jesús. 
Līlhūhuaꞌ ixtatakēstoka 
natakexmata ē ixpālacata 
ixcāmātzeyīniꞌca ixtaꞌjatatcaꞌn. 
16

 Jesús tamakatīlh ē aꞌlh āꞌlacatin 
jā jā tī ixaꞌnan ē aꞌntzaꞌ tlahualh 
ixoración.

Jesús mātzeyīlh chāꞌtin tī 
īꞌxcahuīꞌhuananīꞌt 
Mt. 9:1‑8; Mr. 2:1‑12

17
 Milh aꞌktin quilhtamacuj 

aꞌcxniꞌ Jesús ixmāsuꞌyumāꞌlh 
ē ixtakexmatuiꞌlānaꞌlh 
āꞌmakapitzīn fariseos ē tī 
xamākelhtahuaꞌkēꞌniꞌnīꞌn 
līmāpaꞌksīn. Ixtaminīꞌtaꞌnchaꞌ 
xalanīꞌn nac Jerusalén ē lhūhuaꞌ 
cāꞌlacchicniꞌ xalanīꞌn nac Galilea ē 
Judea. Ixtasuꞌyu ixlītliꞌhuiꞌqui Dios 
ixpālacata Jesús ixcāmātzeyīmāꞌlh 
taꞌjatatlanīꞌn.

18
 Palaj tunca aꞌcxniꞌ tachāꞌlh 

tachiꞌxcuhuīꞌt ē talīmilh nac 
talajniꞌ chāꞌtin taꞌjatatlaniꞌ tī 
īꞌxcahuīꞌhuananīꞌt. Ixtamānūcuꞌtun 
ixpūchakān chic natamāpīꞌ 
na ixlacatīn Jesús. 19

 Lhūhuaꞌ 

ixtahuanīꞌt tachiꞌxcuhuīꞌt ē 
jāla ixtatanū nac chic. Ūꞌtzaꞌ 
talītahuaꞌcaꞌlh ixaꞌkstīn nac chic 
ē taꞌaꞌkstīxuaꞌkli chic. Aꞌntzaꞌ 
talacmānūlh ixtalajniꞌ taꞌjatatlaniꞌ 
na ixpuꞌnancaꞌn tachiꞌxcuhuīꞌt hasta 
na ixlacapūn Jesús.

20
 Aꞌcxniꞌ Jesús laktzīꞌlh chī 

ixtaꞌaꞌkaꞌīꞌ, xlaꞌ huanilh taꞌjatatlaniꞌ:
―Iccāmātzaꞌnkēnaꞌniꞌyān 

ixlīpōꞌktu mincuenta.
21

 Palaj tunca fariseos ē 
xamākelhtahuaꞌkēꞌniꞌnīꞌn 
līmāpaꞌksīn xlacaꞌn tatzuculh 
tapuhuan: “¿Tichūyā chiꞌxcuꞌ tī 
mālakchāꞌnimāꞌlh Dios? Nūn chāꞌtin 
tzē naquincāmātzaꞌnkēnaꞌniꞌyān 
quincuentacaꞌn, xmān Dios.”

22
 Jesús ixcaꞌtzī chī 

ixtapuhuamāꞌnalh ē cāhuanilh:
―¿Tū ixpālacata puhuaꞌnāꞌtit 

chuntzaꞌ na milīstacnaꞌcaꞌn? 
23

 Icuanilhtzaꞌ taꞌjatatlaniꞌ: 
“Iccāmātzaꞌnkēnaꞌniꞌyān ixlīpōꞌktu 
mincuenta.” Jā tū tasuꞌyu masqui 
mātzaꞌnkēnaꞌniꞌcatzaꞌ. Palh 
xaꞌicuanilh: “Catāꞌkaquiꞌ ē casmiꞌliꞌ 
mintalajniꞌ ē catlāꞌhuaꞌnti”, chuntzaꞌ 
nalītasuꞌyu palh ixlīcānaꞌ tzeyanli. 
24

 Quit Chiꞌxcuꞌ xalaꞌ Tālhmāꞌn. 
Chuhuaꞌj naꞌiccālīmāsuꞌyuniꞌyān 
chī ickaꞌlhī līmāpaꞌksīn huāꞌtzāꞌ 
nac cāꞌquilhtamacuj ē tzē 
naꞌiccāmātzaꞌnkēnaꞌniꞌ ixcuentacaꞌn 
tachiꞌxcuhuīꞌt.

Palaj tunca huanilh chiꞌxcuꞌ tī 
īꞌxcahuīꞌhuananīꞌt:
―Icuaniyān, catāꞌkaquiꞌ ē casmiꞌliꞌ 

mintalajniꞌ ē capit na minchic.
25

 Xamaktin tāꞌkaquīꞌlh 
taꞌjatatlaniꞌ na ixlacatīncaꞌn ē 
sacli ixtalajniꞌ ē aꞌlh na ixchic. 
Makapāxuītēlha Dios.

26
 Ixlīpōꞌktucaꞌn talīꞌaꞌcnīlh ē 

tamakapāxuīlh Dios. Nā tajicuaꞌnli 
ē tahuanli:
―Huāꞌmāꞌ quilhtamacuj 

laktzīꞌnīꞌtauj kaꞌtlaꞌ līꞌaꞌcnīn.

Leví tzuculh stālaniꞌ Jesús 
Mt. 9:9‑13; Mr. 2:13‑17

27
 Āꞌlīstān Jesús taxtulh ē laktzīꞌlh 

chāꞌtin mātāꞌjīniꞌ. Ixtacuhuīniꞌ Leví ē 
ixuīꞌlh jā ixmātāꞌjīniꞌncan. Huanica:
―Caquistālaꞌniꞌ.
28

 Palaj tunca tāyalh ē 
makxtekkōꞌlh ē stālaniꞌlh Jesús.

29
 Āꞌlīstān Leví tlahualh 

aꞌktin kaꞌtlaꞌ cāꞌtaniꞌ na ixchic 
nalakachiꞌxcuhuīꞌ Jesús. Lhūhuaꞌ 
mātāꞌjīniꞌnīꞌn ē āꞌmakapitzīn 
chiꞌxcuhuīꞌn ixtatāꞌhuāꞌyamāꞌnalh. 
30

 Palaj tunca fariseos ē 
xamākelhtahuaꞌkēꞌniꞌnīꞌn 
līmāpaꞌksīn tapuhuanli jā tze 
tū tlahualh Jesús. Tatzuculh 
tatāꞌchihuīnaꞌn īꞌscujnuꞌnīꞌn Jesús ē 
tahuanilh:
―¿Tū ixpālacata tāꞌhuāꞌyanāꞌtit 

mātāꞌjīniꞌnīꞌn ē tī jā tzeya 
chiꞌxcuhuīꞌn?

31
 Jesús cākelhtīlh:

―Xlacaꞌn tī jā tataꞌjatatla, jā 
tamaclacasquiꞌn doctor. Xmān tī 
tataꞌjatatla tamaclacasquiꞌn. 32

 Quit 
jā icmilh iccāputza tī tapuhuan 
xlacaꞌn lactze. Icmilh iccāputza 
tachiꞌxcuhuīꞌt tī tacaꞌtzī jā lactze 
xlacaꞌn ē chuntzaꞌ natalakpalī 
ixtalacapāstacniꞌcaꞌn.

Kelhasquiꞌnīca Jesús tū ixpālacata 
jāla talīhuāꞌyalh 

Mt. 9:14‑17; Mr. 2:18‑22
33

 Palaj tunca xlacaꞌn 
takelhasquiꞌnīlh Jesús:

―Tī tastālaniꞌlh Juan, jā tahuāꞌyan 
aꞌcxniꞌ tatlahua ixoracioncaꞌn. Nā 
chuntzaꞌ fariseos. Miscujnuꞌnīꞌn 
pōꞌktu quilhtamacuj tahuāꞌyan ē 
takoꞌtnūn. ¿Tū ixpālacata?

34
 Jesús cākelhtīlh:

―¿Ē chā jā catitahuāꞌyalh tī 
cāꞌinvitarlīca jā tamakaxtokmāꞌca? 
Līhuan cātāꞌlahuīꞌlhcus squiꞌnīniꞌ, 
natahuāꞌyan. 35

 Namin aꞌktin 
quilhtamacuj aꞌcxniꞌ nalēꞌncan 
squiꞌnīniꞌ ē aꞌcxniꞌ jātzaꞌ 
catitahuāꞌyancuꞌtunli ixamigos. 
(Aꞌcxniꞌ Jesús cāhuanilh huāꞌmāꞌ, 
ixaꞌcstu ixlīchihuīnaꞌmāꞌca.)

36
 Nā chuntzaꞌ cāhuanilh tū 

līcaꞌtzīniꞌcan:
―Jā tī chāꞌtin nasita xasāstiꞌ 

luꞌxuꞌ nalīlactzaꞌpaꞌ tū xamasniꞌ. 
Palh chuntzaꞌ ixtlahuaca jātzaꞌ tze 
catihuanli xasāstiꞌ luꞌxuꞌ ē xamasniꞌ 
āꞌchulāꞌ nataxtīꞌta. 37

 Xaxcān 
uva tū jānaꞌj xcuꞌta jā tī chāꞌtin 
catipūmojōlh xamasniꞌ ixkoꞌxkaꞌ 
purecuꞌ. Namojōcan nac xasāstiꞌ 
koꞌxkaꞌ ē chuntzaꞌ aꞌcxniꞌ naxcuꞌtan, 
jā catipankli koꞌxkaꞌ. Chuntzaꞌ 
jā pāxcat catilalh koꞌxkaꞌ ē jā 
catitaxtuniꞌlh xaxcān uva. 38

 Ūꞌtzaꞌ 
nalīmojōcan xasāstiꞌ xaxcān uva nac 
xasāstiꞌ koꞌxkaꞌ ē aꞌcxniꞌ naxcuꞌtan 
xaxcān uva, koꞌxkaꞌ nataxtaꞌnca ē jā 
catitaxtīꞌtli. 39

 Nā chuntzaꞌ xaxcān 
uva tū makāstzaꞌ xcuꞌtanīꞌt, āꞌchulāꞌ 
cani ē jā xasāstiꞌ. Tī nahuaꞌ xaxcuꞌta 
jātzaꞌ catihuaꞌcuꞌtunli xasāstiꞌ. 
Nahuan: “Āꞌchulāꞌ tze xaxcuꞌta.”

Scujnuꞌnīꞌn tatēꞌīꞌlh tzaꞌktzaꞌ aꞌktin 
quilhtamacuj tū pūjaxcan 

Mt. 12:1‑8; Mr. 2:23‑28

6  Aꞌktin quilhtamacuj tū 
ixpūjaxcan aꞌcxniꞌ Jesús 

ixtalatlāꞌhuan nac cāꞌtacuxtu ē 
īꞌscujnuꞌnīꞌn tatēꞌīꞌlh pātuꞌyūn 
tzaꞌktzaꞌ. Palaj tunca tapaꞌsli ē 
tahuaꞌlh. 2 Makapitzīn fariseos 
cākelhasquiꞌnīlh:
―¿Tū ixpālacata scujpāꞌnaꞌntit 

huāꞌmāꞌ quilhtamacuj tū pūjaxcan? 
Jā minīꞌniꞌ.

3
 Jesús cākelhtīlh:

―¿Ē jā līkelhtahuaꞌkanīꞌtaꞌntit tū 
tlahualh David aꞌktin quilhtamacuj? 
Xlaꞌ ē tī ixtatāꞌaꞌmāꞌnalh 
ixtatziꞌncsmāꞌnalh. 4 Tanūlh na 
ixchic Dios ē tayalh pāntzīn tū 
ixlīlakatāyacanīꞌt Dios. Huaꞌlh 
ē cātāꞌhuaꞌlh tī ixtatāꞌaꞌmāꞌnalh, 
masqui jā minīꞌniꞌ nahuaꞌ catīhuālh 
chiꞌxcuꞌ, xmān pālej.

5
 Nā cāhuanilh:

―Quit Chiꞌxcuꞌ xalaꞌ Tālhmāꞌn ē tzē 
naꞌicmāpaꞌksīniꞌ tū natlahuacan aꞌcxniꞌ 
tzamāꞌ quilhtamacuj tū pūjaxcan.

Chiꞌxcuꞌ tī macascahuahua ixuanīꞌt 
Mt. 12:9‑14; Mr. 3:1‑6

6
 Aꞌktin quilhtamacuj huampala 

tū pūjaxcan aꞌcxniꞌ Jesús tanūlh 
na ixtemplocaꞌn israelitas ē 
tzuculh māsuꞌyu. Ixuīꞌlh aꞌntzaꞌ 
chāꞌtin chiꞌxcuꞌ tī ixmacascācnīꞌt. 
7

 Xamākelhtahuaꞌkēꞌniꞌnīꞌn 
līmāpaꞌksīn ixtamaktakaꞌlhmāꞌnalh 
Jesús palh ixmātzeyīniꞌlh huāꞌmāꞌ 
quilhtamacuj tū pūjaxcan. Chuntzaꞌ 
tzē ixtalīmālacsuꞌyulh. 8 Xlaꞌ 
caꞌtzīlh tū ixtapuhuan ē huanilh 
chiꞌxcuꞌ tī ixmacascācnīꞌt:
―Catāquiꞌ ē catāyaꞌ na 

quilacpuꞌnaꞌiꞌtātcaꞌn.
Chiꞌxcuꞌ tāquīꞌlh ē tāyalh aꞌntzaꞌ. 

9
 Palaj tunca Jesús cāhuanilh:
―Naꞌiccākelhasquiꞌnīyān 

catūhuālh. ¿Tū āꞌchulāꞌ minīꞌniꞌ 

naꞌictlahua tzamāꞌ quilhtamacuj tū 
pūjaxcan? ¿Ē naꞌictlahua tū tze o tū 
jā tze? ¿Ē naꞌicmakapūtaxtū chiꞌxcuꞌ 
o naꞌicmaktī ixlīstacnaꞌ?

10
 Palaj tunca Jesús cālaktzīꞌlh 

ixlīpōꞌktucaꞌn tī ixtalītamacstiꞌliꞌnīꞌt 
ē huanilh chiꞌxcuꞌ:
―Castuꞌncti mimacan.
Chiꞌxcuꞌ stuꞌncli ixmacan ē 

tzetzaꞌ ixuanīꞌt. 11
 Xlacaꞌn tasītzīꞌlh 

ē tatzuculh talālītāꞌchihuīnaꞌn tū 
natatlahuaniꞌ Jesús.

Jesús cālacsacli kelhacāujtuꞌ 
apóstoles 

Mt. 10:1‑4; Mr. 3:13‑19
12

 Tzamāꞌ quilhtamacuj Jesús aꞌlh 
aꞌktin nac sipej naꞌorarlī. Pōꞌktu 
tzīꞌsa ixorarlīmāꞌlh. 13

 Ixlīlakalī 
cātaꞌsaniꞌlh īꞌscujnuꞌnīꞌn ē cālacsacli 
kelhacāujtuꞌ ē cāmāpācuhuīlh 
apóstoles. 14

 Xlacaꞌn cāhuanican 
Simón tī ixlīꞌaꞌktuꞌ ixtacuhuīniꞌ 
Pedro ē Andrés īꞌstancu Simón 
ē Jacobo ē Juan ē Felipe ē 
Bartolomé 15

 ē Mateo ē Tomás ē 
Jacobo ixkaꞌhuaꞌcha Alfeo ē Simón. 
Huāꞌmāꞌ Simón ixtapaꞌksīniꞌ partido 
cananistas. 16

 Ē Judas ixtāꞌtin 
Jacobo ē Judas Iscariote tī āꞌlīstān 
macamāstāꞌlh Jesús.

Jesús cāmāsuꞌyuniꞌlh lhūhuaꞌ 
tachiꞌxcuhuīꞌt 

Mt. 4:23‑25
17

 Jesús cātāꞌyujli xlacaꞌn nac 
sipej ē tāꞌtachokolh īꞌscujnuꞌnīꞌn 
jā pūscaꞌnan. Ixuīꞌlh lhūhuaꞌ 
tachiꞌxcuhuīꞌt calhāxcuhuālh nac 
Judea ē xalanīꞌn nac Jerusalén ē 
xalanīꞌn ixquilhtūn mar lacatzunaꞌj 
jā ixuanican Tiro ē Sidón. Xlacaꞌn 
ixtachāꞌnīꞌt natakexmata Jesús 

ixpālacata ixcāmātzeyīniꞌca 
ixtaꞌjatatcaꞌn. 18

 Tī ixtakaꞌlhī jā 
tzeya ūꞌniꞌ nā cāmātzeyīca xlacaꞌn. 
19

 Ixlīpōꞌktucaꞌn tachiꞌxcuhuīꞌt 
ixtaxaꞌmacuꞌtun Jesús ixpālacata 
xlaꞌ cālīcuꞌchūꞌkōꞌlh ixlītliꞌhuiꞌqui.

Tī tapāxuhua ē tī talīpuhuan 
Mt. 5:1‑12

20
 Palaj tunca Jesús cālaktzīꞌlh 

īꞌscujnuꞌnīꞌn ē cāhuanilh:
―Pāxuhuaꞌyāꞌtit tī jā 

kaꞌtlaꞌ makcaꞌtzīyāꞌtit. Dios 
nacāmāpaꞌksīyān.

21
 ’Pāxuhuaꞌyāꞌtit tī putzapāꞌnaꞌntit 

ixtalacasquiꞌnīn Dios. Xlaꞌ 
nacāmaktāyayān.
’Pāxuhuaꞌyāꞌtit tī 

calhuaꞌmpāꞌnaꞌntit chuhuaꞌj. 
Āꞌlīstān napāxuhuaꞌyāꞌtit jā Dios 
māpaꞌksīniꞌnkōꞌ.

22
 ’Napāxuhuaꞌyāꞌtit 

aꞌcxniꞌ tachiꞌxcuhuīꞌt jā 
cātalaktzīꞌncuꞌtunān ē 
aꞌcxniꞌ nacātamāxtumlīꞌyān 
quimpālacata quit Chiꞌxcuꞌ xalaꞌ 
Tālhmāꞌn. Napāxuhuaꞌyāꞌtit 
aꞌcxniꞌ cātalakapalayān ē aꞌcxniꞌ 
nacātalakmakaꞌnān ixpālacata 
natapuhuan jā tze huiꞌxinaꞌn, 
ē ixlīpōꞌktu quimpālacata 
quit Chiꞌxcuꞌ xalaꞌ Tālhmāꞌn. 
23

 Capāxuhuaꞌtit ē cakaꞌlhīꞌtit 
tapāxuhuān aꞌcxniꞌ chuntzaꞌ 
napātīniꞌnāꞌtit. Nac aꞌkapūn 
nakaꞌlhīꞌyāꞌtit pōꞌktu tū tze. Tī 
cātamakapātīnīmāꞌn huiꞌxinaꞌn, 
nā chuntzaꞌ ixnapapanaꞌcaꞌn 
tamakapātīnīlh ixaꞌkchihuīnaꞌnīꞌn 
Dios.

24
 ’Nalīpuhuanāꞌtit huiꞌxinaꞌn 

lacricujnuꞌ ixpālacata tlahuaꞌtittzaꞌ 
mintapāxuhuāncaꞌn.

25
 ’Nalīpuhuanāꞌtit huiꞌxinaꞌn 

tī lhūhuaꞌ kaꞌlhīꞌyāꞌtit chuhuaꞌj 
ixpālacata nacāmakasputāniꞌ.
’Nalīpuhuanāꞌtit huiꞌxinaꞌn 

tī lītzīꞌmpāꞌnaꞌntit chuhuaꞌj. 
Āꞌlīstān mintalīpuhuātcaꞌn 
nacāmakacalhuanān.

26
 ’Nalīpuhuanāꞌtit huiꞌxinaꞌn palh 

ixlīpōꞌktu talakachiꞌxcuhuīꞌyān. 
Makāstzaꞌ chuntzaꞌ ixnapapanaꞌcaꞌn 
ixtatlahuaniꞌ aꞌkchihuīnaꞌnīꞌn tī 
tahuanli tū jā ixlīcānaꞌ.

Cacāpāxquīꞌtit 
mintāꞌlāquiclhlaktziꞌcaꞌn 

Mt. 5:38‑48; 7:12
27

 Jesús cāhuanipālh:
―Iccāhuaniyān huiꞌxinaꞌn tī 

quilākexmatāuj: Cacāpāxquīꞌtit 
mintāꞌlāquiclhlaktziꞌcaꞌn 
ē nacāmaktāyayāꞌtit tī jā 
cālaktzīꞌncuꞌtunān. 28

 Casquiꞌniꞌtit 
Dios cacāsicuaꞌlanātlahualh tī 
cachīhuālh cātalīchihuīnaꞌnān ē 
nacālīꞌorarlīyāꞌtit ixpālacatacaꞌn tī 
cātalakapalayān. 29

 Palh catīhuālh 
nalacalaꞌsāniꞌ na milacapīn, 
natamakxtekaꞌ āꞌlacapī kentin 
nalacalaꞌsāniꞌ. Palh catīhuālh 
namāmakxtuyān minchamarra, 
camaxquiꞌ masqui miluꞌxuꞌ. 
30

 Camaxquiꞌ catīxcuhuālh tī 
squiꞌniꞌyān ē palh catīhuālh 
namāmakxtuyān tū milaꞌ, 
jātzaꞌ tisquiꞌniꞌyaꞌ. 31

 Chuntzaꞌ 
natlahuaꞌniꞌyaꞌ āꞌchāꞌtin chuntzaꞌ 
chī lacasquiꞌnaꞌ xlaꞌ natlahuaꞌniꞌyān 
huiꞌx.

32
 ’Palh huiꞌxinaꞌn xmān 

cāpāxquīꞌyāꞌtit tī tapāxquīꞌyān, 
¿ē tzeya chiꞌxcuhuīꞌn huiꞌxinaꞌn 
na ixlacatīn Dios? Tī jā tze nā 
chuntzaꞌ talāpāxquīꞌ. 33

 Palh xmān 

cāmaktāyayāꞌtit tī tamaktāyayān 
huiꞌxinaꞌn, ¿ē tzeya chiꞌxcuhuīꞌn 
huiꞌxinaꞌn na ixlacatīn Dios? 
Lacxtim talāmaktāya tī jā tze. 
34

 Palh xmān namāsācuaꞌnīꞌyāꞌtit 
tī tzē nacāmāsācuaꞌnīꞌpalayān, 
¿ē tzeya chiꞌxcuhuīꞌn huiꞌxinaꞌn 
na ixlacatīn Dios? Tī jā tze nā 
tamāsācuaꞌnī tī ixtāꞌchuntzaꞌcaꞌn 
ixpālacata tacaꞌtzī namāstāꞌpala. 
35

 Huiꞌxinaꞌn nacāpāxquīꞌyāꞌtit 
mintāꞌlāquiclhlaktziꞌcaꞌn 
ē nacāmaktāyayāꞌtit ē 
nacāmāsācuaꞌnīꞌyāꞌtit 
ē jā catiputzalh tū 
nacātalīxokonuꞌniꞌyān. Chuntzaꞌ 
nakaꞌlhīꞌyāꞌtit kaꞌtlaꞌ mintatlajcaꞌn 
nac aꞌkapūn ē nalītaxtuyāꞌtit 
ixlacstīn tī xalaꞌ tālhmāꞌn ē tī 
kaꞌtlaꞌ. Nā xlaꞌ cālakalhuꞌman 
tampiꞌlhīniꞌnīꞌn ē tī jā tze. 
36

 Cacālakalhuꞌmantit tachiꞌxcuhuīꞌt 
chuntzaꞌ chī minTātaꞌcaꞌn Dios nā 
cālakalhuꞌmanān.

Jā ticāputzānaꞌniꞌyāꞌtit āꞌmakapitzīn 
Mt. 7:1‑5

37
 Jesús cāhuanipālh:

―Jā ticāputzānaꞌniꞌyāꞌtit 
āꞌmakapitzīn ē Dios jā 
nacāputzānaꞌniꞌyān. Jā 
timakapātīnīniꞌnāꞌtit ē Dios jā 
caticāmakapātīnīn huiꞌxinaꞌn. 
Nalāmātzaꞌnkēnaꞌniꞌyāꞌtit ē 
Dios nacāmātzaꞌnkēnaꞌniꞌyān. 
38

 Cacāmaxquīꞌtit āꞌmakapitzīn ē nā 
Dios nacāmaxquīꞌyān huiꞌxinaꞌn. Xlaꞌ 
nacāmaxquīꞌyān chī tī tzej pūlhcānaꞌn 
ē nalacchiqui pūculhtila ē namātzuma 
hasta natakelhmakaꞌn ē namojō 
na mimurralhcaꞌn. Lacxtim chī 
huiꞌxinaꞌn namaxquīꞌyāꞌtit āꞌchāꞌtin, 
chuntzaꞌ Dios nacāmaxquīꞌyān.

39
 Jesús cāhuanilh huāꞌmāꞌ tū 

līcaꞌtzīniꞌcan:
―Chāꞌtin lakatzīꞌn ¿ē tzē napūlaniꞌ 

ixtāꞌlakatzīꞌn? ¿Ē jā catikostajōlh 
aꞌktin nac lhuꞌcuꞌ? 40

 Chāꞌtin 
tī kelhtahuaꞌkamāꞌlhcus jāla 
mālakchāꞌnī ixmākelhtahuaꞌkēꞌniꞌ. 
Aꞌcxniꞌ nascaꞌtkōꞌ, tzē namālakchāꞌnī.

41
 ¿Chī tzē nalīlaktzīꞌnaꞌ macstiꞌnaꞌj 

paꞌlhxtum na ixlakastapun mintāꞌtin 
palh tanūmāꞌlh huaꞌchi aꞌktin 
quiꞌhuiꞌ na milakastapun? 42

 Palh 
jā pūla namāxtuyaꞌ quiꞌhuiꞌ na 
milakastapun, jāla catimaxtuniꞌ 
paꞌlhxtum na ixlakastapun mintāꞌtin. 
¡Aꞌkskāhuīꞌniꞌnaꞌ! Pūla camāxtuꞌ 
xakaꞌtlaꞌ paꞌlhxtum na milakastapun 
ē chuntzaꞌ tzej nalaktzīꞌnaꞌ 
namāxtuyaꞌ macstiꞌnaꞌj paꞌlhxtum tū 
tanūmāꞌlh na ixlakastapun mintāꞌtin.

Quiꞌhuiꞌ līlakapascan ixtahuaꞌcaꞌt 
Mt. 7:17‑20; 12:34‑35

43
 Jesús cāhuanipālh:

―Jā tū xatze quiꞌhuiꞌ tū namāstāꞌ 
ixtahuaꞌcaꞌt tū jā tze. Pūlactin 
quiꞌhuiꞌ tū jā tze jāla namāstāꞌ xatze 
ixtahuaꞌcaꞌt. 44

 Pūlactin quiꞌhuiꞌ 
līlakapascan ixtahuaꞌcaꞌt. Jāla 
puꞌxcan higo nac lhtucuꞌ quiꞌhuiꞌ 
ē jāla cāpuꞌxcan uvas cāꞌlhtucuꞌn. 
45

 Tze nala tū nahuan tī tzeya chiꞌxcuꞌ 
ixpālacata tze ixtalacapāstacniꞌ. Jā 
tze tū nahuan tī jā tzeya chiꞌxcuꞌ 
ixpālacata jā tze ixtalacapāstacniꞌ. 
Chuntzaꞌ chī pōꞌktu quilhtamacuj 
lacapāstaca, chuntzaꞌ nachihuīnaꞌn.

Kempātuꞌ ixlītzucuniꞌ chic 
Mt. 7:24‑27

46
 Jesús cāhuanipālh:

―Palh quilāmāpācuhuīyāuj: 
“Māpaꞌksīniꞌ”, ¿tū ixpālacata 

jā tlahuaꞌyāꞌtit tū quit 
iccālīmāpaꞌksīyān? 47

 Tī namin 
naquinkexmatniꞌ ē natlahua tū 
quilīmāpaꞌksīn, naꞌiccāhuaniyān 
chī tasuꞌyu. 48

 Xlaꞌ lītasuꞌyu huaꞌchi 
chāꞌtin chiꞌxcuꞌ tī yāhualh ixchic. 
Pūla ponknuꞌlh pūlhmāꞌn ē tzej 
yāhualh ixtantūn. Aꞌcxniꞌ stacli 
kaꞌtlaꞌ xcān, snūꞌn tahuiꞌlaniꞌlh chic. 
Ē jā lacachiquilh ixpālacata tzej 
ixyāhuacanīꞌt. 49

 Tī quinkexmatniꞌ ē 
jā natlahua tū quilīmāpaꞌksīn, ūꞌtzaꞌ 
lītasuꞌyu huaꞌchi chāꞌtin chiꞌxcuꞌ 
tī yāhualh ixchic ē jā pūlhmāꞌn 
ponknuꞌlh. Aꞌcxniꞌ stacli kaꞌtlaꞌ xcān 
ē snūꞌn tahuiꞌlaniꞌlh chic, aꞌkāꞌlh ē 
mūꞌxtulh ē laclakōꞌlh.

Jesús mātzeyīlh ixtasācuaꞌ chāꞌtin 
capitán xalaꞌ nac Roma 

Mt. 8:5‑13

7  Aꞌcxniꞌ Jesús 
cāmāsuꞌyuniꞌkōꞌlh 

tachiꞌxcuhuīꞌt, aꞌlh nac Capernaum. 
2

 Aꞌntzaꞌ ixuīꞌlh chāꞌtin capitán 
xalaꞌ nac Roma. Ixkaꞌlhī chāꞌtin 
ixtasācuaꞌ tī laktzaꞌ ixpāxquīꞌ. Ūꞌtzaꞌ 
taꞌjatatlalh hasta ixnīcuꞌtumāꞌlhtzaꞌ.

3
 Aꞌcxniꞌ capitán kexmatli 

līchihuīnaꞌmāꞌca Jesús, cāmacāꞌlh 
āꞌmakapitzīn māpaꞌksīniꞌnīꞌn 
israelitas natahuani camilh ē 
camātzeyīlh ixtasācuaꞌ. 4 Xlacaꞌn 
talaktalacatzunaꞌjīlh Jesús ē 
tatzuculh tahuani:
―Minīꞌniꞌ ixmaktāyaꞌ 

huāꞌmāꞌ capitán 5 ixpālacata 
quincālakachiꞌxcuhuīꞌyān quinaꞌn 
israelitas. Ūꞌtzaꞌ mātlahuīniꞌlh 
quintemplocaꞌn.

6
 Palaj tunca Jesús cātāꞌaꞌlh.

Aꞌcxniꞌ lacatzunaꞌjtzaꞌ 
ixtaꞌaꞌmāꞌnanchaꞌ ixchic capitán, 

cāmacāꞌlh āꞌmakapitzīn amigos 
natahuani Jesús:
―Māpaꞌksīniꞌ, jā catamakchuyiꞌ. 

Huiꞌx kaꞌlhīꞌyaꞌ līmāpaꞌksīn ē jā 
minīꞌniꞌ natanūꞌyaꞌ nac quinchic. 
7

 Ūꞌtzaꞌ iclīpuhuan palhāsāꞌ jā 
minīꞌniꞌ chī icquīputzān. Xmān 
namāpaꞌksīꞌyaꞌ ē natzeyan 
quintasācuaꞌ. 8 Nā quit 
quintamāpaꞌksī xalakaꞌtlaꞌ ē quit 
iccāmāpaꞌksī quisoldados. Aꞌcxniꞌ 
naꞌicuani chāꞌtin soldado caꞌaꞌlh, 
xlaꞌ naꞌaꞌn. Aꞌcxniꞌ naꞌicuani 
āꞌchāꞌtin camilh, xlaꞌ namin. Aꞌcxniꞌ 
naꞌicuani quintasācuaꞌ catlahualh 
catūhuālh, xlaꞌ natlahua tū icuani.

9
 Aꞌcxniꞌ Jesús kexmatli 

huāꞌmāꞌ tachihuīn, līꞌaꞌcnīlh ē 
cālaktalakspiꞌtli tī ixtastālaniꞌtēlha 
ē cāhuanilh:
―Ixlīcānaꞌ tū iccāhuaniyān. Jā 

iclakapasa nūn chāꞌtin israelita tī 
quinaꞌkaꞌīꞌniꞌ chī huāꞌmāꞌ chiꞌxcuꞌ.

10
 Aꞌcxniꞌ lacscujnīꞌn tataspiꞌtli 

nac chic, talaktzīꞌlh ixtzeyanīꞌttzaꞌ 
tasācuaꞌ.

Jesús mālacastālancuanīlh 
ixkaꞌhuaꞌcha chāꞌtin tī 

nīmakaꞌncanīꞌt
11

 Āꞌlīstān Jesús aꞌlh aꞌktin 
nac cāꞌlacchicniꞌ ixtacuhuīniꞌ 
Naín ē cātāꞌaꞌlh īꞌscujnuꞌnīꞌn ē 
līlhūhuaꞌ. 12

 Aꞌcxniꞌ lacatzunaꞌjtzaꞌ 
ixtaꞌaꞌmāꞌnalh nac cāꞌlacchicniꞌ 
ē laktzīꞌlh ixlīmimāꞌca nīn 
namāꞌcnūcan. Ixtzīꞌ kaꞌhuaꞌcha 
tī ixnīnīꞌt tanīmakaꞌtzaꞌ ixuanīꞌt. 
Xmān chāꞌtin ixuanīꞌt ixkaꞌhuaꞌcha. 
Līlhūhuaꞌ xalanīꞌn tzamāꞌ 
cāꞌlacchicniꞌ ixtatāꞌaꞌmāꞌnalh. 
13

 Aꞌcxniꞌ laktzīꞌlh tī tanīmakaꞌtzaꞌ, 
Māpaꞌksīniꞌ lakalhuꞌmanli ē huanilh:

―Jā cacalhuaꞌnti.
14

 Palaj tunca Jesús 
laktalacatzunaꞌjīlh ē xaꞌmalh 
tū ixpūmāꞌlh. Tī ixtalēꞌmāꞌnalh 
tatāyalh. Jesús huanilh nīn:
―Kaꞌhuaꞌcha, quit icuaniyān: 

¡Catāꞌkaquiꞌ!
15

 Palaj tunca tāꞌkxpāquīꞌlh ē 
tahuīꞌlh tī ixnīnīꞌttzaꞌ ē tzuculh 
chihuīnaꞌn. Jesús macamaxquīꞌlh 
ixtzīꞌ. 16

 Aꞌcxniꞌ talaktzīꞌlh huāꞌmāꞌ, 
tachiꞌxcuhuīꞌt tajicuaꞌnkōꞌlh ē 
tatzuculh talakachiꞌxcuhuīꞌ Dios ē 
tahuanli:
―Tasuꞌyulh chāꞌtin kaꞌtlaꞌ 

aꞌkchihuīnaꞌ na quimpuꞌnaꞌiꞌtātcaꞌn.
Nā tahuanli:

―Dios quincālakalhuꞌmanān.
17

 Calhāxcuhuālh nac Judea 
ē ixlacatzunaꞌjātnaꞌ, ixlīpōꞌktu 
tacaꞌtzīlh tū tlahualh Jesús.

Ixlacscujnīꞌn Juan Māꞌkpaxīniꞌ 
talakaꞌlh Jesús 

Mt. 11:2‑19
18

 Īꞌscujnuꞌnīꞌn Juan tamācaꞌtzīnīlh 
tū ixtlahuamāꞌlh Jesús. Palaj tunca 
cātaꞌsaniꞌlh chāꞌtuꞌ īꞌscujnuꞌnīꞌn 19

 ē 
cāmacāꞌlh natakelhasquiꞌnī Jesús 
palh ixlīcānaꞌ xlaꞌ Cristo tī namin o 
palh natakaꞌlhī āꞌchāꞌtin. 20

 Tzamāꞌ 
chāꞌtuꞌ ixlacscujnīꞌn Juan talakmilh 
Jesús ē tahuanilh:
―Juan Māꞌkpaxīniꞌ 

quincātalakmacamin ē ūꞌtzaꞌ 
caꞌtzīcuꞌtun palh ixlīcānaꞌ 
huiꞌx Cristo tī namin o palh 
naꞌickaꞌlhīꞌyāujcus āꞌchāꞌtin.

21
 Chūꞌtzaꞌ tzamāꞌ puntzunaꞌ Jesús 

cāmātzeyīlh lhūhuaꞌ taꞌjatatlanīꞌn ē 
cāmāxtuniꞌlh lhūhuaꞌ jā tzeya ūꞌniꞌ. Nā 
lhūhuaꞌ lakatzīꞌnīꞌn cāmālacahuānīlh. 
22

 Chuntzaꞌ cākelhtīlh Jesús:

―Cataspiꞌttit ē nahuaniyāꞌtit 
Juan tū laktzīꞌnīꞌtaꞌntit ē tū 
kexpaꞌtnīꞌtaꞌntit. Nahuaniyāꞌtit 
chī lakatzīꞌnīꞌn talacahuānaꞌn 
ē nā lūꞌntuꞌnunīꞌn tatāya ē 
tatlāꞌhuan. Nā tī ixcāmasniꞌmāꞌlh 
ixquinītcaꞌn, xlacaꞌn tatzeyanli. Tī 
jā ixtakexmata chuhuaꞌj takexmata 
ē nā cāmālacastālancuanīcanīꞌt 
tī ixtanīnīꞌttzaꞌ. Cāmāsuꞌyuniꞌcan 
chī nacālīmakapūtaxtūcan tī 
talīpuhuamāꞌnalh. 23

 Līpāxuhua tī 
taꞌaꞌkaꞌīꞌ chī Dios quimacamilh.

24
 Aꞌcxniꞌ ixtaꞌaꞌnīꞌt ixlacscujnīꞌn 

Juan, Jesús tzuculh cātāꞌchihuīnaꞌn 
tachiꞌxcuhuīꞌt ixpālacata Juan ē 
cāhuanilh:
―Aꞌcxniꞌ quīlaꞌtit nac cāꞌtzayaꞌnca 

tiꞌyaꞌt, ¿tīchu ixlaktzīꞌncuꞌtunāꞌtit? 
¿Ē ixlaktzīꞌncuꞌtunāꞌtit chāꞌtin 
chiꞌxcuꞌ tī huaꞌchi pūlactin paꞌlhmaꞌ 
tū lacachiquilh ūꞌniꞌ? 25

 ¿Tū 
ixpālacata quīlaꞌtit? Jā quīlaꞌtit 
nalaktzīꞌnāꞌtit chāꞌtin chiꞌxcuꞌ tī 
tzēhuanīꞌt lhakāꞌnanīꞌt. Huiꞌxinaꞌn 
caꞌtzīyāꞌtit tī pōꞌktu quilhtamacuj 
tzēhuanīꞌt talhakāꞌnanīꞌt ē pōꞌktu 
quilhtamacuj tapaxialhnaꞌn, 
xlacaꞌn tahuiꞌlānaꞌlh na ixchiccaꞌn 
lacricujnuꞌ. 26

 ¿Tū ixpālacata 
quīlaꞌtit nac cāꞌtzayaꞌnca tiꞌyaꞌt? 
¿Ē jā quīlaꞌtit nalaktzīꞌnāꞌtit 
chāꞌtin aꞌkchihuīnaꞌ? Ixlīcānaꞌ. 
Ixlaktzīꞌncuꞌtunāꞌtit chāꞌtin 
aꞌkchihuīnaꞌ. 27

 Huāꞌmāꞌ aꞌkchihuīnaꞌ 
ixtacuhuīniꞌ Juan. Chuntzaꞌ 
tatzoꞌkniꞌ na ixtachihuīn Dios 
ixpālacata Juan:

Naꞌicmacāꞌn quinaꞌkchihuīnaꞌ 
tī napūlaniꞌyān nacāxmāpīꞌ 
mintej.

28
 Iccāhuaniyān na 

ixlacpuꞌnaꞌiꞌtātcaꞌn tachiꞌxcuhuīꞌt jā tī 

chāꞌtin aꞌkchihuīnaꞌ āꞌchulāꞌ xakaꞌtlaꞌ 
chī Juan Māꞌkpaxīniꞌ. Tī āꞌchulāꞌ 
xastancu jā Dios māpaꞌksīniꞌnkōꞌ, xlaꞌ 
āꞌchulāꞌ xakaꞌtlaꞌ ē jā Juan.

29
 Aꞌcxniꞌ takexmatli huāꞌmāꞌ 

tachihuīn, ixlīpōꞌktucaꞌn 
tachiꞌxcuhuīꞌt ē mātāꞌjīniꞌnīꞌn tī 
Juan ixcāmāꞌkpaxīnīꞌt, xlacaꞌn 
ixtalāhuani tze Dios ixpālacata tū 
ixcāhuaninīꞌt Juan. 30

 Fariseos ē 
mākelhtahuaꞌkēꞌniꞌnīꞌn līmāpaꞌksīn 
tī jā ixcāmāꞌkpaxīnīꞌt Juan, 
xlacaꞌn talakmakaꞌlh tū Dios 
ixcātlahuaniꞌcuꞌtun. 31

 Māpaꞌksīniꞌ 
huanli:
―¿Chī naꞌiccālīmālakchāꞌnīyāuj 

chiꞌxcuhuīꞌn tī tahuiꞌlānaꞌlh chuhuaꞌj? 
¿Chī tatasuꞌyu? 32

 Tatasuꞌyu huaꞌchi 
lacstīn tī takamānaꞌmāꞌnalh 
nac lītamāuj. Taꞌtaꞌsa ē tahuani 
ixtāꞌlacstīn: “Aꞌcxniꞌ quinaꞌn 
icmakataꞌsauj līskoliꞌ, huiꞌxinaꞌn jā 
lakatītit ē jā tlītit. Aꞌcxniꞌ icpixtlīꞌuj 
chī iclīlīpuhuanui, huiꞌxinaꞌn jā 
lakatītit ē jā calhuaꞌntit. ¿Tūchu 
lacasquiꞌnāꞌtit?” tahuan.

33
 ’Chuntzaꞌ līlaꞌyāꞌtit huiꞌxinaꞌn. 

Huaꞌnāꞌtit Juan Māꞌkpaxīniꞌ kaꞌlhī 
jā tzeya ūꞌniꞌ ixpālacata jā huaꞌ 
pāntzīn ē jā koꞌta. 34

 Āꞌlīstān quit 
icmilh ē quit Chiꞌxcuꞌ xalaꞌ Tālhmāꞌn. 
Quit icuāꞌyalh ē icuaꞌlh xcān ē 
catūxcuhuālh quimālacnūniꞌca. 
Huaꞌnāꞌtit quit laka iclihuāꞌyan ē 
laka iclīkoꞌtnūn, quit ixamigocaꞌn 
mātāꞌjīniꞌnīꞌn ē tī jā tze. 35

 Tī taꞌaꞌkaꞌīꞌ, 
xlacaꞌn tacaꞌtzī Dios macamilh Juan ē 
nā quit ―huanli Jesús.

Jesús ixuīꞌlh na ixchic 
Simón tī fariseo

36
 Chāꞌtin fariseo 

ixtāꞌhuāꞌyancuꞌtun Jesús. Jesús 

aꞌlh na ixchic ē tahuīꞌlh nac mesa. 
37

 Tzamāꞌ nac cāꞌlacchicniꞌ ixuīꞌlh 
chāꞌtin puscāt tī jā lacatejtin. Aꞌcxniꞌ 
caꞌtzīlh Jesús ixaꞌnīꞌt huāꞌyan na 
ixchic chāꞌtin fariseo, puscāt lēꞌlh 
aꞌktin frasco aceite tū xamuꞌcsu. 
38

 Ixcalhuamāꞌlh ē aꞌcxniꞌ tahuīꞌlh 
lacatzunaꞌj ixtujan Jesús ē yujli 
ixlakaxtaꞌjat na ixtujan. Ūꞌtzaꞌ 
līcheꞌkēꞌlh ixtujan Jesús. Palaj 
tunca līmāscāquīlh ixyaꞌj ē 
tantūmuꞌsulh ē lītlahualh aceite tū 
muꞌcsun.

39
 Aꞌcxniꞌ laktzīꞌlh huāꞌmāꞌ, fariseo 

tī ixtāꞌhuāꞌyamāꞌlh Jesús, puhuanli: 
“Palh ixlīcānaꞌ cahuālh huāꞌmāꞌ 
chiꞌxcuꞌ ixaꞌkchihuīnaꞌ Dios ixuanīꞌt, 
ixcaꞌtzīlh tīchu xlaꞌ ē tichūyā puscāt 
xaꞌmalh. Ixcaꞌtzīlh palh jā tzeya 
puscāt.” 40

 Palaj tunca Jesús huanilh 
fariseo:
―Simón, icuanicuꞌtunān aꞌktin 

tachihuīn.
Fariseo kelhtīlh:

―Mākelhtahuaꞌkēꞌniꞌ, caquihuaꞌniꞌ.
41

 Jesús huanilh:
―Ixtahuiꞌlānaꞌlh chāꞌtuꞌ chiꞌxcuhuīꞌn. 

Ixchāꞌtuꞌcaꞌn ixtamaklaclēꞌn 
chāꞌtin māsācuaꞌnīniꞌ. Chāꞌtin 
maklaclēꞌlh quinientos denarios (tū 
tumīn xalaꞌ makāstzaꞌ). Āꞌchāꞌtin 
maklaclēꞌlh tuꞌpuꞌxamacāuj. 42

 Xlacaꞌn 
jāla taxokolh, ē māsācuaꞌnīniꞌ 
cāmāsputūnuꞌniꞌlh ixchāꞌtuꞌcaꞌn. 
Chuhuaꞌj caquihuaꞌniꞌ, ¿tīchu āꞌchulāꞌ 
napāxquīꞌ chī ixchāꞌtuꞌcaꞌn?

43
 Simón kelhtīniꞌlh:

―Icpuhuan chiꞌxcuꞌ tī āꞌchulāꞌ 
ixmaklaclēꞌnīꞌt.

Jesús huanilh:
―Ixlīcānaꞌ.
44

 Palaj tunca Jesús laktalakspiꞌtli 
puscāt ē huanilh Simón:

―¿Ē laktzīꞌnaꞌ huāꞌmāꞌ 
puscāt? Ictanūlh na minchic 
ē jā quimaxquīꞌnīꞌtaꞌ xcān 
naꞌiclīlakcheꞌkēꞌ quintujan. Huāꞌmāꞌ 
puscāt quilīlacmuꞌnulh ixlakaxtaꞌjat 
na quintujan ē cālīmāscāquīlh 
ixyaꞌj. 45

 Huiꞌx jā quimacamuꞌsunīꞌtaꞌ 
aꞌcxniꞌ ictanūlh. Xlaꞌ jā jaxnīꞌt 
chī quintantūmuꞌsumāꞌlh. 
46

 Huiꞌx jā quilītlahuaꞌ aceite na 
quinaꞌkxāk; xlaꞌ quilītantūtlahualh 
ixperfume. 47

 Ūꞌtzaꞌ iclīhuaniyān 
lhūhuaꞌ ixtapāxquīꞌn puscāt 
ē ūꞌtzaꞌ līmāsuꞌyu chī Dios 
mātzaꞌnkēnaꞌniꞌnīꞌttzaꞌ ixcuenta 
masqui lhūhuaꞌ. Tī laka pāxquīꞌnin 
māsuꞌyu lhūhuaꞌ ixcuenta 
cāmātzaꞌnkēnaꞌniꞌlh.

48
 Palaj tunca Jesús huanilh 

puscāt:
―Icmātzaꞌnkēnaꞌniꞌyān mincuenta.
49

 Tī ixcāꞌinvitarlīcanīꞌt tatzuculh 
talāhuani:
―¿Tīchu huāꞌmāꞌ chiꞌxcuꞌ tī tzē 

cāmātzaꞌnkēnaꞌniꞌ quincuentacaꞌn?
50

 Jesús huanilh puscāt:
―Makapūtaxtūcanīꞌtaꞌtzaꞌ 

ixpālacata aꞌkaꞌīꞌnīꞌtaꞌ. Capit 
cāꞌtapāxuhuān.

Puscan tī tamaktāyalh Jesús

8  Āꞌlīstān Jesús ixtētaxtumāꞌlh 
lacalhūhuaꞌ nac cāꞌlacchicniꞌ 

ē nac ranchos. Ixmāsuꞌyutēlha ē 
ixcālītāꞌchihuīnaꞌntēlha chī Dios 
māpaꞌksīniꞌnkōꞌ. Kelhacāujtuꞌ 
īꞌscujnuꞌnīꞌn ixtatāꞌaꞌmāꞌnalh. 2 Nā 
ixtatāꞌaꞌmāꞌnalh āꞌmakapitzīn 
puscan tī ixcāmāxtuniꞌcanīꞌt jā 
tzeya ūꞌniꞌ ē tī ixcāmātzeyīcanīꞌt 
ixtaꞌjatatcaꞌn. Na ixpuꞌnaꞌiꞌtātcaꞌn 
ixaꞌmāꞌlh María tī ixlīkempātuꞌ 
ixtacuhuīniꞌ Magdalena. Ūꞌtzaꞌ tī 

cāmāxtuniꞌca kelhatojon jā tzeya 
ūꞌniꞌ. 3 Nā ixtāꞌaꞌn Juana, ixpuscāt 
Chuza tī xapuxcuꞌ ixtasācuaꞌ 
Herodes. Nā ixtatāꞌaꞌmāꞌnalh 
Susana ē lhūhuaꞌ āꞌmakapitzīn 
puscan tī ixtalīmaktāyanīꞌt 
ixtumīncaꞌn.

Chaꞌnānaꞌ 
Mt. 13:1‑9; Mr. 4:1‑9

4
 Xalanīꞌn lacalhūhuaꞌ cāꞌlacchicniꞌ 

tataxtulh natakexmata Jesús. Aꞌcxniꞌ 
tatalacxtimīlh lhūhuaꞌ tachiꞌxcuhuīꞌt, 
cāhuanilh tū līcaꞌtzīniꞌcan. 5 Cāhuanilh:
―Chāꞌtin chaꞌnānaꞌ taxtulh 

nachaꞌnan ixlīchaꞌnat. Līhuan 
ixmakahuanimāꞌlh ixlīchaꞌnat 
makapitzīn tayujli nac tej ē 
cālacchiꞌntaca ē tasacuaꞌlh spūnīꞌn. 
6

 Āꞌmakapitzīn tayujli na ixkelhniꞌ 
chihuix jā xmān macstiꞌnaꞌj 
ixkaꞌlhī tiꞌyaꞌt. Aꞌcxniꞌ puꞌnli tzamāꞌ 
līchaꞌnat jā maclalh xcān ē scācli 
ixpālacata jā pūlhmāꞌn ixkaꞌlhī tiꞌyaꞌt. 
7

 Āꞌmakapitzīn huampala tayujpālh 
nac cāꞌlhtucuꞌn ē jāla stacli ixpālacata 
tamāꞌktzīꞌlh lhtucuꞌ. 8 Āꞌmakapitzīn 
līchaꞌnat tayujli nac tze tiꞌyaꞌt ē puꞌnli. 
Aꞌcxniꞌ stacli, tahuaꞌcaꞌlh. Aꞌcxniꞌ 
īꞌca, lhūhuaꞌ taxtulh xmān pūlactin 
līchaꞌnat tū ixmakahuanicanīꞌt hasta 
aꞌktin ciento tahuaꞌcaꞌlh.

Aꞌcxniꞌ huankōꞌlh huāꞌmāꞌ Jesús 
cāhuanilh palhaꞌ:
―Palh kexpaꞌtāꞌtit, cuenta 

catlahuaꞌtit.

Jesús līchihuīnaꞌlh xmān tū 
līcaꞌtzīniꞌcan 

Mt. 13:10‑17; Mr. 4:10‑12
9

 Palaj tunca īꞌscujnuꞌnīꞌn 
takelhasquiꞌnīlh tūchu huanicuꞌtun 
huāꞌmāꞌ tamāsuꞌyun. 10

 Cāhuanilh:

―Dios cāmāsuꞌyuniꞌnīꞌtaꞌn 
huiꞌxinaꞌn tū tatzēꞌknīꞌt ixpālacata 
chī nala jā Dios māpaꞌksīniꞌnkōꞌ. 
Āꞌmakapitzīn iccālīchihuīnaꞌn xmān 
tū līcaꞌtzīniꞌcan. Chuntzaꞌ masqui 
takexmatli jā catitacaꞌtzīlh tū 
huanicuꞌtun, ē masqui talaktzīꞌn ē 
huaꞌchi jā talacahuānaꞌn.

Tū huanicuꞌtun huāꞌmāꞌ tamāsuꞌyun 
Mt. 13:18‑23; Mr. 4:13‑20

11
 Jesús cāhuanipālh:

―Huāꞌmāꞌ tamāsuꞌyun 
huanicuꞌtun chuntzaꞌ: līchaꞌnat, 
ūꞌtzaꞌ ixtachihuīn Dios; 12

 ē tej, 
ūꞌtzaꞌ huaꞌchi tachiꞌxcuhuīꞌt tī 
takexmata tachihuīn. Namin 
skāhuīꞌniꞌ ē nacāmāpātzaꞌnkēnī 
ē jā catitaꞌaꞌkaꞌīꞌlh ē jāla 
catitaꞌaꞌkapūtaxtulh. 13

 Tiꞌyaꞌt 
nac cāꞌchihuixniꞌ, ūꞌtzaꞌ huaꞌchi 
āꞌmakapitzīn tachiꞌxcuhuīꞌt. 
Xlacaꞌn takexmata ē tapuhuan 
tze, ē talakatī. Jā makās taꞌaꞌkaꞌīꞌ. 
Aꞌcxniꞌ jā cālaktzīꞌncuꞌtuncan 
ixpālacata ixtachihuīn Dios, palaj 
natamakxteka.

14
 ’Huāꞌmāꞌ lhtucuꞌ, ūꞌtzaꞌ 

huaꞌchi āꞌmakapitzīn huampala 
tachiꞌxcuhuīꞌt. Masqui takexmata 
tachihuīn, jā talakpalīcuꞌtun 
ixtalacapāstacniꞌcaꞌn. Pōꞌktu 
quilhtamacuj talacapāstacmāꞌnalh 
ixtascujūtcaꞌn ē ixtumīncaꞌn ē chī 
natalakastānaꞌn. Chuntzaꞌ jāla tzej 
tascaꞌta. Ūꞌtzaꞌ huaꞌchi līchaꞌnat tū 
tamāꞌktzīꞌlh lhtucuꞌ. Jāla staca.

15
 ’Tū yujli nac xatze tiꞌyaꞌt, 

ūꞌtzaꞌ huaꞌchi tachiꞌxcuhuīꞌt tī tzej 
takexmatli tachihuīn. Taꞌaꞌkaꞌīꞌ ē 
takexmatniꞌ ē tzeya chiꞌxcuhuīꞌn 
natahuan. Jā tamakxteka 
ixtachihuīn Dios.

Pūcās 
Mr. 4:21‑25

16
 Jesús cāhuanipālh:

―Jā tī māpasī pūcās ē nahuiꞌlī 
ixtampīn chāꞌxta. Ē nūn catihuiꞌlīca 
ixtampīn tamaꞌ. Namāhuaꞌcaꞌcan 
tālhmāꞌn ixpālacata tī 
tatanūmāꞌnalh natalaktzīꞌn. 
17

 Ixlīpōꞌktu tū iccāmāsuꞌyuniꞌyān 
minaꞌcstucaꞌn, āꞌlīstān ixlacasquiꞌnca 
nacāmāsuꞌyuniꞌyāꞌtit āꞌmakapitzīn.

18
 ’Chuntzaꞌ tzej cakexpaꞌttit 

ixpālacata tī tzej aꞌkaꞌīꞌniꞌ 
ixtachihuīn Dios, ūꞌtzaꞌ 
āꞌchulāꞌ nacaꞌtzī; ē tī jā tzej 
aꞌkaꞌīꞌniꞌ ixtachihuīn Dios, xlaꞌ 
namāpātzaꞌnkēnīcan tū kexmatli.

Ixtzīꞌ ē ixtāꞌtimīn Jesús 
Mt. 12:46‑50; Mr. 3:31‑35

19
 Palaj tunca tamilh ixtzīꞌ ē 

ixtāꞌtimīn jā ixuīꞌlh Jesús ē jāla 
talaktalacatzunaꞌjīlh ixpālacata 
līlhūhuaꞌ tachiꞌxcuhuīꞌt ixuīꞌlh. 
20

 Huanica Jesús:
―Talayānaꞌlh mintzīꞌ 

nac kēpūn ē mintāꞌtimīn. 
Tatāꞌchihuīnaꞌncuꞌtunān.

21
 Xlaꞌ cāhuanilh:

―Tī kexmata ixtachihuīn Dios 
ē mākentaxtū, ūꞌtzaꞌ quintzīꞌ ē 
quintāꞌtimīn.

Jesús cāmācaꞌcslīlh ūꞌniꞌ ē mar 
Mt. 8:23‑27; Mr. 4:35‑41

22
 Milh aꞌktin quilhtamacuj aꞌcxniꞌ 

Jesús cātāꞌtojōlh īꞌscujnuꞌnīꞌn aꞌktin 
nac barco. Cāhuanilh:
―Caꞌauj tuntacut nac xcān.
Taꞌaꞌlh.
23

 Līhuan ixtatacutmāꞌnalh, 
lhtatalh Jesús. Palaj tunca tzuculh 

ūꞌnun ē ixlītatzumamāꞌlhtzaꞌ xcān 
barco hasta ixtāꞌcnūmāꞌlhtzaꞌ. 
24

 Palaj tunca taꞌaꞌlh 
tamālakahuānīlh Jesús ē tahuanilh:
―¡Mākelhtahuaꞌkēꞌniꞌ! 

¡Icjicsuaꞌmāꞌnauj!
Palaj tunca Jesús tāꞌkaquīꞌlh ē 

cālacaquilhnīlh ūꞌniꞌ ē ixpupunuꞌ 
xcān, ē tacaꞌcsnankōꞌlh.

25
 Palaj tunca cāhuanilh 

īꞌscujnuꞌnīꞌn:
―¿Chī līlaꞌtit? ¿Ē jā aꞌkaꞌīꞌyāꞌtit?
Xlacaꞌn tajicuaꞌnli ē talīꞌaꞌcnīlh ē 

talākelhasquiꞌnīlh:
―¿Tichūyā chiꞌxcuꞌ huāꞌmāꞌ? 

Hasta tzē cāmāpaꞌksī ūꞌniꞌ ē xcān ē 
takexmatniꞌ.

Chiꞌxcuꞌ xalaꞌ nac Gadara tī lhūhuaꞌ 
ixcākaꞌlhī tū jā tzeya ūꞌnīꞌn 

Mt. 8:28‑34; Mr. 5:1‑20
26

 Āꞌlīstān tachāꞌlh nac tiꞌyaꞌt 
jā huanican Gadara. Aꞌntzaꞌ 
ixtuntacut nac xcān ē na ixlaktzaꞌj 
Galilea. 27

 Aꞌcxniꞌ Jesús tacutli 
nac barco, chāꞌtin chiꞌxcuꞌ xalaꞌ 
aꞌntzaꞌ laktalacatzunaꞌjīlh. Makās 
xlaꞌ ixcākaꞌlhī tū jā tzeya ūꞌnīꞌn. 
Jā maktin lhakāꞌlh ixluꞌxuꞌ ē jā 
tahuīꞌlh nac chic. Xmān nac lhuꞌcuꞌ 
ixtahuiꞌla.

28
 Aꞌcxniꞌ chiꞌxcuꞌ laktzīꞌlh Jesús, 

tatzokostaniꞌlh na ixlacatīn ē 
taꞌsalh ē huanli:
―¿Tū ixpālacata taꞌnaꞌ huiꞌx 

jā icuīꞌlh? Huiꞌx Jesús īꞌSkaꞌtaꞌ 
Dios xakaꞌtlaꞌ. ¿Ē mincuenta tū 
ictlahuamāꞌlh? Icsquiꞌniꞌyān jā 
naquintimakapātīnīnaꞌ.

29
 Chuntzaꞌ huanilh ixpālacata 

Jesús ixmāpaꞌksīmāꞌlh jā tzeya ūꞌniꞌ 
cataxtuniꞌlh. Maklhūhuaꞌ chiꞌpalh 
jā tzeya ūꞌniꞌ. Ixlīmacachīꞌcan 

cadenas ē nā ixlītantūchīꞌcan 
cadenas ē xlaꞌ ixcālacpuꞌxa. Jā 
tzeya ūꞌniꞌ makatzāꞌlalh nac 
cāꞌtzayaꞌnca tiꞌyaꞌt. 30

 Jesús 
kelhasquiꞌnīlh:
―¿Chī huaꞌniꞌcaꞌnaꞌ?
Xlaꞌ kelhtīlh:
―Quihuanican Legión.
Chuntzaꞌ huanilh ixpālacata 

Legión huanicuꞌtun lhūhuaꞌ, 
ē lhūhuaꞌ jā tzeya ūꞌnīꞌn 
ixtatanūniꞌnīꞌt. 31

 Huāꞌmāꞌ jā 
tzeya ūꞌnīꞌn tasquiꞌniꞌlh Jesús jā 
cacāmacāꞌlh nac pūpātīn. 32

 Lhūhuaꞌ 
paꞌxnīꞌn ixtahuāꞌyamāꞌnalh na 
ixlacapūn sipej. Jā tzeya ūꞌnīꞌn 
tasquiꞌnli cacāmakxtekca natatanū 
na ixpūlacniꞌcaꞌn paꞌxnīꞌn ē Jesús 
cāmakxtekli. 33

 Palaj tunca jā tzeya 
ūꞌnīꞌn tataxtunikōꞌlh chiꞌxcuꞌ ē 
tapūlactojōlh na ixpūlacniꞌcaꞌn 
paꞌxnīꞌn. Xlacaꞌn tatamakjūlh nac 
cāꞌlacatampān ē tatamakahuasli ē 
tatojōchaꞌ nac xcān ē tajicsuaꞌkōꞌlh.

34
 Aꞌcxniꞌ maktakaꞌlhnaꞌnīꞌn paꞌxniꞌ 

talaktzīꞌlh tū ixaꞌkspulanīꞌt, tajicuaꞌnli 
ē tatuꞌjnulh ē tamācaꞌtzīnīniꞌlh nac 
cāꞌlacchicniꞌ ē ixlacatzunaꞌj huāꞌmāꞌ 
cāꞌlacchicniꞌ. 35

 Tachiꞌxcuhuīꞌt 
tataxtulh nac cāꞌlacchicniꞌ 
natalaktzīꞌn tū ixaꞌkspulanīꞌt.

Aꞌcxniꞌ tachāꞌlh jā ixuīꞌlh Jesús, 
talaktzīꞌlh chiꞌxcuꞌ tī jātzaꞌ ixkaꞌlhī 
jā tzeya ūꞌniꞌ. Ixcāmāxtuniꞌnīꞌttzaꞌ 
jā tzeya ūꞌnīꞌn ē chiꞌxcuꞌ 
ixmālhekēꞌcanīꞌttzaꞌ ē caꞌcs ixuīꞌlh 
lacatzunaꞌj ixtujan Jesús. Xlacaꞌn 
tajicuaꞌnli. 36

 Tī ixtalaktzīꞌnīꞌt 
tahuanilh chī ixlītzeyanīꞌt chiꞌxcuꞌ 
tī ixkaꞌlhī jā tzeya ūꞌniꞌ. 37

 Chuntzaꞌ 
ixlīpōꞌktucaꞌn xalanīꞌn nac Gadara 
tatzuculh tasquiꞌniꞌ Jesús nataxtu 
aꞌntzaꞌ ixpālacata tajicuaꞌnli.

Chuntzaꞌ Jesús tojōlh nac 
barco ē aꞌlh. 38

 Masqui chiꞌxcuꞌ tī 
ixtzeyanīꞌttzaꞌ squiꞌniꞌlh Jesús 
camakxtekli natāꞌaꞌn, Jesús 
māpaꞌksīlh catahuīꞌlh ē huanilh:

39
 ―Cataspiꞌtti na minchic. 

Nacāhuaꞌniꞌkōꞌyaꞌ kaꞌtlaꞌ tū 
tlahuaniꞌnīꞌtaꞌn Dios ē chī 
aꞌkspulanīꞌtaꞌn.

Chiꞌxcuꞌ aꞌlh ē tzuculh 
līchihuīnaꞌn tū ixtlahuaniꞌnīꞌt Jesús 
calhāxcuhuālh nac cāꞌlacchicniꞌ.

Ixtzuꞌmaꞌjāt Jairo ē puscāt tī xaꞌmalh 
ixluꞌxuꞌ Jesús 

Mt. 9:18‑26; Mr. 5:21‑43
40

 Aꞌcxniꞌ Jesús taspiꞌtpālh, 
tachiꞌxcuhuīꞌt talaktzīꞌlh 
ē tapāxuhualh ixpālacata 
ixlīpōꞌktucaꞌn ixtakaꞌlhīmāꞌnalh. 
41

 Palaj tunca milh chāꞌtin chiꞌxcuꞌ, 
ixtacuhuīniꞌ Jairo ē xapuxcuꞌ 
ixuanīꞌt na ixtemplocaꞌn israelitas. 
Xlaꞌ tatzokostaniꞌlh Jesús. Huanilh 
caꞌaꞌlh na ixchic 42

 ixpālacata xmān 
chāꞌtin ixtzuꞌmaꞌjāt ē ixnīmāꞌlhtzaꞌ. 
Ixkaꞌlhī chī aꞌkcāujtuꞌ cāꞌta. Aꞌcxniꞌ 
ixaꞌmāꞌlh Jesús na ixchic Jairo, 
līlhūhuaꞌ ixtastālaniꞌmāꞌnalh hasta 
ixtalālacxquititēlha.

43
 Na ixpuꞌnancaꞌn ixaꞌmāꞌlh chāꞌtin 

puscāt tī ixtaꞌjatatla. Ixkaꞌlhītzaꞌ 
aꞌkcāujtuꞌ cāꞌta jāla ixcāsniꞌ ixkaꞌlhniꞌ. 
Īꞌsputniꞌkōꞌnīꞌttzaꞌ ixtumīn tū 
ixlīxokolh doctornuꞌ. Jā tī chāꞌtin 
mātzeyīlh. 44

 Xlaꞌ talacatzunaꞌjīlh na 
ixchakēn Jesús ē xaꞌmalh ixquilhtūn 
ixluꞌxuꞌ. Palaj tunca cāsniꞌlh ixkaꞌlhniꞌ.

45
 Jesús kelhasquiꞌnīniꞌlh:

―¿Tīchu quixaꞌmanīꞌt?
Ixlīpōꞌktucaꞌn tahuanli jā tī 

chāꞌtin. Pedro ē āꞌmakapitzīn 
tahuanilh:

―Mākelhtahuaꞌkēꞌniꞌ, 
līlhūhuaꞌ lītamacstiꞌliꞌcaꞌnīꞌtaꞌ 
ē lālacxquitimāꞌca ē huiꞌx 
kelhasquiꞌnīniꞌnaꞌ: “¿Tī quixaꞌmalh?”

46
 Jesús cāhuanilh:

―Icmakcaꞌtzī catīhuā quixaꞌmanīꞌt 
ē iclīmātzeyīnīꞌt quilītliꞌhuiꞌqui.

47
 Aꞌcxniꞌ puscāt caꞌtzīlh 

Jesús cuenta tlahualh xaꞌmaca, 
īꞌxpipitēlha lakmilh ē tatzokostalh 
na ixtujan Jesús. Huanilh 
na ixlacatīn ixlīpōꞌktucaꞌn 
tachiꞌxcuhuīꞌt chī līxaꞌmalh Jesús 
ē chuntzaꞌ palaj tunca ixtzeyanīꞌt. 
48

 Palaj tunca Jesús huanilh:
―Quintzuꞌmaꞌjāt, tzeyanīꞌtaꞌ huiꞌx 

ixpālacata aꞌkaꞌīꞌnīꞌtaꞌ. Līpāxuhua 
capit.

49
 Ixchihuīnaꞌmāꞌlhcus Jesús 

aꞌcxniꞌ chilh chāꞌtin xalaꞌ na 
ixchic Jairo xapuxcuꞌ ixtemplocaꞌn 
israelitas. Huanica Jairo:
―Mintzuꞌmaꞌjāt nīlhtzaꞌ. Jātzaꞌ 

camāmakchuꞌyiꞌ Mākelhtahuaꞌkēꞌniꞌ.
50

 Aꞌcxniꞌ Jesús kexmatli huāꞌmāꞌ, 
huanilh:
―Jā cajiꞌcuaꞌnti. Mintzuꞌmaꞌjāt 

natzeyan, xmān caꞌaꞌkaꞌiꞌ.
51

 Aꞌcxniꞌ chāꞌlh nac chic, Jesús 
jā makxtekli natāꞌtanū jā tī chāꞌtin, 
xmān Pedro ē Jacobo ē Juan ē ixtātaꞌ 
ē ixtzīꞌ tzuꞌmaꞌjāt. 52

 Ixlīpōꞌktucaꞌn 
ixtacalhuamāꞌnalh ē ixtataꞌsamāꞌnalh 
ixpālacata tzuꞌmaꞌjāt. Jesús cāhuanilh:
―Jā cacalhuaꞌntit. Tzuꞌmaꞌjāt jā 

xanīn, xmān lhtatamāꞌlh.
53

 Xlacaꞌn talīlītzīꞌnli ixpālacata 
ixtacaꞌtzī ixnīnīꞌttzaꞌ. 54

 Palaj tunca 
Jesús macachiꞌpalh tzuꞌmaꞌjāt ē 
palhaꞌ huanilh:
―Tzuꞌmaꞌjāt, icuaniyān catāꞌkaquiꞌ.
55

 Taspiꞌtli ixlīstacnaꞌ ē palaj tunca 
tāꞌkaquīꞌlh. Jesús māpaꞌksīniꞌlh 

camāhuīꞌca. 56
 Ixtātaꞌ ē ixtzīꞌ 

talīꞌaꞌcnīlh ē Jesús cāmāpaꞌksīlh jā 
tī chāꞌtin ixuanli tū ixaꞌkspulanīꞌt.

Jesús cāmacāꞌlh īꞌscujnuꞌnīꞌn 
nataꞌaꞌkchihuīnaꞌn 
Mt. 10:5‑15; Mr. 6:7‑13

9  Jesús cātāꞌtalacxtimīlh 
kelhacāujtuꞌ īꞌscujnuꞌnīꞌn 

ē cāmaxquīꞌlh lītliꞌhuiꞌqui 
ē līmāpaꞌksīn natamāxtu 
catūxcuhuālh jā tzeya ūꞌniꞌ. 
Nā cāmaxquīꞌlh lītliꞌhuiꞌqui 
natamātzeyī taꞌjatatlanīꞌn. 
2

 Cāmacāꞌlh natahuan chī 
māpaꞌksīniꞌn Dios. 3 Cāhuanilh:
―Jā tū tilīꞌpināꞌtit na mintejcaꞌn, 

nūn mimpālaꞌccaꞌn nūn tumīn nūn 
mimpūtumīncaꞌn nūn pāntzīn. Jā 
catilīꞌpintit pūtuꞌ mincamisacaꞌn, 
xmān pūtin. 4 Calhāhuālh nac 
chic jā nachipināꞌtit aꞌntzaꞌ 
natachokoyāꞌtit hasta aꞌcxniꞌ 
nataxtuyāꞌtit tzamāꞌ nac 
cāꞌlacchicniꞌ. 5 Palh jā cātamānūyān 
na ixchiccaꞌn, cataxtutit tzamāꞌ nac 
cāꞌlacchicniꞌ. Aꞌcxniꞌ nataxtuyāꞌtit, 
catincxtit mintujancaꞌn ē nayuja 
pokxniꞌ ixlacatampūn mintujancaꞌn. 
Chuntzaꞌ nalīmāsuꞌyuꞌyāꞌtit xlacaꞌn 
natalēꞌn cuenta ixpālacata jā 
takexmatcuꞌtunli.

6
 Palaj tunca tataxtulh scujnuꞌnīꞌn 

ē taꞌaꞌlh calhāxcuhuālh nac 
cāꞌlacchicniꞌ. Tatāꞌchihuīnaꞌnli ē 
tahuanilh chī nacālīmakapūtaxtūcan 
ē tamātzeyīlh taꞌjatatlanīꞌn 
calhāxcuhuālh.

Chī nīlh Juan Māꞌkpaxīniꞌ 
Mt. 14:1‑12; Mr. 6:14‑29

7
 Gobernador Herodes 

mācaꞌtzīnīca ixlīpōꞌktu 

tū Jesús ixtlahuamāꞌlh. Jā 
ixcaꞌtzī chī nalacpuhuan 
ixpālacata āꞌmakapitzīn 
ixtalāhuanimāꞌnalh Juan 
Māꞌkpaxīniꞌ ixlacastālancuanaꞌnīꞌt 
ixlacpuꞌnaꞌiꞌtātcaꞌn nīnīꞌn 
ē ixtahuan palhāsāꞌ ūꞌtzaꞌ 
Jesús. 8 Āꞌmakapitzīn 
ixtalāhuanimāꞌnampālh Jesús ūꞌtzaꞌ 
Elías tī tasuꞌyulh. Āꞌmakapitzīn 
huampala ixtalāhuanimāꞌnalh 
chāꞌtin aꞌkchihuīnaꞌ xalaꞌ makāstzaꞌ 
lacastālancuanaꞌnli. 9 Herodes 
huanli:
―Quit icmāꞌaꞌcchuꞌcunīniꞌlh 

Juan. ¿Tīchu huāꞌmāꞌ tī ixpālacata 
ickexmata lhūhuaꞌ catūhuālh?

Herodes ixlaktzīꞌncuꞌtun Jesús.

Jesús cāmāhuīꞌlh aꞌkquitzis mil 
chiꞌxcuhuīꞌn 

Mt. 14:13‑21; Mr. 6:30‑44; Jn. 6:1‑14
10

 Aꞌcxniꞌ tataspiꞌtli apóstoles, 
tahuanilh Jesús tū ixtatlahuanīꞌt. 
Palaj tunca Jesús cālēꞌlh 
ixlīmāncaꞌn ē tatāꞌaꞌlh nac 
āꞌlacatin cāꞌlacchicniꞌ jā huanican 
Betsaida. 11

 Aꞌcxniꞌ tachiꞌxcuhuīꞌt 
tacaꞌtzīlh, tastālaniꞌlh. Jesús 
cāhuanilh catatahuīꞌlh ē tzuculh 
cālītāꞌchihuīnaꞌn ixpālacata 
ixlīmāpaꞌksīn Dios. Cāmātzeyīlh 
taꞌjatatlanīꞌn.

12
 Aꞌcxniꞌ ixkōtanūmāꞌlhtzaꞌ, 

talaktalacatzunaꞌjīlh Jesús 
kelhacāujtuꞌ scujnuꞌnīꞌn ē tahuanilh:
―Cacāmacapi tachiꞌxcuhuīꞌt 

nataꞌaꞌn natatamāhua ixlīhuaꞌcaꞌn 
nac cāꞌlacchicniꞌ jā lacatzunaꞌj. 
Huāꞌtzāꞌ jā huiꞌlānaꞌuj jā tū aꞌnan tū 
huaꞌcan.

13
 Jesús cāhuanilh:

―Huiꞌxinaꞌn cacāmāhuīꞌtit.

Xlacaꞌn takelhtīniꞌlh:
―Quinaꞌn jā tū ickaꞌlhīyāuj 

xmān macquitzis pāntzīn ē 
tantuꞌ squīꞌtiꞌ palh jā naꞌicaꞌnāuj 
naꞌictamāhuayāuj. Ē lhūhuaꞌ xlacaꞌn.

14
 Ixtahuiꞌlānaꞌlh huaꞌchi 

aꞌkquitzis mil chiꞌxcuhuīꞌn. Jesús 
cāhuanilh īꞌscujnuꞌnīꞌn:
―Catatahuīꞌlh iꞌtātnaꞌ ciento.
15

 Chuntzaꞌ tatlahualh ē 
tatahuiꞌlakōꞌlh. 16

 Palaj tunca Jesús 
cātayalh makquitzis pāntzīn ē tantuꞌ 
squīꞌtiꞌ. Talacayāhualh nac aꞌkapūn 
ē maxquīꞌlh tapāxcatcaꞌtzīn Dios 
ē cāmāpitziniꞌlh ē cāmaxquīꞌlh 
īꞌscujnuꞌnīꞌn natamāpitziniꞌ na 
ixpuꞌnancaꞌn tachiꞌxcuhuīꞌt. 
17

 Ixlīpōꞌktucaꞌn tahuāꞌyalh ē 
takaꞌsli. Aꞌcxniꞌ tahuāꞌyankōꞌlh, 
apóstoles tasacli lhūhuaꞌ 
xalacpītzun. Tatzumalh pācāujtuꞌ 
chāꞌxta tū quītāxtūlh.

Pedro līmāsuꞌyulh Jesús ūꞌtzaꞌ Cristo 
Mt. 16:13‑19; Mr. 8:27‑29

18
 Milh aꞌktin quilhtamacuj 

aꞌcxniꞌ ixlīmān ixorarlīmāꞌlh Jesús. 
Īꞌscujnuꞌnīꞌn lacatzunaꞌj tatahuīꞌlh. 
Jesús cākelhasquiꞌnīlh:
―Tachiꞌxcuhuīꞌt, ¿chī tahuan 

quimpālacata?
19

 Takelhtīlh:
―Makapitzīn tahuan palh huiꞌx 

Juan Māꞌkpaxīniꞌ. Āꞌmakapitzīn 
tahuan palh huiꞌx Elías. 
Āꞌmakapitzīn huampala tahuan 
huiꞌx chāꞌtin aꞌkchihuīnaꞌ xalaꞌ 
makāstzaꞌ tī lacastālancuanaꞌnīꞌt.

20
 Palaj tunca cākelhasquiꞌnīlh:

―Ē huiꞌxinaꞌn ¿chī huaꞌnāꞌtit tīchu 
quit?

Pedro kelhtīlh:
―Huiꞌx Cristo tī Dios macamilh.

Jesús mācaꞌtzīnīniꞌlh chī nanī 
Mt. 16:20‑28; Mr. 8:30‑9:1

21
 Jesús cāmāpaꞌksīlh jā 

catitahuanilh jā tī chāꞌtin palh 
ūꞌtzaꞌ Cristo tī ixkaꞌlhīmāꞌca. 
22

 Cāhuanilh:
―Quit Chiꞌxcuꞌ xalaꞌ 

Tālhmāꞌn ē ixlacasquiꞌnca 
naquimakapātīnīncan. 
Xanapuxcuꞌnuꞌ israelitas 
ē xanapuxcuꞌnuꞌ pālejniꞌ ē 
mākelhtahuaꞌkēꞌniꞌnīꞌn līmāpaꞌksīn, 
xlacaꞌn naquintalakmakaꞌn 
ē naquintamaknī. 
Masqui naquimaknīcan, 
ixlīꞌaꞌktuꞌtun quilhtamacuj 
naꞌiclacastālancuanaꞌn.

23
 Āꞌlīstān cāhuanilh 

ixlīpōꞌktucaꞌn:
―Palh catīxcuhuālh 

quintāꞌtapaꞌksīcuꞌtun quit, jātzaꞌ 
la catilacapāstacli xmān tū ūꞌtzaꞌ 
lacasquiꞌn. Calīhuiꞌlīlh natlahua 
quilīmāpaꞌksīn lakalī lakalī 
masqui capātīniꞌlh chuntzaꞌ chī 
quit naꞌicpātīniꞌn ē caquistālaniꞌlh. 
24

 Tī taꞌaꞌkapūtaxtucuꞌtun tū 
natalīpātīniꞌn quimpālacata, jā 
catitakaꞌlhīlh ixlatamatcaꞌn tū 
jā catilaksputli. Tī natalīpātīniꞌn 
masqui natanī quimpālacata, 
xlacaꞌn natakaꞌlhī ixlatamatcaꞌn 
tū jā catilaksputli. 25

 Palh chāꞌtin 
chiꞌxcuꞌ ixtlajakōꞌlh ixlīpōꞌktu 
xalaꞌ nac cāꞌquilhtamacuj, jā tū 
līmacuan huāꞌmāꞌ palh jā kaꞌlhī 
ixlatamat tū jā catilaksputli. 
26

 Palh chāꞌtin naquilīmāxanaꞌn ē 
nalīmāxanaꞌn quintachihuīn, ūꞌtzaꞌ 
naꞌiclīmāxanaꞌn aꞌcxniꞌ naꞌicmin 
huaꞌchi Puxcuꞌ ē naꞌickaꞌlhī 
ixlītliꞌhuiꞌqui quinTātaꞌ Dios ē 

naquintatāꞌmin ángeles tī tze. 
Quit Chiꞌxcuꞌ xalaꞌ Tālhmāꞌn. 
27

 Iccāhuaniyān tū ixlīcānaꞌ. 
Tahuiꞌlānaꞌlh huāꞌtzāꞌ chuhuaꞌj 
makapitzīn tī jā catitanīlh aꞌcxniꞌ 
jānaꞌj natalaktzīꞌn ixlītliꞌhuiꞌqui 
Dios ē chī namāpaꞌksīniꞌnkōꞌ.

Xkakalh Jesús 
Mt. 17:1‑8; Mr. 9:2‑8

28
 Ixlīꞌaꞌktzayan quilhtamacuj 

Jesús tahuaꞌcaꞌlh aꞌktin nac 
sipej natlahua oración. Tatāꞌaꞌlh 
Pedro ē Jacobo ē Juan. 29

 Līhuan 
ixtlahuamāꞌlh oración Jesús, xlaꞌ 
talakpalīlh ē xtum ixtasuꞌyu 
ixlacan. Stalaꞌnkaꞌ huanli ixluꞌxuꞌ 
hasta xkakalh. 30

 Palaj tunca 
tatasuꞌyulh chāꞌtuꞌ chiꞌxcuhuīꞌn 
ē ixtatāꞌchihuīnaꞌmāꞌnalh Jesús. 
Xlacaꞌn Moisés ē Elías tī makāstzaꞌ 
ixtanīnīꞌt. 31

 Cālītamacstiꞌliꞌlh 
taxkaket. Ixtatāꞌchihuīnaꞌmāꞌnalh 
chī Jesús napātīniꞌn ē nanī 
nac Jerusalén. 32

 Pedro ē tī 
cātāꞌaꞌlh masqui ixtalhtatacuꞌtun 
ixtalakahuahuiꞌlānaꞌlh ē talaktzīꞌlh 
chī xkakalh Jesús ē chāꞌtuꞌ 
chiꞌxcuhuīꞌn ixtatāꞌyānaꞌlh.

33
 Aꞌcxniꞌ huāꞌmāꞌ chiꞌxcuhuīꞌn 

ixtamakxtekmāꞌnalhtzaꞌ Jesús, 
Pedro huanilh:
―Mākelhtahuaꞌkēꞌniꞌ, ¡xalītze 

huiꞌlānaꞌuj huāꞌtzāꞌ! Naꞌictlahuayāuj 
aꞌktuꞌtun mūꞌxtaꞌkaꞌ; aꞌktin milaꞌ 
nahuan ē aꞌktin ixlaꞌ Moisés ē aꞌktin 
ixlaꞌ Elías.

Chuntzaꞌ huanli Pedro ixpālacata 
jā ixcaꞌtzī tū ixuan. 34

 Līhuan 
ixchihuīnaꞌmāꞌlh, milh aꞌktin 
poklhnuꞌ ē cālītamacstiꞌliꞌlh. 
Tajicuaꞌnli aꞌcxniꞌ tamakcaꞌtzīlh na 
ixpūlacniꞌ poklhnuꞌ. 35

 Palaj tunca 

takexmatli aꞌktin tachihuīn nac 
poklhnuꞌ ē huanli:
―Ūꞌtzaꞌ huāꞌmāꞌ quiSkaꞌtaꞌ ē 

icpāxquīꞌ. Cakexpaꞌtniꞌtit tū huan.
36

 Aꞌcxniꞌ huankōꞌlh tachihuīn, 
talaktzīꞌlh ixlīmān ixuīꞌlh Jesús. 
Caꞌcs tatāyalh ē jā tī chāꞌtin 
tahuanilh tū ixtalaktzīꞌnīꞌt.

Jesús mātzeyīlh chāꞌtin kaꞌhuaꞌcha tī 
ixkaꞌlhī jā tzeya ūꞌniꞌ 
Mt. 17:14‑21; Mr. 9:14‑29

37
 Ixlīlakalī huampala, aꞌcxniꞌ 

tayujli nac sipej, līlhūhuaꞌ 
tachiꞌxcuhuīꞌt talakapāxtokli Jesús. 
38

 Palaj tunca chāꞌtin chiꞌxcuꞌ na 
ixpuꞌnaꞌiꞌtātcaꞌn palhaꞌ huanilh:
―Mākelhtahuaꞌkēꞌniꞌ, icsquiꞌniꞌyān 

aꞌktin talakalhuꞌmān. Capit 
laktzīꞌnaꞌ quinkaꞌhuaꞌcha, tzaj 
chāꞌtin ickaꞌlhī. 39

 Chiꞌpa jā tzeya 
ūꞌniꞌ ē makataꞌsa ē palhaꞌ xpipi ē 
kelhpupu. Māmakahuasī ē jāla 
makxteka. 40

 Iccāsquiꞌniꞌlhtzaꞌ 
miscujnuꞌnīꞌn catamāxtuniꞌlh jā 
tzeya ūꞌniꞌ ē jāla tamāxtuniꞌlh.

41
 Jesús kelhtīlh:

―¡Huiꞌxinaꞌn tachiꞌxcuhuīꞌt 
jā tzej lacapāstacnaꞌnāꞌtit ē 
jā aꞌkaꞌīꞌyāꞌtit! ¿Hasta jāꞌcxniꞌ 
naꞌiccātāꞌtahuiꞌlayān ē jā 
nakexpatāꞌtit huiꞌxinaꞌn? ¿Hasta 
jāꞌcxniꞌ naꞌiccātāyaniꞌyān? Calīꞌtaꞌ 
huāꞌtzāꞌ minkaꞌhuaꞌcha.

42
 Aꞌcxniꞌ kaꞌhuaꞌcha 

ixlaktalacatzunaꞌjīmāꞌlhtzaꞌ, 
tzuculh xpipi ē paxnīniꞌn ē jā 
tzeya ūꞌniꞌ māmakahuasīlh 
nac tiꞌyaꞌt. Jesús lacaquilhnīlh 
jā tzeya ūꞌniꞌ. Mātzeyīlh 
kaꞌhuaꞌcha ē maxquīꞌpālh ixtātaꞌ. 
43

 Ixlīpōꞌktucaꞌn talīꞌaꞌcnīlh 
ixlīkaꞌtlaꞌ Dios.

Lucas 9



146

Jesús mācaꞌtzīnīniꞌmpālh chī nanī 
Mt. 17:22‑23; Mr. 9:30‑32

Līhuan ixlīpōꞌktucaꞌn talīꞌaꞌcnīlh 
tū Jesús tlahualh, xlaꞌ cāhuanilh 
īꞌscujnuꞌnīꞌn:

44
 ―Tzej cakexpaꞌttit ē jā 

tipātzaꞌnkāyāꞌtit; quit Chiꞌxcuꞌ xalaꞌ 
Tālhmāꞌn ē naquimacamāstāꞌcan na 
ixmacancaꞌn tachiꞌxcuhuīꞌt.

45
 Scujnuꞌnīꞌn jā takexmatli 

tū cāhuanilh ixpālacata xtum 
ixtalacapāstacmāꞌnalh. Jā 
ixtakelhasquiꞌnīcuꞌtun tū 
ixuanicuꞌtun ixpālacata ixtajicuaꞌn.

Tī āꞌchulāꞌ ixlacasquiꞌnca 
Mt. 18:1‑5; Mr. 9:33‑37

46
 Palaj tunca īꞌscujnuꞌnīꞌn 

tatzuculh talālītāꞌchihuīnaꞌn 
ixpālacata tīchu xlacaꞌn āꞌchulāꞌ 
ixlacasquiꞌnca. 47

 Jesús caꞌtzīlh 
chī ixtalacapāstacmāꞌnalh. Palaj 
tunca macachiꞌpalh chāꞌtin skaꞌtaꞌ ē 
yāhualh na ixpāxtūn 48

 ē cāhuanilh:
―Catīxcuhuālh tī quintāꞌtapaꞌksī 

quit ē ūꞌtzaꞌ natalīpāxquīꞌ chāꞌtin 
skaꞌtaꞌ chī huāꞌmāꞌ kaꞌhuaꞌcha, 
ūꞌtzaꞌ lacxtim huaꞌchi quit 
quintapāxquīꞌlh. Catīxcuhuālh 
tī quintapāxquīꞌ, nā tapāxquīꞌ tī 
quimacamilh ē jā xmān quit. 
Ūꞌtzaꞌ tī jā kaꞌtlaꞌ makcaꞌtzī na 
mimpuꞌnaꞌiꞌtātcaꞌn, ūꞌtzaꞌ tī kaꞌtlaꞌ 
nalītaxtu na ixlacatīn Dios.

Tī quincāmaktāyayān 
Mr. 9:38‑40

49
 Palaj tunca Juan huanilh:

―Mākelhtahuaꞌkēꞌniꞌ, 
iclaktzīꞌnīꞌtauj chāꞌtin tī 
ixcālītamakxtumāꞌlh jā tzeya ūꞌnīꞌn 
milītliꞌhuiꞌqui. Icuaninīꞌtauj jātzaꞌ 

catlahualh chuntzaꞌ ixpālacata jā 
quincātāꞌlatlāꞌhuanān quinaꞌn.

50
 Jesús cāhuanilh:

―Jā tihuaꞌnāꞌtit chuntzaꞌ 
ixpālacata tī jā quinquiclhlaktziꞌcaꞌn 
xlaꞌ quincāmaktāyayān.

Jesús cālacaquilhnīlh Jacobo ē Juan
51

 Aꞌcxniꞌ ixmimāꞌlh quilhtamacuj 
aꞌcxniꞌ Jesús ixaꞌlh nac aꞌkapūn, 
līhuiꞌlīlh naꞌaꞌn nac Jerusalén. 
52

 Cāmāpūlīlh āꞌmakapitzīn 
īꞌscujnuꞌnīꞌn ē taꞌaꞌlh āꞌlacatin nac 
cāꞌlacchicniꞌ. Taꞌaꞌlh taputza jā 
natamaklhtata. Cāꞌlacchicniꞌ xalaꞌ 
nac Samaria, 53

 ē xalanīꞌn aꞌntzaꞌ 
jā tamānūcuꞌtunli na ixchiccaꞌn 
ixpālacata ixtasuꞌyu Jesús ixaꞌmāꞌlh 
nac Jerusalén. 54

 Aꞌcxniꞌ scujnuꞌnīꞌn 
Jacobo ē Juan talaktzīꞌlh huāꞌmāꞌ, 
tahuanilh:
―Māpaꞌksīniꞌ, ¿ē lacasquiꞌnaꞌ 

naꞌicmāyujūyāuj macscut xalaꞌ nac 
aꞌkapūn natalīsputa xlacaꞌn chuntzaꞌ 
chī tlahualh aꞌkchihuīnaꞌ Elías?

55
 Palaj tunca Jesús 

cālaktalakspiꞌtli ē cālacaquilhnīlh. 
Huanli:
―Huiꞌxinaꞌn jā caꞌtzīyāꞌtit jā tze 

chī lacapāstacnaꞌnāꞌtit. 56
 Quit 

Chiꞌxcuꞌ xalaꞌ Tālhmāꞌn ē quit jā 
ictimilh naꞌiccāmālaksputūkōꞌ 
ixlatamatcaꞌn tachiꞌxcuhuīꞌt. Icmilh 
naꞌiccāmakapūtaxtū.

Palaj tunca taꞌaꞌlh āꞌlacatin nac 
cāꞌlacchicniꞌ.

Tī tastālaniꞌcuꞌtunli Jesús 
Mt. 8:19‑22

57
 Aꞌcxniꞌ ixtaꞌaꞌmāꞌnalh nac tej, 

chāꞌtin chiꞌxcuꞌ huanilh Jesús:
―Quit naꞌicstālaniꞌyān 

calhāxcuhuālh jā napinaꞌ.

58
 Jesús kelhtīlh:

―Tanquiꞌhuiꞌ takaꞌlhī ixlhuꞌcuꞌcaꞌn 
ē spūnīꞌn takaꞌlhī ixmāsekcaꞌn. Quit 
Chiꞌxcuꞌ xalaꞌ Tālhmāꞌn ē quit jā 
ickaꞌlhī quinchic jā naꞌiclhtata.

59
 Jesús huanilh āꞌchāꞌtin:

―Caquistālaꞌniꞌ.
Xlaꞌ kelhtīlh:
―Māpaꞌksīniꞌ, caquimakxtekti 

naꞌictahuiꞌla na quinchic hasta 
aꞌcxniꞌ namāꞌcnūcan quintātaꞌ.

60
 Jesús kelhtīlh:

―Xlacaꞌn tī jā taꞌaꞌkaꞌīꞌ tzē 
natamāꞌcnū mintātaꞌ. Huiꞌx capit ē 
cacāmāsuꞌyuꞌniꞌ tachiꞌxcuhuīꞌt chī 
natalīꞌaꞌkapūtaxtu.

61
 Palaj tunca huanipālh āꞌchāꞌtin:

―Māpaꞌksīniꞌ, icstālaniꞌcuꞌtunān, 
xmān pūla icaꞌncuꞌtun 
naꞌiccāmācaꞌtzīnī na quinchic.

62
 Jesús huanilh:

―Tī natzucu nalīscuja arado 
ē palh palaj natalakaspiꞌta na 
ixchakēn, jā tze chī līscuja. Nā 
chuntzaꞌ jā minīꞌniꞌ palh huiꞌx 
natāꞌscuja Dios ixpālacata 
taspiꞌtcuꞌtunaꞌ na minchic.

Jesús cāmacāꞌlh tuꞌtumpuꞌxamacāuj 
chiꞌxcuhuīꞌn

10  Āꞌlīstān Māpaꞌksīniꞌ 
cālacsacli 

tuꞌtumpuꞌxamacāuj chiꞌxcuhuīꞌn 
xtum huampala ē cāmacāꞌlh 
chāꞌtuꞌyūn. Ixtapūlaniꞌ nac 
cāꞌlacchicniꞌ ē calhāxcuhuālh 
ixaꞌmāꞌlh. 2 Jesús cāhuanilh:
―Ixlīcānaꞌ tū iccāhuaniyān. 

Lhūhuaꞌ aꞌnan tī jānaꞌj taꞌaꞌkaꞌīꞌ ē jā 
lhūhuaꞌ tī nacāmāsuꞌyuniꞌ xlacaꞌn. 
Chuntzaꞌ chī aꞌcxniꞌ lhūhuaꞌ la cuxiꞌ 
ē jā tī tī īꞌnin. Dios huaꞌchi ixtēcuꞌ 
cuxiꞌ. Ūꞌtzaꞌ nalīkelhasquiꞌnīyāꞌtit 

Dios cacāmacamilh chiꞌxcuhuīꞌn 
nacāmāsuꞌyuniꞌcan tī jānaꞌj taꞌaꞌkaꞌīꞌ. 
3

 Capintit ē cuenta catlahuaꞌtit. 
Iccāmacāꞌnān huaꞌchi xalacstīn 
purecuꞌ na ixlacpuꞌnaꞌiꞌtātcaꞌn 
misinīꞌn. 4 Jā tilīpināꞌtit nūn 
murralh, nūn pūtumīn, nūn 
caclhiꞌ. Jā titamakapalīyāꞌtit 
natāꞌchihuīnaꞌnāꞌtit āꞌchāꞌtin nac tej.

5
 ’Aꞌcxniꞌ natanūꞌyāꞌtit aꞌktin 

nac chic jā chipināꞌtit, pūla 
nacāhuaniꞌyāꞌtit: “Dios 
cacāsicuaꞌlanātlahuan tī 
huiꞌlāꞌnaꞌntit huāꞌtzāꞌ nac 
chic.” 6 Palh aꞌnan tī taꞌaꞌkaꞌīꞌ, 
Dios nasicuaꞌlanātlahua; ē 
palh jā aꞌnan tī taꞌaꞌkaꞌīꞌ, Dios 
jā caticāsicuaꞌlanātlahualh. 
7

 Catahuiꞌlaꞌtit aꞌktin nac chic ē tū 
nacātalakahuiꞌlīyān, nahuaꞌyāꞌtit 
ē nakoꞌtnuꞌnāꞌtit ixpālacata 
tī scuja xlaꞌ nahuāꞌyan. Jā 
tilactāꞌkchokoyāꞌtit aꞌkatunuꞌ nac 
chic.

8
 ’Aꞌcxniꞌ nachipināꞌtit aꞌktin nac 

cāꞌlacchicniꞌ jā nacātamānūyān 
nac chic, tū nacātalakahuiꞌlīyān 
nahuaꞌyāꞌtit. 9 Nacāmātzeyīyāꞌtit 
tī tataꞌjatatla aꞌntzaꞌ ē 
nacāhuaniꞌyāꞌtit tachiꞌxcuhuīꞌt: 

“Laktzīꞌmpāꞌnaꞌntit ixlītliꞌhuiꞌqui 
Dios.” 10

 Palh nachipināꞌtit aꞌktin nac 
cāꞌlacchicniꞌ ē palh jā tī lacasquiꞌn 
natachokoyāꞌtit, napimpalayāꞌtit 
nac tej ē nacāhuaniꞌyāꞌtit: 11

 “Pokxniꞌ 
xalaꞌ āꞌtzāꞌ tū quincātantūpasanīꞌtaꞌn 
naꞌictincxmakaꞌnāuj ē ūꞌtzaꞌ 
huanicuꞌtun huiꞌxinaꞌn līpināꞌtit 
cuenta. Cacaꞌtzītit huāꞌmāꞌ, 
huiꞌxinaꞌn laktzīꞌnīꞌtaꞌntittzaꞌ chī 
Dios māpaꞌksīniꞌn.”

12
 ’Iccāhuaniyān aꞌcxniꞌ Dios 

nalaccāxtlahuakōꞌ, āꞌchulāꞌ 

nacāmakapātīnīn xalanīꞌn tzamāꞌ 
cāꞌlacchicniꞌ ē jā xalanīꞌn nac 
Sodoma.

Tī jā takexmatniꞌlh Jesús 
Mt. 11:20‑24

13
 Jesús cāhuanipālh:

―¡Koxa tilaꞌyāꞌtit huiꞌxinaꞌn 
xalanīꞌn nac Corazín! ¡Koxa 
tilaꞌyāꞌtit xalanīꞌn nac Betsaida! 
Nalīpuhuanāꞌtit ixpālacata jā 
aꞌkaꞌīꞌtit. Tlahuacanīꞌt līꞌaꞌcnīn 
na milacpuꞌnaꞌiꞌtātcaꞌn. Palh 
ixcātlahuaca tzamāꞌ līꞌaꞌcnīn 
nac cāꞌlacchicniꞌ Tiro ē nac 
Sidón, makāstzaꞌ ixtalakpalīlh 
ixtalacapāstacniꞌcaꞌn. Xlacaꞌn 
ixtalhakāꞌlh xapūtzeꞌnke 
ixluꞌxuꞌcaꞌn ē ixcāꞌaꞌcpūmāhuaꞌcaꞌca 
lhcaꞌcaꞌn ē chuntzaꞌ ixlītasuꞌyulh 
ixtalīpuhuātcaꞌn ixpālacata tū jā tze 
tū tlahualh.

14
 ’Aꞌcxniꞌ Dios naputzānaꞌnīkōꞌ, 

āꞌchulāꞌ nacātamakapātīnīnān 
huiꞌxinaꞌn ē jā xalanīꞌn nac Tiro ē 
nac Sidón. 15

 Huiꞌxinaꞌn xalanīꞌn nac 
Capernaum, ¿ē puhuaꞌnāꞌtit palh 
napināꞌtit nac aꞌkapūn ixpālacata tze 
huiꞌxinaꞌn? Napināꞌtit nac pūpātīn.

16
 Jesús cāhuanilh īꞌscujnuꞌnīꞌn:

―Tī cākexmatniꞌyān huiꞌxinaꞌn, 
xlaꞌ naquinkexmatniꞌ. Tī 
nacālakmakaꞌnān huiꞌxinaꞌn, 
chuntzaꞌ naquilakmakaꞌn nā quit. 
Tī naquilakmakaꞌn quit chuntzaꞌ 
nalakmakaꞌn Dios ixpālacata ūꞌtzaꞌ 
tī quimacamilh.

Taquītaspiꞌtli tuꞌtumpuꞌxamacāuj 
chiꞌxcuhuīꞌn

17
 Tuꞌtumpuꞌxamacāuj 

taquītaspiꞌtli cāꞌtapāxuhuān. 
Tahuanilh:

―Māpaꞌksīniꞌ, hasta jā tzeya ūꞌnīꞌn 
quincātalakachiꞌxcuhuīꞌn ixpālacata 
milīmāpaꞌksīn.

18
 Jesús cāhuanilh:

―Nā quit iclaktzīꞌlh aꞌcxniꞌ 
skāhuīꞌca skāhuīꞌniꞌ. Tasuꞌyulh 
huaꞌchi aꞌktin makliꞌpit. 
19

 Iccāmaktakaꞌlhān ē chuntzaꞌ 
mintāꞌlāquiclhlaktziꞌcaꞌn 
jāla caticāskāhuīꞌn. 
Iccāmaxquīꞌkōꞌnīꞌtaꞌntzaꞌ 
lītliꞌhuiꞌqui tū nalīskāhuīꞌyāꞌtit 
ixlīmāpaꞌksīn skāhuīꞌniꞌ. 20

 Jā 
calīpāxuhuaꞌtit xmān ixpālacata jā 
tzeya ūꞌnīꞌn cātalakachiꞌxcuhuīꞌyān. 
Calīpāxuhuaꞌtit ixpālacata aꞌkaꞌīꞌtit 
ē Dios cālakapasān chī ixlacstīn.

Jesús pāxuhualh 
Mt. 11:25‑27; 13:16‑17

21
 Palaj tunca Jesús kaꞌlhīlh 

tapāxuhuān ixpālacata Espíritu 
Santo ē Jesús orarlīlh:
―QuinTātaꞌ, huiꞌx māpaꞌksīniꞌnaꞌ 

nac aꞌkapūn ē nac cātiꞌyaꞌtnaꞌ. 
Icmaxquīꞌyān tapāxcatcaꞌtzīn 
ixpālacata cāmāsuꞌyuniꞌnīꞌtaꞌ 
tī tascaꞌtcuꞌtun ūꞌtzaꞌ tū 
ixcāmātzēꞌkniꞌnīꞌtaꞌ tī lakskalalhnaꞌ. 
Ūꞌtzaꞌ tlaꞌhuaꞌ chuntzaꞌ chī 
mintalacasquiꞌnīn.

22
 Nā Jesús huanli:

―QuinTātaꞌ quimacamaxquīꞌkōꞌlh 
ixlīpōꞌktu tū aꞌnan. Jā tī chāꞌtin 
caꞌtzī chī īꞌSkaꞌtaꞌ Dios, xmān Dios 
xaTātaꞌ. Jā tī chāꞌtin lakapasa Dios 
xaTātaꞌ chī īꞌSkaꞌtaꞌ. Nā natalakapasa 
xlacaꞌn tī naꞌiccāmāsuꞌyuniꞌ.

23
 Palaj tunca talakspiꞌtli ē 

cāhuanilh īꞌscujnuꞌnīꞌn xmān 
ixlīmāncaꞌn:
―Līpāxuhua tī talaktzīꞌn 

tū huiꞌxinaꞌn laktzīꞌnāꞌtit. 

24
 Iccāhuaniyān lhūhuaꞌ 

aꞌkchihuīnaꞌnīꞌn ē kaꞌtlaꞌ xapuxcuꞌ 
ixtalaktzīꞌncuꞌtun huāꞌmāꞌ tū 
huiꞌxinaꞌn laktzīꞌnāꞌtit, ē jā 
talaktzīꞌlh. Ixtakexmatcuꞌtun tū 
kexpaꞌtāꞌtit, ē jā takexmatli.

Tzeya chiꞌxcuꞌ xalaꞌ nac Samaria
25

 Palaj tunca chāꞌtin 
xamākelhtahuaꞌkēꞌniꞌ līmāpaꞌksīn 
tāyalh ē tāꞌchihuīnaꞌnli Jesús 
nalīlaktzīꞌn. Kelhasquiꞌnīlh:
―Mākelhtahuaꞌkēꞌniꞌ, ¿tū 

naꞌictlahua naꞌickaꞌlhī quilatamat tū 
jā catilaksputli?

26
 Jesús kelhtīlh:

―¿Tū tatzoꞌkniꞌ na ixlīmāpaꞌksīn 
Moisés? ¿Chī līkēlhtahuaꞌkayaꞌ?

27
 Xamākelhtahuaꞌkēꞌniꞌ 

līmāpaꞌksīn kelhtīniꞌlh:
―“Calīpāxquiꞌ Māpaꞌksīniꞌ tī 

minDios ixlīpōꞌktu milīstacnaꞌ ē 
ixlīpōꞌktu milītliꞌhuiꞌqui ē ixlīpōꞌktu 
mintalacapāstacniꞌ. Cacāpāxquiꞌ 
āꞌmakapitzīn chuntzaꞌ chī 
pāxquīꞌcaꞌnaꞌ minaꞌcstu.”

28
 Palaj tunca Jesús huanilh:

―Tze chī kelhtīniꞌnīꞌtaꞌ. Palh 
chuntzaꞌ natlahuaꞌyaꞌ, nakaꞌlhīꞌyaꞌ 
milatamat tū jā catilaksputli.

29
 Xamākelhtahuaꞌkēꞌniꞌ 

līmāpaꞌksīn ixlīꞌaꞌkapūtaxtūcuꞌtun 
tū kelhasquiꞌnīlh ē huanilh Jesús:
―¿Tīchu āꞌmakapitzīn tī 

naꞌiccāpāxquīꞌ?
30

 Kelhtīlh Jesús:
―Ixuīꞌlh chāꞌtin chiꞌxcuꞌ; taxtulh 

nac Jerusalén ē ixaꞌmāꞌlh nac 
Jericó. Kaꞌlhānaꞌnīꞌn tachiꞌpalh ē 
tamakkaꞌlhankōꞌlh hasta ixluꞌxuꞌ 
tū īꞌlhakāꞌnīꞌt. Tatucsli ē taꞌaꞌlh. 
Xalaꞌcaꞌlhtzincsniꞌ tamakxtekli. 
31

 Chuntzaꞌ aꞌkspulalh ixaꞌmāꞌlh nac 

tej chāꞌtin pālej. Aꞌcxniꞌ laktzīꞌlh 
chiꞌxcuꞌ, xmān makskāhuīꞌmakaꞌlh. 
32

 Nā tētaxtulh chāꞌtin 
ixmaktakaꞌlhnaꞌ xakaꞌtlaꞌ templo. 
Aꞌcxniꞌ laktzīꞌlh chiꞌxcuꞌ, nā xlaꞌ 
stiꞌliꞌmakaꞌlh.

33
 ’Aꞌcxniꞌ milh chāꞌtin samaritano, 

xlaꞌ laktzīꞌlh ē lakalhuꞌmanli. 
34

 Palaj tunca talacatzunaꞌjīlh 
chiꞌxcuꞌ ē līcuꞌchūꞌlh aceite jā 
ixtakāhuīꞌnīꞌt. Huiꞌlīniꞌlh venda. 
Palaj tunca kēhuiꞌlīlh ixburro tī 
ixtakāhuīꞌnīꞌt ē lēꞌlh nac mesón ē 
aꞌntzaꞌ maktakaꞌlhli. 35

 Ixlīlakalī 
xkakalh aꞌcxniꞌ samaritano 
ixtaxtumāꞌlh, maxquīꞌlh tumīn 
ixtēcuꞌ mesón ē huanilh: 

“Camaktakaꞌlhti huāꞌmāꞌ takāhuīꞌn. 
Palh jā aꞌcchāꞌn tzamāꞌ tumīn, 
naꞌicmaxquīꞌyān ixlakxoko aꞌcxniꞌ 
naꞌicchimpala.”

36
 Jesús huanilh 

xamākelhtahuaꞌkēꞌniꞌ līmāpaꞌksīn:
―Chuhuaꞌj caquihuaꞌniꞌ, ¿tichūyā 

chiꞌxcuꞌ chī kelhatuꞌtun tī āꞌchulāꞌ 
pāxquīꞌlh takāhuīꞌn?

37
 Xamākelhtahuaꞌkēꞌniꞌ 

līmāpaꞌksīn huanli:
―Tī lakalhuꞌmanli.
Jesús huanilh:
―Capit ē chuntzaꞌ catlahuaꞌ.

Jesús aꞌlh na ixchiccaꞌn Marta ē María
38

 Jesús tēlh ixtej ē chāꞌlh 
aꞌktin nac cāꞌlacchicniꞌ. Aꞌntzaꞌ 
chāꞌtin puscāt tī ixuanican Marta 
mānūlh na ixchic. 39

 Marta 
ixkaꞌlhī ixtāꞌtin tī ixuanican María. 
Xlaꞌ tahuīꞌlh na ixtujan Jesús 
nakexmata tū xlaꞌ ixmāsuꞌyumāꞌlh. 
40

 Marta ixlītamakchuyīmāꞌlh 
ixpālacata ixkaꞌlhī ixlītlahuat ē 
laktalacatzunaꞌjīlh Jesús ē huanilh:

―Māpaꞌksīniꞌ, ¿ē jā laktzīꞌnaꞌ 
quintāꞌtin quimakxtekniꞌkōꞌ 
lītlahuat? Cahuaꞌniꞌ 
caquimaktāyalh.

41
 Jesús kelhtīlh:

―Marta, huiꞌx māmakchuyīnīnaꞌ 
ē līꞌaꞌktuyunaꞌ lhūhuaꞌ. 42

 Huīꞌlh 
tū āꞌchulāꞌ ixlacasquiꞌnca. María 
lacsacnīꞌt tū āꞌchulāꞌ xatze ē jā tī 
chāꞌtin catimaktīlh.

Jesús quincāmāsuꞌyuniꞌyān chī 
naꞌorarlīyāuj 

Mt. 6:9‑15; 7:7‑11

11  Aꞌktin quilhtamacuj Jesús 
ixorarlīmāꞌlh. Aꞌcxniꞌ 

orarlīkōꞌlh, chāꞌtin īꞌscujniꞌ huanilh:
―Māpaꞌksīniꞌ, caquilāmāscaꞌtīuj 

chī orarlīcan chuntzaꞌ chī 
cāmāscaꞌtīlh īꞌscujnuꞌnīꞌn Juan 
Māꞌkpaxīniꞌ.

2
 Jesús cāhuanilh:

―Aꞌcxniꞌ orarlīyāꞌtit, chuntzaꞌ 
nahuaꞌnāꞌtit:

QuinTātaꞌcaꞌn tī huiꞌlachi nac 
aꞌkapūn, calakachiꞌxcuhuīꞌcaꞌ.

Camilh aꞌcxniꞌ natzucuyaꞌ 
namāpaꞌksīniꞌnkōꞌyaꞌ.

Catlahuaca mintalacasquiꞌnīn 
huāꞌtzāꞌ nac cāꞌtiꞌyaꞌtnaꞌ 
chuntzaꞌ chī nac aꞌkapūn.

 3 Caquilāmaxquīꞌuj quilīhuaꞌtcaꞌn 
tū naꞌicuaꞌyāuj lakalī lakalī.

 4 Caquilāmātzaꞌnkēnaꞌniꞌuj 
quincuentacaꞌn 
ixpālacata nā quinaꞌn 
iccāmātzaꞌnkēnaꞌniꞌyāuj tī 
quincāquiclhlaktzīꞌnān.

Jā camakxtekti tū 
naquincāꞌaꞌkspulayān 
naquincāmātlahuīyān tū jā 
tze.

5
 Nā Jesús cāhuanilh:

―Nalīhuiꞌlīyāuj chāꞌtin chī 
huiꞌxinaꞌn kaꞌlhīꞌyāꞌtit chāꞌtin 
minamigocaꞌn. Iꞌtāt tzīꞌsa napinaꞌ 
na ixchic ē nahuaniꞌyaꞌ: “Amigo, 
caquimpāhuaꞌmaxquiꞌ mactuꞌtun 
pāntzīn. 6 Naꞌjtzaꞌ quilakchilh 
chāꞌtin quinamigo na quinchic 
ē jā tū ickaꞌlhī tū naꞌictāꞌhuaꞌ.” 
7

 Ē xlaꞌ na ixpūchakān chic 
nakelhtīyān: “Jā caquijicsmāhuiꞌ. 
Lacchahuayālhtzaꞌ mākelhcha ē 
quilīpōꞌktucaꞌn iclhtatamāꞌnaujtzaꞌ. 
Jāla ictāquīꞌ naꞌicmaxquīꞌyān 
tū quisquiꞌniꞌyaꞌ”, nahuaniyān 
minamigo.

8
 ’Iccāhuaniyān masqui minamigo 

jā tāquīꞌcuꞌtunli namaxquīꞌyān 
catūhuālh, ixpālacata līꞌamigo 
huiꞌxinaꞌn, xlaꞌ namaxquīꞌyān 
ixlīpōꞌktu tū maclacasquiꞌnaꞌ. 
Chuntzaꞌ jātzaꞌ jics catimāhuiꞌ.

9
 ’Chuntzaꞌ iccāhuaniyān: 

Casquiꞌniꞌtit Dios ē xlaꞌ 
nacāmaxquīꞌyān. Caputzatit tū Dios 
cāmaxquīꞌcuꞌtunān ē namaclayāꞌtit. 
Camacasāꞌnaꞌntit nac mākelhcha ē 
nacātamālaquīꞌniꞌyān. 10

 Chuntzaꞌ 
tī nasquiꞌn, xlaꞌ namaktīniꞌn; ē tī 
naputza tū Dios namaxquīꞌ, xlaꞌ 
namacla; ē tī namacasāꞌnan nac 
mākelhcha, namālaquīꞌniꞌcan.

11
 ’Huiꞌxinaꞌn kaꞌlhīyāꞌtit 

milacstīncaꞌn. ¿Ē namaxquīꞌyaꞌ 
chihuix minkaꞌhuaꞌcha aꞌcxniꞌ 
squiꞌniꞌyān pāntzīn? ¿Ē tzē 
namaxquīꞌyaꞌ aꞌktin lūhuaꞌ 
palh squiꞌniꞌyān squīꞌtiꞌ? 12

 ¿Ē 
namaxquīꞌyaꞌ aꞌktin aꞌcaꞌcūlūtl palh 
squiꞌniꞌyān kaꞌlhuāꞌ? 13

 Huiꞌxinaꞌn 
masqui jā tze caꞌtzīyāꞌtit, tzē 
namaxquīꞌyāꞌtit talakalhuꞌmān 
milacstīncaꞌn. Āꞌchulāꞌ minTātaꞌcaꞌn 
tī huiꞌlachaꞌ nac aꞌkapūn 

nacāmaxquīꞌ Espíritu Santo tī 
tasquiꞌniꞌ.

Huancan Jesús ixlīscuja 
ixlītliꞌhuiꞌqui skāhuīꞌniꞌ 
Mt. 12:22‑30; Mr. 3:19‑27

14
 Jesús ixmāxtuniꞌmāꞌlh chiꞌxcuꞌ 

jā tzeya ūꞌniꞌ tū ixmakakōꞌkoꞌnīꞌt. 
Aꞌcxniꞌ taxtulh jā tzeya ūꞌniꞌ, tzētzaꞌ 
tzuculh chihuīnaꞌn tī kōꞌkoꞌ ixuanīꞌt. 
Masqui tachiꞌxcuhuīꞌt talīꞌaꞌcnīlh 
huāꞌmāꞌ, 15

 makapitzīn tahuanli:
―Huāꞌmāꞌ chiꞌxcuꞌ cālīmāxtu jā 

tzeya ūꞌnīꞌn ixlītliꞌhuiꞌqui Beelzebú 
tī xapuxcuꞌ jā tzeya ūꞌnīꞌn.

16
 Āꞌmakapitzīn 

ixtalīlaktzīꞌncuꞌtun Jesús ē 
ixtasquiꞌniꞌ aꞌktin līꞌaꞌcnīn xalaꞌ 
nac aꞌkapūn. 17

 Xlaꞌ ixcaꞌtzītzaꞌ tū 
xlacaꞌn ixtalacpuhuan ē cāhuanilh:
―Palh māpaꞌksīniꞌnīꞌn tatapitzi 

ē talātucsa, jāla tamāpaꞌksīniꞌn 
makās. Natalāmālaksputūkōꞌ. 
Palh tamputin familia tatapitzi 
ē natalātucsa lītāꞌtimīn, jā 
catitatāyaniꞌlh. 18

 Chuntzaꞌ palh 
tatapitzi xlacaꞌn tī tatapaꞌksīniꞌ 
skāhuīꞌniꞌ ē ixtāꞌlāquiclhlaktziꞌ 
nahuan, ¿chī nalīkaꞌlhī 
ixlītliꞌhuiꞌqui skāhuīꞌniꞌ? 
Iccāhuaniyān huāꞌmāꞌ ixpālacata 
huiꞌxinaꞌn quilāhuaniyāuj 
quit iclīmāxtulh jā tzeya ūꞌniꞌ 
ixlītliꞌhuiꞌqui Beelzebú. 19

 Palh 
quit iccālīmāxtu jā tzeya ūꞌnīꞌn 
ixlītliꞌhuiꞌqui Beelzebú, ¿tīchu 
ixlītliꞌhuiꞌqui takaꞌlhī xlacaꞌn 
tī tatapaꞌksīniꞌ huiꞌxinaꞌn ē 
talīmāxtu jā tzeya ūꞌniꞌ? Chuntzaꞌ 
xlacaꞌn talīmāsuꞌyu jā ixlīcānaꞌ 
tū quilālīmālacsuꞌyuyāuj. 20

 Quit 
iccālīmāxtu jā tzeya ūꞌnīꞌn 
ixlītliꞌhuiꞌqui Dios. Huāꞌmāꞌ ūꞌtzaꞌ 

huanicuꞌtun Dios cāmāsuꞌyuniꞌyān 
chī tzuculhtzaꞌ māpaꞌksīniꞌn huāꞌtzāꞌ 
nac cāꞌtiꞌyaꞌtnaꞌ.

21
 ’Aꞌcxniꞌ maktakaꞌlhmāꞌlh ixchic 

chāꞌtin chiꞌxcuꞌ tī tliꞌhuiꞌqui ē tī 
kaꞌlhī līcāꞌn tū nalīmaktāyacan, 
jā tū catiꞌaꞌkspulalh catūhuālh. 
22

 Palh namin āꞌchāꞌtin āꞌchulāꞌ 
xatliꞌhuiꞌqui, ūꞌtzaꞌ naskāhuīꞌ ē 
namaktī ixlīcāꞌn tū līpāhuan ē 
namāpitzi tū namaktī.

23
 ’Tī jā quintapaꞌksīniꞌcuꞌtun quit, 

ūꞌtzaꞌ quintāꞌlāquiclhlaktziꞌ. Tī jā 
quintāꞌscuja, ūꞌtzaꞌ lactlahuanaꞌn.

Jā tzeya ūꞌniꞌ quītaspiꞌtpālh 
Mt. 12:43‑45

24
 Jesús cāhuanipālh:

―Aꞌcxniꞌ chāꞌtin jā tzeya ūꞌniꞌ 
nataxtuniꞌ chiꞌxcuꞌ, nalatāꞌkchoko 
jā cāꞌscahuahua ē naputza jā 
najaxa. Aꞌcxniꞌ jā namacla jā najaxa, 
napuhuan: “Naꞌictaspiꞌtpala jā 
ictaxtukēnīꞌtanchaꞌ.”

25
 ’Aꞌcxniꞌ naquītaspiꞌta, namacla 

chiꞌxcuꞌ huaꞌchi aꞌktin chic jā 
cāꞌhuan ē tzej paꞌlhnancanīꞌt. 
26

 Palaj tunca naꞌaꞌn nacātaya 
āꞌkelhatojon jā tzeya ūꞌnīꞌn āꞌchulāꞌ 
xalīhuaꞌcaꞌlhtzaꞌ. Ixlīpōꞌktucaꞌn 
natatanū natatahuiꞌla na ixpūlacniꞌ 
chiꞌxcuꞌ. Chuntzaꞌ āꞌchulāꞌ 
nalītahuaꞌcaꞌniꞌ chiꞌxcuꞌ ē jā aꞌcxniꞌ 
ixkaꞌlhī xmān chāꞌtin jā tzeya ūꞌniꞌ.

Ixlīcānaꞌ tapāxuhuān
27

 Aꞌcxniꞌ Jesús ixcāhuanimāꞌlh 
huāꞌmāꞌ, chāꞌtin puscāt na 
ixlacpuꞌnaꞌiꞌtātcaꞌn tachiꞌxcuhuīꞌt 
taꞌsalh ē huanli:
―¡Līpāxuhua puscāt tī 

mālacatuncuhuīꞌn ē tī mātziꞌquīꞌn!
28

 Jesús huanli:

―¡Āꞌchulāꞌ natalīpāxuhua tī 
takexmata tū Dios huan ē tatlahua!

Tachiꞌxcuhuīꞌt tasquiꞌnli aꞌktin 
līꞌaꞌcnīn 

Mt. 12:38‑42; Mr. 8:12
29

 Tachiꞌxcuhuīꞌt āꞌchulāꞌ 
talaktakēstokli Jesús ē xlaꞌ tzuculh 
chihuīnaꞌn ē huanli:
―Huiꞌxinaꞌn jā tze. Ūꞌtzaꞌ 

līsquiꞌnāꞌtit aꞌktin līꞌaꞌcnīn. Xmān 
nacātamāsuꞌyuniꞌyān līꞌaꞌcnīn 
chī aꞌkspulalh Jonás. 30

 Tū 
aꞌkspulalh Jonás cāmāsuꞌyuniꞌlh 
ixlītliꞌhuiꞌqui Dios xalanīꞌn 
nac Nínive. Nā chuntzaꞌ tū 
naꞌaꞌkspula Chiꞌxcuꞌ xalaꞌ Tālhmāꞌn 
nacāmāsuꞌyuniꞌyān ixlītliꞌhuiꞌqui 
Dios. 31

 Namin quilhtamacuj 
aꞌcxniꞌ nacāputzānaꞌnīkōꞌcan 
ixlīpōꞌktucaꞌn tachiꞌxcuhuīꞌt 
xalanīꞌn nac cāꞌquilhtamacuj. Ē 
reina tī ixmāpaꞌksīniꞌn nac Sabá 
natāya ē nacālīmālacsuꞌyuyān. 
Nacālīmālacsuꞌyuyān ixpālacata xlaꞌ 
kexmatli tū huanli Salomón. Makat 
ixuanīꞌt ixchic reina ē milh kexmata 
Salomón. Quit āꞌchulāꞌ ixlacasquiꞌnca 
ē jā Salomón ē huiꞌxinaꞌn jā 
quilākexmatniꞌcuꞌtunāuj.

32
 ’Nā aꞌcxniꞌ naputzānaꞌnīkōꞌcan, 

xlacaꞌn tī ixtahuiꞌlānaꞌlh nac 
cāꞌlacchicniꞌ jā huanican Nínive 
natatāya ē nacātalīmālacsuꞌyuyān 
huiꞌxinaꞌn tī huiꞌlānaꞌntit 
chuhuaꞌj. Nacātalīmālacsuꞌyuyān 
ixpālacata xlacaꞌn talakpalīlh 
ixtalacapāstacniꞌcaꞌn aꞌcxniꞌ 
milh Jonás ē līꞌaꞌkchihuīnaꞌnli 
ixtachihuīn Dios. Huiꞌxinaꞌn jā 
lakpalīꞌtit mintalacapāstacniꞌcaꞌn 
aꞌcxniꞌ quit icaꞌkchihuīnaꞌnli. Quit 
āꞌchulāꞌ ixlacasquiꞌnca ē jā Jonás.

Pūcās 
Mt. 5:15; 6:22‑23

33
 Jesús cāhuanipālh:

―Jā tī chāꞌtin namāpasī ixpūcās 
ē namātzeꞌka o nahuiꞌlī ixtampīn 
cajón. Namāhuaꞌcaꞌ tālhmāꞌn 
ē chuntzaꞌ tī natatanū tzē 
natalaktzīꞌn. 34

 Palh tzej aꞌkaꞌīꞌyaꞌ 
ē latlāꞌhuaꞌna na ixtej Dios 
nalītaxtuyaꞌ huaꞌchi taxkaket tū 
cāmāxkakē āꞌmakapitzīn. 35

 Cuenta 
catlahuaꞌtit ē jā natzucuyaꞌtit 
lacapāstacāꞌtit tū jā tze, ixpālacata 
chuntzaꞌ jāla catitlahuaꞌtit tū tze. 
36

 Palh huiꞌx lacapāstacaꞌ tū tze ē 
palh tlahuaꞌyaꞌ tū tze, chuntzaꞌ nala 
chī aꞌktin pūcās tū tzej māxkakē 
mintej.

Jesús cāmālacsuꞌyulh fariseos 
ē xamākelhtahuaꞌkēꞌniꞌnīꞌn 

līmāpaꞌksīn 
Mt. 23:1‑36; Mr. 12:38‑40; Lc. 20:45‑47

37
 Aꞌcxniꞌ Jesús chihuīnaꞌnkōꞌlh, 

chāꞌtin fariseo huanilh catāꞌaꞌlh 
tāꞌhuāꞌyan na ixchic. Jesús tanūlh 
ē tahuīꞌlh huāꞌyan. 38

 Fariseo 
līꞌaꞌcnīlh chī Jesús jā makachaꞌkaꞌlh 
chī xlacaꞌn ixtalīsmanīnīꞌt aꞌcxniꞌ 
natahuāꞌyan. 39

 Māpaꞌksīniꞌ huanilh:
―Huiꞌxinaꞌn fariseos huaꞌchi 

tī namakcheꞌkēꞌ vaso ē 
pulātu ē jā catipūcheꞌkēꞌlh. 
Masqui tasuꞌyuꞌyāꞌtit tzeya 
chiꞌxcuhuīꞌn huiꞌxinaꞌn, jā 
tze mintalacapāstacniꞌcaꞌn 
ixpālacata tampiꞌlhīniꞌnāꞌtit ē 
tlahuaꞌcuꞌtunāꞌtit tū jā tze. 40

 ¡Jā 
kexpatcuꞌtunāꞌtit! ¿Ē jā caꞌtzīyāꞌtit 
Dios cātlahuanīꞌtaꞌn huiꞌxinaꞌn 
nalakachiꞌxcuhuīꞌyāꞌtit Dios? Aꞌcxniꞌ 
jā tze mintalacapāstacniꞌcaꞌn, jāla 

catilakachiꞌxcuhuīꞌtit. 41
 Palh 

ixlīcānaꞌ lakachiꞌxcuhuīꞌcuꞌtunāꞌtit 
Dios, ixlacasquiꞌnca xatze 
mintalacapāstacniꞌcaꞌn. Palh 
tze mintalacapāstacniꞌcaꞌn, 
ixlīpōꞌktucaꞌn nacātalaktzīꞌnān 
lactze.

42
 ¡Huiꞌxinaꞌn fariseos 

nalīpuhuanāꞌtit! Māstāꞌyāꞌtit 
macstiꞌnaꞌj līhuaꞌt chī culāntuꞌ ē chī 
āꞌcunculim ē āꞌmakapitzīn līhuaꞌt 
tū ixlaꞌ Dios nahuan. Chuntzaꞌ tze. 
Masqui chuntzaꞌ tlahuaꞌyāꞌtit, jātzaꞌ 
tasuꞌyu palh pāxquīꞌyāꞌtit Dios 
ē palh natlahuaꞌyāꞌtit tū lactze. 
Ixlacasquiꞌnca namakataxtūyāꞌtit tū 
ixlaꞌ Dios. Āꞌchulāꞌ ixlacasquiꞌnca 
natlahuaꞌyāꞌtit tū xatze ē 
napāxquīꞌyāꞌtit Dios.

43
 ¡Nalīpuhuanāꞌtit huiꞌxinaꞌn 

fariseos! Lacasquiꞌnāꞌtit 
natahuiꞌlaꞌyāꞌtit jā cātalaktzīꞌnān 
nac templo. Lacasquiꞌnāꞌtit 
cacātalakachiꞌxcuhuīꞌn aꞌcxniꞌ 
pimpāꞌnaꞌntit nac tej.

44
 ¡Nalīpuhuanāꞌtit huiꞌxinaꞌn 

xamākelhtahuaꞌkēꞌniꞌnīꞌn 
līmāpaꞌksīn ē fariseos tī laktzaꞌ 
līꞌaꞌkskāhuīꞌniꞌnāꞌtit! Huiꞌxinaꞌn 
huaꞌchi pūtāꞌcnūn tū jā tatasuꞌyu. 
Tachiꞌxcuhuīꞌt tachiꞌnta ē jā tacaꞌtzī. 
Chuntzaꞌ tatlahua tū jā tze chuntzaꞌ 
chī tatzoꞌkniꞌ na ixlīmāpaꞌksīn 
Moisés. Nā chuntzaꞌ huiꞌxinaꞌn 
cāmātlahuanīyāꞌtit āꞌmakapitzīn 
chī cāmāsuꞌyuniꞌyāꞌtit. Xlacaꞌn jā 
tacaꞌtzī palh talaclēꞌn ―huanli Jesús.

45
 Palaj tunca kelhtīlh chāꞌtin 

xamākelhtahuaꞌkēꞌniꞌ līmāpaꞌksīn ē 
huanilh:
―Mākelhtahuaꞌkēꞌniꞌ, aꞌcxniꞌ 

chuntzaꞌ huaꞌnaꞌ huāꞌmāꞌ 
quilālacaquilhnīyāuj.

46
 Jesús huanli:

―¡Nalīpuhuanāꞌtit nā huiꞌxinaꞌn 
xamākelhtahuaꞌkēꞌniꞌnīꞌn 
līmāpaꞌksīn! Lhūhuaꞌ tahuiꞌlat 
mātlahuīniꞌnāꞌtit ē jātzaꞌ la 
mākentaxtūkōꞌcan. Ūꞌtzaꞌ huaꞌchi 
ixcāmācuꞌquīꞌtit tū tzinca. Jā tī 
chāꞌtin tzē natāyaniꞌ ē huiꞌxinaꞌn jā 
maktāyayāꞌtit.

47
 ¡Nalīpuhuanāꞌtit huiꞌxinaꞌn! 

Jā tze chī tlahuaꞌyāꞌtit. Xmān 
cālakachiꞌxcuhuīꞌcuꞌtunāꞌtit tī 
tanīnīꞌntzaꞌ aꞌkchihuīnaꞌnīꞌn. 
Minapapanaꞌcaꞌn tamaknīlh 
aꞌkchihuīnaꞌnīꞌn ē 48

 huiꞌxinaꞌn 
tlahuaꞌyāꞌtit ixpanteoncaꞌn 
aꞌkchihuīnaꞌnīꞌn tī cāmaknīcanīꞌt. 
Nā chuntzaꞌ huiꞌxinaꞌn chī 
minapapanaꞌcaꞌn, ē puhuaꞌnāꞌtit tze 
tū tatlahualh xlacaꞌn.

49
 ’Ūꞌtzaꞌ līchihuīnaꞌnli Dios tī 

ixlīcānaꞌ kaꞌlhī talacapāstacniꞌ. 
Huanli: “Naꞌiccāmacaminiꞌ 
aꞌkchihuīnaꞌnīꞌn ē apóstoles. 
Nacāmaknīcan āꞌmakapitzīn 
ē nacāmakapātīnīncan 
āꞌmakapitzīn huampala.” 
50

 Chuntzaꞌ tachiꞌxcuhuīꞌt tī 
tahuiꞌlānaꞌlh chuhuaꞌj, ūꞌtunuꞌn 
natalēꞌn cuenta ixpālacata 
ixlīpōꞌktucaꞌn aꞌkchihuīnaꞌnīꞌn 
tī cāmaknīcanīꞌt hasta aꞌcxniꞌ 
ixlītzucuniꞌ cāꞌquilhtamacuj. 
51

 Natzucucan nacākelhasquiꞌnīcan 
ixpālacata Abel ē ixlīpōꞌktucaꞌn 
aꞌkchihuīnaꞌnīꞌn hasta Zacarías tī 
maknīca na ixlacatzunaꞌj templo ē 
pūmacamāstāꞌn. Ūꞌtzaꞌ iccāhuaniyān 
Dios nacākelhasquiꞌnīyān huiꞌxinaꞌn 
huāꞌtzāꞌ ixpālacata aꞌkchihuīnaꞌnīꞌn 
tī cāmaknīcanīꞌt.

52
 ¡Nalīpuhuanāꞌtit huiꞌxinaꞌn, 

mākelhtahuaꞌkēꞌniꞌnīꞌn līmāpaꞌksīn! 

Ixtachihuīn Dios huaꞌchi tanūmāꞌlh 
aꞌktin nac chic. Huiꞌxinaꞌn 
kaꞌlhīꞌyāꞌtit xallave chic. Jā 
tanūyāꞌtit ē jā cāmakxtekāꞌtit 
natatanū āꞌmakapitzīn.

53
 Aꞌcxniꞌ Jesús cāhuanilh 

tzamāꞌ, mākelhtahuaꞌkēꞌniꞌnīꞌn 
līmāpaꞌksīn ē fariseos 
tasītzīꞌniꞌlh Jesús. Tatzuculh 
takelhasquiꞌnī lhūhuaꞌ catūhuālh. 
54

 Ixtamaktakaꞌlhmāꞌnalh 
palh tzē ixtamaclaniꞌlh tū 
ixtalīmālacsuꞌyulh.

Tī aꞌktuꞌ tlahua ixlacan

12  Līhuan ixtatakēstokmāꞌnalh 
lhūhuaꞌ tachiꞌxcuhuīꞌt hasta 

ixtalālacxquititzaꞌ. Jesús tzuculh 
cāhuani pūla īꞌscujnuꞌnīꞌn:
―Cuenta natlahuaꞌyāꞌtit fariseos 

ixpālacata xlacaꞌn aꞌktuꞌ tatlahua 
ixlacancaꞌn. Jā titlahuaꞌyāꞌtit 
chī xlacaꞌn. 2 Catūhuālh tū 
tzēꞌkcanīꞌt, ūꞌtzaꞌ nalaktzīꞌncan. 
Tū tzēꞌkcanīꞌtcus, nacaꞌtzīkōꞌcan. 
3

 Chuntzaꞌ tū huiꞌxinaꞌn 
huaninīꞌtaꞌntit xmān chāꞌtin, ūꞌtzaꞌ 
nakexmatcan calhāxcuhuālh. Tū 
tzēꞌk huanīꞌtaꞌntit ixchakān nac 
chic, ūꞌtzaꞌ palhaꞌ nahuancan 
calhāxcuhuālh nac kēpūn.

Tīchu ixlacasquiꞌnca najicuaꞌniꞌcan 
Mt. 10:28‑31

4
 Jesús cāhuanipālh:

―Quinamigos, iccāhuaniyān 
jā tijicuaꞌniꞌyāꞌtit tī tamaknīniꞌn 
ē āꞌlīstān jāla tū āꞌchulāꞌ 
tatlahua. 5 Naꞌiccāhuaniyān tī 
najicuaꞌniꞌyāꞌtit: Cajicuaꞌniꞌtit Dios 
tī tzē nacāmālaksputūkōꞌyān ē 
āꞌlīstān nacāmacāꞌnān nac pūpātīn. 
Ūꞌtzaꞌ calījicuaꞌniꞌtit Dios.

6
 ’Jā tapalaxlaꞌ lakatin tantzicniꞌ. 

Stāꞌcan tanquitzis xmān aꞌktuꞌ 
tumīn. Dios jā cāpātzaꞌnkā nūn 
lakatin xlacaꞌn. 7 Huiꞌxinaꞌn hasta 
miyaꞌjcaꞌn cātapūlhekeniꞌnīꞌtan 
kenatunuꞌ. Ūꞌtzaꞌ jā tilījicuaꞌnāꞌtit; 
huiꞌxinaꞌn āꞌchulāꞌ tapalaxlaꞌ ē jā 
tantzicniꞌ.

Calacan natahuan tatāꞌtapaꞌksī Jesús 
Mt. 10:32‑33; 12:32; 10:19‑20

8
 Jesús cāhuanipālh:

―Iccāhuaniyān catīxcuhuālh 
tī nahuan na ixlacatīncaꞌn 
tachiꞌxcuhuīꞌt: “Quit ictapaꞌksīniꞌ 
Cristo”, ē chuntzaꞌ nā quit 
naꞌicuan na ixlacatīncaꞌn ixángeles 
Dios: “Xlaꞌ quintapaꞌksīniꞌ.” Quit 
Chiꞌxcuꞌ xalaꞌ Tālhmāꞌn. 9 Palh 
catīxcuhuālh naquinkelhtatzēꞌka na 
ixlacatīncaꞌn tachiꞌxcuhuīꞌt, nā quit 
naꞌickelhtatzēꞌka na ixlacatīncaꞌn 
ixángeles Dios.

10
 ’Tī cachīhuālh talīchihuīnaꞌn 

Chiꞌxcuꞌ xalaꞌ Tālhmāꞌn, tzē 
namātzaꞌnkēnaꞌniꞌcan. Tī tahuan jā 
tze tū tlahua Espíritu Santo, xlacaꞌn 
jāla caticāmātzaꞌnkēnaꞌniꞌca.

11
 ’Aꞌcxniꞌ nacātalēꞌnān na 

ixlacatīncaꞌn māpaꞌksīniꞌnīꞌn ē 
xanapuxcuꞌnuꞌ, jā catilīꞌaꞌktuyuntit 
chī nakelhtīniꞌnāꞌtit. 12

 Aꞌcxniꞌ 
nachihuīnaꞌnāꞌtit, Espíritu 
Santo nacāmāsuꞌyuniꞌyān chī 
nakelhtīniꞌnāꞌtit ―huanli Jesús.

Chāꞌtin chiꞌxcuꞌ tī rico
13

 Chāꞌtin ixpuꞌnaꞌiꞌtātcaꞌn 
tachiꞌxcuhuīꞌt huanilh Jesús:
―Mākelhtahuaꞌkēꞌniꞌ, cahuaꞌniꞌ 

quintāꞌtin caquimaxquīꞌlh tū quilaꞌ 
nahuan.

14
 Jesús kelhtīlh:

―¿Tīchu quihuiꞌlīnīꞌt quit huaꞌchi 
juez o tī māpitzi tiꞌyaꞌt?

15
 Nā huanli:

―Cuenta catlahuaꞌtit. Jā 
tilakcaꞌtzanaꞌntit catūhuālh 
xalaꞌ nac cāꞌquilhtamacuj tū jāla 
caticāmaxquīꞌn milatamatcaꞌn.

16
 Palaj tunca Jesús 

cālīmāsuꞌyuniꞌlh aꞌktin tachihuīn ē 
cāhuanilh:
―Ixuīꞌlh chāꞌtin chiꞌxcuꞌ; 

rico ixuanīꞌt. Ixmakalanānaꞌn 
na ixtiꞌyaꞌt. 17

 Xlaꞌ palaj tunca 
lacpuhuanli: “¿Tūchu naꞌictlahua? 
Jā ickaꞌlhī jā naꞌicmāquīꞌ lhūhuaꞌ 
quincuxiꞌ. 18

 Pūla naꞌiccālactlahua 
xalacstiꞌnaꞌj ixpūtahuīlh quincuxiꞌ 
ē naꞌictlahua āꞌchulāꞌ xakaꞌtlaꞌ ē 
aꞌntzaꞌ naꞌicmāquīꞌkōꞌ quincuxiꞌ ē 
ixlīpōꞌktu tū icmakalalh. 19

 Aꞌcxniꞌ 
naꞌicpuhuan quinaꞌcstu: Chuhuaꞌj 
ickaꞌlhī lhūhuaꞌ tū icmakalalh tū 
naquilīmacuaniꞌ āꞌlhūhuaꞌ cāꞌta. 
Chuhuaꞌj naꞌicjaxa ē naꞌicuāꞌyan 
ē naꞌickoꞌtnuꞌn ē naꞌicpāxuhua.” 
20

 Dios huanilh: “Huiꞌx jā tze 
lacapāstacnaꞌnaꞌ. Chuhuaꞌj huāꞌmāꞌ 
tzīꞌsa nanīꞌyaꞌ. Tū māquīꞌnīꞌtaꞌ, 
¿tīchu ixlaꞌ nahuan?” 21

 Chuntzaꞌ 
naꞌaꞌkspula chāꞌtin chiꞌxcuꞌ tī 
mākēstoka lhūhuaꞌ catūhuālh tū 
ixlaꞌ. Ixlīpōꞌktu tū kaꞌlhī, jā tū 
ixtapalh na ixlacatīn Dios.

Dios cāmaktakaꞌlha ixlacstīn 
Mt. 6:25‑34

22
 Āꞌlīstān Jesús cāhuanilh 

īꞌscujnuꞌnīꞌn:
―Iccāhuaniyān. Jā 

tilīꞌaꞌktuyunāꞌtit tū nahuaꞌyāꞌtit ē tū 
nalhakāꞌyāꞌtit. 23

 Dios cāmaxquīꞌyān 
milatamatcaꞌn ē mimacniꞌcaꞌn 
tū tzē nalīscujāꞌtit ē āꞌchulāꞌ 

nacāmaxquīꞌyān milīhuaꞌtcaꞌn 
ē miluꞌxuꞌcaꞌn. 24

 Cuenta 
cacātlahuaꞌtit chaꞌkniꞌ. Xlacaꞌn jā 
tachaꞌnānaꞌn ē nūn tamakalanānaꞌn. 
Jā takaꞌlhī ixpūcuxiꞌcaꞌn ē Dios 
cāmāhuīꞌ. Āꞌchulāꞌ tapalaxlaꞌ 
huiꞌxinaꞌn ē jā tzamāꞌ spūnīꞌn. 
25

 Jā tī chāꞌtin chī huiꞌxinaꞌn tzē 
āꞌchulāꞌ makās natahuiꞌla masqui 
calīꞌaꞌktuyunti. 26

 Palh chuntzaꞌ 
jāla natlahuaꞌyāꞌtit, ¿tū ixpālacata 
lhūhuaꞌ tū līꞌaꞌktuyunāꞌtit?

27
 ’Cuenta cacātlahuaꞌtit xanatnaꞌ 

chī natalīstaca. Jā tascuja ē jā 
tatzaꞌpaꞌ ixluꞌxuꞌcaꞌn. Tzēhuanīꞌt 
tastaca masqui jā tū tatlahua. 
Iccāhuaniyān rey Salomón jāla 
cāmālakchāꞌnī ixlītzēhuanīꞌt 
xanat ē xlaꞌ rico ixuanīꞌt. 28

 Aꞌnan 
paꞌlhmaꞌ nac cāꞌtacuxtu tū 
tzēhuanīꞌt ē lakalī tūꞌxamaꞌn 
nacāꞌīꞌcan ē nacālhcuyucan. Dios 
cāmaktakaꞌlha ē cāmakastaca 
paꞌlhmaꞌ tū palaj nascāca ē āꞌchulāꞌ 
nacāmaktakaꞌlhān huiꞌxinaꞌn. ¿Tū 
ixpālacata jā aꞌkaꞌīꞌyāꞌtit huāꞌmāꞌ? 
29

 Chuntzaꞌ jā tilīꞌaꞌktuyunāꞌtit 
ixpālacata tū nahuaꞌyāꞌtit ē tū 
nalīkoꞌtnuꞌnāꞌtit. 30

 Tachiꞌxcuhuīꞌt 
xalanīꞌn nac cāꞌquilhtamacuj xmān 
ūꞌtzaꞌ taputzatlāꞌhuan. Huiꞌxinaꞌn 
kaꞌlhīꞌyāꞌtit chāꞌtin minTātaꞌcaꞌn 
nac aꞌkapūn ē xlaꞌ caꞌtzī tū 
maclacasquiꞌnāꞌtit. 31

 Xatze pūla 
caputzatit chī nalīkexpatniꞌyāꞌtit Dios 
xalaꞌ tālhmāꞌn ē nā namaktīniꞌnāꞌtit 
tū maclacasquiꞌnāꞌtit.

Rico nahuaꞌnaꞌ nac aꞌkapūn 
Mt. 6:19‑21

32
 Jesús cāhuanipālh:

―Quilacstīn, jā cajicuaꞌntit. 
Masqui jā lhūhuaꞌ huiꞌxinaꞌn, 

minTātaꞌcaꞌn nac aꞌkapūn lacasquiꞌn 
natapaꞌksīniꞌyāꞌtit xlaꞌ. 33

 Castāꞌtit 
tū kaꞌlhīꞌyāꞌtit ē cacāmaxquīꞌtit 
tī tamaclacasquiꞌn. Chuntzaꞌ 
nakaꞌlhīꞌyāꞌtit mimpūtumīncaꞌn tū 
jā maktin catimasli ē milīricujcaꞌn 
nac aꞌkapūn ē jā maktin catisputli. 
Aꞌntzaꞌ jā catitanūlh kaꞌlhānaꞌ ē 
nūn tū catilacuaꞌlh. 34

 Jā huīꞌlh 
milīricujcaꞌn, aꞌntzaꞌ huīꞌlh 
mintalacapāstacniꞌcaꞌn.

Ixlacasquiꞌnca tacāxniꞌj 
natahuiꞌlaꞌyāꞌtit

35
 Jesús cāhuanipālh:

―Cacāxtahuiꞌlaꞌtit. 
Camāpasītittzaꞌ mimpūcāscaꞌn. 
36

 Huaꞌchi tasācuaꞌ cahuantit tī 
takaꞌlhīmāꞌnalh ixpatroncaꞌn tī 
aꞌnīꞌt jā tamakaxtokmāꞌca. Aꞌcxniꞌ 
nataspiꞌta ē nalīmacasāꞌnan 
mākelhcha, lacasquiꞌn palaj 
camālaquīꞌniꞌca. 37

 Līpāxuhua 
tasācuaꞌ tī talakahuahuiꞌlānaꞌlh 
aꞌcxniꞌ nachin ixpatroncaꞌn. 
Ixlīcānaꞌ tū iccāhuaniyān. 
Ixpatroncaꞌn nacāhuani catahuīꞌlh 
ē nacāmāhuīꞌcan. 38

 Masqui cachilh 
iꞌtāt tzīꞌsa o xkakanīꞌttzaꞌ, līpāxuhua 
tasācuaꞌ palh talakahuahuiꞌlānaꞌlh 
aꞌcxniꞌ nachin ixpatroncaꞌn.

39
 ’Cacaꞌtzītit huāꞌmāꞌ. Palh ixtēcuꞌ 

chic ixcaꞌtzīlh tūyā hora nachin 
kaꞌlhānaꞌ, ixlakahuantahuīꞌlh ē 
jā ixtimakxtekli natanū kaꞌlhānaꞌ. 
40

 Nā huiꞌxinaꞌn caskalalhtahuiꞌlaꞌtit. 
Namin Chiꞌxcuꞌ xalaꞌ Tālhmāꞌn 
aꞌcxniꞌ jā caꞌtzīyāꞌtit.

Xatze tasācuaꞌ ē tī jā xatze tasācuaꞌ 
Mt. 24:45‑51

41
 Palaj tunca Pedro 

kelhasquiꞌnīlh:

―¿Ē quilālīmāsuꞌyuniꞌuj xmān 
quimpālacatacaꞌn o ixlīpōꞌktucaꞌn?

42
 Jesús huanli:

―¿Chī huīꞌlh xatze tasācuaꞌ 
tī tzej kexmata? Xlaꞌ ūꞌtzaꞌ tī 
ixtēcuꞌ chic namacamaxquīꞌtāquīꞌ 
ixtasācuaꞌ ē xlaꞌ nacāmāhuīꞌ 
ixtāꞌtasācuaꞌn aꞌcxniꞌ nalacchāꞌn 
hora. 43

 Līpāxuhua tasācuaꞌ palh 
mākentaxtūmāꞌlh ixtascujūt aꞌcxniꞌ 
nataspiꞌta ixpatrón. 44

 Ixlīcānaꞌ 
tū iccāhuaniyān. Ixtēcuꞌ chic 
namacamaxquīꞌ huāꞌmāꞌ tasācuaꞌ 
ixlīpōꞌktu tū kaꞌlhī. 45

 Palh jā tze 
huāꞌmāꞌ tasācuaꞌ, xlaꞌ napuhuan 
natamakapalī ixpatrón. Chuntzaꞌ 
natzucu cālactucsa āꞌmakapitzīn 
tasācuaꞌn ē natzucu nahuāꞌyan ē 
nakoꞌta ē nakaꞌchī. 46

 Xamaktin 
nataspiꞌta ixtēcuꞌ chic. Namin 
aꞌktin quilhtamacuj aꞌcxniꞌ jā tzeya 
tasācuaꞌ jā kaꞌlhīmāꞌlh ē jā caꞌtzī. 
Ixtēcuꞌ chic palhaꞌ namakapātīnīn 
tasācuaꞌ ē nacātāꞌpātīniꞌn xlacaꞌn tī 
jā taꞌaꞌkaꞌīꞌ.

47
 ’Tasācuaꞌ tī caꞌtzī tū lacasquiꞌn 

ixpatrón ē jā mākentaxtū ē jā 
lakachiꞌxcuhuīꞌ, xlaꞌ maklhūhuaꞌ 
natucscan. 48

 Tī jā caꞌtzī tū 
lacasquiꞌn ixpatrón ē masqui 
natlahua tū maclacasquiꞌn castigo, 
xlaꞌ jā maklhūhuaꞌ catihuiꞌlīniꞌca. 
Palh jā lhūhuaꞌ macamaxquīꞌcan, 
xlaꞌ jā lhūhuaꞌ catisquiꞌniꞌcan. Tī 
lhūhuaꞌ macamaxquīꞌcan, āꞌchulāꞌ 
lhūhuaꞌ nasquiꞌniꞌcan.

Jesús cāmakpitzilh tachiꞌxcuhuīꞌt 
Mt. 10:34‑36

49
 Jesús cāhuanipālh:

―Quimpālacata quit jā 
lacxtim catihuantit. Makapitzīn 
natakexmatniꞌ quintachihuīn 

ē āꞌmakapitzīn natalakmakaꞌn. 
Makapitzīn lacatancs natahuan 
ixlīcānaꞌ quintachihuīn ē 
āꞌmakapitzīn lacatancs natahuan 
jā ixlīcānaꞌ. Chuntzaꞌ calalh 
chuhuaꞌj. 50

 Ixlacasquiꞌnca 
naꞌicpātīniꞌn. ¿Chī naꞌiclītāyaniꞌ 
hasta aꞌcxniꞌ naꞌicmākentaxtū? 
51

 ¿Ē puhuaꞌnāꞌtit icmilh ixpālacata 
lacxtim natahuan tachiꞌxcuhuīꞌt? 
Iccāhuaniyān jā chuntzaꞌ. 
Naꞌiccāmāpitziyān. 52

 Chuhuaꞌj 
hasta kelhaquitzis xalanīꞌn 
aꞌktin nac chic natatapāpitzi. 
Chāꞌtuꞌtun ixtāꞌlāquiclhlaktziꞌcaꞌn 
natahuan chāꞌtuꞌ, ē chāꞌtuꞌ 
ixtāꞌlāquiclhlaktziꞌcaꞌn 
natahuan chāꞌtuꞌtun. 53

 Xatātaꞌ 
ixtāꞌlāquiclhlaktziꞌ nahuan 
ixkaꞌhuaꞌcha ē kaꞌhuaꞌcha 
ixtāꞌlāquiclhlaktziꞌ nahuan 
ixtātaꞌ. Ixtzīꞌ ixtāꞌlāquiclhlaktziꞌ 
nahuan ixtzuꞌmaꞌjāt ē tzuꞌmaꞌjāt 
ixtāꞌlāquiclhlaktziꞌ nahuan 
ixtzīꞌ. Puscāt ē ixpuhuitiꞌ 
natalāquiclhlaktzīꞌn.

Jā ixtacaꞌtzī tū huanicuꞌtun līꞌaꞌcnīn 
Mt. 16:1‑4; Mr. 8:11‑13

54
 Nā Jesús cāhuanilh 

tachiꞌxcuhuīꞌt:
―Aꞌcxniꞌ huiꞌxinaꞌn laktzīꞌnāꞌtit 

tāꞌkaquīꞌmāꞌchaꞌ poklhnuꞌ jā tāꞌcnū 
chiꞌchiniꞌ, palaj tunca huaꞌnāꞌtit 
namin xcān. Ē chuntzaꞌ aꞌkspula. 
55

 Aꞌcxniꞌ mināchaꞌ ūꞌniꞌ xalaꞌ 
nac sur, huancan nalhcācnaꞌn. 
Ē chuntzaꞌ la. 56

 ¡Huiꞌxinaꞌn 
tlahuaꞌyāꞌtit aꞌktuꞌ milacancaꞌn! Tzē 
nahuanāꞌtit palh namin xcān o jā 
namin, xmān ixpālacata laktzīꞌnāꞌtit 
aꞌkapūn. ¿Tū ixpālacata jā cuenta 
tlahuaꞌyāꞌtit tū aꞌkspulamāꞌlh nac 

cāꞌquilhtamacuj aꞌcxniꞌ laktzīꞌnāꞌtit 
līꞌaꞌcnīn?

Calīꞌhuiꞌliꞌ natāꞌlācāxlaꞌyaꞌ 
mintāꞌlāquiclhlaktziꞌ 

Mt. 5:25‑26
57

 Jesús cāhuanipālh:
―¿Tū ixpālacata jāla puhuaꞌnāꞌtit 

palh catūhuālh tze o jā tze? 
58

 Palh catīhuālh mālacapūꞌyān, 
calacapāstacti chī palaj 
nalītāꞌlācāxlaꞌyaꞌ līhuan jānaꞌj 
pināꞌtit nac pūchihuīn ē chuntzaꞌ 
jā catilēꞌn na ixlacatīn juez. Palh 
nalēꞌnān na ixlacatīn juez, xlaꞌ 
namacamāstāꞌyān na ixmacan 
policía ē xlacaꞌn natamānūyān 
nac pūlāchīꞌn. 59

 Palh chuntzaꞌ 
naꞌaꞌkspulayān icuaniyān jā 
catitaxtu hasta jā naxokokōꞌyaꞌ 
ixlīpōꞌktu.

Ixlacasquiꞌnca nalakpalīꞌyāꞌtit 
mintalacapāstacniꞌcaꞌn

13  Tzamāꞌ quilhtamacuj 
tamilh chiꞌxcuhuīꞌn. 

Ixtahuanimāꞌnalh Jesús chī 
Pilato cāmāmaknīnīniꞌlh 
makapitzīn chiꞌxcuhuīꞌn xalanīꞌn 
nac Galilea. Cāmaknīca aꞌcxniꞌ 
ixtalīlakatāyamāꞌnalh Dios 
animalhnaꞌ. 2 Jesús cāhuanilh:
―¿Ē puhuaꞌnāꞌtit chuntzaꞌ 

cāꞌaꞌkspulanīꞌt tzamāꞌ chiꞌxcuhuīꞌn 
ixpālacata āꞌchulāꞌ ixtalaclēꞌn 
ē jā āꞌmakapitzīn xalanīꞌn nac 
Galilea? 3 Iccāhuaniyān jā chuntzaꞌ. 
Palh huiꞌxinaꞌn jā nalakpalīꞌyāꞌtit 
mintalacapāstacniꞌcaꞌn, nā 
milīpōꞌktucaꞌn nanīkōꞌyāꞌtit. 
4

 Kelhacāujtzayan tī tanīlh aꞌcxniꞌ 
torre Siloé aꞌkāꞌlh ē cāꞌaꞌklhtaꞌlalh, 
¿ē puhuaꞌnāꞌtit āꞌchulāꞌ 

ixtalaclēꞌn ē jā āꞌmakapitzīn 
xalanīꞌn nac Jerusalén? 
5

 Iccāhuaniꞌyān jā chuntzaꞌ. Palh 
huiꞌxinaꞌn jā nalakpalīꞌyāꞌtit 
mintalacapāstacniꞌcaꞌn, nā 
nanīꞌyāꞌtit.

Xaquiꞌhuiꞌ higo tū jā 
ixkaꞌlhī ixtahuaꞌcaꞌt

6
 Palaj tunca Jesús cāhuiꞌlīniꞌlh 

tzamāꞌ tū talīcaꞌtzīniꞌlh ē cāhuanilh:
―Chāꞌtin chiꞌxcuꞌ ixchaꞌnīꞌt 

pūlactin xaquiꞌhuiꞌ higo na 
ixtiꞌyaꞌt. Aꞌcxniꞌ aꞌlh laktzīꞌn 
palh ixuaꞌcaꞌlhtzaꞌ, jā maclaniꞌlh 
ixtahuaꞌcaꞌt. 7 Palaj tunca huanilh 
ixtasācuaꞌ: “Aꞌktuꞌtuntzaꞌ cāꞌta 
icmakputza ixtahuaꞌcaꞌt huāꞌmāꞌ 
quiꞌhuiꞌ ē jā tū icmaclanīꞌt. 
Catancaꞌ; xmān yālh. Jā 
tū līmacuan icchaꞌnli.” 8 Tī 
ixmaktakaꞌlha tiꞌyaꞌt kelhtīlh: 

“Camakxtekti xmān huāꞌmāꞌ 
cāꞌta. Naꞌiclakponkniꞌ tiꞌyaꞌt ē 
naꞌicmakaꞌniꞌ abono. 9 Palhāsāꞌ 
natahuaꞌcaꞌ huāꞌmāꞌ cāꞌta. Palh 
jā tahuaꞌcaꞌlh nahuan aꞌcxniꞌ 
natancāꞌyaꞌ.”

Quilhtamacuj tū pūjaxcan 
Jesús mātzeyīlh chāꞌtin puscāt 

tī āꞌclhchāꞌcupulu ixuanīꞌt
10

 Aꞌktin quilhtamacuj 
tū ixpūjaxcan, Jesús 
ixcāmāsuꞌyuniꞌmāꞌlh nac templo. 
11

 Ixuīꞌlh aꞌntzaꞌ chāꞌtin puscāt tī 
ixtaꞌjatatla aꞌkcāujtzayan cāꞌta. 
Ixchiꞌpanīꞌt aꞌktin jā tzeya ūꞌniꞌ ē 
ixmakataꞌjatatla ē ixtacupucsnīꞌttzaꞌ 
ē jātzaꞌ la ixtāꞌklhsaja nūn 
macstiꞌnaꞌj.

12
 Jesús, aꞌcxniꞌ laktzīꞌlh puscāt, 

taꞌsaniꞌlh ē huanilh:

―Puscāt, tzeyanīꞌtaꞌtzaꞌ. Jātzaꞌ 
kaꞌlhīꞌyaꞌ mintaꞌjatat.

13
 Palaj tunca Jesús aꞌcpūhuiꞌlīlh 

ixmacan ē palaj tunca puscāt 
tastuꞌncli ē tzuculh laktaquilhpūta 
Dios. 14

 Xapuxcuꞌ xalaꞌ nac templo 
sītzīꞌlh ixpālacata Jesús mātzeyīlh 
tzamāꞌ quilhtamacuj tū pūjaxcan, ē 
cāhuanilh tachiꞌxcuhuīꞌt:
―Xmān aꞌkchāxan quilhtamacuj 

nascujāꞌtit. Ē tzamāꞌ quilhtamacuj 
aꞌcxniꞌ cataꞌntit tacuꞌchuꞌyāꞌtit ē jā 
aꞌcxniꞌ jaxcan.

15
 Palaj tunca Jesús kelhtīlh:

―¡Tlahuaꞌyāꞌtit aꞌktuꞌ milacancaꞌn! 
¿Ē jā catixcuttit mihuācaxcaꞌn o 
mimburrocaꞌn tzamāꞌ quilhtamacuj 
tū pūjaxcan ē namākoꞌtnīyāꞌtit? 
16

 Huāꞌmāꞌ puscāt īꞌxūꞌnātāꞌnat 
Abraham ē huaꞌchi līchīꞌhuiꞌlīlh 
skāhuīꞌniꞌ huāꞌmāꞌ taꞌjatat. Chuhuaꞌj 
aꞌkcāujtzayantzaꞌ cāꞌta. ¿Ē jā 
tze ixmaktīca ixtaꞌjatat tzamāꞌ 
quilhtamacuj tū pūjaxcan?

17
 Aꞌcxniꞌ Jesús huanli huāꞌmāꞌ, 

cāmāmāxanīꞌlh tī ixtaquiclhlaktzīꞌn. 
Ixlīpōꞌktucaꞌn tachiꞌxcuhuīꞌt 
ixtalīpāxuhua līꞌaꞌcnīn tū tlahualh 
Jesús.

Xalīchaꞌnat mostaza 
Mt. 13:31‑32; Mr. 4:30‑32

18
 Palaj tunca Jesús huanli:

―¿Chī huīꞌlh ixlīmāpaꞌksīn 
Dios? ¿Chī naꞌiclīmāsuꞌyu chī 
natalīlhūhuaꞌn xlacaꞌn tī Dios 
cāmāpaꞌksī? 19

 Natalhūhuaꞌn chuntzaꞌ 
chī staca aꞌktin xalīchaꞌnat mostaza 
tū chaꞌnli chāꞌtin chiꞌxcuꞌ nac tiꞌyaꞌt. 
Lacstiꞌnaꞌj tzamāꞌ xalīchaꞌnat ē aꞌcxniꞌ 
nastackōꞌ, huaꞌchi aꞌkatin quiꞌhuiꞌ 
nahuan. Aꞌcxniꞌ kaꞌtlaꞌtzaꞌ ē aꞌntzaꞌ 
spūnīꞌn natatlahua ixmāsekcaꞌn.

Levadura 
Mt. 13:33

20
 Nā Jesús cāhuanilh:

―¿Chī naꞌiclīmāsuꞌyu chī 
nalīstaca ixlīmāpaꞌksīn Dios? 
21

 Ūꞌtzaꞌ huaꞌchi aꞌktin levadura tū 
chāꞌtin puscāt nalītlahua maktuꞌtun 
xatapūlhcān harina ē namakxteka 
hasta nalaklhtāyakōꞌ ixtasquit.

Xapītzunaꞌj mākelhcha 
Mt. 7:13‑14, 21‑23

22
 Jesús tayapālh ixtej nac 

Jerusalén. Ixtētaxtu nac 
cāꞌlacchicniꞌ jā macstiꞌnaꞌj ē jā 
lakaꞌtlaꞌ ē ixmāsuꞌyu. 23

 Chāꞌtin 
kelhasquiꞌnīlh:
―¿Ē xmān makapitzīn 

nataꞌaꞌkapūtaxtu?
Jesús kelhtīlh:
24

 ―Calīhuiꞌlīꞌtit natanūꞌyāꞌtit 
xapītzunaꞌj xamākelhcha nac 
aꞌkapūn. Iccāhuaniyān lhūhuaꞌ 
nataputza chī natalītanūcuꞌtun 
ē jāla catitatanūlh. 25

 Aꞌcxniꞌ 
ixtēcuꞌ chic namālacchahua, 
huiꞌxinaꞌn tī yāꞌnaꞌntit nac kēpūn 
nalīmacasāꞌnaꞌnāꞌtit mākelhcha. 
Nahuaꞌnāꞌtit: “Caquilāmālaquīniꞌuj.” 
Xlaꞌ nacākelhtīyān: “Jā 
iccaꞌtzī jā xalanīꞌn huiꞌxinaꞌn.” 
26

 Huiꞌxinaꞌn naquilhtzucuyāꞌtit 
nahuaꞌnāꞌtit: “Iccātāꞌhuāꞌyanīꞌtaꞌn 
ē huiꞌx māsuꞌyuꞌnīꞌtaꞌ na 
quincāꞌlacchicniꞌcaꞌn.” 27

 Xlaꞌ 
nacākelhtīyān: “Iccāhuaninīꞌtaꞌntzaꞌ 
jā iccaꞌtzī jā xalanīꞌn huiꞌxinaꞌn. 
¡Caquilātapānūniꞌuj! Huiꞌxinaꞌn 
tlahuaꞌyāꞌtit tū jā tze.” 28

 Chuntzaꞌ 
huiꞌxinaꞌn nacalhuaꞌnāꞌtit aꞌntzaꞌ ē 
nalāmāxcaniꞌyāꞌtit mintatzancaꞌn 
aꞌcxniꞌ nalaktzīꞌnāꞌtit Abraham 

ē Isaac ē Jacob ē ixlīpōꞌktucaꞌn 
aꞌkchihuīnaꞌnīꞌn tahuiꞌlānaꞌnchaꞌ jā 
Dios māpaꞌksīniꞌnkōꞌ ē huiꞌxinaꞌn jā 
caticātamakxtekniꞌ natanūꞌyāꞌtit.

29
 ’Natamināchaꞌ tachiꞌxcuhuīꞌt 

xalanīꞌn calhāxcuhuālh ē 
natahuāꞌyan jā Dios māpaꞌksīniꞌnkōꞌ. 
30

 Tzamāꞌ quilhtamacuj 
nacālakachiꞌxcuhuīꞌcan xlacaꞌn 
tī jā ixlacasquiꞌnca chuhuaꞌj; 
ē tī cālakachiꞌxcuhuīꞌcantzaꞌ 
chuhuaꞌj ē āꞌlīstān jātzaꞌ 
caticālakachiꞌxcuhuīꞌca ―huanli 
Jesús.

Jesús līlīpuhuanli ixpālacata 
Jerusalén 
Mt. 23:37‑39

31
 Chū ūꞌtzaꞌ tzamāꞌ quilhtamacuj 

āꞌmakapitzīn fariseos talakchilh 
Jesús ē tahuanilh:
―Cataxtu huāꞌtzāꞌ ixpālacata 

Herodes maknīcuꞌtunān.
32

 Jesús cākelhtīlh:
―Calakpintit tzamāꞌ chiꞌxcuꞌ tī 

aꞌkskāhuīꞌnin ē nahuaniꞌyāꞌtit: 
“Chuhuaꞌj ē lakalī naꞌiccāmāxtukōꞌ 
jā tzeya ūꞌniꞌ. Ē āꞌnā naꞌiccāmātzeyī 
taꞌjatatlanīꞌn. Tūꞌxamaꞌn 
naꞌictlahuakōꞌ.” 33

 Ixlacasquiꞌnca 
naꞌicaꞌn na quintej chuhuaꞌj ē 
lakalī ē tūꞌxamaꞌn ixpālacata jā 
minīꞌniꞌ calhāxcuhuālh nanī chāꞌtin 
aꞌkchihuīnaꞌ, xmān jā huanican nac 
Jerusalén.

34
 ¡Iccālakalhuꞌmanān huiꞌxinaꞌn 

xalanīꞌn nac Jerusalén! Huiꞌxinaꞌn 
cāmaknīyāꞌtit aꞌkchihuīnaꞌnīꞌn ē 
cācuctaꞌlayāꞌtit lacscujnīꞌn tī Dios 
cāmacaminiꞌyan. Maklhūhuaꞌ 
xaꞌiccāmākēstokcuꞌtunān 
naꞌiccāmaktakaꞌlhān huaꞌchi xatzīꞌ 
caxli cālīmātzēꞌka ixpeken ixlacstīn 

ē jā lacasquiꞌntit. 35
 Calaktzīꞌntit 

huiꞌxinaꞌn chī Dios makxteklitzaꞌ 
mincāꞌlacchicniꞌcaꞌn. Iccāhuaniyān 
jātzaꞌ quintilālaktzīꞌmpalayāuj 
hasta aꞌcxniꞌ tzamāꞌ 
quilhtamacuj aꞌcxniꞌ nahuancan: 

“Sicuaꞌlanātlahuanīꞌt tī min ē kaꞌlhī 
ixlītliꞌhuiꞌqui ē ixlīmāpaꞌksīn Dios.”

Jesús mātzeyīlh chāꞌtin 
chiꞌxcuꞌ tī cuꞌnli

14  Milh aꞌktin quilhtamacuj 
tū pūjaxcan ē aꞌcxniꞌ Jesús 

quīmakuāꞌyalh na ixchic chāꞌtin 
xapuxcuꞌ fariseos. Āꞌmakapitzīn 
fariseos ixtamaktakaꞌlhmāꞌnalh. 
2

 Nā ixuīꞌlh chāꞌtin chiꞌxcuꞌ na 
ixlacatīn tī ixcuꞌnīꞌt. 3 Palaj 
tunca Jesús cākelhasquiꞌnīlh 
xamākelhtahuaꞌkēꞌniꞌnīꞌn 
līmāpaꞌksīn ē fariseos:
―Ixlīmāpaꞌksīn Moisés ¿ē 

makxteka namātzeyīcan chāꞌtin 
taꞌjatatlaniꞌ tzamāꞌ quilhtamacuj tū 
pūjaxcan?

4
 Xlacaꞌn caꞌcs tatāyalh. Palaj 

tunca Jesús macachiꞌpalh 
taꞌjatatlaniꞌ ē mātzeyīlh ē huanilh 
caꞌaꞌlh. 5 Cāhuanilh fariseos:
―Palh mimburrocaꞌn o 

mihuācaxcaꞌn nakōstojō 
xapūlhmāꞌn nac xcān, ¿ē jā 
palaj namācutuyāꞌtit masqui 
quilhtamacuj tū pūjaxcan?

6
 Jā tū takelhtīniꞌlh.

Tī cāꞌinvitarlīcanīꞌt jā 
tamakaxtokmāꞌca

7
 Aꞌcxniꞌ Jesús laktzīꞌlh 

tī cāꞌinvitarlīcanīꞌt ē chī 
ixtaputzamāꞌnalh pūtahuīꞌlh tū 
āꞌchulāꞌ xatze, cāmaxquīꞌlh huāꞌmāꞌ 
talacapāstacniꞌ:

8
 ―Aꞌcxniꞌ naꞌinvitarlīcaꞌnaꞌ jā 

tamakaxtokcan, jā titahuiꞌlaꞌyaꞌ jā 
xatze pūtahuīꞌlh. Palhāsāꞌ nachin 
āꞌchāꞌtin tī āꞌchulāꞌ ixlacasquiꞌnca ē 
jā huiꞌx. 9 Tī invitarlīyān nalakaꞌnān 
nahuaniyān: “Camaꞌxquiꞌ 
mimpūtahuīꞌlh huāꞌmāꞌ chāꞌtin 
tī āꞌlīstān chilh.” Chuntzaꞌ 
līmāxanaꞌtzaꞌ napinaꞌ natahuiꞌlaꞌyaꞌ 
nac cāꞌchakēn. 10

 Aꞌcxniꞌ 
naꞌinvitarlīcaꞌnaꞌ, natahuiꞌlaꞌyaꞌ 
nac cāꞌchakēn. Aꞌcxniꞌ namin 
tī invitarlīnīꞌtaꞌn nahuaniyān: 

“Cataꞌt, catahuiꞌlaꞌ nac mesa.” 
Chuntzaꞌ nalakachiꞌxcuhuīꞌcaꞌnaꞌ 
na ixlacatīncaꞌn āꞌmakapitzīn jā 
tamakaxtokcan. 11

 Tī ixaꞌcstu kaꞌtlaꞌ 
makcaꞌtzī, ūꞌtzaꞌ namāmāxanīꞌcan. 
Tī jā ixaꞌcstu putza ixlīkaꞌtlaꞌ, ūꞌtzaꞌ 
nalakachiꞌxcuhuīꞌcan.

12
 Nā Jesús huanilh chiꞌxcuꞌ tī 

ixinvitarlīnīꞌt:
―Aꞌcxniꞌ natlahuaꞌyaꞌ mincāꞌtaniꞌ 

o mintahuaꞌ, jā nacāꞌinvitarlīyaꞌ 
xmān minamigos ē mintāꞌtimīn 
ē mintalakapasnīꞌn ē lacricujnuꞌ. 
Xlacaꞌn aꞌcxniꞌ natatlahua 
ixcāꞌtaniꞌcaꞌn, nā tzē nataꞌinvitarlīyān 
ē chuntzaꞌ nakaꞌlhīꞌyaꞌ ixlakxoko 
mincāꞌtaniꞌ. 13

 Aꞌcxniꞌ natlahuaꞌyaꞌ 
mincāꞌtaniꞌ, nacāꞌinvitarlīyaꞌ tī 
lacxcamanīnīꞌn ē taꞌjatatlanīꞌn ē 
lūꞌntuꞌnunīꞌn ē lakatzīꞌnīꞌn. 14

 Chuntzaꞌ 
nalīpāxuhuaꞌyaꞌ ixpālacata xlacaꞌn 
jā tū catitamaxquīꞌn. Chuntzaꞌ 
nakaꞌlhīꞌyaꞌ mintatlaj aꞌcxniꞌ 
natalacastālancuanaꞌn ixlīpōꞌktucaꞌn 
tī taꞌaꞌkaꞌīꞌniꞌ ixtachihuīn Dios.

Xakaꞌtlaꞌ tahuaꞌ
15

 Aꞌcxniꞌ takexmatli huāꞌmāꞌ, 
chāꞌtin tī ixuīꞌlh nac mesa huanilh 
Jesús:

―Līpāxuhua tī nahuāꞌyan jā Dios 
māpaꞌksīniꞌnkōꞌ.

16
 Palaj tunca Jesús kelhtīlh:

―Chāꞌtin chiꞌxcuꞌ huiꞌlīlh aꞌktin 
kaꞌtlaꞌ tahuaꞌ ē cāꞌinvitarlīkōꞌlh 
lhūhuaꞌ tachiꞌxcuhuīꞌt. 17

 Aꞌcxniꞌ 
chāꞌlh hora tū pūhuāꞌyancan, 
cāmacāꞌlh ixtasācuaꞌ 
natamācaꞌtzīnīniꞌn ē cāhuanilh 
tī ixcāꞌinvitarlīnīꞌt: “Cataꞌntit. 
Cāxuīꞌlakōꞌtzaꞌ ixlīpōꞌktu.” 
18

 Ixlīpōꞌktucaꞌn tamacāꞌlh 
tachihuīn ixpālacata jāla taꞌaꞌn. 
Chāꞌtin huanli: “Āꞌcus ictamāhualh 
aꞌktin tiꞌyaꞌt ē ixlacasquiꞌnca 
naꞌicaꞌn naꞌiclaktzīꞌn. Icsquiꞌniꞌyān 
naquimātzaꞌnkēnaꞌniꞌyaꞌ 
ixpālacata jāla ictiꞌaꞌnchaꞌ.” 
19

 Chāꞌtin chihuīnaꞌmpālh: 
“Ictamāhualh tanquitzis par 
huācax ē icaꞌnā iccālaktzīꞌn 
palh tze tascuja. Icsquiꞌniꞌyān 
aꞌktin lītze caquimātzaꞌnkēnaꞌniꞌ 
ixpālacata jāla ictiꞌaꞌnchaꞌ.” 
20

 Chāꞌtin chihuīnaꞌmpālh: 
“Ictamakaxtoklicus ē chuntzaꞌ jāla 
ictiꞌaꞌnchaꞌ.”

21
 ’Aꞌcxniꞌ taspiꞌtli tasācuaꞌ, 

huanikōꞌlh ixpatrón chī aꞌkspulalh. 
Ixpatrón sītzīꞌlh ē huanilh 
ixtasācuaꞌ: “Palaj capit xatej 
nac cāꞌlacchicniꞌ ē cacālīꞌtaꞌ tī 
lacxcamanīnīꞌn ē taꞌjatatlanīꞌn 
ē lūꞌntuꞌnunīꞌn ē lakatzīꞌnīꞌn.” 
22

 Aꞌmpālh ē āꞌlīstān taspiꞌtpālh 
tasācuaꞌ ē huanli: “Ictlahualhtzaꞌ 
chuntzaꞌ chī quihuaꞌniꞌ ē huīꞌlhcus 
jā tahuiꞌlacan.” 23

 Ixtēcuꞌ huanilh 
ixtasācuaꞌ: “Capit nac tej jā āꞌchulāꞌ 
makat ē cuesa nacālīꞌtaꞌnaꞌ ē 
natatzuma quinchic. 24

 Iccāhuaniyān 
jā tī chāꞌtin xlacaꞌn tī iccāꞌinvitarlīlh 
pūla natahuaꞌ quilīhuaꞌt.”

Tū ixlacasquiꞌnca ixpālacata 
tī nastālaniꞌ Cristo

25
 Lhūhuaꞌ tachiꞌxcuhuīꞌt 

ixtastālaniꞌ Jesús, ē xlaꞌ 
cālaktalakspiꞌtli ē cāhuanilh:

26
 ―Palh catīhuālh 

quintapaꞌksīniꞌcuꞌtun quit 
ixlacasquiꞌnca āꞌchulāꞌ napāxquīꞌ 
Dios ē jā ixtātaꞌ ē ixtzīꞌ ē ixpuscāt 
ē ixlacstīn ē ixtāꞌtimīn ē hasta 
ixaꞌcstu. Palh jā chuntzaꞌ, jāla 
quintitāꞌscujli. 27

 Tī jā pātīniꞌncuꞌtun 
quimpālacata ē jā latahuiꞌlacuꞌtun 
chī icuīꞌlh quit, jāla quintitāꞌscujli.

28
 ’Palh chāꞌtin chiꞌxcuꞌ tlahuacuꞌtun 

aꞌktin chic, pūla natlahua ixcuenta 
chī huanīꞌt nalēꞌn tumīn. Chuntzaꞌ 
nacaꞌtzī palh naꞌaꞌcchāꞌniꞌ tumīn 
tū nalītlahuakōꞌ. 29

 Palh jā chuntzaꞌ 
natlahua, nasputa ixtumīn aꞌcxniꞌ 
xmāncus xatantūn yālh. 30

 Ixlīpōꞌktu 
tī natalaktzīꞌn, natalīlītzīꞌn. Natahuan: 

“Huāꞌmāꞌ chiꞌxcuꞌ timātzuculh ixchic ē 
jā māꞌksputukōꞌlh.”

31
 ’Jā tī chāꞌtin rey tī jā pūla 

nalacapāstaca palh tzē nalīskāhuīꞌlh 
aꞌkcāuj mil soldados āꞌchāꞌtin 
rey ixtāꞌlāquiclhlaktziꞌ tī kaꞌlhī 
aꞌkpuꞌxam mil. 32

 Palh caꞌtzī jāla 
catiskāhuīꞌlh ixtāꞌlāquiclhlaktziꞌ, 
namacāꞌn chāꞌtin lacscujniꞌ 
natāꞌlācāxla aꞌcxniꞌ makatcus 
mimāꞌchaꞌ. 33

 Chuntzaꞌ palh 
huiꞌxinaꞌn jā makxtekcuꞌtunāꞌtit 
ixlīpōꞌktu tū milacaꞌn, jāla 
quiscujnuꞌnīꞌn catihuantit.

Matzat 
Mt. 5:13; Mr. 9:50

34
 Jesús cāhuanipālh:

―Masqui tze matzat, palh 
jātzaꞌ skoꞌkoꞌxnin, ¿chī 

nalīmāskoꞌkōꞌnuncan? 35
 Jātzaꞌ tze. 

Xmāntzaꞌ namakaꞌncan. Tī kexmata 
cuenta catlahualh.

Purecuꞌ tū ixtzaꞌnkānīꞌt 
Mt. 18:10‑14

15  Ixlīpōꞌktucaꞌn tī 
mātāꞌjīniꞌnīꞌn līxokot ē tī jā 

lactze, xlacaꞌn talaktalacatzunaꞌjīlh 
Jesús natakexmata. 2 Fariseos 
ē xamākelhtahuaꞌkēꞌniꞌnīꞌn 
līmāpaꞌksīn ixtalīchihuīnaꞌn Jesús. 
Talāhuanilh:
―Huāꞌmāꞌ chiꞌxcuꞌ cātāꞌhuāꞌyan 

tachiꞌxcuhuīꞌt tī jā tze.
3

 Palaj tunca Jesús cāhuiꞌlīniꞌlh 
huāꞌmāꞌ tū līcaꞌtzīniꞌcan:

4
 ―Palh chāꞌtin chiꞌxcuꞌ 

cākaꞌlhī aꞌktin ciento purecuꞌ ē 
palh namakatzaꞌnkā lakatin, 
¿tū natlahua? Nacāmakxteka 
āꞌmakapitzīn noventa y nueve jā 
tahuāꞌyamāꞌnalh nac cāꞌseketniꞌ. 
Naꞌaꞌn naputza purecuꞌ tū 
makatzaꞌnkānīꞌt. Naputza hasta 
jā namacla. 5 Aꞌcxniꞌ namacla, 
napekxtūtahuaꞌcaꞌlīmin. 
6

 Aꞌcxniꞌ nachāꞌmpala na ixchic, 
nacāmākēstoka ixamigos ē tī 
lacatzunaꞌj tahuiꞌlānaꞌlh na ixchic. 
Nacāhuani: “Caquilātāꞌpāxuhuáuj 
chuhuaꞌj ixpālacata icmaclalh 
quimpurecuꞌ tū ixtzaꞌnkānīꞌt.” 
7

 Iccāhuaniyān āꞌchulāꞌ nakaꞌlhī 
tapāxuhuān nac aꞌkapūn ixpālacata 
chāꞌtin tī lakpalī ixtalacapāstacniꞌ ē 
jā chī xanoventa y nueve tī tapuhuan 
lactzeya chiꞌxcuhuīꞌn. Xlacaꞌn jā 
tamakcaꞌtzī palh ixlacasquiꞌnca 
natalakpalī ixtalacapāstacniꞌcaꞌn.

Tumīn tū tzaꞌnkālh
8

 Jesús cāhuanipālh:

―Palh chāꞌtin puscāt kaꞌlhī 
pekcāuj moneda ē palh 
namakatzaꞌnkā pektin, namāpasī 
ixpūcās ē napaꞌlhnaꞌn ē tzej naputza 
hasta jā namacla. 9 Aꞌcxniꞌ namacla, 
nacāmākēstoka ixamigas ē tī 
lacatzunaꞌj tahuiꞌlānaꞌlh na ixchic, 
ē nacāhuani: “Caquilātāꞌpāxuhuáuj 
ixpālacata icmaclalhtzaꞌ moneda 
tū xaꞌicmakatzaꞌnkānīꞌt.” 
10

 Iccāhuaniyān lacxtim 
natapāxuhua ángeles aꞌcxniꞌ 
nalakpalī ixtalacapāstacniꞌ chāꞌtin 
tī jā tze.

Kaꞌhuaꞌcha tī pāxcat 
līlakōꞌlh ixtumīn

11
 Nā Jesús huanli:

―Chāꞌtin chiꞌxcuꞌ ixkaꞌlhī chāꞌtuꞌ 
ixcamanaꞌ. 12

 Xastancu huanilh 
ixtātaꞌ: “Tātaꞌ, caquimaꞌxquiꞌ 
chuhuaꞌj tū quilaꞌ nahuan.” Xatātaꞌ 
cāmāpitziniꞌlh ixherenciacaꞌn. 13

 Jā 
makās xastancu mākēstokkōꞌlh 
ixtamacatzucun ē aꞌlh makat 
āꞌlacatin cāꞌlacchicniꞌ. Aꞌntzaꞌ 
pāxcat līlakōꞌlh ixtumīn.

14
 ’Aꞌcxniꞌ ixmakasputkōꞌnīꞌttzaꞌ 

ixtumīn, lakmilh aꞌktin tatziꞌncstat 
tzamāꞌ nac cāꞌlacchicniꞌ ē xlaꞌ 
tzuculh tziꞌncsa. 15

 Palaj tunca 
aꞌlh putza jā namakscuja. Chāꞌtin 
chiꞌxcuꞌ xalaꞌ nac cāꞌlacchicniꞌ 
macāꞌlh nacāmaktakaꞌlha paꞌxnīꞌn. 
16

 Tihuaꞌcuꞌtunli tū ixcāmāhuīꞌmāꞌlh 
paꞌxniꞌ, ē jā tī chāꞌtin ixmaxquīꞌ tū 
nahuaꞌ.

17
 ’Palaj tunca tzuculh lacapāstaca: 

“Chī kelhalāꞌt tasācuaꞌ na ixchic 
quintātaꞌ jā tahuāꞌyamāꞌnalh ē 
cāquītāxtūniꞌ ē quit ictziꞌncsnīmāꞌlh 
huāꞌtzāꞌ. 18

 Naꞌiclakaꞌmpala quintātaꞌ 
ē naꞌicuani: Tātaꞌ, ictlahuaniꞌnīꞌtaꞌn 

tū jā tze ē nā ictlahuanīꞌt tū jā 
tze na ixlacatīn Dios. 19

 Jātzaꞌ 
minīꞌniꞌ naquihuaniꞌyaꞌ palh quit 
minkaꞌhuaꞌcha. Caquilīmāxtu 
huaꞌchi chāꞌtin mintasācuaꞌ.” 
20

 Palaj tunca tayalh ixtej nalakaꞌn 
ixtātaꞌ.
’Aꞌcxniꞌ makatcus ixaꞌmāꞌchaꞌ 

na ixchic, ixtātaꞌ laktzīꞌlh ē 
lakapasli ē lakalhuꞌmanli. Tuꞌjnun 
aꞌlh lakapāxtoka ixkaꞌhuaꞌcha ē 
skōkalh ē muꞌsulh. 21

 Palaj tunca 
ixkaꞌhuaꞌcha huanilh: “Tātaꞌ, 
ictlahuanīꞌt tū jā tze na ixlacatīn 
Dios ē na milacatīn. Jātzaꞌ 
minīꞌniꞌ naquihuaniꞌyaꞌ palh quit 
minkaꞌhuaꞌcha.”

22
 ’Masqui chuntzaꞌ huanilh 

kaꞌhuaꞌcha, xatātaꞌ cāhuanilh 
ixtasācuaꞌn: “Calītaꞌntit pūtin 
xasāstiꞌ luꞌxuꞌ ē camālhekēꞌtit 
huāꞌmāꞌ quinkaꞌhuaꞌcha. 
Camāmakanūꞌtit tū nalītasuꞌyu 
quinkaꞌhuaꞌcha ē camātūnūꞌtit 
ixcaclhiꞌ. 23

 Calītaꞌntit huācax 
tū xakoꞌntīntzaꞌ ē camaknīꞌtit. 
Natlahuayāuj aꞌktin cāꞌtaniꞌ ē 
nahuāꞌyanāuj. 24

 Huaꞌchi xanīntzaꞌ 
ixuanīꞌt huāꞌmāꞌ quinkaꞌhuaꞌcha 
ē lacastālancuanaꞌnīꞌt. 
Ixtzaꞌnkānīꞌttzaꞌ ē icmaclapālh.” 
Ūꞌtzaꞌ līꞌaꞌnalh tapāxuhuān.

25
 ’Tzamāꞌ quilhtamacuj xapuxcuꞌ 

ixkaꞌhuaꞌcha ixaꞌnīꞌt scuja. Aꞌcxniꞌ 
ixmimāꞌlh na ixchic, kexmatli chī 
īꞌslaꞌknamāꞌca ē ixtlīꞌmāꞌca. 26

 Palaj 
tunca taꞌsaniꞌlh chāꞌtin tasācuaꞌ ē 
kelhasquiꞌnīlh tūchu lamāꞌlh. 27

 Xlaꞌ 
kelhtīlh: “Mat milh mistancu. 
Mintātaꞌ māmaknīnīniꞌlh xakoꞌntīn 
huācax ixpālacata tze chilh ē jā 
taꞌjatatla.”

28
 ’Xapuxcuꞌ sītzīꞌlh ē jā 

ixtanūcuꞌtun. Ixtātaꞌ taxtulh ē 
huanilh catanūlh. 29

 Xlaꞌ huanilh 
ixtātaꞌ: “Huiꞌx caꞌtzīyaꞌ lhūhuaꞌtzaꞌ 
cāꞌta ictāꞌscujnīꞌtaꞌn ē pōꞌktu 
quilhtamacuj ickexmatniꞌnīꞌtaꞌn. 
Jā maktin quimaxquīꞌnīꞌtaꞌ 
nūn lakatin xaskaꞌtaꞌ chivo 
naꞌiccālītāꞌpāxuhua quinamigos. 
30

 Chuhuaꞌj ixpālacata chilh 
huāꞌmāꞌ minkaꞌhuaꞌcha tī pāxcat 
cātāꞌlīlakōꞌlh mintumīn tī jā tzeya 
puscan ē huiꞌx māmaknīnīniꞌnīꞌtaꞌ 
xakoꞌntīn huācax.”

31
 ’Palaj tunca xatātaꞌ 

huanilh: “Huiꞌx quinkaꞌhuaꞌcha 
ē huiꞌx pōꞌktu quilhtamacuj 
quintāꞌhuiꞌlaꞌ, ē ixlīpōꞌktu tū 
ickaꞌlhī pōꞌktu milaꞌ. 32

 Chuhuaꞌj 
ixlacasquiꞌnca natlahuayāuj 
cāꞌtaniꞌ napāxuhuayāuj ixpālacata 
mistancu huaꞌchi xanīntzaꞌ ixuanīꞌt 
ē lacastālancuanaꞌmpālh. Huaꞌchi 
ixtzaꞌnkānīꞌttzaꞌ ē chuhuaꞌj 
icmaclapālh.”

Chāꞌtin xapuxcuꞌ tasācuaꞌ 
tī skalalh ixuīꞌlh

16  Nā Jesús cāhuanilh 
īꞌscujnuꞌnīꞌn:

―Ixuīꞌlh chāꞌtin patrón; rico 
ixuanīꞌt. Ixkaꞌlhī chāꞌtin xapuxcuꞌ 
ixtasācuaꞌ. Mālacsuꞌyuca tzamāꞌ 
xapuxcuꞌ tasācuaꞌ chī pāxcat 
ixlīlaniꞌmāꞌlh ixtumīn. 2 Palaj 
tunca ixpatrón mātaꞌsatīnīniꞌlh ē 
huanilh: “¿Chī quilīhuanimāꞌca 
tzamāꞌ tachihuīn tū 
mimpālacata? Caquimāsuꞌyuniꞌ 
tū icmacamaxquīꞌnīꞌtaꞌn. Jātzaꞌ 
quintitāꞌscujti chī xapuxcuꞌ 
tasācuaꞌ.”

3
 ’Xapuxcuꞌ tasācuaꞌ tahuīꞌlh 

ē tzuculh lacapāstaca: “¿Tūchu 
naꞌictlahua chuhuaꞌj ixpālacata 
quimpatrón quimaktīlh 
quintascujūt? Jā tliꞌhuiꞌqui quit ē 
jāla caꞌictiscujli nac cāꞌtacuxtu, ē 
icmāxanaꞌn naꞌicsquiꞌnīhuāꞌyan. 
4

 Quit ickaꞌlhī quintalacapāstacniꞌ 
ē chuntzaꞌ tzē naꞌicchāꞌn aꞌktin 
nac chic naꞌicuāꞌyan aꞌcxniꞌ jā tū 
ickaꞌlhī quintascujūt.”

5
 ’Chuntzaꞌ chāꞌtunuꞌ 

cāmātaꞌsatīnīniꞌlh tī ixtamaklaclēꞌn 
ixpatrón. Tī chāꞌlh pūla 
kelhasquiꞌnīlh: “¿Chī huanīꞌt 
laclīpiniꞌyaꞌ quimpatrón?” 6 Xlaꞌ 
kelhtīlh: “Icmaklaclēꞌn aꞌktin 
ciento barriles aceite.” Palaj tunca 
xapuxcuꞌ tasācuaꞌ huanilh: “Āꞌ 
huīꞌlh mincaꞌpsnap. Palaj tunca 
catahuiꞌlaꞌ ē catlahuaꞌpalaꞌ āꞌaꞌktin 
xmān cincuenta.” 7 Āꞌlīstān 
kelhasquiꞌnīlh āꞌchāꞌtin: “¿Ē huiꞌx, 
chī huanīꞌt laclīpiniꞌyaꞌ?” Huanilh: 

“Aꞌktin ciento cuartillo trigo.” 
Palaj tunca huanilh: “Āꞌ huīꞌlh 
mincaꞌpsnap. Catlahuaꞌpalaꞌ āꞌaꞌktin 
xmān ochenta.”

8
 ’Ixpatrón puhuanli xapuxcuꞌ 

tasācuaꞌ skalalh huanli chī 
tlahualh. Chuntzaꞌ tī xalanīꞌn nac 
cāꞌquilhtamacuj lakskalalhnaꞌ chī 
natatlahua ixnegociocaꞌn. Āꞌchulāꞌ 
skalalhnaꞌ xlacaꞌn ē jā tī taꞌaꞌkaꞌīꞌniꞌ 
ixtachihuīn Dios.

9
 ’Quit iccāhuaniyān: 

Nacālīmaktāyayāꞌtit mintumīncaꞌn 
tī jā tū takaꞌlhī. Chuntzaꞌ aꞌcxniꞌ 
nanīꞌyāꞌtit ē jāla catilīꞌpintit 
mintumīncaꞌn, nacātamānūyān jā 
pōꞌktu natahuiꞌlaꞌyāꞌtit.

10
 ’Tī tzej namaktakaꞌlha 

macstiꞌnaꞌj tū macamaxquīꞌcan, 

nā tzej namaktakaꞌlha lhūhuaꞌ 
palh namacamaxquīꞌcan. Tī jā 
tzej namākentaxtū ixtascujūt 
tū jā ixlacasquiꞌnca, xlaꞌ jāla 
catimākentaxtūlh tū āꞌchulāꞌ 
ixlacasquiꞌnca. 11

 Palh jāla 
cātamacamaxquīꞌyān tū xalaꞌ 
nac cāꞌquilhtamacuj, ¿chī 
nacātalīmacamaxquīꞌyān tū ixlaꞌ 
Dios? 12

 Palh jā maktakaꞌlhāꞌtit tū 
cātamacamaxquīꞌyān huiꞌxinaꞌn, 
jā caticātamaxquīꞌn tū milacaꞌn 
nahuan.

13
 ’Jā tī chāꞌtin tasācuaꞌ tzē 

nacātāꞌscuja chāꞌtuꞌ ixpatrón. 
Chāꞌtin napāxquīꞌ ē āꞌchāꞌtin jā 
catilaktzīꞌncuꞌtunli. Nakexmatniꞌ 
chāꞌtin ē nalakmakaꞌn āꞌchāꞌtin. 
Nā chuntzaꞌ huiꞌxinaꞌn jāla 
nalīpāhuaꞌnāꞌtit Dios palh 
nalīpāhuaꞌnāꞌtit mintumīncaꞌn.

14
 Fariseos tī ixtapāxquīꞌ 

ixtumīncaꞌn ixtakexmatmāꞌnalh 
ixlīpōꞌktu huāꞌmāꞌ ē 
ixtalīlītzīꞌmāꞌnalh Jesús. 15

 Palaj 
tunca Jesús cāhuanilh:
―Masqui huiꞌxinaꞌn 

lacasquiꞌnāꞌtit tachiꞌxcuhuīꞌt 
natapuhuan lactze huiꞌxinaꞌn, Dios 
cālakapasniꞌyān milīstacnaꞌcaꞌn. 
Masqui cāꞌaꞌkskāhuīꞌyāꞌtit 
chiꞌxcuhuīꞌn ē chuntzaꞌ xlacaꞌn 
cātalakachiꞌxcuhuīꞌyān, Dios 
lakmakaꞌn tū tachiꞌxcuhuīꞌt 
tapuhuan āꞌchulāꞌ kaꞌlhī ixtapalh.

Ixlīmāpaꞌksīn Moisés ē chī 
Dios māpaꞌksīniꞌnkōꞌ

16
 Jesús cāhuanipālh:

―Ixuīꞌlh ixlīmāpaꞌksīn Moisés 
hasta aꞌcxniꞌ ixlatlāꞌhuan Juan 
Māꞌkpaxīniꞌ, ē ūꞌtzaꞌ lacxtim chī 
tamāsuꞌyulh aꞌkchihuīnaꞌnīꞌn. 

Chuhuaꞌj talīchihuīnaꞌn xatze 
tachihuīn ixpālacata chī Dios 
māpaꞌksīniꞌnkōꞌ ē ixlīpōꞌktu 
tatanūcuꞌtun.

17
 ’Jicslīhuaꞌ namālaksputūcan 

aꞌkapūn ē tiꞌyaꞌt, ē āꞌchulāꞌ jicslīhuaꞌ 
nalakpalīcan ixtachihuīn Dios. Jā 
catilakpalīca nūn macstiꞌnaꞌj.

Jesús māsuꞌyulh ixpālacata 
makxtekcan puscāt 
Mt. 19:1‑12; Mr. 10:1‑12

18
 Jesús cāhuanipālh:

―Palh chāꞌtin chiꞌxcuꞌ 
namakxteka ixpuscāt ē 
natāꞌtamakaxtoka āꞌchāꞌtin, xlaꞌ 
kaꞌlhī ixtāꞌlāpāxquīꞌn na ixlacatīn 
Dios. Tī tāꞌtamakaxtoka chāꞌtin 
puscāt tī makxtekcanīꞌttzaꞌ, nā xlaꞌ 
kaꞌlhī ixtāꞌlāpāxquīꞌn na ixlacatīn 
Dios.

Lázaro ē chiꞌxcuꞌ tī rico ixuanīꞌt
19

 Jesús cāhuanipālh:
―Ixuīꞌlh chāꞌtin chiꞌxcuꞌ; rico 

ixuanīꞌt. Ixlhakāꞌ ixluꞌxuꞌ xalactze. 
Lakalīyān ixtlahua cāꞌtaniꞌ. 
20

 Nā ixuīꞌlh āꞌchāꞌtin chiꞌxcuꞌ; 
ixtacuhuīniꞌ Lázaro. Lhūhuaꞌ 
ixkaꞌlhī ixmactziꞌtziꞌ. Ixtahuiꞌla 
īꞌsquiꞌnīhuāꞌyan na ixtanquilhtīn 
rico. 21

 Xlaꞌ ixlīkaꞌscuꞌtun 
xalacpītzun pāntzīn tū ixyuja na 
ixmesa rico. Chichiꞌn ixtasnakaniꞌ 
ixtziꞌtziꞌ.

22
 ’Milh aꞌktin quilhtamacuj ē 

Lázaro nīlh, ē ángeles talēꞌlh nac 
aꞌkapūn. Nā aꞌntzaꞌ ixuīꞌlh Abraham. 
Nā rico nīlh ē māꞌcnūca.

23
 ’Aꞌcxniꞌ ixpātīniꞌmāꞌlh rico 

nac pūpātīn, talacayāhualh ē 
cālaktzīꞌlh Abraham ē Lázaro 
ixchāꞌtuꞌcaꞌn. 24

 Palaj tunca taꞌsalh 

ē huanli: “Quintātaꞌ Abraham, 
caquilakalhuꞌmaꞌnti ē camaꞌcataꞌ 
Lázaro camojōlh nac xcān kentin 
ixmakaspulh ē camāskeꞌhuiꞌhuīꞌlh 
quisīꞌmaꞌkāꞌ ixpālacata 
icpātīniꞌmāꞌlh na ixpuꞌnan lamanaꞌ.”

25
 ’Abraham huanilh: 

“Quinkaꞌhuaꞌcha, calacapāstacti 
chī tzej ixlapāꞌt na milatamat ē 
Lázaro jā tze ixlamāꞌlh. Chuhuaꞌj 
xlaꞌ pāxuhuamāꞌlh huāꞌtzāꞌ ē 
huiꞌx pātīniꞌmpāꞌt aꞌntzaꞌ. 26

 Nā 
huīꞌlh aꞌktin kaꞌtlaꞌ pūlhuꞌcuꞌ tū 
quincāmāpāpitziyān. Chuntzaꞌ tī 
taꞌaꞌncuꞌtun aꞌntzaꞌ jāla catitaꞌaꞌlh ē 
nūn xalanīꞌn aꞌntzaꞌ jāla catitamilh 
huāꞌtzāꞌ.”

27
 ’Palaj tunca rico huanli: 

“Quintātaꞌ Abraham, icsquiꞌniꞌyān 
camaꞌcapi Lázaro na ixchic 
quintātaꞌ 28

 nacāhuani kelhaquitzis 
quintāꞌtimīn tī tahuiꞌlānaꞌnchaꞌcus. 
Chuntzaꞌ xlacaꞌn jā catitamilh 
huāꞌtzāꞌ nac pūpātīn.”

29
 ’Abraham huanilh: “Xlacaꞌn 

takaꞌlhītzaꞌ tū tzoꞌkli Moisés ē 
profetas. Cuenta catatlahualh 
ūꞌtzaꞌ.” 30

 Rico kelhtīniꞌlh: “Ixlīcānaꞌ. 
Ūꞌtzaꞌ iccaꞌtzītzaꞌ. Masqui chuntzaꞌ 
iccaꞌtzī, icpuhuan palh ixcālakaꞌlh 
chāꞌtin tī nīnīꞌttzaꞌ, ixtalakpalīlh 
ixtalacapāstacniꞌcaꞌn.” 31

 Abraham 
huanilh: “Palh jā cuenta tatlahua 
tū tzoꞌkli Moisés ē profetas, jā 
catitaꞌaꞌkaꞌīꞌlh masqui ixcālakaꞌlh 
chāꞌtin tī lacastālancuanaꞌnīꞌttzaꞌ 
na cāꞌlīnīꞌn.”

Pōꞌktu quilhtamacuj huīꞌlh tī jā 
lactze 

Mt. 18:6‑7, 21‑22; Mr. 9:42

17  Jesús cāhuanilh 
īꞌscujnuꞌnīꞌn:

―Masqui pōꞌktu huīꞌlh tū 
nacāmāmakahuasī tachiꞌxcuhuīꞌt, 
koxa titala xlacaꞌn tī 
tamāmakahuasī āꞌmakapitzīn 
ē tamātlahuī tū jā tze. 2 Xatze 
ixpixchīꞌhuaꞌcaꞌca aꞌktin chihuix 
ē ixmacāꞌnca nac mar, ē jā 
ixmāmakahuasīlh jā tī chāꞌtin tī 
tzucumāꞌlhcus aꞌkaꞌīꞌ. 3 Cuenta 
catlahuaꞌtit.
’Palh mintāꞌtin tlahuaniꞌnīꞌtaꞌn 

tū jā tze, nalacaquilhnīꞌyaꞌ. 
Palh xlaꞌ lacpuhuan jā tze tū 
tlahualh, namātzaꞌnkēnaꞌniꞌyaꞌ. 
4

 Namātzaꞌnkēnaꞌniꞌyaꞌ masqui 
aꞌktin quilhtamacuj maktojon 
catlahualh tū jā tze ē maktojon 
nalakminān nahuaniyān: “Jā tze 
quit tū ictlahuaniꞌ, ē jātzaꞌ āꞌmaktin 
ictitlahualh.”

Tī taꞌaꞌkaꞌīꞌ takaꞌlhī līmāpaꞌksīn
5

 Ixapóstoles tahuanilh Jesús:
―Caquilāmaktāyauj ē āꞌchulāꞌ 

naꞌicaꞌkaꞌīꞌyāuj.
6

 Māpaꞌksīniꞌ cāhuanilh:
―Palh ixaꞌkaꞌīꞌtit, masqui 

macstiꞌnaꞌj, ixuaꞌniꞌtit huāꞌyālh 
quiꞌhuiꞌ: “Catapuꞌlhuꞌ ē capit 
catachaꞌnti nac mar.” Chuntzaꞌ 
quiꞌhuiꞌ ixtlahualh.

Ixtascujūt tī tasācuaꞌ
7

 Jesús cāhuanipālh:
―Palh huiꞌx ixkaꞌlhīyaꞌ chāꞌtin 

mintasācuaꞌ tī scujnīꞌttzaꞌ pōꞌktu 
quilhtamacuj ē ixtaspiꞌtli na minchic, 
jā catihuaꞌniꞌ: “Catanuꞌ, cahuāꞌyaꞌ.” 
8

 Palhāsāꞌ nahuaniꞌyaꞌ: “Cacāxtlahuaꞌ 
quilīhuaꞌt ē pūla naquimāꞌhuīꞌyaꞌ 
quit. Āꞌlīstān nahuāꞌyaꞌnaꞌ huiꞌx.”

9
 ’Aꞌcxniꞌ mintasācuaꞌ natlahuakōꞌ 

ixtascujūt, jā catimaxquiꞌ 

tapāxcatcaꞌtzīn ixpālacata xlaꞌ saꞌj 
tasācuaꞌ. 10

 Chuntzaꞌ huiꞌxinaꞌn, 
aꞌcxniꞌ tlahuakōꞌyāꞌtit ixlīpōꞌktu 
ixtalacasquiꞌnīn Dios, nahuanāꞌtit: 

“Jā ixlacasquiꞌnca naquincāhuaniyān 
pāxcatcaꞌtzīlh ixpālacata xmān 
ictlahuáuj quintascujūtcaꞌn.”

Jesús cāmātzeyīlh kelhacāuj tī 
ixcāmasniꞌmāꞌlh ixquinītcaꞌn

11
 Aꞌcxniꞌ ixaꞌmāꞌlhcus nac 

Jerusalén, Jesús tētaxtulh 
lacalhūhuaꞌ cāꞌlacchicniꞌ nac 
Samaria ē Galilea. 12

 Aꞌcxniꞌ 
ixtalacatzunaꞌjītēlhatzaꞌ aꞌktin 
cāꞌlacchicniꞌ, kelhacāuj chiꞌxcuhuīꞌn 
tī ixcāmasniꞌmāꞌlh ixquinītcaꞌn 
tataxtulh ē talakapāxtokli. 
Makat tatāyalh xlacaꞌn 13

 ē palhaꞌ 
tahuanilh:
―¡Jesús, Mākelhtahuaꞌkēꞌniꞌ, 

caquilālakalhuꞌmanui!
14

 Aꞌcxniꞌ Jesús cālaktzīꞌlh, 
cāhuanilh:
―Capintit cāmāsuꞌyuniꞌtit 

mimacniꞌcaꞌn pālejniꞌ.
Aꞌcxniꞌ xlacaꞌn ixtaꞌaꞌmāꞌnalhcus 

nac tej, talaktzīꞌlh ixmacniꞌcaꞌn 
tzetzaꞌ ixtahuanīꞌt. 15

 Chāꞌtin xlacaꞌn, 
aꞌcxniꞌ laktzīꞌlh ixtzeyanīꞌttzaꞌ, 
taspiꞌtli makapāxuītēlha Dios. 
16

 Laktatzokostalh Jesús namaxquīꞌ 
tapāxcatcaꞌtzīn. Huāꞌmāꞌ chiꞌxcuꞌ 
xalaꞌ nac Samaria ixuanīꞌt. 17

 Palaj 
tunca Jesús huanli:
―¿Ē jā kelhacāuj tī tatzeyanli? 

¿Tū ixpālacata jā tamilh makapitzīn 
kelhanaꞌjāstzaꞌ? 18

 ¿Ē xmān huāꞌmāꞌ 
samaritano taspiꞌtli naquimaxquīꞌ 
tapāxcatcaꞌtzīn?

19
 Palaj tunca huanilh chiꞌxcuꞌ:

―Catāquiꞌ ē catlāꞌhuaꞌnti. 
Tzeyanīꞌtaꞌ ixpālacata aꞌkaꞌīꞌnīꞌtaꞌ.

Chī nachin ixlīmāpaꞌksīn Dios 
Mt. 24:23‑28, 36‑41

20
 Fariseos takelhasquiꞌnīlh Jesús:

―¿Jāꞌcxniꞌ nalacchāꞌn aꞌcxniꞌ 
namāpaꞌksīniꞌnkōꞌ Dios?

Xlaꞌ cākelhtīlh:
―Chī Dios namāpaꞌksīniꞌnkōꞌ, 

jā tasuꞌyu. 21
 Jāla catihuanca: 

“Āꞌ huīꞌlh”, o “Āꞌ huiꞌlachaꞌ.” 
Ixlīmāpaꞌksīn Dios huīꞌlhtzaꞌ na 
ixlīstacnaꞌcaꞌn tachiꞌxcuhuīꞌt.

22
 Palaj tunca cāhuanilh 

īꞌscujnuꞌnīꞌn:
―Namin aꞌktin quilhtamacuj 

aꞌcxniꞌ huiꞌxinaꞌn 
nalaktzīꞌncuꞌtunāꞌtit chī 
namāpaꞌksīniꞌn Chiꞌxcuꞌ xalaꞌ 
Tālhmāꞌn. Nalaktzīꞌncuꞌtunāꞌtit 
masqui xmān aꞌktin quilhtamacuj. 
Jā catilaktzīꞌntit. 23

 Nacātahuaniyān: 
“Āꞌ huīꞌlh”, o “Āꞌ huiꞌlachaꞌ.” Jā 
tipināꞌtit ē jā tistālaniꞌyāꞌtit. 
24

 Chuntzaꞌ chī tasuꞌyu aꞌktin 
makliꞌpit tū palaj xkaka nac 
aꞌkapūn, chuntzaꞌ nala aꞌcxniꞌ 
namin quinquilhtamacuj quit 
Chiꞌxcuꞌ xalaꞌ Tālhmāꞌn. 25

 Pūla 
naꞌicpātīniꞌn ē naquintalakmakaꞌn 
xalanīꞌn huāꞌtzāꞌ nac 
cāꞌquilhtamacuj.

26
 ’Chuntzaꞌ chī aꞌkspulalh aꞌcxniꞌ 

ixuīꞌlhcus Noé, nā chuntzaꞌ nala 
aꞌcxniꞌ namin quinquilhtamacuj 
quit Chiꞌxcuꞌ xalaꞌ Tālhmāꞌn. 
27

 Ixtahuāꞌyan ē ixtatamakaxtoka ē 
ixtamāstāꞌmāꞌnalh ixtzuꞌmaꞌjātcaꞌn 
natāꞌtamakaxtokcan hasta aꞌcxniꞌ 
quilhtamacuj tū pūtanūlh Noé 
nac arca. Lakuat milh ē tanīkōꞌlh. 
28

 Nā chuntzaꞌ aꞌkspulalh aꞌcxniꞌ 
ixuīꞌlhcus Lot; ixtahuāꞌyamāꞌnalh 
ē ixtakoꞌtnumāꞌnalh; 

ixtatamāhuanaꞌmāꞌnalh ē 
ixtastāꞌnamāꞌnalh; ixtachaꞌnānaꞌn ē 
ixtatlahua ixchiccaꞌn. 29

 Aꞌcxniꞌ Lot 
taxtulh nac cāꞌlacchicniꞌ Sodoma, 
yujli macscut ē azufre nac aꞌkapūn 
ē cāmaknīkōꞌlh ixlīpōꞌktucaꞌn.

30
 ’Chuntzaꞌ chī aꞌkspulalh 

aꞌcxniꞌ ixtahuiꞌlānaꞌlhcus Lot 
ē Noé, chuntzaꞌ nala aꞌcxniꞌ 
naꞌiccātasuꞌyuniꞌyān quit Chiꞌxcuꞌ 
xalaꞌ Tālhmāꞌn. Tachiꞌxcuhuīꞌt jā 
tapuhuan palh palaj naꞌicmimpala.

31
 ’Aꞌcxniꞌ namin huāꞌmāꞌ 

quilhtamacuj, tī huīꞌlh nac kēpūn 
ē ixtamacatzucun tanūmāꞌlh na 
ixchic, jā catitanūlh nacāmāxtu. 
Tī scujmāꞌchaꞌ na ixāꞌtacuxtu, jā 
catitaspiꞌtli na ixchic nataya 
catūhuālh. 32

 Calacapāstactit 
tū aꞌkspulalh ixpuscāt Lot. 33

 Tī 
makapūtaxtūcuꞌtun ixlīstacnaꞌ, 
jā catilacapāstacli tū huīꞌlh nac 
cāꞌquilhtamacuj. Tī xmān lacapāstaca 
tū aꞌnan nac cāꞌquilhtamacuj, xlaꞌ jā 
catiꞌaꞌkapūtaxtulh.

34
 ’Iccāhuaniyān tzamāꞌ cāꞌtzīꞌsniꞌ 

chāꞌtuꞌ natalhtata aꞌktin nac 
pūtamaꞌ, ē Dios nalēꞌn chāꞌtin ē 
namakxteka chāꞌtin. 35

 Chāꞌtuꞌ 
puscan lacxtim natasquiti, ē Dios 
nalēꞌn chāꞌtin ē namakxteka chāꞌtin. 
36

 Chāꞌtuꞌ chiꞌxcuhuīꞌn natascuja 
ixchāꞌtuꞌcaꞌn nac cāꞌtacuxtu, ē Dios 
nalēꞌn chāꞌtin ē namakxteka chāꞌtin.

37
 Aꞌcxniꞌ takexmatli huāꞌmāꞌ 

tachihuīn, īꞌscujnuꞌnīꞌn 
takelhasquiꞌnīlh:
―Māpaꞌksīniꞌ, ¿ē jāꞌcxniꞌ 

naꞌaꞌkspula huāꞌmāꞌ?
Xlaꞌ cākelhtīlh:
―Naꞌaꞌkspula chuntzaꞌ chī chūꞌniꞌ 

tatakēstoka calhāxcuhuālh jā māꞌlh 
tū xanīn.

Tī nīmakaꞌncanīꞌttzaꞌ ē juez

18  Jesús cāmāsuꞌyuniꞌlh chī 
ixlakalīyān nataꞌorarlī 

ē jā maktin catitaxlajuaniꞌlh. 
2

 Cāhuanilh:
―Ixuīꞌlh aꞌktin nac cāꞌlacchicniꞌ 

chāꞌtin juez. Jā ixlakachiꞌxcuhuīꞌ 
Dios ē jā cuenta ixcātlahua tī 
ixtaputza justicia. 3 Nā aꞌntzaꞌ 
tzamāꞌ cāꞌlacchicniꞌ ixuīꞌlh chāꞌtin 
tī nīmakaꞌncanīꞌt. Ixlakalīyān ixaꞌn 
laktzīꞌn juez natlahuaniꞌcan aꞌktin 
justicia ixpālacata ixtāꞌlāquiclhlaktziꞌ. 
4

 Ixlīmaklhūhuaꞌtzaꞌ ixuani 
juez ē jā ixtlahuaniꞌ justicia. 
Āꞌlīstān puhuanli: “Masqui 
jā iclakachiꞌxcuhuīꞌ Dios ē jā 
quincuenta tī taputza justicia, 
5

 huāꞌmāꞌ tī nīmakaꞌncanīꞌt jicstzaꞌ 
quimāhuīꞌlh. Ūꞌtzaꞌ naꞌiclītlahuaniꞌ 
justicia. Chuntzaꞌ jātzaꞌ catimilh jics 
quimāhuīꞌ.”

6
 Māpaꞌksīniꞌ Jesús huanli:

―Cuenta catlahuaꞌtit tū tlahualh 
juez masqui jā tze ixuanīꞌt. 7 Āꞌchulāꞌ 
nacālīmaktāya Dios xlacaꞌn tī 
cālacsacnīꞌt ē tī ixlakalīyān ē pōꞌktu 
tzīꞌsa tasquiꞌniꞌ. ¿Ē natamakapalī 
nacāmaktāya? 8 Iccāhuaniyān 
palaj nacālīmaktāyayān. Quit 
Chiꞌxcuꞌ xalaꞌ Tālhmāꞌn. Aꞌcxniꞌ 
naꞌicmimpala, ¿ē naꞌicmacla tī 
taꞌaꞌkaꞌīꞌ nac cāꞌquilhtamacuj tī 
tasquiꞌniꞌmāꞌnalh Dios ixlakalīyān?

Fariseo ē mātāꞌjīniꞌ līxokot
9

 Jesús cāhuanipālh tamāsuꞌyun 
ixpālacata tī tapuhuan xlacaꞌn 
xalactze ē talakmakaꞌn āꞌmakapitzīn. 
Huanli:

10
 ―Chāꞌtuꞌ chiꞌxcuhuīꞌn taꞌaꞌlh 

nac templo nataꞌorarlī. Chāꞌtin 

xlacaꞌn fariseo ixuanīꞌt, ē āꞌchāꞌtin 
mātāꞌjīniꞌ līxokot ixuanīꞌt. 11

 Fariseo 
tāyalh orarlī chuntzaꞌ: “Dios, 
icmaxquīꞌyān tapāxcatcaꞌtzīn 
quit jā huaꞌchi āꞌmakapitzīn. Jā 
ickaꞌlhānaꞌnīꞌt. Jā ictampiꞌlhīniꞌnīꞌt. 
Quit jā ickaꞌlhī quintāꞌlāpāxquīꞌn. 
Ē quit jā chuntzaꞌ chī huāꞌmāꞌ 
mātāꞌjīniꞌ līxokot. 12

 Aꞌktuꞌ 
quilhtamacuj chī aꞌktin semana quit 
jā icuāꞌyan, ē icmāstāꞌ quindiezmo 
chuntzaꞌ chī ixlacasquiꞌnca.”

13
 ’Xtum huanli mātāꞌjīniꞌ. 

Xlaꞌ makat tāyalh. Jā 
ixtalacayāhuacuꞌtun. 
Ixcuꞌxatucsmāꞌca ixaꞌcstu ē 
ixuan: “¡Dios, caquilakalhuꞌmaꞌnti 
ixpālacata quit jā tze!”

14
 ’Iccāhuaniyān huāꞌmāꞌ mātāꞌjīniꞌ 

āꞌchulāꞌ tze tasuꞌyu na ixlacatīn 
Dios ē jā fariseo. Chuntzaꞌ tī kaꞌtlaꞌ 
makcaꞌtzī, xlaꞌ namāmāxanīꞌcan. 
Tī jā kaꞌtlaꞌ makcaꞌtzī, ūꞌtzaꞌ 
nalakachiꞌxcuhuīꞌcan.

Jesús cāsicuaꞌlanātlahualh lacstīn 
Mt. 19:13‑15; Mr. 10:13‑16

15
 Nā Jesús cālīminiꞌca lacstīn 

nacāꞌaꞌcpūhuiꞌlī ixmacan. 
Aꞌcxniꞌ talaktzīꞌlh īꞌscujnuꞌnīꞌn, 
talacaquilhnīlh tī ixtalīmin. 
16

 Jesús cāmātaꞌsatīnīniꞌlh lacstīn ē 
cāhuanilh īꞌscujnuꞌnīꞌn:
―Cacāmakxtektit lacstīn 

caquintalakmilh ē jā 
cacāmāmakchuyīꞌtit ixpālacata 
tī natāꞌtapaꞌksī Dios aꞌntzaꞌ jā 
māpaꞌksīniꞌnkōꞌ, xlacaꞌn tī 
naquintalīpāhuan chuntzaꞌ chī tzamāꞌ 
lacstīn. 17

 Ixlīcānaꞌ iccāhuaniyān. Tī jā 
taꞌaꞌkaꞌīꞌniꞌ ixtachihuīn Dios chuntzaꞌ 
chī lacstīn taꞌaꞌkaꞌīꞌ, jā maktin 
catitatanūlh jā Dios māpaꞌksīniꞌnkōꞌ.

Chāꞌtin chiꞌxcuꞌ tī rico 
tāꞌchihuīnaꞌnli Jesús 
Mt. 19:16‑30; Mr. 10:17‑31

18
 Chāꞌtin xapuxcuꞌ kelhasquiꞌnīlh 

Jesús:
―Tzeya Mākelhtahuaꞌkēꞌniꞌ huiꞌx. 

¿Tūchu naꞌictlahua naꞌickaꞌlhī 
quilatamat tū jā catilaksputli?

19
 Jesús huanilh:

―¿Tū ixpālacata quihuaniꞌyaꞌ 
tze quit? Xmān chāꞌtin tī xatze 
ē ūꞌtzaꞌ Dios. 20

 Huiꞌx caꞌtzīyaꞌ 
ixlīmāpaꞌksīn Dios tū chuntzaꞌ 
huan:

Jā tikaꞌlhīyaꞌ mintāꞌlāpāxquīꞌn.
Jā timaknīniꞌnaꞌ.
Jā tikaꞌlhānaꞌnaꞌ.
Jā tilīchiꞌhuīnaꞌnaꞌ āꞌchāꞌtin tū 

jā ixlīcānaꞌ.
Cacālakachiꞌxcuhuīꞌ mintātaꞌ ē 

mintzīꞌ.
21

 Chiꞌxcuꞌ kelhtīlh:
―Pōꞌktu tzamāꞌ 

icmākentaxtūkōꞌnīꞌttzaꞌ hasta 
quilīskaꞌtaꞌ.

22
 Aꞌcxniꞌ kexmatli huāꞌmāꞌ, Jesús 

huanilh:
―Āꞌxmān aꞌktin sputniꞌyān tū 

natlahuaꞌyaꞌ. Caquīstāꞌkōꞌj pōꞌktu tū 
kaꞌlhīꞌyaꞌ ē nacāmāpitziniꞌyaꞌ tumīn 
xcamanīnīꞌn ē chuntzaꞌ nakaꞌlhīꞌyaꞌ 
tū rico nalīhuaꞌnaꞌ nac aꞌkapūn. 
Āꞌlīstān naquintāꞌpinaꞌ.

23
 Aꞌcxniꞌ chiꞌxcuꞌ kexmatli 

huāꞌmāꞌ tachihuīn, līlīpuhuanli 
ixpālacata rico ixuanīꞌt.

24
 Aꞌcxniꞌ Jesús laktzīꞌlh chī 

ixlīpuhuan, huanilh:
―Jicslīhuaꞌ natatāꞌtapaꞌksī Dios 

xlacaꞌn tī lacricujnuꞌ. 25
 Jicslīhuaꞌ 

nalīpātleꞌkecuꞌtun lakatin camello 
na ixtaniꞌ līxtokon. Āꞌlīhuaꞌcaꞌ 

jicslīhuaꞌ natanū chāꞌtin rico jā 
Dios māpaꞌksīniꞌnkōꞌ.

26
 Tī takexmatli huāꞌmāꞌ tahuanli:

―¿Tīchu tzē naꞌaꞌkapūtaxtū?
27

 Jesús cāhuanilh:
―Chiꞌxcuhuīꞌn jāla catitatlahualh 

tū natalīꞌaꞌkapūtaxtu; xmān Dios 
tzē nacāmakapūtaxtū.

28
 Pedro huanilh:

―Quinaꞌn icaꞌkxtekuiꞌlīkōꞌuj 
ixlīpōꞌktu tū xaꞌickaꞌlhīyāuj ē 
iccāstālaniꞌmāꞌn.

29
 Palaj tunca Jesús cākelhtīlh:

―Ixlīcānaꞌ tū iccāhuaniyān. 
Huīꞌlh tī nataꞌaꞌkxtekuiꞌlī ixchiccaꞌn 
natakexmatniꞌ Dios. Āꞌchulāꞌ 
natakaꞌlhī nac cāꞌquilhtamacuj. Ē 
palh nataꞌaꞌkxtekuiꞌlī ixtāꞌtacaꞌn 
o ixtzīꞌcaꞌn o ixtaꞌtimincaꞌn o 
ixpuscātcaꞌn o ixcamanacaꞌn, 
30

 āꞌchulāꞌ natakaꞌlhī nac 
cāꞌquilhtamacuj, ē natakaꞌlhī 
ixlatamatcaꞌn tū jā catilaksputli jā 
Dios māpaꞌksīniꞌnkōꞌ.

Āꞌmaktin Jesús mācaꞌtzīnīniꞌlh chī 
nanī 

Mt. 20:17‑19; Mr. 10:32‑34
31

 Jesús cāmātaꞌsatīnīniꞌlh 
īꞌscujnuꞌnīꞌn ē cāhuanilh:
―Aꞌmāꞌnauj nac Jerusalén jā 

namākentaxtūkōꞌcan ixlīpōꞌktu 
tū tatzoꞌkli profetas quimpālacata 
quit Chiꞌxcuꞌ xalaꞌ Tālhmāꞌn. 
32

 Naquintamacamāstāꞌ na 
ixmacancaꞌn tī jā israelitas 
ē naquintalakapala ē 
naquintalakmakaꞌn ē 
naquintalakachojmanī. 
33

 Naquintakēsnoka ē 
āꞌlīstān naquintamaknī. 
Ixlīꞌaꞌktuꞌtun quilhtamacuj 
naꞌiclacastālancuanaꞌn.

Lucas 18



170

34
 Īꞌscujnuꞌnīꞌn jā ixtakexmatniꞌ 

tū huanicuꞌtun huāꞌmāꞌ, nūn 
ixtacaꞌtzī tū ixlīchihuīnaꞌmāꞌlh 
ixpālacata huaꞌchi xatatzēꞌkniꞌ tū 
ixcāhuanimāꞌlh.

Jesús mālacahuānīlh chāꞌtin 
lakatzīꞌn xalaꞌ nac Jericó 

Mt. 20:29‑34; Mr. 10:46‑52
35

 Aꞌcxniꞌ Jesús ixchāꞌmāꞌlhtzaꞌ 
nac cāꞌlacchicniꞌ Jericó, ixuīꞌlh 
chāꞌtin lakatzīꞌn na ixpāxtūn 
tej. Īꞌsquiꞌnīhuāꞌyan. 36

 Aꞌcxniꞌ 
ixkexmata tētaxtumāꞌca, 
ixkelhasquiꞌnīniꞌn tīchu 
ixtētaxtumāꞌlh. 37

 Huanica Jesús 
xalaꞌ nac Nazaret ixtētaxtumāꞌlh. 
38

 Palaj tunca taꞌsalh ē huanli:
―¡Jesús! ¡Huiꞌx ixtāꞌnat 

David tī xaꞌickaꞌlhīmāꞌnauj! 
¡Caquilakalhuꞌmaꞌnti!

39
 Tī ixtapūlaniꞌ Jesús 

talacaquilhnīlh lakatzīꞌn ē tahuanli 
caquilhcaꞌcslalh, ē xlaꞌ āꞌchulāꞌ 
taꞌsalh ē huanli:
―¡Huiꞌx ixtāꞌnat David 

tī xaꞌickaꞌlhīmāꞌnauj! 
¡Caquilakalhuꞌmaꞌnti!

40
 Palaj tunca Jesús tāyalh 

ē huanli calīminiꞌca. Aꞌcxniꞌ 
lacatzunaꞌj ixlakayālhtzaꞌ, 
kelhasquiꞌnīlh:

41
 ―¿Tūchu lacasquiꞌnaꞌ 

naꞌictlahuaniꞌyān?
Lakatzīꞌn kelhtīlh:

―Māpaꞌksīniꞌ, caquimālacahuāꞌniꞌ.
42

 Jesús huanilh:
―¡Calacahuāꞌnaꞌ! Huiꞌx aꞌkaꞌīꞌnīꞌtaꞌ 

quit tzē naꞌicmālacahuānīyān ē 
ūꞌtzaꞌ lītzeyaꞌntitzaꞌ.

43
 Xamaktin lacahuānaꞌlh 

lakatzīꞌn. Stālaniꞌlh Jesús, ē 
makapāxuītēlha Dios. Ixlīpōꞌktucaꞌn 

tachiꞌxcuhuīꞌt talaktzīꞌlh huāꞌmāꞌ 
ē nā xlacaꞌn tamakapāxuīlh Dios 
ixlīpōꞌktucaꞌn.

Jesús ē Zaqueo

19  1‑2
 Ixuīꞌlh chāꞌtin rico; 

ixtacuhuīniꞌ Zaqueo. 
Xapuxcuꞌ mātāꞌjīniꞌnīꞌn 
līxokot ixuanīꞌt. Aꞌcxniꞌ Jesús 
ixtētaxtumāꞌlh nac Jericó, aꞌntzaꞌ 
ixuīꞌlh Zaqueo.

3
 Huāꞌmāꞌ Zaqueo ixlaktzīꞌncuꞌtun 

Jesús ē ixlakapascuꞌtun. Jāla 
ixlaktzīꞌn Jesús ixpālacata 
aꞌctzunaꞌj chiꞌxcuꞌ ixuanīꞌt ē 
lhūhuaꞌ tachiꞌxcuhuīꞌt ixtokokecan. 
4

 Palaj tunca tuꞌjnumpūlalh jā 
natētaxtu Jesús ē tahuaꞌcaꞌlh nac 
aꞌkatin kaꞌtlaꞌ quiꞌhuiꞌ tū huanican 
sicómoro. Chuntzaꞌ tzē nalaktzīꞌn. 
5

 Aꞌcxniꞌ Jesús ixtētaxtumāꞌlh 
aꞌntzaꞌ, talacayāhualh ē huanilh 
Zaqueo:
―Palaj cayujti. Chuhuaꞌj 

naꞌictētachoko na minchic.
6

 Zaqueo palaj tunca yujli ē 
līpāxuhua lēꞌlh Jesús na ixchic.

7
 Aꞌcxniꞌ talaktzīꞌlh huāꞌmāꞌ, 

ixlīpōꞌktucaꞌn tatzuculh 
talīchihuīnaꞌn ē talāhuanilh Jesús 
tachokolh na ixchic tī jā tzeya 
chiꞌxcuꞌ. 8 Āꞌlīstān Zaqueo tāyalh ē 
huanilh Jesús:
―Chuhuaꞌj, naꞌiccāmaxquīꞌ 

iꞌtāt tū ickaꞌlhī xcamanīnīꞌn. 
Palh xaꞌiccāꞌaꞌkskāhuīꞌmaktīnīꞌt 
āꞌmakapitzīn, naꞌiccāmaxquīꞌ 
maktāꞌtiꞌ ixlakxoko.

9
 Jesús huanilh:

―Chuhuaꞌj aꞌkapūtaxtunīꞌtaꞌ 
ixpālacata aꞌkaꞌīꞌnīꞌtaꞌ chuntzaꞌ 
chī Abraham aꞌkaꞌīꞌlh. Nā xalanīꞌn 
na minchic nataꞌaꞌkapūtaxtu. 

10
 Quit Chiꞌxcuꞌ xalaꞌ Tālhmāꞌn 

icmilh iccāputza tī jā taꞌaꞌkaꞌīꞌ 
ē naꞌiccāmāsuꞌyuniꞌ chī 
nacālīmakapūtaxtūcan.

Pekcāuj tumīn
11

 Aꞌcxniꞌ ixtakexmatmāꞌnalh 
tachiꞌxcuhuīꞌt tū ixcāhuanimāꞌlh 
Jesús, xlaꞌ cāhuanilh tū lītamāsuꞌyu. 
Ixtatalacatzunaꞌjīmāꞌnalh 
nac Jerusalén, ē xlacaꞌn 
tapuhuanli palaj natasuꞌyu chī 
Dios namāpaꞌksīniꞌnkōꞌ nac 
cāꞌquilhtamacuj. 12

 Palaj tunca 
Jesús cāhuanilh:
―Ixuīꞌlh chāꞌtin chiꞌxcuꞌ ē xlaꞌ jā 

catīhuālh chiꞌxcuꞌ. Ixaꞌmāꞌlh makat 
aꞌktin nac tiꞌyaꞌt jā nalīhuiꞌlīcan 
ixlīrey ē āꞌlīstān nataspiꞌtpala. 
13

 Aꞌcxniꞌ ixtaxtumāꞌlhtzaꞌ, 
cāmākextimīlh kelhacāuj ixtasācuaꞌ 
ē lacxtim cāmaxquīꞌlh lhūhuaꞌ 
tumīn chāꞌtunuꞌ ē cāhuanilh: 

“Camāscujūꞌtit tzamāꞌ tumīn hasta 
aꞌcxniꞌ naꞌicmimpala.”

14
 ’Tachiꞌxcuhuīꞌt xalanīꞌn 

ixcāꞌlacchicniꞌ jā ixtalaktzīꞌncuꞌtun 
ē cāmāstālīca lacscujnīꞌn natahuan: 

“Jā iclacasquiꞌnāuj huāꞌmāꞌ 
chiꞌxcuꞌ rey nahuan.” 15

 Masqui jā 
ixtalacasquiꞌn, līhuiꞌlīca ixlīrey ē 
chuntzaꞌ taspiꞌtli na ixtiꞌyaꞌt.
’Aꞌcxniꞌ chilh, cāmātaꞌsatīnīniꞌlh 

tasācuaꞌ tī ixcāmaxquīꞌnīꞌt tumīn. 
Ixcaꞌtzīcuꞌtun chī ixtatlajanīꞌttzaꞌ. 
16

 Tī xapūla lakmilh ē huanli: 
“Mintumīn tlajanīꞌt makcāuj.” 17

 Rey 
kelhtīlh: “Tzeya tasācuaꞌ huiꞌx, 
ixpālacata tzej māscujuꞌnīꞌtaꞌ 
masqui macstiꞌnaꞌj tumīn. 
Naꞌicuiꞌlīyān milīgobernador 
lakacāuj cāꞌlacchicniꞌ.”

18
 ’Chāꞌmpālh chāꞌtin ē huanli: 

“Mintumīn tlajanīꞌt makquitzis.” 
19

 Nā kelhtīlh: “Huiꞌx nalītahuiꞌlaꞌyaꞌ 
milīgobernador lakaquitzis 
cāꞌlacchicniꞌ.”

20
 ’Palaj tunca chāꞌmpālh chāꞌtin 

ē huanli: “Āꞌ huīꞌlh mintumīn. 
Icmāquīꞌlh aꞌktin nac pixtahuaꞌcaꞌ 
21

 ixpālacata icjicuaꞌniꞌyān. Huiꞌx 
palhaꞌ milīmāpaꞌksīn. Huiꞌx tayaꞌyaꞌ 
tū jā huiꞌlīnīꞌtaꞌ ē makalanaꞌnaꞌ jā 
jā chaꞌnānaꞌnīꞌtaꞌ.” 22

 Palaj tunca rey 
huanilh: “Huiꞌx jā tzeya tasācuaꞌ. 
Mintachihuīn līmālacsuꞌyuyān. 
Huiꞌx puhuaꞌnaꞌ palh quit palhaꞌ 
icmāpaꞌksīniꞌn ē ictaya tū jā quit 
icuiꞌlīnīꞌt, ē icmakalanaꞌn jā jā quit 
icchaꞌnānaꞌnīꞌt. 23

 ¿Tū ixpālacata 
jā huiꞌliꞌ nac banco quintumīn? 
Chuntzaꞌ xaꞌicmaktīniꞌlh quintumīn 
ē īꞌskaꞌtaꞌ aꞌcxniꞌ xaꞌictaspiꞌtpālh na 
quinchic.”

24
 ’Cāhuanilh tī ixtayānaꞌlh: 

“Camaktītit ixtumīn ē camaxquīꞌtit 
tī tlajanīꞌt makcāuj.” 25

 Tahuanilh: 
“Xlaꞌ kaꞌlhītzaꞌ makcāuj.” 26

 Rey 
kelhtīniꞌlh: “Iccāhuaniyān āꞌchulāꞌ 
namaxquīꞌcan tī kaꞌlhī, ē tī jā 
lhūhuaꞌ kaꞌlhī namaktīkōꞌcan tū 
kaꞌlhī. 27

 Quintāꞌlāquiclhlaktziꞌnīꞌn 
tī jā talacasquiꞌn naꞌictahuiꞌla 
huaꞌchi rey, caquilīꞌtaꞌniꞌtit ē 
cacāmaknīꞌtit na quilacatīn.”

Jesús tanūlh nac Jerusalén 
Mt. 21:1‑11; Mr. 11:1‑11; Jn. 12:12‑19

28
 Aꞌcxniꞌ huankōꞌlh huāꞌmāꞌ, 

Jesús tayalh ixtej nac Jerusalén. 
29

 Ixtalacatzunaꞌjīmāꞌlhtzaꞌ nac 
cāꞌlacchicniꞌ jā huanican Betfagé 
ē jā huanican Betania. Aꞌntzaꞌ 
lacatzunaꞌj sipej jā huanican 

Olivos. Jesús cāmāpūlīlh chāꞌtuꞌ 
īꞌscujnuꞌnīꞌn 30

 ē cāhuanilh:
―Capintit nac cāꞌlacchicniꞌ tū 

tasuꞌyu milacatzunaꞌjcaꞌn. Aꞌcxniꞌ 
nachipināꞌtit, nalaktzīꞌnāꞌtit aꞌktin 
xaskaꞌtaꞌ burro tū chīꞌyāhuacanīꞌt. 
Jānaꞌj tī chāꞌtin ixkētahuiꞌlanīꞌt. 
Caxcuttit ē caquilālīminiꞌuj 
huāꞌtzāꞌ. 31

 Palh catīhuālh 
nacākelhasquiꞌnīyān: “¿Tū 
ixpālacata xcutpāꞌnaꞌntit burrito?” 
huiꞌxinaꞌn nakelhtīniꞌnāꞌtit: 

“Māpaꞌksīniꞌ namaclacasquiꞌn.”
32

 Scujnuꞌnīꞌn taꞌaꞌlh ē tamaclalh 
chuntzaꞌ chī Māpaꞌksīniꞌ 
ixcāhuaninīꞌt. 33

 Aꞌcxniꞌ 
ixtaxcutmāꞌnalh burro, ixtēcuꞌ 
cāhuanilh:
―¿Tū ixpālacata xcutpāꞌnaꞌntit 

burro?
34

 Xlacaꞌn takelhtīniꞌlh:
―Māpaꞌksīniꞌ namaclacasquiꞌn.
35

 Lēꞌniꞌca Jesús palaj tunca 
ē talīkētlapalh ixluꞌxuꞌcaꞌn ē 
Jesús kētahuīꞌlh burro. 36

 Aꞌcxniꞌ 
Jesús ixaꞌmāꞌlhtzaꞌ punchunaꞌj, 
ixmāpīꞌniꞌtēlhacan luꞌxuꞌ nac tej. 
37

 Aꞌcxniꞌ ixtatalacatzunaꞌjītēlhatzaꞌ 
ē ixtaꞌaꞌkapūmāchaꞌtzaꞌ nac sipej 
Olivos, tatzuculh tapāxuhua 
ixlīpōꞌktucaꞌn tī taꞌaꞌkaꞌīꞌlh ē 
ixtastālaniꞌtēlha. Tataꞌsalh ē 
tamakapāxuīlh Dios ixpālacata 
ixlīpōꞌktu līꞌaꞌcnīn tū talaktzīꞌlh. 
38

 Ixtahuan:
―¡Sicuaꞌlanālanīꞌt Puxcuꞌ tī 

mimāꞌlh ixpālacata ixlīmāpaꞌksīn 
quinDioscaꞌn! ¡Līpāxuhua nac 
aꞌkapūn! ¡Calakachiꞌxcuhuīꞌca Dios!

39
 Palaj tunca āꞌmakapitzīn 

fariseos tī ixtayānaꞌlh na 
ixpuꞌnancaꞌn tachiꞌxcuhuīꞌt, 
tahuanli:

―Mākelhtahuaꞌkēꞌniꞌ, cacāquilhniꞌ 
tī tastālaniꞌyān.

40
 Jesús cākelhtīlh:

―Iccāhuaniyān palh tzamāꞌ 
nataquilhcaꞌcsla, chihuixniꞌ 
natataꞌsa.

41
 Aꞌcxniꞌ lacatzunaꞌjtzaꞌ ixaꞌmāꞌchaꞌ, 

Jesús laktzīꞌlh cāꞌlacchicniꞌ Jerusalén 
ē calhuanli 42

 ē huanli:
―¡Tze ixuanli mimpālacatacaꞌn 

xalanīꞌn nac Jerusalén palh 
ixkexpaꞌttit cahuālh chī 
nalīꞌaꞌkapūtaxtuyāꞌtit, masqui 
huāꞌmāꞌ quilhtamacuj! Chuhuaꞌj 
tatzēꞌknīꞌt ē jāla catiꞌaꞌkapūtaxtutit. 
43

 Namin aꞌktin quilhtamacuj tū 
jā tze. Mintāꞌlāquiclhlaktziꞌcaꞌn 
natamin natayāhua aꞌktin culalh 
ixmacniꞌ mincāꞌlacchicniꞌcaꞌn 
ē nacātalītamacstiꞌliꞌyān 
calhāxcuhuālh. 
44

 Nacātalīsnoꞌktamacatāyān 
nac tiꞌyaꞌt. Nacātamaknīkōꞌyān 
milīpōꞌktucaꞌn ē natalakpaklhkōꞌ 
ē jā catimakxtekli nūn aꞌktin 
chihuix ixaꞌcpūn talhtaꞌm. Chuntzaꞌ 
nacāꞌaꞌkspulayān ixpālacata jā 
lakapastit Dios aꞌcxniꞌ ticālakmin 
ixcāmakapūtaxtūcuꞌtunān.

Jesús cātamacxtukōꞌlh tū jā tze na 
ixpūchakān xakaꞌtlaꞌ templo 

Mt. 21:12‑17; Mr. 11:15‑19; Jn. 2:13‑22
45

 Palaj tunca Jesús tanūlh 
xakaꞌtlaꞌ nac templo ē tzuculh 
cātamacxtu tī ixtastāꞌnamāꞌnalh 
ē ixtatamāhuanaꞌmāꞌnalh na 
ixtanquilhtīn templo. 46

 Cāhuanilh:
―Tatzoꞌkniꞌ na ixtachihuīn Dios: 

“Quinchic xmān ixpūtlahuacan 
oración.” Chī tlahuaꞌpāꞌnaꞌntit 
līmāxtunīꞌtantit huaꞌchi 
ixpūtatzēꞌkniꞌcaꞌn kaꞌlhānaꞌnīꞌn.

47
 Ixlakalīyān Jesús 

ixmāsuꞌyumāꞌlh nac templo. 
Ixtaputzaniꞌmāꞌnalh chī 
natalīmaknī xanapuxcuꞌnuꞌ 
pālejniꞌ ē xamākelhtahuaꞌkēꞌniꞌnīꞌn 
līmāpaꞌksīn ē nā māpaꞌksīniꞌnīꞌn. 
48

 Jā ixtamaclaniꞌ chī 
natalīmaknī ixpālacata 
ixlīpōꞌktucaꞌn tachiꞌxcuhuīꞌt caꞌcs 
ixtakexmatmāꞌnalh.

Ixlīmāpaꞌksīn Jesús 
Mt. 21:23‑27; Mr. 11:27‑33

20  Aꞌktin quilhtamacuj 
Jesús ixcāmāscaꞌtīmāꞌlh 

tachiꞌxcuhuīꞌt nac templo ē 
ixcāmāsuꞌyuniꞌmāꞌlh chī tzē 
nalīꞌaꞌkapūtaxtucan. Tachilh 
xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn ē nā xanapuxcuꞌnuꞌ 
israelitas. 2 Tahuanilh:
―Caquilāhuaniuj: ¿Tī 

ixlīmāpaꞌksīn cālītlahuaꞌpāꞌt 
tzamāꞌ? ¿Tīchu maxquīꞌn huāꞌmāꞌ 
līmāpaꞌksīn?

3
 Palaj tunca cāhuanilh Jesús:

―Nā quit naꞌiccākelhasquiꞌnīyān 
catūhuālh. Caquilākelhtīuj: 4 ¿Tī 
ixlīmāpaꞌksīn ixlīmāꞌkpaxīniꞌn 
Juan? ¿Ixlīmāpaꞌksīn Dios o 
ixlīmāpaꞌksīꞌncaꞌn chiꞌxcuhuīꞌn? 
Caquilākelhtīuj.

5
 Xlacaꞌn tatzuculh 

talālītāꞌchihuīnaꞌn ixlīmāncaꞌn ē 
talāhuanilh:
―¿Chī nahuaniyāuj? Palh 

nahuaniyāuj Dios māpaꞌksīlh 
Juan, naquincākelhasquiꞌnīyān: 
“¿Tū ixpālacata jā aꞌkaꞌīꞌnīꞌtaꞌntit?” 
6

 Palh nahuaniyāuj 
chiꞌxcuhuīꞌn tamāpaꞌksīlh, 
ixlīpōꞌktucaꞌn tachiꞌxcuhuīꞌt 

naquincātacuctaꞌlamaknīyān 
ixpālacata xlacaꞌn tahuan Juan 
ixlīcānaꞌ ixaꞌkchihuīnaꞌ Dios 
ixuanīꞌt.

7
 Chuntzaꞌ takelhtīlh jā ixtacaꞌtzī 

tīchu ixlīmāpaꞌksīn ixlīmāꞌkpaxīniꞌn 
Juan. 8 Palaj tunca Jesús cāhuanilh:
―Nā chuntzaꞌ quit jā icticāhuanin 

tīchu ixlīmāpaꞌksīn iccālītlahua 
huāꞌmāꞌ.

Xalaccaꞌtzānaꞌ makscujnīꞌn 
Mt. 21:33‑44; Mr. 12:1‑11

9
 Palaj tunca Jesús tzuculh 

cātāꞌchihuīnaꞌn tachiꞌxcuhuīꞌt. 
Cāhuanilh tū līcaꞌtzīniꞌcan:
―Ixuīꞌlh chāꞌtin chiꞌxcuꞌ tī chaꞌnli 

mayāc tū māstāꞌ uva. Āꞌlīstān 
māsācuaꞌnīlh ixtiꞌyaꞌt makapitzīn 
tasācuaꞌn natascuja iꞌtātnaꞌ ē makās 
aꞌlh āꞌlacatin.

10
 ’Aꞌcxniꞌ chilhtzaꞌ ixpūlan uvas, 

macāꞌlh īꞌscujniꞌ na ixpūꞌuva. Aꞌlh 
cāsquiꞌniꞌ tasācuaꞌn catamaxquīꞌlh 
tū tamakalanīꞌt tū ixlaꞌ ixtēcuꞌ 
tiꞌyaꞌt. Xlacaꞌn talacniꞌcuiꞌlīlh 
lacscujniꞌ ē tzaj chuntzaꞌ māspiꞌtca. 
Jā tū tū maxquīꞌca.

11
 ’Palaj tunca ixtēcuꞌ pūꞌuva 

macāꞌmpālh āꞌchāꞌtin ixlacscujniꞌ. 
Nā chuntzaꞌ tlahuaca chī xapūla; 
lacniꞌcuiꞌlīca ē talakapalalh ē 
chuntzaꞌ māspiꞌtca. 12

 Ixlīmaktuꞌtun 
macāꞌmpālh āꞌchāꞌtin. Nā xlaꞌ 
mātakāhuīꞌca ē makatzāꞌlaca.

13
 ’Āꞌlīstān ixtēcuꞌ tiꞌyaꞌt 

huanli: “¿Tūchu naꞌictlahua? 
Naꞌicmacāꞌn quinkaꞌhuaꞌcha tī 
icpāxquīꞌ. Aꞌcxniꞌ nalaktzīꞌncan 
palhāsāꞌ nalakachiꞌxcuhuīꞌcan.” 
14

 Aꞌcxniꞌ talaktzīꞌlh kaꞌhuaꞌcha, 
tasācuaꞌn talāhuanilh: “Ūꞌtzaꞌ tī 
ixlaꞌ nahuankōꞌ tū kaꞌlhī ixtātaꞌ. 

Camaknīuj ē chuntzaꞌ quilacaꞌn 
nahuan pūꞌuva.” 15

 Tamāxtulh nac 
pūꞌuva ē tamaknīlh.

Jesús cākelhasquiꞌnīlh:
―Ixtēcuꞌ pūꞌuva, ¿tū 

puhuaꞌnāꞌtit nacātlahuaniꞌ tī 
ixtamakscujmāꞌnalh? 16

 Naꞌaꞌn 
ē nacāmālaksputūkōꞌ tzamāꞌ 
tasācuaꞌn ē nacāmāsācuaꞌnī pūꞌuva 
āꞌmakapitzīn xtum tasācuaꞌn.

Aꞌcxniꞌ tachiꞌxcuhuīꞌt takexmatli 
huāꞌmāꞌ tachihuīn, tahuanli:
―¡Nūn calacasquiꞌnli Dios!
17

 Jesús cālaktzīꞌlh ē huanli:
―¿Tū huanicuꞌtun tū tatzoꞌkniꞌ na 

ixtachihuīn Dios? Chuntzaꞌ huan:
Tapācnaꞌnīꞌn talakmakaꞌlh 

chihuix ē tzamāꞌ chihuix tū 
āꞌchulāꞌ ixlacasquiꞌnca.

18
 Jesús chihuīnaꞌmpālh:

―Tī jā tzej takexmata 
quintachihuīn, xlacaꞌn huaꞌchi 
tī talīꞌaꞌkchekxlalh chihuix ē 
tatakāhuīꞌlh. Tī jā taꞌaꞌkaꞌīꞌ 
quintachihuīn, xlacaꞌn huaꞌchi tī 
cāꞌaꞌklhtaꞌlalh kaꞌtlaꞌ chihuix ē 
cālakkaꞌnkxli ē tanīlh.

Ixpālacata tamātāꞌjin 
Mt. 21:45‑46; 22:15‑22; Mr. 12:12‑17

19
 Xanapuxcuꞌnuꞌ pālejniꞌ ē 

xamākelhtahuaꞌkēꞌniꞌnīꞌn 
līmāpaꞌksīn titachiꞌpacuꞌtunli Jesús 
palaj tunca huāꞌmāꞌ quilhtamacuj 
ixpālacata tacaꞌtzīlh xlacaꞌn 
huaꞌchi scujnuꞌnīꞌn nac pūꞌuva. Jā 
tachiꞌpalh ixpālacata ixtajicuaꞌniꞌ 
tachiꞌxcuhuīꞌt. 20

 Palaj tunca 
cālakmacāꞌnca maktakaꞌlhnaꞌnīꞌn 
tī ixtatasuꞌyu lactzeya chiꞌxcuhuīꞌn. 
Cālakmacāꞌnca natakexmatxtu 
catūhuālh tū tzē natalīmālacsuꞌyun. 
Chuntzaꞌ tzē ixtalīmālacapūꞌlh 

na ixlacatīn gobernador. 21
 Ūꞌtzaꞌ 

talīkelhasquiꞌnīlh huāꞌmāꞌ:
―Mākelhtahuaꞌkēꞌniꞌ, iccaꞌtzīyāuj 

tū huaꞌnaꞌ ē tū māsuꞌyuꞌyaꞌ 
ūꞌtzaꞌ ixlīcānaꞌ. Iccaꞌtzīyāuj huiꞌx 
jā catlahuaꞌniꞌyaꞌ cuenta chī 
talīchihuīnaꞌnān tachiꞌxcuhuīꞌt. 
Huiꞌx lacxtim cālaktzīꞌnaꞌ 
ixlīpōꞌktucaꞌn tachiꞌxcuhuīꞌt. 
Huiꞌx tzej māsuꞌyuꞌyaꞌ chī Dios 
lacasquiꞌn. 22

 ¿Ē tze naꞌicxokoyāuj 
tū mātaꞌjīniꞌn emperador romano o 
jā ixlacasquiꞌnca?

23
 Jesús ixcaꞌtzī xmān 

ixtalīlaktzīꞌncuꞌtun ē 
cākelhasquiꞌnīlh:
―¿Tū ixpālacata 

quilālīlaktzīꞌncuꞌtunāuj? 
24

 Caquilāmāsuꞌyuniꞌuj tumīn 
tū līxokocan. ¿Tīchu ixlacan 
tasuꞌyu nac huāꞌmāꞌ tumīn ē tīchu 
ixtacuhuīniꞌ tatzoꞌkniꞌ?

Takelhtīlh:
―Ixlaꞌ emperador.
25

 Palaj tunca cāhuanilh:
―Camaxquīꞌtit emperador tū ixlaꞌ 

ē camaxquīꞌtit Dios tū ixlaꞌ.
26

 Jā tū tamaclalh tū tzē 
ixtalīmālacsuꞌyu tū ixuan 
ixlacatīncaꞌn tachiꞌxcuhuīꞌt. 
Talīꞌaꞌcnīlh chī kelhtīniꞌlh ē chuntzaꞌ 
taquilhcaꞌcslalh.

Chī nala aꞌcxniꞌ nalacastālancuanaꞌn 
Mt. 22:23‑33; Mr. 12:18‑27

27
 Āꞌlīstān makapitzīn saduceos 

talakaꞌlh Jesús. Xlacaꞌn tamāsuꞌyu 
jā catilacastālancuanaꞌnca. Ūꞌtzaꞌ 
talīhuanilh Jesús:

28
 ―Mākelhtahuaꞌkēꞌniꞌ, Moisés 

quincāmakxtekniꞌnīꞌtan huāꞌmāꞌ 
tatzoꞌkniꞌ: Palh nanī chāꞌtin 
chiꞌxcuꞌ tī tamakaxtoknīꞌttzaꞌ ē 

palh nīmakxtekli ixpuscāt ē jā 
tī ixkaꞌhuaꞌcha, ixlacasquiꞌnca 
īꞌstancu natāꞌtamakaxtoka tī 
nīmakaꞌncanīꞌt. Xapūla kaꞌhuaꞌcha 
tī nalacatuncuhuīꞌ ixkaꞌhuaꞌcha 
nahuan xapuxcuꞌ tī nīnīꞌttzaꞌ.

29
 ’Ixtahuiꞌlānaꞌlh kelhatojon 

lītāꞌtimīn. Xapuxcuꞌ tamakaxtokli 
ē jā kaꞌlhīlh īꞌskaꞌtaꞌ aꞌcxniꞌ nīlh. 
30

 Ixlīchāꞌtuꞌ tāꞌtamakaxtokli tī 
nīmakaꞌncanīꞌttzaꞌ ē chuntzaꞌ nīpālh 
chiꞌxcuꞌ; jā tī chāꞌtin īꞌskaꞌtaꞌ makxtekli. 
31

 Ixlīchāꞌtuꞌtun tāꞌtamakaxtokpālh 
tī nīmakaꞌncanīꞌttzaꞌ ē nā chuntzaꞌ 
ixlīkelhatojon ē ixlīpōꞌktucaꞌn 
tanīlh; jā tī chāꞌtin īꞌskaꞌtaꞌcaꞌn 
tamakxtekli. 32

 Āꞌlīstān nā puscāt nīlh. 
33

 Aꞌcxniꞌ nalacastālancuanaꞌncan, 
¿tīchu ixlaꞌ nahuan tzamāꞌ puscāt? 
Ixkelhatojoncaꞌn tatāꞌtamakaxtoknīꞌt.

34
 Aꞌcxniꞌ Jesús cākelhtīlh:

―Huāꞌtzāꞌ nac cāꞌquilhtamacuj 
tamakaxtokcan ē tamāmakaxtoka 
ixtzuꞌmaꞌjancaꞌn. 35

 Tī 
natalacastālancuanaꞌmpala ē 
natachāꞌn nac aꞌkapūn jātzaꞌ 
catitatamakaxtokli ē jātzaꞌ 
catitalāmāmakaxtokli, 36

 ē jātzaꞌ 
maktin catitanīlh. Chuntzaꞌ natala 
huaꞌchi ixángeles Dios. Ixlacstīn 
Dios natahuan ixpālacata 
talacastālancuanaꞌnīꞌt. 37

 Nā Moisés 
quincāmācaꞌtzīnīyān chī nīnīꞌn 
natalacastālancuanaꞌmpala, aꞌcxniꞌ 
tzoꞌkli ixpālacata pūtzunaꞌj quiꞌhuiꞌ tū 
ixlamamāꞌlh. Tzoꞌkli chī Māpaꞌksīniꞌ 
ūꞌtzaꞌ ixDios Abraham ē ixlaꞌ Isaac ē 
ixlaꞌ Jacob. 38

 Dios ūꞌtzaꞌ ixDioscaꞌn 
xalakahuan ē jā ixlacaꞌn xanīn. Dios 
cālaktzīꞌn ixlīpōꞌktucaꞌn talakahuan.

39
 Palaj tunca āꞌmakapitzīn 

xamākelhtahuaꞌkēꞌniꞌnīꞌn 
līmāpaꞌksīn tahuanilh Jesús:

―Tzej kelhtīniꞌnīꞌtaꞌ.
40

 Ē jātzaꞌ talīhuiꞌlīlh 
natakelhasquiꞌnī catūhuālh.

Cristo īꞌxūꞌnātāꞌnat David 
Mt. 22:41‑46; Mr. 12:35‑37

41
 Jesús cāhuanilh:

―¿Chī līhuancan Cristo tī Dios 
huiꞌlīlh ixlīmakapūtaxtūnuꞌ ūꞌtzaꞌ 
īꞌxūꞌnātāꞌnat David? 42

 David tzoꞌkli 
nac libro tū huanican Salmos:

Māpaꞌksīniꞌ Dios huanilh 
quiMāpaꞌksīniꞌ:

“Catahuiꞌlaꞌ na 
quimpekxtūcānaꞌj, 43

 hasta 
aꞌcxniꞌ naꞌiccāskāhuīꞌkōꞌ 
mintāꞌlāquiclhlaktziꞌ.”

44
 Palh David līchihuīnaꞌnli 

īꞌxūꞌnātāꞌnat ē māpācuhuīlh 
ixMāpaꞌksīniꞌ, ūꞌtzaꞌ huanicuꞌtun 
xlaꞌ āꞌchulāꞌ xakaꞌtlaꞌ nalītaxtu ―
huanli Jesús.

Jesús cālīmālacsuꞌyulh 
xamākelhtahuaꞌkēꞌniꞌnīꞌn 

līmāpaꞌksīn 
Mt. 23:1‑36; Mr. 12:38‑40; Lc. 11:37‑54

45
 Ixlīpōꞌktucaꞌn tachiꞌxcuhuīꞌt 

ixtakexmatmāꞌnalh ē Jesús 
cāhuanilh īꞌscujnuꞌnīꞌn:

46
 ―Catamaktakaꞌlhtit 

ē jā ticātaꞌaꞌkskāhuīꞌyān 
xamākelhtahuaꞌkēꞌniꞌnīꞌn 
līmāpaꞌksīn tī tapūlatāꞌkchokocuꞌtun 
xapūlhmāꞌn ixluꞌxuꞌcaꞌn. Nā 
talacasquiꞌn cacātāꞌchihuīnaꞌnca 
ē cacālakachiꞌxcuhuīꞌca nac 
cāꞌtejen. Na ixtemplocaꞌn israelitas 
xlacaꞌn taquilhpūlatahuiꞌlacuꞌtun ē 
talacasquiꞌn cacālakachiꞌxcuhuīꞌca 
jā tlahuacan cāꞌtaniꞌ. 47

 Xlacaꞌn 
taꞌaꞌkskāhuīꞌmaktī ixchiccaꞌn tī 
ixcānīmakaꞌncanīꞌttzaꞌ ē āꞌlīstān naj 

tunca taꞌorarlī jā nacālaktzīꞌncan 
ē chuntzaꞌ talīꞌaꞌkskāhuīꞌniꞌn. 
Āꞌchulāꞌ natapātīniꞌn xlacaꞌn ē jā 
āꞌmakapitzīn.

Tū māstāꞌlh xcamanīn tī 
nīmakaꞌncanīꞌt 

Mr. 12:41‑44

21  Jesús ixuīꞌlhcus nac templo 
ē cālaktzīꞌlh chī lacricujnuꞌ 

ixtamojō lhūhuaꞌ tumīn jā māquīꞌcan 
tumīn tū lakalhuꞌmancanīꞌt 
Dios. 2 Nā laktzīꞌlh chāꞌtin tī 
nīmakaꞌncanīꞌt ē xcamanīn. Mojōlh 
pektuꞌ ixtumīn ixlaꞌ cobre tū jā 
tapalaxlaꞌ. 3 Jesús huanli:
―Ixlīcānaꞌ iccāhuaniyān. Huāꞌmāꞌ 

xcamanīn tī nīmakaꞌncanīꞌt 
māstāꞌnīꞌt tū āꞌchulāꞌ ixtapalh 
na ixlacatīn Dios ē jā 
āꞌmakapitzīn. 4 Xlacaꞌn tamāstāꞌ tū 
cāquītāxtūniꞌnīꞌttzaꞌ. Xlaꞌ masqui 
jā lhūhuaꞌ ixkaꞌlhī, māstāꞌkōꞌlh tū 
ixlīhuāꞌyan.

Jesús huanli nalactlahuacan xakaꞌtlaꞌ 
templo 

Mt. 24:1‑2; Mr. 13:1‑2
5

 Āꞌmakapitzīn 
ixtalīchihuīnaꞌmāꞌnalh 
chī ixlītzēhuanīꞌt templo ē 
ixlītzēhuanīꞌt chihuix ē ixlīpōꞌktu 
tū chiꞌxcuhuīꞌn ixtalīminiꞌnīꞌt Dios. 
6

 Palaj tunca Jesús cāhuanilh:
―Namin aꞌktin quilhtamacuj 

aꞌcxniꞌ nūn aꞌktin chihuix 
catilākēlhtahuīꞌlh. Ixlīpōꞌktucaꞌn 
natapaclhkōꞌ ē talhtaꞌm nalacla.

Tū nalīcaꞌtzīcan aꞌcxniꞌ naꞌaꞌksputa 
cāꞌquilhtamacuj 

Mt. 24:3‑28; Mr. 13:3‑23
7

 Palaj tunca takelhasquiꞌnīlh:

―Mākelhtahuaꞌkēꞌniꞌ, ¿jāꞌcxniꞌ 
naꞌaꞌkspula tzamāꞌ? ¿Chī 
naꞌiclīcaꞌtzīyāuj palh palaj 
naꞌaꞌkspula tū huaꞌnti?

8
 Jesús cāhuanilh:

―Catamaktakaꞌlhtit ē jā 
nacātaꞌaꞌkskāhuīꞌyān ixpālacata 
lhūhuaꞌ chiꞌxcuhuīꞌn natahuan 
takaꞌlhī quilīmāpaꞌksīn. Chāꞌtunuꞌ 
natahuan: “Quit Cristo tī Dios 
lacsacnīꞌt.” Natahuampala: 

“Chuhuaꞌj chilhtzaꞌ ixquilhtamacuj 
Cristo.” Jā tistālaniꞌyāꞌtit. 
9

 Nakexmatcan chī sāꞌnan jā 
lacatzunaꞌj lamāꞌlh guerra ē 
nacātamācaꞌtzīnīyān chī tatāꞌkaquīꞌ 
tachiꞌxcuhuīꞌt. Jā tijicuaꞌnāꞌtit 
ixpālacata huāꞌmāꞌ pūla 
naꞌaꞌkspula ē āꞌlīstān naꞌaꞌksputa 
cāꞌquilhtamacuj.

10
 Cāhuanipālh:

―Chāꞌtin puxcuꞌ ixtāꞌlāquiclhlaktziꞌ 
nahuan āꞌchāꞌtin. Chāꞌtin māpaꞌksīniꞌ 
naskāhuīꞌcuꞌtun āꞌchāꞌtin. 11

 Palhaꞌ 
natachiqui tiꞌyaꞌt ē calhāxcuhuālh 
naꞌaꞌnan tatziꞌncstat ē lhūhuaꞌ 
taꞌjatat. Lījicuaꞌ tū natatasuꞌyu nac 
aꞌkapūn ē lakaꞌtlaꞌn līꞌaꞌcnīn.

12
 ’Pūla nacātachiꞌpayān 

huiꞌxinaꞌn ē nacātamakapātīnīnān. 
Nacātalēꞌnān nac templo 
natlahuacan justicia, ē 
nacātamānūyān nac pūlāchīꞌn 
ē nacātalēꞌnān ixlacatīncaꞌn 
reyes ē gobernadores ixpālacata 
quilāꞌaꞌkaꞌīꞌniꞌyāuj. 13

 Chuntzaꞌ 
tzē naquilālīchihuīnaꞌnāuj. 
14

 Calīhuiꞌlīꞌtit jā nalīꞌaꞌktuyunāꞌtit 
chī nalītamaktāyayāꞌtit. 15

 Quit 
naꞌiccāmāsuꞌyuniꞌyān tachihuīn ē 
naꞌiccāmaxquīꞌyān talacapāstacniꞌ ē 
chuntzaꞌ mintāꞌlāquiclhlaktziꞌcaꞌn jā 
caticāskāhuīꞌn ē jā catitāꞌlāhuaꞌnitit.

16
 ’Huiꞌxinaꞌn 

nacāmacamāstāꞌyān mintātaꞌcaꞌn 
ē mintzīꞌcaꞌn ē mintāꞌtimīncaꞌn ē 
mintalakapasniꞌcaꞌn ē minamigocaꞌn. 
Āꞌmakapitzīn huiꞌxinaꞌn 
nacātamaknīyān. 17

 Ixlīpōꞌktucaꞌn 
tachiꞌxcuhuīꞌt nacātaquiclhlaktzīꞌnān 
ē xmān quimpālacata. 18

 Jā 
caticāyujniꞌn nūn kentin miyaꞌjcaꞌn. 
19

 Calīhuiꞌlīꞌtit natāyaniꞌyāꞌtit ē 
aꞌcxniꞌ naꞌaꞌkspulakōꞌ, nakaꞌlhīꞌyāꞌtit 
milatamatcaꞌn.

20
 ’Aꞌcxniꞌ nalaktzīꞌnāꞌtit 

Jerusalén lītamacstiꞌliꞌnīꞌt soldados, 
nacaꞌtzīyāꞌtit palaj nalactlahuacan 
cāꞌlacchicniꞌ. 21

 Palaj tunca 
ixlacasquiꞌnca natatzāꞌla hasta 
nac sipej xlacaꞌn tī tahuiꞌlānaꞌlh 
nac estado Judea. Tī tahuiꞌlānaꞌlh 
nac Jerusalén ixlacasquiꞌnca 
natataxtuyāchaꞌ. Tī taꞌaꞌnīꞌt 
nac cāꞌtacuxtu jā catitataspiꞌtli 
nac cāꞌlacchicniꞌ. 22

 Ē tzamāꞌ 
quilhtamacuj ūꞌtzaꞌ napūpātīniꞌncan. 
Namākentaxtūcan ixlīpōꞌktu tū 
tatzoꞌkniꞌ na ixtachihuīn Dios.

23
 ’Tzamāꞌ quilhtamacuj koxa 

titala puscan tī takaꞌlhīniꞌn ē tī 
tamātziꞌquīꞌniꞌncus ixpālacata 
lhūhuaꞌ tapātīn naꞌaꞌnan. Ixtasītziꞌ 
Dios nacāmakapātīnīn tachiꞌxcuhuīꞌt.

24
 ’Makapitzīn natanī nac guerra ē 

āꞌmakapitzīn xatachīꞌn nacālēꞌncan 
lacatin nac cāꞌlacchicniꞌ. Tī xalanīꞌn 
makat natalactlahua ixlīkaꞌtlaꞌ nac 
Jerusalén ē natamaknī xalanīꞌn 
aꞌntzaꞌ hasta aꞌcxniꞌ Dios nahuan 
jātzaꞌ catatlahualh.

Chī namimpala Chiꞌxcuꞌ xalaꞌ 
Tālhmāꞌn 

Mt. 24:29‑35, 42‑44; Mr. 13:24‑37
25

 Jesús cāhuanipālh:

―Palaj tunca naꞌaꞌnan līꞌaꞌcnīn nac 
cāꞌquilhtamacuj ē nac mālhcuyuꞌ ē 
nac staꞌcu. Xalanīꞌn huāꞌtzāꞌ nac 
cāꞌquilhtamacuj natatamakchuyīkōꞌ 
ē nūn catitacaꞌtzīlh tū 
natatlahua. Najicuaꞌxnīncan chī 
namacasāꞌnan mar. 26

 Tachiꞌxcuhuīꞌt 
natajicuaꞌxnīkōꞌ aꞌcxniꞌ 
natalacapāstaca tū nacāꞌaꞌkspula 
huāꞌtzāꞌ nac cāꞌquilhtamacuj. Hasta 
nac aꞌkapūn natachiqui. 27

 Aꞌcxniꞌ 
naquilaktzīꞌncan quit Chiꞌxcuꞌ 
xalaꞌ Tālhmāꞌn chī naꞌicpūmin 
nac poklhnuꞌ. Naꞌickaꞌlhī 
lhūhuaꞌ lītliꞌhuiꞌqui ē tzēhuanīꞌt 
naꞌicxkaka. 28

 Aꞌcxniꞌ natzucu 
aꞌkspula huāꞌmāꞌ, calīpāxuhuaꞌtit ē 
catalacayāhuaꞌtit ixpālacata palaj 
naꞌaꞌkapūtaxtuyāꞌtit.

29
 Nā cāhuiꞌlīniꞌlh huāꞌmāꞌ 

tamāsuꞌyun:
―Calaktzīꞌntit xaquiꞌhuiꞌ higo 

ē catūhuālh quiꞌhuiꞌ. 30
 Aꞌcxniꞌ 

tasuꞌyutzaꞌ aꞌkapuꞌmāꞌlh 
quiꞌhuiꞌ aꞌcxniꞌ nacaꞌtzīyāꞌtit 
talacatzunaꞌjīmāꞌlhtzaꞌ aꞌcxniꞌ 
lhcācnan. 31

 Chuntzaꞌ aꞌcxniꞌ 
naꞌaꞌkspula ixlīpōꞌktu huāꞌmāꞌ 
tū iccāhuaniyān, nacaꞌtzīyāꞌtit 
talacatzunaꞌjīmāꞌlhtzaꞌ aꞌcxniꞌ Dios 
namāpaꞌksīniꞌnkōꞌ.

32
 ’Ixlīcānaꞌ tū iccāhuaniyān. 

Xlacaꞌn tī tahuiꞌlānaꞌlhcus jā 
catitanīkōꞌlh hasta aꞌcxniꞌ jānaꞌj 
catiꞌaꞌnalh ixlīpōꞌktu huāꞌmāꞌ tū 
iccāhuanin. 33

 Masqui nasputa 
aꞌkapūn ē nasputa tiꞌyaꞌt, jā 
maktin catisputli quintachihuīn; 
namākentaxtūkōꞌcan.

34
 ’Cuenta catlahuaꞌtit ē 

jā camakxtektit palhaꞌ nala 
milīstacnaꞌcaꞌn ixpālacata 
vicio ē takaꞌchīn ē nūn 

ixpālacata catūhuālh tū 
xalaꞌ nac cāꞌquilhtamacuj. 
Caskalalhtahuiꞌlaꞌtit; xamaktin 
namin huāꞌmāꞌ quilhtamacuj. 
35

 Namin huaꞌchi aꞌktin aꞌktāꞌlh tū 
xamaktin yuja. Lacxtim chuntzaꞌ 
nacāꞌaꞌkspula ixlīpōꞌktucaꞌn 
tachiꞌxcuhuīꞌt xalanīꞌn nac 
cāꞌquilhtamacuj. 36

 Tacāxniꞌj 
catahuiꞌlaꞌtit ē pōꞌktu quilhtamacuj 
nasquiꞌniꞌyāꞌtit Dios ē chuntzaꞌ tzē 
nalītāyaniꞌyāꞌtit ixlīpōꞌktu tzamāꞌ tū 
naꞌaꞌnan. Naꞌorarlīꞌyāꞌtit ē chuntzaꞌ 
tzē natāyayāꞌtit na quilacatīn quit 
Chiꞌxcuꞌ xalaꞌ Tālhmāꞌn.

37
 Cāꞌcuhuīniꞌ Jesús ixmāsuꞌyu nac 

templo ē cāꞌtzīꞌsniꞌ ixaꞌn tahuiꞌla 
nac sipej jā huanican Olivos. 
38

 Tachiꞌxcuhuīꞌt tzīꞌsaj ixtaꞌaꞌn 
nac templo natakexmata tū Jesús 
ixcāhuani.

Talīchihuīnaꞌnli natachiꞌpa Jesús 
Mt. 26:1‑5, 14‑16; Mr. 14:1‑2, 

10‑11; Jn. 11:45‑53

22  Lacatzunaꞌjtzaꞌ ixmimāꞌlh 
ixcāꞌtaniꞌcaꞌn israelitas 

tū huanican pascua aꞌcxniꞌ 
huaꞌcan pāntzīn tū jā kaꞌlhī 
levadura. 2 Xanapuxcuꞌnuꞌ pālejniꞌ 
ē xamākelhtahuaꞌkēꞌniꞌnīꞌn 
līmāpaꞌksīn ixtaputzamāꞌnalh 
chī natalīmāmaknīnīniꞌn Jesús. 
Ixtajicuaꞌn tachiꞌxcuhuīꞌt.

3
 Palaj tunca skāhuīꞌniꞌ 

tanūniꞌlh Judas tī ixlīꞌaꞌktuꞌ 
ixtacuhuīniꞌ Iscariote. Xlaꞌ chāꞌtin 
ixlīkelhacāujtuꞌ scujnuꞌnīꞌn ixuanīꞌt. 
4

 Xlaꞌ ūꞌtzaꞌ cālakaꞌlh xanapuxcuꞌnuꞌ 
pālejniꞌ ē xanapuxcuꞌnuꞌ policía 
tī ixtamaktakaꞌlha templo. 
Ūꞌtzaꞌ cātāꞌchihuīnaꞌnli chī 
nacālīmacamaxquīꞌ Jesús. 5 Xlacaꞌn 

tapāxuhuakōꞌlh ē tahuanilh 
natamaxquīꞌ tumīn. 6 Judas 
cākelhtilh ē tzuculh putzaniꞌ 
chī tzē nalīmacamāstāꞌ Jesús 
aꞌcxniꞌ jā lhūhuaꞌ ixtahuiꞌlānaꞌlh 
tachiꞌxcuhuīꞌt.

Jesús cātāꞌhuāꞌyalh ixapóstoles 
Mt. 26:17‑29; Mr. 14:12‑25; 
Jn. 13:21‑30; 1 Co. 11:23‑26

7
 Ixtzucumāꞌlhtzaꞌ cāꞌtaniꞌ aꞌcxniꞌ 

ixuaꞌcan pāntzīn tū jā lītlahuacanīꞌt 
levadura. Huāꞌmāꞌ quilhtamacuj 
ixlacasquiꞌnca namaknīcan aꞌktin 
xaskaꞌtaꞌ purecuꞌ tū nalakahuiꞌlīcan 
Dios. 8 Jesús cāmacāꞌlh Pedro ē 
Juan ē cāhuanilh:
―Capintit nacāxtlahuaꞌyaꞌtit jā 

nahuaꞌyāuj purecuꞌ.
9

 Xlacaꞌn takelhasquiꞌnīlh:
―¿Jāchu lacasquiꞌnaꞌ 

naꞌiccāxtlahuayāuj?
10

 Jesús cākelhtīlh:
―Aꞌcxniꞌ natanūꞌyāꞌtit nac 

cāꞌlacchicniꞌ, napāxtokāꞌtit 
chāꞌtin chiꞌxcuꞌ tī lēꞌmāꞌlh 
ixtlāmam. Nastālaniꞌyāꞌtit 
hasta jā natanūyāchaꞌ nac chic 
11

 ē nahuaniyāꞌtit ixtēcuꞌ chic: 
“Mākelhtahuaꞌkēꞌniꞌ huaniyān: ¿Jā 
huīꞌlh cuarto jā tzē naꞌiccātāꞌhuaꞌ 
quiscujnuꞌnīꞌn tū huaꞌcan 
cāꞌtaniꞌ pascua?” 12

 Palaj tunca 
nacāmāsuꞌyuniꞌyān aꞌktin kaꞌtlaꞌ 
cuarto cāxyālhtzaꞌ ixlēꞌktuꞌ 
piso. Aꞌntzaꞌ nacāxtlahuaꞌyāꞌtit 
quilīhuaꞌcaꞌn.

13
 Taꞌaꞌlh ē chuntzaꞌ 

tamākentaxtūlh chī Jesús 
cāhuanilh, ē tacāxtlahualh līhuaꞌ.

14
 Aꞌcxniꞌ lacchāꞌlh hora, Jesús ē 

ixapóstoles tatahuīꞌlh tahuāꞌyan. 
15

 Palaj tunca Jesús cāhuanilh:

―Xaꞌiccātāꞌhuāꞌyancuꞌtunān 
huāꞌmāꞌ smalankaꞌn ixpālacata quit 
palaj naꞌicnī. 16

 Chuhuaꞌj āꞌxmān 
naꞌiccātāꞌhuāꞌyanān hasta aꞌcxniꞌ 
namākentaxtūkōꞌcan ixlīpōꞌktu tū 
Dios māpaꞌksīniꞌlh.

17
 Palaj tunca tayalh vaso 

tū ixlītzumāꞌlh xaxcān uva ē 
maxquīꞌlh tapāxcatcaꞌtzīn Dios. 
Cāhuanilh īꞌscujnuꞌnīꞌn:
―Camaktīniꞌntit ē cahuaꞌtit 

milīpōꞌktucaꞌn. 18
 Quit jātzaꞌ 

āꞌmaktin ictihuaꞌlh xaxcān uva 
hasta aꞌcxniꞌ nalaktzīꞌnāꞌtit chī Dios 
māpaꞌksīniꞌnkōꞌ.

19
 Ixlītzaꞌla tayalh pāntzīn ē 

maxquīꞌlh tapāxcatcaꞌtzīn Dios ē 
māpitzilh. Cāmaxquīꞌlh xlacaꞌn ē 
cāhuanilh:
―Ūꞌtzaꞌ huāꞌmāꞌ quimacniꞌ tū 

macamāstāꞌmāꞌca mimpālacatacaꞌn. 
Chuntzaꞌ natlahuaꞌyāꞌtit 
naquilālīlacapāstacāuj.

20
 Nā chuntzaꞌ tlahuapālh vaso 

aꞌcxniꞌ tahuāꞌyankōꞌlh ē cāhuanilh:
―Xaxcān uva tū pūhuīꞌlh huāꞌmāꞌ 

vaso, ūꞌtzaꞌ quinkaꞌlhniꞌ. Ūꞌtzaꞌ tū 
līcāxtlahuaca xasāstiꞌ talacāxtlahuan 
ixpālacata chī Dios nacālīmakapūtaxtū 
tachiꞌxcuhuīꞌt. Quinkaꞌlhniꞌ ūꞌtzaꞌ tū 
naꞌicmakaꞌn mimpālacatacaꞌn.

21
 ’Chuhuaꞌj chī huīꞌlh quimacan 

nac mesa, nā chuntzaꞌ huīꞌlh 
ixmacan chiꞌxcuꞌ tī naquimacamāstāꞌ. 
22

 Quit Chiꞌxcuꞌ xalaꞌ Tālhmāꞌn ē 
naquinaꞌkspula chuntzaꞌ chī tatzoꞌkniꞌ 
quimpālacata na ixtachihuīn 
Dios. Līlakalhuꞌmānat chiꞌxcuꞌ tī 
naquimacamāstāꞌ; nalīpuhuan ―
huanli Jesús.

23
 Palaj tunca tatzuculh 

talākelhasquiꞌnī chāꞌtunuꞌ xlacaꞌn tī 
ixmacamāstāꞌlh.

Tī āꞌchulāꞌ ixlacasquiꞌnca
24

 Palaj tunca tatzuculh 
talālītāꞌchihuīnaꞌn tīchu chī xlacaꞌn 
āꞌchulāꞌ ixlacasquiꞌnca. 25

 Jesús 
cāhuanilh:
―Reyes tamāpaꞌksī huaꞌchi 

ixtēcuꞌcaꞌn tachiꞌxcuhuīꞌt ē 
tachiꞌxcuhuīꞌt tahuan lactze reyes. 
26

 Jā chuntzaꞌ tilaꞌyāꞌtit huiꞌxinaꞌn. 
Tī āꞌchulāꞌ ixlacasquiꞌnca chī 
huiꞌxinaꞌn xlaꞌ nala chuntzaꞌ chī 
xastancu. Tī namāpaꞌksīniꞌncuꞌtun 
ixlacasquiꞌnca nala chuntzaꞌ 
chī chāꞌtin tasācuaꞌ. 27

 ¿Tīchu 
puhuaꞌnaꞌ āꞌchulāꞌ ixlacasquiꞌnca, 
tī huāꞌyamāꞌlh o tī mojōmāꞌlh 
pulātu? ¿Ē jā ixlīcānaꞌ āꞌchulāꞌ 
ixlacasquiꞌnca tī huāꞌyamāꞌlh? 
Quit iclītaxtulh chuntzaꞌ chī tī 
mojōmāꞌlh mimpulātucaꞌn.

28
 ’Huiꞌxinaꞌn pōꞌktu quilhtamacuj 

quilātāꞌlatlāꞌhuanāuj masqui lhūhuaꞌ 
tū ixquinaꞌkspula. 29

 QuinTātaꞌ 
quimaxquīꞌlh quilīmāpaꞌksīn, 
ē nā quit naꞌiccāmaxquīꞌyān 
milīmāpaꞌksīncaꞌn. 30

 Chuntzaꞌ 
naꞌiccātāꞌhuāꞌyanān 
jā naꞌicmāpaꞌksīniꞌn. 
Aꞌntzaꞌ natahuiꞌlaꞌyāꞌtit ē 
nacāputzānaꞌnīyāꞌtit kelhacāujtuꞌ 
tribus tī israelitas.

Jesús huanilh Pedro nakelhtatzēꞌka 
Mt. 26:31‑35; Mr. 14:27‑31; Jn. 13:36‑38
31

 Nā Māpaꞌksīniꞌ cāhuanilh:
―Cuenta catlahuaꞌtit ixpālacata 

skāhuīꞌniꞌ cālīlaktzīꞌncuꞌtunān 
palh tzē nacāꞌaꞌkskāhuīꞌyān. 
32

 Quit icsquiꞌniꞌlh Dios 
mimpālacata, Simón. Icsquiꞌniꞌlh 
jā catipātzaꞌnkākōꞌj ixlīpōꞌktu 
tū aꞌkaꞌīꞌnīꞌtaꞌ. Huiꞌx aꞌcxniꞌ 

naquintalakspitniꞌpalayaꞌ, 
cacāmaktāyaꞌ mintāꞌtimīn.

33
 Simón Pedro huanilh:

―Mākelhtahuaꞌkēꞌniꞌ, iclīhuiꞌlī 
naꞌictāꞌaꞌnān hasta nac pūlāchīꞌn ē 
naꞌictāꞌnīyān.

34
 Jesús huanilh:

―Pedro, icuaniyān huāꞌmāꞌ 
quilhtamacuj, aꞌcxniꞌ jānaꞌj 
taꞌsa puyux, maktuꞌtun 
naquinquilhtatzēꞌka ē nahuaꞌnaꞌ jā 
quilakapasaꞌ.

Ixtalacatzunaꞌjīmāꞌlh hora 
tū napūpātīniꞌn Jesús

35
 Palaj tunca Jesús 

cākelhasquiꞌnīlh:
―Aꞌcxniꞌ iccāmacāꞌn ē jā 

līꞌpintit mimpūtumīncaꞌn 
nūn mimurralhcaꞌn nūn 
mincaclhiꞌcaꞌn, ¿ē cāsputniꞌn tū 
ixmaclacasquiꞌnāꞌtit?

Xlacaꞌn tahuanli:
―Jā tū.
36

 Palaj tunca cāhuanilh:
―Chuhuaꞌj xtum iccāhuaniyān. Tī 

kaꞌlhī ixmurralh, calēꞌlh ē calēꞌlh 
ixpūtumīn. Palh jā kaꞌlhī ixmachīta, 
castāꞌlh ixchamarra nalītamāhua. 
37

 Ūꞌtzaꞌ iccāhuaniyān ixpālacata 
quit naꞌicmākentaxtū ixlīpōꞌktu tū 
tatzoꞌkniꞌ quimpālacata. Chuntzaꞌ 
tatzoꞌkniꞌ:

Laktzīꞌncan huaꞌchi chāꞌtin tī jā 
tze.

Chuhuaꞌj ixlīpōꞌktu tū tatzoꞌkniꞌ 
quimpālacata, ixlacasquiꞌnca 
nakentaxtu.

38
 Palaj tunca īꞌscujnuꞌnīꞌn 

tahuanli:
―Mākelhtahuaꞌkēꞌniꞌ, āꞌ huīꞌlh 

kentuꞌ machīta.
Jesús kelhtīniꞌlh:

―Tzetzaꞌ.

Jesús orarlīlh jā huanican Getsemaní 
Mt. 26:36‑46; Mr. 14:32‑42

39
 Palaj tunca Jesús taxtulh 

nac cuarto ē chī ixlīsmanīnīꞌttzaꞌ, 
aꞌlh nac sipej jā huanican Olivos. 
Tastālaniꞌlh īꞌscujnuꞌnīꞌn. 40

 Aꞌcxniꞌ 
tachāꞌlh, cāhuanilh:
―Naꞌorarlīyāꞌtit jā 

nacātaꞌaꞌkskāhuīꞌyān aꞌcxniꞌ 
nacātalīlaktzīꞌncuꞌtunān.

41
 Palaj tunca Jesús aꞌlh 

lacapunchunaꞌj ē tatzokostalh 
naꞌorarlī. 42

 Huanli:
―QuinTātaꞌ Dios, palh huiꞌx 

lacasquiꞌnaꞌ, caquimāꞌaꞌkapūtaxtu 
huāꞌmāꞌ tapātīn. Masqui naꞌicpātīniꞌn, 
calalh tū huiꞌx lacasquiꞌnaꞌ ē jā calalh 
tū quit iclacasquiꞌn.

43
 Palaj tunca tasuꞌyuniꞌlh chāꞌtin 

ángel xalaꞌ nac aꞌkapūn. Tāꞌchihuīnaꞌnli 
Jesús namaxquīꞌ tatliꞌhuiꞌclhtat. 
44

 Lhūhuaꞌ ixpātīniꞌmāꞌlh, ē Jesús 
āꞌchulāꞌ squiꞌniꞌlh Dios. Īꞌskakanaꞌmāꞌlh 
ixpālacata lhūhuaꞌ ixpātīniꞌmāꞌlh. 
Tasuꞌyulh huaꞌchi īꞌstaꞌjmāꞌlh ixkaꞌlhniꞌ 
chī skakanaꞌlh.

45
 Aꞌcxniꞌ orarlīkōꞌlh, tāyalh ē taspiꞌtli 

jā ixcāmakxteknīꞌt īꞌscujnuꞌnīꞌn. 
Ixtalhtatamāꞌnalh cāmaclalh 
ixpālacata ixcāskāhuīꞌmāꞌlh talhtata 
ē ixtalīpuhuamāꞌnalh. 46

 Palaj tunca 
cāhuanilh:
―¿Tū ixpālacata lhtatapāꞌnaꞌntit? 

Catāꞌkaquīꞌtit ē casquiꞌniꞌtit 
Dios jā nacātaskāhuīꞌyān aꞌcxniꞌ 
nacātalīlaktzīꞌncuꞌtunān.

Chīꞌlēꞌnca Jesús 
Mt. 26:47‑56; Mr. 14:43‑50; Jn. 18:2‑11

47
 Ixcātāꞌchihuīnaꞌmāꞌlhcus 

Jesús aꞌcxniꞌ tachāꞌlh 

lhūhuaꞌ tachiꞌxcuhuīꞌt. 
Chāꞌtin ixlīkelhacāujtuꞌ 
scujnuꞌnīꞌn tī ixuanican 
Judas, ūꞌtzaꞌ ixcāpūlaniꞌtēlha. 
Laktalacatzunaꞌjīlh Jesús ē muꞌsulh. 
48

 Palaj tunca Jesús huanilh:
―Judas, huiꞌx quilacamuꞌsuꞌyaꞌ ē 

chuntzaꞌ quilīmacamāstāꞌyaꞌ quit, 
Chiꞌxcuꞌ xalaꞌ Tālhmāꞌn.

49
 Aꞌcxniꞌ talaktzīꞌlh tū 

ixaꞌkspulamāꞌlh Jesús, tī 
ixtatāꞌhuiꞌlānaꞌlh takelhasquiꞌnīlh:
―¿Ē naꞌicmāxtuyāuj machīta 

naꞌiccālīhuiꞌlīniꞌyāuj?
50

 Chāꞌtin īꞌscujniꞌ mātakāhuīꞌlh 
ixtasācuaꞌ xapuxcuꞌ pālej ē 
aꞌkacāꞌyujulh ixaꞌkaꞌxkoꞌlh na 
ixaꞌkapekcānaꞌj. 51

 Jesús huanilh:
―Camakxtektit; jātzaꞌ catlahuaꞌtit.
Palaj tunca Jesús xaꞌmalh 

ixaꞌkaꞌxkoꞌlh tasācuaꞌ ē tzej 
cāxlapālh. 52

 Palaj tunca 
cāhuanilh xanapuxcuꞌnuꞌ 
pālejniꞌ ē xanapuxcuꞌnuꞌ policía 
tī ixtamaktakaꞌlha templo 
ē xanapuxcuꞌnuꞌ israelitas, 
ixlīpōꞌktucaꞌn tī ixtaminīꞌt tachiꞌpa, 
cāhuanilh:
―¿Tū ixpālacata lītaꞌnāꞌtit 

mimachītacaꞌn ē minquiꞌhuiꞌcaꞌn? 
Huaꞌchi chiꞌpacuꞌtunāꞌtit 
chāꞌtin kaꞌlhānaꞌ. 53

 Aꞌcxniꞌ 
xaꞌiccātāꞌlatlāꞌhuanān lakalī 
lakalī nac templo, ¿tū ixpālacata 
jā quilāchiꞌpauj aꞌcxniꞌ? Āꞌcus 
milh minquilhtamacujcaꞌn ē 
namāpaꞌksīniꞌn tī jā tze.

Pedro huanli jā ixlakapasa Jesús 
Mt. 26:57‑58, 69‑75; Mr. 14:53‑54, 

66‑72; Jn. 18:12‑18, 25‑27
54

 Palaj tunca chiꞌpaca Jesús ē 
lēꞌnca na ixchic xapuxcuꞌ pālej. 

Pedro lacapunchunaꞌj īꞌstālaniꞌtēlha. 
55

 Aꞌntzaꞌ tahuiꞌlīlh macscut nac 
tanquilhtīn ē tatzuculh taskoꞌn. Nā 
Pedro tahuīꞌlh puꞌnan. 56

 Aꞌcxniꞌ 
laktzīꞌlh chāꞌtin tzuꞌmaꞌjāt jā 
īꞌskoꞌhuīꞌlh, lakalaktzīꞌhuiꞌlīlh ē 
huanli:
―Nā huāꞌmāꞌ chiꞌxcuꞌ ūꞌtzaꞌ 

ixtāꞌlatlāꞌhuan Jesús.
57

 Pedro kelhtatzēꞌkli ē huanli:
―Puscāt, jā iclakapasa.
58

 Āꞌlīstān āꞌchāꞌtin laktzīꞌmpālh ē 
nā huanilh:
―Nā huiꞌx ixcātāꞌlātlāꞌhuaꞌnaꞌ 

xlacaꞌn.
Pedro huanilh:

―Chiꞌxcuꞌ, jā quit.
59

 Ixlīꞌaꞌktin hora āꞌchāꞌtin 
lacatancs huanilh:
―Ixlīcānaꞌ huāꞌmāꞌ chiꞌxcuꞌ 

ixtāꞌlatlāꞌhuan ē xalaꞌ nac Galilea.
60

 Palaj tunca Pedro huanilh:
―Chiꞌxcuꞌ, jā iccaꞌtzī tū huaꞌnaꞌ.
Huāꞌmāꞌ puntzunaꞌ aꞌcxniꞌ 

ixchihuīnaꞌmāꞌlhcus Pedro, palaj 
tunca puyux taꞌsalh. 61

 Māpaꞌksīniꞌ 
Jesús talakspiꞌtli ē laktzīꞌlh 
Pedro, ē Pedro lacapāstacli chī 
ixuaninīꞌt Māpaꞌksīniꞌ: “Aꞌcxniꞌ 
jā āꞌtaꞌsa puyux, maktuꞌtun 
naquinkelhtatzēꞌka ē nahuaꞌnaꞌ jā 
quilakapasaꞌ.” 62

 Palaj tunca Pedro 
taxtulh ē ixtalīpuhuāt līcalhuanli.

Lakapalaca Jesús 
Mt. 26:67‑68; Mr. 14:65

63
 Chiꞌxcuhuīꞌn tī 

ixtamaktakaꞌlhmāꞌnalh Jesús 
talakapalalh ē tatucsli. 64

 Talakachīꞌlh 
ē talacalaꞌsli ē tahuanilh:
―¡Calakapasti tīchu lacalaꞌsniꞌ!
65

 Lhūhuaꞌ ixtahuani catūhuālh 
ixpālacata ixtamāmāxanīꞌcuꞌtun.

Jesús na ixlacatīncaꞌn 
māpaꞌksīniꞌnīꞌn israelitas 

Mt. 26:59‑66; Mr. 14:55‑64; Jn. 18:19‑24
66

 Aꞌcxniꞌ xkakalh, tatakēstokli 
xanapuxcuꞌnuꞌ israelitas ē 
xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn, ē talēꞌlh Jesús na 
ixlacatīncaꞌn māpaꞌksīniꞌnīꞌn tī 
āꞌchulāꞌ ixtamāpaꞌksīniꞌn. Aꞌntzaꞌ 
kelhasquiꞌnīca:

67
 ―Caquilāhuaniuj: ¿Ē huiꞌx Cristo 

tī Dios huiꞌlīnīꞌt ixlīmakapūtaxtūnuꞌ?
Xlaꞌ cākelhtīlh:
―Masqui xaꞌiccāhuanin palh 

ixlīcānaꞌ, jā ixquintilāꞌaꞌkaꞌīꞌuj. 
68

 Palh quit naꞌiccākelhasquiꞌnīyān 
catūhuālh, jā quintilākelhtīuj nūn 
quintilāmakxtekui. 69

 Quit Chiꞌxcuꞌ 
xalaꞌ Tālhmāꞌn ē chuhuaꞌj quit 
naꞌictahuiꞌla na ixpekxtūcānaꞌj Dios 
tī āꞌchulāꞌ tunca māpaꞌksīniꞌn.

70
 Palaj tunca ixlīpōꞌktucaꞌn 

takelhasquiꞌnīlh:
―¿Ē huiꞌx īꞌSkaꞌtaꞌ Dios?
Jesús cākelhtīlh:
―Ixlīcānaꞌ. Chuntzaꞌ chī huanāꞌtit.
71

 Palaj tunca talāhuanilh:
―Jātzaꞌ maclacasquiꞌnāuj āꞌchāꞌtin 

naquincāhuanipalayān jā tze xlaꞌ. 
Quinaꞌn kexmatnīꞌtauj tū līhuanli 
ixquilhniꞌ.

Lēꞌnca Jesús na ixlacatīn Pilato 
Mt. 27:1‑2, 11‑14; Mr. 15:1‑5; Jn. 18:28‑38

23  Xlītzaꞌla ixlīpōꞌktucaꞌn 
tatāyakōꞌlh ē talēꞌlh Jesús 

na ixlacatīn Pilato tī gobernador 
ixuanīꞌt. 2 Aꞌntzaꞌ tatzuculh 
talīmālacsuꞌyu ē tahuanli:
―Iclaktzīꞌnīꞌtauj chī huāꞌmāꞌ 

chiꞌxcuꞌ cāmāmakchuyī 

tachiꞌxcuhuīꞌt. Huanli jā 
ixlacasquiꞌnca naxokoyāuj ixlīxokot 
emperador, ē nā huanli ūꞌtzaꞌ Cristo 
tī Dios huiꞌlīniꞌt ixlīmakapūtaxtūnuꞌ, 
ē huāꞌmāꞌ tachihuīn huanicuꞌtun xlaꞌ 
xapuxcuꞌ.

3
 Palaj tunca Pilato kelhasquiꞌnīlh:

―¿Ē huiꞌx ixpuxcuꞌcaꞌn israelitas?
Jesús kelhtīlh:
―Chuntzaꞌ chī huanīꞌtaꞌ.
4

 Palaj tunca Pilato cāhuanilh 
xanapuxcuꞌnuꞌ pālejniꞌ ē 
tachiꞌxcuhuīꞌt:
―Jā tū icmaclanīꞌt tū ixpālacata.
5

 Xlacaꞌn palhaꞌ tahuanli:
―Cāmāmakchuyīmāꞌlh 

ixlīpōꞌktucaꞌn xalanīꞌn nac Judea 
chī māsuꞌyumāꞌlh. Tzuculh māsuꞌyu 
nac Galilea ē ixmāsuꞌyutēlha hasta 
chilh huāꞌtzāꞌ.

Jesús na ixlacatīn Herodes
6

 Aꞌcxniꞌ Pilato kexmatli huāꞌmāꞌ, 
kelhasquiꞌnīniꞌlh palh xalaꞌ nac 
Galilea Jesús. 7 Aꞌcxniꞌ huanica 
ixlīcānaꞌ xalaꞌ nac Galilea, 
macāꞌniꞌca Herodes tī gobernador 
xalaꞌ nac Galilea ixuanīꞌt. Nā 
xlaꞌ ixminīꞌt nac Jerusalén tzamāꞌ 
quilhtamacuj.

8
 Aꞌcxniꞌ Herodes laktzīꞌlh Jesús, 

līpāxuhualh ixpālacata makāstzaꞌ 
ixlaktzīꞌncuꞌtun. Ixkexmatnīꞌt 
chī ixlīchihuīnaꞌncan ē puhuanli 
nalaktzīꞌn aꞌktin līꞌaꞌcnīn. 9 Lhūhuaꞌ 
catūhuālh kelhasquiꞌnīlh Jesús ē 
xlaꞌ jā tū kelhtīlh.

10
 Nā aꞌntzaꞌ ixtahuiꞌlānaꞌnkōꞌlh 

xanapuxcuꞌnuꞌ pālejniꞌ ē 
xamākelhtahuaꞌkēꞌniꞌnīꞌn 
līmāpaꞌksīn ē xlacaꞌn palhaꞌ 
ixtalīmālacsuꞌyumāꞌnalh. 11

 Herodes 
ē īꞌsoldados talakmakaꞌlh Jesús 

ē tamālhekēꞌlh tzēhuanīꞌt luꞌxuꞌ 
huaꞌchi ixlaꞌ rey natalīlītzīꞌn. 
Āꞌlīstān Herodes macāꞌniꞌpālh Pilato. 
12

 Chuntzaꞌ huāꞌmāꞌ quilhtamacuj 
Pilato ixamigo tlahualh Herodes. 
Xapūla ixtāꞌlāquiclhlaktziꞌ ixuanīꞌt.

Jesús līchihuīnaꞌnca chī namaknīcan 
Mt. 27:15‑26; Mr. 15:6‑15; Jn. 18:39‑19:16
13

 Pilato cāmākēstokpālh 
xanapuxcuꞌnuꞌ pālejniꞌ ē 
māpaꞌksīniꞌnīꞌn ē tachiꞌxcuhuīꞌt. 
14

 Cāhuanilh:
―Huiꞌxinaꞌn quilālīminiꞌuj 

huāꞌmāꞌ chiꞌxcuꞌ ē quilāhuaniuj 
cāmāmakchuyī tachiꞌxcuhuīꞌt. Quit 
ickelhasquiꞌnīnīꞌttzaꞌ na milacatīncaꞌn 
ē caꞌtzīyāꞌtittzaꞌ jā tū icmaclaniꞌlh 
tū līmālacsuꞌyuyāꞌtit. 15

 Nā chuntzaꞌ 
Herodes jā tū maclaniꞌlh. Ūꞌtzaꞌ 
līmacamimpalachaꞌ. Laktzīꞌnāꞌtittzaꞌ 
chī jā tū tlahuanīꞌt nachīꞌcan ē nanī. 
16

 Naꞌiclīmāmaksnoꞌknīniꞌn koꞌxkaꞌ ē 
āꞌlīstān naꞌicmakxteka.

17
 Ixaꞌnan tahuiꞌlat ē ūꞌtzaꞌ Pilato 

ixlīmakxteka chāꞌtin tachīꞌn aꞌcxniꞌ 
ixlamāꞌlh cāꞌtaniꞌ. 18

 Ixlīpōꞌktucaꞌn 
tatzuculh tataꞌsa ē tahuanli:
―¡Camāmaknīnīꞌniꞌ huāꞌmāꞌ ē 

camakxtekti Barrabás!
19

 Barrabás ixlīchīꞌcanīꞌt 
ixpālacata xlaꞌ ē ixchiꞌxcuhuīꞌn 
tatāꞌkaquīꞌlh ixpālacata 
tatāꞌlāquiclhlaktzīꞌn māpaꞌksīniꞌnīꞌn 
romanos ē hasta tamaknīniꞌlh. 
20

 Pilato ixmakxtekcuꞌtun Jesús 
ē cātāꞌchihuīnaꞌmpālh. 21

 Āꞌchulāꞌ 
tataꞌsalh ē tahuanli:
―¡Caxtokohuaꞌcaꞌca! 

¡Caxtokohuaꞌcaꞌca!
22

 Ixlīmaktuꞌtun Pilato cāhuanilh:
―¿Tū ixpālacata? ¿Tūchu 

tlahuanīꞌt? Quit jā tū icmaclanīꞌt 

tū ixpālacata nalīmaknīcan. Xmān 
naꞌiclīmāmaksnoꞌknīniꞌn koꞌxkaꞌ ē 
āꞌlīstān naꞌicmakxteka.

23
 Xlacaꞌn āꞌchulāꞌ palhaꞌ tahuanli 

caxtokohuaꞌcaꞌca. Palhaꞌ tahuanli 
xlacaꞌn ē xanapuxcuꞌnuꞌ pālejniꞌ, ē 
chuntzaꞌ talīskāhuīꞌlh. 24

 Chuntzaꞌ 
Pilato tlahualh tū ixtalacasquiꞌn 
xlacaꞌn, 25

 ē makxtekli chiꞌxcuꞌ tī 
ixtalacsacnīꞌt. Ūꞌtzaꞌ Barrabás tī 
ixmānūcanīꞌt ixpālacata tāꞌkaquīꞌlh 
ē maknīniꞌlh. Macamāstāꞌlh 
Pilato Jesús natatlahuaniꞌ tū 
ixtalacasquiꞌn.

Xtokohuaꞌcaꞌca Jesús 
Mt. 27:32‑44; Mr. 15:21‑32; Jn. 19:17‑27
26

 Aꞌcxniꞌ ixtalēꞌmāꞌnalh Jesús 
nataxtokohuaꞌcaꞌ, tachiꞌpalh chāꞌtin 
chiꞌxcuꞌ tī ixuanican Simón ē 
xalaꞌ nac Cirene. Xlaꞌ ixtanūtēlha 
nac cāꞌlacchicniꞌ Jerusalén ē 
sāmācuꞌquīꞌca cruz ē māstālīca 
Jesús.

27
 Lhūhuaꞌ tachiꞌxcuhuīꞌt 

ixtastālaniꞌtēlha, nā lhūhuaꞌ puscan 
tī ixtacalhuantēlha ē talīpuhuanli 
ixpālacata Jesús. 28

 Jesús 
cālakalaktzīꞌlh ē cāhuanilh:
―Puscan xalanīꞌn nac Jerusalén, 

jā cacalhuaꞌntit quimpālacata. Xatze 
nacalhuaꞌnāꞌtit tū mimpālacatacaꞌn 
ē ixpālacatacaꞌn mincamanaꞌcaꞌn. 
29

 Namin aꞌktin quilhtamacuj 
aꞌcxniꞌ nahuancan: “Līpāxuhua tī 
jāla kaꞌlhī īꞌskaꞌtaꞌ. Līpāxuhua tī jā 
maktin lacatuncuhuīꞌlh īꞌskaꞌtaꞌ ē 
jā maktin mātziꞌquīꞌnilh.” 30

 Aꞌcxniꞌ 
tachiꞌxcuhuīꞌt natahuani sipej: 

“Caquilāꞌaꞌktaꞌpūꞌj”; ē natahuani 
ixmacniꞌ sipej: “Caquilāmātzēꞌkui.” 
31

 Palh chuntzaꞌ tlahuaniꞌcan 
xastaka quiꞌhuiꞌ, āꞌchulāꞌ 

natlahuaniꞌcan xascahuahua. Palh 
chuntzaꞌ quintlahuaniꞌcan ē quit 
jā tū ictlahuanīꞌt tū jā tze, āꞌchulāꞌ 
nacātlahuaniꞌcan tī tatlahualh tū jā 
tze ―huanli Jesús.

32
 Nā ixcālēꞌmāꞌca chāꞌtuꞌ 

maknīniꞌnīꞌn nacātāꞌmaknīcan 
Jesús. 33

 Aꞌcxniꞌ tachāꞌlh jā 
huanican La Calavera (ūꞌtzaꞌ 
huanicuꞌtun Ixaꞌkxāk Nīn), aꞌntzaꞌ 
xtokohuaꞌcaꞌca Jesús ē nā chuntzaꞌ 
chāꞌtuꞌ maknīniꞌnīꞌn ē chāꞌtin 
na ixpekxtūcānaꞌj ē chāꞌtin na 
ixpekxtūxuqui.

34
 Aꞌcxniꞌ ixtaxtokohuaꞌcaꞌmāꞌnalh, 

Jesús huanli:
―QuinTātaꞌ, cacāmātzaꞌnkēnaꞌniꞌ 

ixpālacata jā tacaꞌtzī tū 
tatlahuamāꞌnalh.

Soldados talītlahualh suerte 
ixluꞌxuꞌ Jesús natatapitzi chāꞌtunuꞌ 
xlacaꞌn. 35

 Tachiꞌxcuhuīꞌt ixtayānaꞌlh 
ē ixtalaktzīꞌmāꞌnalh ē hasta 
māpaꞌksīniꞌnīꞌn talīlītzīꞌnli ē 
tahuanli:
―Āꞌmakapitzīn cāmakapūtaxtūlh. 

Chuhuaꞌj caꞌaꞌkapūtaxtulh ixlīmān 
palh ixlīcānaꞌ Dios lacsacnīꞌt ē 
huiꞌlīlh ixlīmakapūtaxtūnuꞌ.

36
 Nā soldados ixtalīlītzīꞌmāꞌnalh. 

Talaktalacatzunaꞌjīlh ē tamāhuīꞌlh 
xaxcān vinagre. 37

 Tahuanilh:
―Palh huiꞌx ixpuxcuꞌcaꞌn 

israelitas, caꞌaꞌkapūtaxtu milīmān.
38

 Ixuaꞌcaꞌlh aꞌktin letrero 
ixaꞌcpūn ē ixtatzoꞌkniꞌ nac griego 
ē latino ē hebreo. Letrero ixuan: 
Ūꞌtzaꞌ huāꞌmāꞌ ixPuxcuꞌcaꞌn 
israelitas.

39
 Chāꞌtin maknīniꞌ tī 

ixtāꞌhuaꞌcaꞌlh līlītzīꞌnli ē huanilh:
―Palh ixlīcānaꞌ huiꞌx tī Dios 

huiꞌlīlh ixlīmakapūtaxtūnuꞌ, 

caꞌaꞌkapūtaxtu milīmān ē nā 
caquilāmakapūtaxtūj quinaꞌn.

40
 Āꞌchāꞌtin quilhnīlh ixtāꞌmaknīniꞌ 

ē huanilh:
―¿Ē jā jicuaꞌniꞌyaꞌ Dios? Nā huiꞌx 

lacxtim pātīniꞌmpāꞌt. 41
 Quinaꞌn 

quincāminīꞌniꞌyān pātīniꞌmāꞌnauj 
ixpālacata xokomāꞌnauj tū 
laclēꞌnāuj. Huāꞌmāꞌ chiꞌxcuꞌ jā tū 
laclēꞌn.

42
 Palaj tunca huanilh Jesús:

―Naquilacapāstaca aꞌcxniꞌ 
namāpaꞌksīniꞌnaꞌ.

43
 Jesús kelhtīlh:

―Ixlīcānaꞌ icuaniyān. 
Chuhuaꞌj, huāꞌmāꞌ quilhtamacuj 
naquintāꞌtahuiꞌlaꞌyāꞌchi nac aꞌkapūn.

Jesús nīlh 
Mt. 27:45‑56; Mr. 15:33‑41; Jn. 19:28‑30
44

 Huaꞌchi tastuꞌnūttzaꞌ ixuanīꞌt 
aꞌcxniꞌ cāꞌpucsuaꞌ lakōꞌlh 
calhāxcuhuālh nac cāꞌtiꞌyaꞌtnaꞌ. 
Chuntzaꞌ lalh hasta huaꞌchi 
maktuꞌtun kōtanū. 45

 Chiꞌchiniꞌ 
jā māxkakēniꞌlh. Līlakamilīn 
nac templo ixlīmān taxtīꞌtli 
ē tapūpitzilh. Ūꞌtzaꞌ huāꞌmāꞌ 
līlakamilīn tū ixmāpitzi templo. 
46

 Palaj tunca Jesús palhaꞌ taꞌsalh ē 
huanli:
―QuinTātaꞌ, icmacamaxquīꞌyān 

quilīstacnaꞌ.
Aꞌcxniꞌ huankōꞌlh, nīlh.
47

 Aꞌcxniꞌ capitán romano laktzīꞌlh 
tū aꞌkspulalh, laktaquilhpūtalh Dios 
ē huanli:
―Ixlīcānaꞌ huāꞌmāꞌ chiꞌxcuꞌ tzeya 

chiꞌxcuꞌ ixuanīꞌt.
48

 Ixlīpōꞌktucaꞌn tachiꞌxcuhuīꞌt 
tī tamilh ē talaktzīꞌlh tū 
aꞌkspulalh, tatapānūlh āꞌtzāꞌ ē 
cācuꞌxatucstēlhacan ixpālacata 

ixtalīpuhuātcaꞌn. Taꞌaꞌlh na 
ixchiccaꞌn. 49

 Ixtalakapasnīꞌn Jesús 
ē nā puscan tī ixtastālaniꞌnīꞌt nac 
estado Galilea makat tatāyalh ē 
ixtalaktzīꞌmāꞌnalh huāꞌmāꞌ.

Māꞌcnūca Jesús 
Mt. 27:57‑61; Mr. 15:42‑47; Jn. 19:38‑42
50

 Ixuīꞌlh chāꞌtin chiꞌxcuꞌ 
ixtacuhuīniꞌ José ē ūꞌtzaꞌ xalaꞌ 
nac Arimatea nac estado Judea. 
Ixcātāꞌtapaꞌksī māpaꞌksīniꞌnīꞌn 
tī āꞌchulāꞌ ixtamāpaꞌksīniꞌn 
israelitas. Tzeya chiꞌxcuꞌ 
ixuanīꞌt. 51

 Ixkaꞌlhīmāꞌlh hasta 
aꞌcxniꞌ Dios namāpaꞌksīniꞌnkōꞌ. 
Jā lakatīlh tū ixtatlahuanīꞌt 
māpaꞌksīniꞌnīꞌn ixpālacata Jesús. 
52

 Nā huāꞌmāꞌ chiꞌxcuꞌ lakaꞌlh 
Pilato ē squiꞌniꞌlh ixmacniꞌ Jesús. 
53

 Aꞌcxniꞌ ixmāyujūnīꞌttzaꞌ nac 
cruz, līmaksuiꞌtli aꞌktin luꞌxuꞌ 
ē mānūlh aꞌktin nac lhuꞌcuꞌ 
tū ixcāxtlahuacanīꞌttzaꞌ nac 
kaꞌtlaꞌ chihuix. Aꞌntzaꞌ jānaꞌj 
tī chāꞌtin ixmāꞌcnūcanīꞌt. 
54

 Tzamāꞌ quilhtamacuj ūꞌtzaꞌ tū 
ixpūcāxtlahuakōꞌcan ixpālacata 
ixlīlakalī quilhtamacuj tū pūjaxcan 
ē ixtzucumāꞌlhtzaꞌ.

55
 Puscan tī ixtatāꞌminīꞌt Jesús nac 

estado Galilea taꞌaꞌlh talaktzīꞌn lhuꞌcuꞌ 
ē cuenta tatlahualh jā ixmāpīꞌcanīꞌt 
ixmacniꞌ Jesús. 56

 Tataspiꞌtli na 
ixchiccaꞌn ē tacāxtlahualh perfume 
ē pomada ixlaꞌ tī nīnīꞌt. Tapūjaxli 
quilhtamacuj tū pūjaxcan chuntzaꞌ 
chī māpaꞌksīlh Moisés.

Jesús lacastālancuanaꞌnli 
Mt. 28:1‑10; Mr. 16:1‑8; Jn. 20:1‑10

24  Tzīꞌsaj domingo tzamāꞌ 
puscan taꞌaꞌmpālh 

nac pūtāꞌcnūn ē ixtalēꞌmāꞌnalh 
perfume tū ixtacāxtlahuanīꞌttzaꞌ. 
Āꞌmakapitzīn puscan tatāꞌaꞌlh. 
2

 Aꞌcxniꞌ tachāꞌlh, talaktzīꞌlh 
ixmāpānūcanīꞌttzaꞌ chihuix tū 
ixlīmālacchahuacanīꞌt pūtāꞌcnūn. 
3

 Tatanūlh ē jā tamaclalh ixmacniꞌ 
Māpaꞌksīniꞌ Jesús. 4 Tajicuaꞌnli 
ē jā ixtacaꞌtzī tū natatlahua ē 
aꞌcxniꞌ talaktzīꞌlh chāꞌtuꞌ ángeles 
tī ixtatasuꞌyu huaꞌchi chiꞌxcuhuīꞌn. 
Snapapa ixluꞌxuꞌcaꞌn ixtahuanīꞌt 
ē ixtayānaꞌlh ixlacatzunaꞌjcaꞌn 
puscan. 5 Xlacaꞌn tajicuaꞌnli, ē 
tataquilhpūtalh ē ángeles 
cāhuanilh:
―¿Tū ixpālacata putzayāꞌtit 

na ixpuꞌnancaꞌn nīnīꞌn 
chāꞌtin tī lakahuanlitzaꞌ? 
6

 Huāꞌtzāꞌ jātzaꞌ tihuīꞌlh. Xlaꞌ 
lacastālancuanaꞌnīꞌttzaꞌ. 
Calacapāstactit chī cāhuanin 
aꞌcxniꞌ ixuīꞌlhcus nac Galilea. 
7

 Huanli chī ixlacasquiꞌnca 
Chiꞌxcuꞌ xalaꞌ Tālhmāꞌn 
nacāmacamaxquīꞌcan tī jā tzeya 
chiꞌxcuhuīꞌn ē nataxtokohuaꞌcaꞌ 
ē ixlīꞌaꞌktuꞌtun quilhtamacuj 
nalacastālancuanaꞌmpala.

8
 Palaj tunca puscan talacapāstacli 

ixtachihuīn Jesús.
9

 Aꞌcxniꞌ tataspiꞌtli nac pūtāꞌcnūn, 
tahuanikōꞌlh kelhacāujtin apóstoles 
ē ixlīpōꞌktucaꞌn āꞌmakapitzīn. 
10

 Puscan, xlacaꞌn cāhuanican 
María Magdalena ē Juana ē María 
tī ixtzīꞌ Jacobo ē āꞌmakapitzīn 
puscan huampala. 11

 Apóstoles 
takexmatli huaꞌchi takelhkamān tū 
ixcāhuanimāꞌca ē jā taꞌaꞌkaꞌīꞌlh.

12
 Masqui jā taꞌaꞌkaꞌīꞌlh, Pedro 

taxtulh ē tuꞌjnulh nac pūtāꞌcnūn. 
Taquilhpūtalh ē talacanūlh ē 

laktzīꞌlh xmān luꞌxuꞌ jā ixmāꞌlh. 
Aꞌlh na ixchic ē ixlīꞌaꞌcnīmāꞌlh ē 
ixlacapāstacmāꞌlh tū aꞌkspulanīꞌt.

Na ixtej cāꞌlacchicniꞌ Emaús 
Mr. 16:12‑13

13
 Ūꞌtzaꞌ huāꞌmāꞌ quilhtamacuj 

chāꞌtuꞌ tī ixtastālaniꞌnīꞌt 
Jesús, ixtaꞌaꞌmāꞌnalh aꞌktin 
nac cāꞌlacchicniꞌ jā huanican 
Emaús. Ūꞌtzaꞌ huaꞌchi aꞌkcāujtin 
kilómetros ixlīmakat Jerusalén. 
14

 Ixtalītāꞌchihuīnaꞌntēlha ixlīpōꞌktu 
tū ixaꞌkspulanīꞌt. 15

 Līhuan 
ixtalītāꞌchihuīnaꞌmāꞌnalh ē 
ixtalālīhuaniꞌmāꞌnalh, Jesús 
cālaktalacatzunaꞌjīlh ē tzuculh 
cātāꞌtlāꞌhuan. 16

 Masqui talaktzīꞌlh, 
jāla talakapasli ixpālacata 
catūhuālh talītamakchuyīlh. 17

 Palaj 
tunca Jesús cākelhasquiꞌnīlh:
―¿Tū līchihuīnaꞌntēlhayāꞌtit? 

¿Tūchu līlīpuhuaꞌnāꞌtit?
18

 Chāꞌtin tī huanican Cleofas 
kelhtīniꞌlh:
―Ixlīpōꞌktu tachiꞌxcuhuīꞌt 

tacaꞌtzīkōꞌ tū aꞌkspulalh nac 
Jerusalén tzamāꞌ quilhtamacuj. 
¿Huiꞌx tī ixuiꞌlaꞌchi aꞌntzaꞌ ē jā 
caꞌtzīyaꞌ?

19
 Palaj tunca Jesús cāhuanilh:

―¿Tū lalh?
Tahuanilh:
―Lhūhuaꞌ tū aꞌkspulalh 

ixpālacata Jesús xalaꞌ nac 
Nazaret tī aꞌkchihuīnaꞌ ē ixkaꞌlhī 
lītliꞌhuiꞌqui na ixlacatīn Dios ē na 
ixpuꞌnaꞌiꞌtātcaꞌn tachiꞌxcuhuīꞌt. 
Ūꞌtzaꞌ lītasuꞌyulh tū tlahualh ē tū 
huanli. 20

 Xanapuxcuꞌnuꞌ pālejniꞌ ē 
māpaꞌksīniꞌnīꞌn tamacamāstāꞌlh 
namaknīcan ē naxtokohuaꞌcaꞌcan 
nac cruz.

21
 ’Quinaꞌn xaꞌickaꞌlhīmāꞌnauj 

ūꞌtzaꞌ xlaꞌ tī nacāmakapūtaxtū 
israelitas. Ixlīlakatuꞌtuntzaꞌ 
quilhtamacuj chuhuaꞌj aꞌcxniꞌ 
aꞌkspulalh. 22

 Āꞌmakapitzīn 
puscan na quilacpuꞌnaꞌiꞌtātcaꞌn 
quincātalīmekēꞌklhanīꞌtan. Tzīꞌsaj 
taquīlalh nac pūtāꞌcnūn, 23

 ē 
jā talaktzīꞌlh ixmacniꞌ Jesús 
ē tataspiꞌtli. Quincātahuanin 
talīlakachuyalh ángeles tī 
cāhuanilh lakahuan Jesús. 
24

 Palaj tunca āꞌmakapitzīn 
quincompañerosnuꞌcaꞌn taquīlalh 
nac pūtāꞌcnūn ē chuntzaꞌ chī 
tahuanilh puscan, chuntzaꞌ 
tamaclalh. Jā talaktzīꞌlh Jesús.

25
 Palaj tunca Jesús cāhuanilh:

―Jā lacacaꞌtzīyāꞌtit. ¿Jāꞌcxniꞌ 
naꞌaꞌkaꞌīꞌyāꞌtit ixlīpōꞌktu tū tahuanli 
aꞌkchihuīnaꞌnīꞌn? 26

 Cristo tī Dios 
huiꞌlīnīꞌt ixlīmakapūtaxtūnuꞌ, ¿ē 
jā ixlacasquiꞌnca pūla napātīniꞌn 
chuntzaꞌ ē āꞌlīstān natanū jā xkaka?

27
 Palaj tunca Jesús tzuculh 

cāmāsuꞌyuniꞌkōꞌ ixlīpōꞌktu tū 
tzoꞌkcanīꞌt na ixtachihuīn Dios ē 
tū līchihuīnaꞌn xlaꞌ. Tzuculh tū 
tzoꞌknunīꞌt Moisés ē cāmāsuꞌyuniꞌlh 
tū ixtatzoꞌknunīꞌt ixlīpōꞌktucaꞌn 
profetas.

28
 Aꞌcxniꞌ tachāꞌlh nac cāꞌlacchicniꞌ 

jā ixtaꞌaꞌmāꞌnalh, tasuꞌyulh huaꞌchi 
Jesús ixaꞌmāꞌlh āꞌchulāꞌ pekanāchaꞌ. 
29

 Xlacaꞌn cuesa tahuanilh 
natachoko ē tahuanilh:
―Xatze catachoko. Licuaꞌ 

tzīꞌsuamāꞌlhtzaꞌ. Cāꞌpucsuaꞌtzaꞌ.
Palaj tunca Jesús cātāꞌtanūlh nac 

chic.
30

 Aꞌcxniꞌ tatahuīꞌlh tahuāꞌyan, 
xlaꞌ tayalh pāntzīn ē māstāꞌlh 
tapāxcatcaꞌtzīn ē māpitzilh ē 

cāmaxquīꞌlh. 31
 Palaj tunca huāꞌmāꞌ 

tzaꞌla huaꞌchi tzej talacahuānaꞌnli ē 
talakapasli ē xlaꞌ cālaksputniꞌlh.

32
 Xlacaꞌn talāhuanilh:

―¿Ē chā jā ixlīcānaꞌ 
quinaꞌn līpāxuhuauj aꞌcxniꞌ 
ixquincāmāsuꞌyuniꞌtēlhayān 
ixtachihuīn Dios?

33
 Xamaktin tachiꞌpapālh ixtejcaꞌn. 

Jā tatamakapalīlh nūn macstiꞌnaꞌj. 
Tataspiꞌtpālh nac Jerusalén ē 
cātāꞌlāpāxtokli kelhacāujtin 
apóstoles jā ixtatakēstoknīꞌt ē 
āꞌmakapitzīn. 34

 Cāhuanica huāꞌmāꞌ 
chāꞌtuꞌ:
―Ixlīcānaꞌ lacastālancuanaꞌnli 

Māpaꞌksīniꞌ. Tasuꞌyuniꞌlh Simón.
35

 Palaj tunca xlacaꞌn cāhuanilh 
chī cāꞌaꞌkspulalh nac tej ē chī 
talakapasli Jesús aꞌcxniꞌ māpitzilh 
pāntzīn.

Jesús cātasuꞌyuniꞌlh īꞌscujnuꞌnīꞌn 
Mt. 28:16‑20; Mr. 16:14‑18; Jn. 20:19‑23
36

 Aꞌcxniꞌ ixtalīchihuīnaꞌmāꞌnalhcus 
tzamāꞌ, aꞌcxniꞌ Jesús tāyalh na 
ixpuꞌnaꞌiꞌtātcaꞌn. Cāhuanilh:
―Tzej calatapāꞌtit.
37

 Cāmekēꞌklhaca ē tajicuaꞌnli 
ē ixtapuhuan ixtalaktzīꞌmāꞌnalh 
espíritu. 38

 Jesús cāhuanilh:
―¿Tū ixpālacata jicuaꞌnāꞌtit? 

¿Tū ixpālacata xtum puhuaꞌnāꞌtit 
minaꞌcstucaꞌn? 39

 Calaktzīꞌntit 
quimacanīꞌn ē quintujanīꞌn. 
Naquilālakapasāuj. Caquilāxaꞌmauj 
ē caquilālaktzīꞌuj. Espíritu jā kaꞌlhī 
quinīt ē lucut chuntzaꞌ chī quit.

40
 Aꞌcxniꞌ chuntzaꞌ cāhuanilh, 

cāmāsuꞌyuniꞌlh ixmacanīꞌn ē 
ixtujanīꞌn. 41

 Masqui līpāxuhua 
talaktzīꞌlh, jāla taꞌaꞌkaꞌīꞌlh. Jesús 
cākelhasquiꞌnīlh:

―¿Ē huīꞌlh līhuaꞌt?
42

 Palaj tunca maxquīꞌca pītzunaꞌj 
xatatziꞌliꞌ squīꞌtiꞌ ē pītzunaꞌj 
xatachuꞌcu cera tū kaꞌlhī xaxcān. 
43

 Xlaꞌ maktīniꞌlh ē huaꞌkōꞌlh na 
ixlacatīncaꞌn. 44

 Āꞌlīstān cāhuanilh:
―Tū quinaꞌkspulalh 

ūꞌtzaꞌ tū iccāhuanin aꞌcxniꞌ 
xaꞌiccātāꞌlatlāꞌhuanān. Ixlacasquiꞌnca 
naꞌicmākentaxtū ixlīpōꞌktu tū tatzoꞌkniꞌ 
na ixtachihuīn Dios quimpālacata, 
jā tzoꞌknulh Moisés ē profetas ē jā 
huanican Salmos.

45
 Palaj tunca cāmāscaꞌtīlh 

ixtachihuīn Dios. 46
 Cāhuanilh:

―Chuntzaꞌ tatzoꞌkniꞌ. 
Ixlacasquiꞌnca nanī Cristo tī Dios 
huiꞌlīnīꞌt ixlīmakapūtaxtūnuꞌ. 
Ixlacasquiꞌnca ixlīꞌaꞌktuꞌtun 
quilhtamacuj nalacastālancuanaꞌn 
jā tahuiꞌlānaꞌnchaꞌ nīnīꞌn. 
47

 Ixlacasquiꞌnca nacāmāsuꞌyuniꞌkōꞌcan 
ixlīpōꞌktucaꞌn tachiꞌxcuhuīꞌt xalanīꞌn 
nac cāꞌquilhtamacuj ixpālacata 
Cristo. Natzucucan nac Jerusalén 
ē nacāhuanikōꞌcan ixlacasquiꞌnca 
natalakpalī ixtalacapāstacniꞌcaꞌn ē 
nacāmātzaꞌnkēnaꞌniꞌcan. 48

 Huiꞌxinaꞌn 
nacāmāsuꞌyuniꞌyāꞌtit tzamāꞌ catūhuālh 
ixpālacata laktzīꞌnkōꞌtit. 49

 Chuhuaꞌj 
calaktzīꞌntit. Naꞌiccāmacaminiꞌyān 
tū huanli quinTātaꞌ. Natachokoyāꞌtit 
huāꞌtzāꞌ nac Jerusalén hasta aꞌcxniꞌ 
namaktīniꞌnāꞌtit lītliꞌhuiꞌqui tū xalaꞌ 
nac aꞌkapūn.

Jesús tāꞌkayāhualh nac aꞌkapūn 
Mr. 16:19‑20

50
 Palaj tunca Jesús 

cālēꞌlh īꞌscujnuꞌnīꞌn nac 
tej hasta nac Betania ē 
makayāhualh ixmacanīꞌn ē 
cāsicuaꞌlanātlahualh. 51

 Līhuan 

ixcāsicuaꞌlanātlahuamāꞌlh, tzuculh 
tāꞌkayāhua na ixlacatīncaꞌn ē 
lēꞌnca nac aꞌkapūn. 52

 Xlacaꞌn 
talaktaquilhpūtalh ē āꞌlīstān 

līpāxuhua tataspiꞌtli nac 
Jerusalén. 53

 Pōꞌktu quilhtamacuj 
ixtahuiꞌlānaꞌlh xakaꞌtlaꞌ nac 
templo natamākaꞌtlī Dios. Amén. 

Ixtachihuīn Dios 
quītachiꞌxcuhuīꞌlichi nac 

cāꞌquilhtamacuj

1  Aꞌcxniꞌ jānaꞌj ixcāxuiꞌlīcan 
cāꞌquilhtamacuj, ixuīꞌlhtzaꞌ 

chāꞌtin tī tzamāꞌ Tachihuīn. 
Chuntzaꞌ huanican ixpālacata ūꞌtzaꞌ 
quincāmāsuꞌyuniꞌyān Dios. Xlaꞌ 
ixtāꞌhuīꞌlachaꞌ Dios. Xlaꞌ ūꞌtzaꞌ Dios. 
2

 Xapūla ixtāꞌhuīꞌlh Dios. 3 Tzamāꞌ 
Tachihuīn cāxuiꞌlīlh ixlīpōꞌktu tū 
aꞌnan; jā tū ixaꞌnalh palh jā cahuālh 
ūꞌtzaꞌ. 4 Ūꞌtzaꞌ māstāꞌ latamat ē 
chuntzaꞌ lītaxtulh aꞌktin taxkaket 
ixpālacatacaꞌn tachiꞌxcuhuīꞌt. 5 Ūꞌtzaꞌ 
chī aꞌktin taxkaket tū māxkakēniꞌn 
aꞌntzaꞌ jā nac cāꞌpucsuaꞌ. Skāhuīꞌniꞌ 
xalaꞌ nac cāꞌpucsuaꞌ ē jāla skāhuīꞌ 
taxkaket.

6
 Ixuīꞌlh chāꞌtin chiꞌxcuꞌ tī 

ixuanican Juan, tī Dios macamilh. 
7

 Xlaꞌ milh nalīchihuīnaꞌn tī huanican 
taxkaket ē milh nacālīmaxquīꞌ 
talacapāstacniꞌ tachiꞌxcuhuīꞌt 
nataꞌaꞌkaꞌīꞌniꞌ tī huanican taxkaket. 
8

 Juan jā ūꞌtzaꞌ taxkaket. Xlaꞌ xmān 
quīmāsuꞌyuchi huāꞌmāꞌ tī ixlīcānaꞌ 
taxkaket. 9 Tī ixlīcānaꞌ taxkaket 
ixmimāꞌlhcus nac cāꞌquilhtamacuj. 
Xlaꞌ cāmāxkakēniꞌkōꞌ ixlīpōꞌktucaꞌn 
tachiꞌxcuhuīꞌt.

10
 Xlaꞌ milh nac cāꞌquilhtamacuj. 

Masqui ūꞌtzaꞌ cāxuiꞌlīlh 
cāꞌquilhtamacuj, tachiꞌxcuhuīꞌt jā 
talakapasli. 11

 Tī ixlaꞌ ticālakmilh 
ē jā tamaktīniꞌnli. 12

 Makapitzīn 
taꞌaꞌkaꞌīꞌlh. Ixlīpōꞌktucaꞌn tī 
taꞌaꞌkaꞌīꞌlh, xlaꞌ cāmaxquīꞌlh 
lītliꞌhuiꞌqui natalītaxtu ixlacstīn Dios. 
13

 Chī talīlacatuncuhuīꞌ ixlacstīn Dios, 
jā chī talīlacatuncuhuīꞌ ixcamanaꞌcaꞌn 
tachiꞌxcuhuīꞌt. Ixlacstīn Dios jā chī 
aꞌktin skaꞌtaꞌ tī lacatuncuhuīꞌlh 
ixpālacata ixtapāxuāncaꞌn ē 
ixtalacapāstacniꞌcaꞌn tachiꞌxcuhuīꞌt. 
Dios ūꞌtzaꞌ tī cāmaxquī ixlatamatcaꞌn 
ixlacstīn.

14
 Tī huanican Tachihuīn, 

xlaꞌ quītachiꞌxcuhuīꞌlichi 
nac cāꞌquilhtamacuj. Xlaꞌ 
ixquincātāꞌhuiꞌlan. Iclaktzīꞌuj 
chī kaꞌlhī lītliꞌhuiꞌqui. Huāꞌmāꞌ 
lītliꞌhuiꞌqui ūꞌtzaꞌ ixlaꞌ tī ixlīmān 
īꞌSkaꞌtaꞌ Dios. Xlaꞌ lakalhuꞌmanīniꞌn 
ē pōꞌktu tū huanli ūꞌtzaꞌ ixlīcānaꞌ. 
15

 Juan līchihuīnaꞌnli ē huanli:
―Ūꞌtzaꞌ huāꞌmāꞌ tī iclīchihuīnaꞌnli 

aꞌcxniꞌ icuanli tī icpūlaniꞌnīꞌt, 
ūꞌtzaꞌ āꞌchulāꞌ xakaꞌtlaꞌ ē jā 
quit. Xlaꞌ ixuīꞌlhtzaꞌ aꞌcxniꞌ quit 
iclacatuncuhuīꞌlh.

16
 Quincātlahuaniꞌnīꞌtaꞌn 

lhūhuaꞌ talakalhuꞌmān, 

San Juan

ixpālacata xlaꞌ lakalhuꞌmanīniꞌn. 
17

 Moisés quincāmāsuꞌyuniꞌn 
ixlīmāpaꞌksīn Dios. Jesucristo 
quincāmācaꞌtzīnīyān tū ixlīcānaꞌ 
ē chī quincālakalhuꞌmanān Dios. 
18

 Jā tī laktzīꞌnīꞌt Dios nūn maktin. 
Tī ixlīmān īꞌSkaꞌtaꞌ tī Dios pāxquīꞌ, 
ūꞌtzaꞌ quincāmāsuꞌyuniꞌnīꞌtaꞌn Dios.

Juan līchihuīnaꞌnli Jesucristo 
Mt. 3:11‑12; Mr. 1:7‑8; Lc. 3:15‑17

19
 Israelitas xalanīꞌn nac Jerusalén 

talakmacamilh Juan makapitzīn 
pālejniꞌ ē levitas. Xlacaꞌn 
takelhasquiꞌnīlh Juan tīchu xlaꞌ. 
20

 Juan cālīmāsuꞌyulh ē cāhuanilh:
―Jā quit Cristo.
21

 Takelhasquiꞌnīpālh:
―¿Tīchu huiꞌx? ¿Ē huiꞌx 

ixaꞌkchihuīnaꞌ Dios tī huanican 
Elías?

Juan huanli:
―Jā quit.
Takelhasquiꞌnīpālh:
―¿Ē huiꞌx ixaꞌkchihuīnaꞌ Dios tī 

ickaꞌlhīmāꞌnauj?
Xlaꞌ kelhtīniꞌlh:
―Jā quit.
22

 Takelhasquiꞌnīpālh:
―¿Tīchu huiꞌx? Caquilāhuaniuj 

ē chuntzaꞌ naꞌiccāhuaniyāuj tī 
quincātamacaminīꞌtaꞌn. ¿Tīchu 
huiꞌx?

23
 Juan cākelhtīlh:

―Quit huaꞌchi tī palhaꞌ 
naꞌicuan nac cāꞌtzayaꞌnca 
tiꞌyaꞌt: “Cacāxtlahuaꞌtit 
mintalacapāstacniꞌcaꞌn ē 
nakexpaꞌtāꞌtit Māpaꞌksīniꞌ 
aꞌcxniꞌ namin.” Chuntzaꞌ huanli 
ixaꞌkchihuīnaꞌ Dios tī huanican 
Isaías, aꞌcxniꞌ huanli:

Camālaksajtit ixtej Māpaꞌksīniꞌ.

24
 Nā ixtahuiꞌlānaꞌlh makapitzīn 

fariseos tī ixcālakmacamincanīꞌt 
Juan. 25

 Xlacaꞌn takelhasquiꞌnīlh:
―¿Tū ixpālacata māꞌkpaxīniꞌmpāꞌt 

palh jā Cristo huiꞌx, nūn Elías, 
nūn ixaꞌkchihuīnaꞌ Dios tī 
ickaꞌlhīmāꞌnauj?

26
 Juan cāhuanilh:

―Quit iclīmāꞌkpaxīniꞌn xcān. 
Huāꞌtzāꞌ huīꞌlh chāꞌtin tī jā 
lakapasāꞌtit. Nā xlaꞌ namāꞌkpaxīniꞌn. 
27

 Xlaꞌ āꞌchulāꞌ xakaꞌtlaꞌ ē jā quit. 
Quit jā minīꞌniꞌ nūn naꞌicxcutniꞌ 
ixlīchīꞌcan ixcaclhiꞌ.

28
 Pōꞌktu huāꞌmāꞌ aꞌkspulalh nac 

Betábara tuntacut nac Jordán, jā 
ixmāꞌkpaxīniꞌn Juan.

Jesús ixTamālacnūn Dios
29

 Ixlīlakalī Juan laktzīꞌlh Jesús 
ixlaktalacatzunaꞌjītēlha ē cāhuanilh 
tachiꞌxcuhuīꞌt:
―Calaktzīꞌntit tī mimāꞌlh. 

Ūꞌtzaꞌ tī macaminīꞌt Dios ē ūꞌtzaꞌ 
huanican ixTamālacnūn Dios. 
Ūꞌtzaꞌ namāpānū quincuentacaꞌn 
xalanīꞌn nac cāꞌquilhtamacuj. 
30

 Ūꞌtzaꞌ iclīchihuīnaꞌnli aꞌcxniꞌ 
iccāhuanin: “Tī icpūlaniꞌnīꞌt, 
ūꞌtzaꞌ āꞌchulāꞌ xakaꞌtlaꞌ ē jā quit 
ixpālacata xlaꞌ ixuīꞌlhtzaꞌ aꞌcxniꞌ 
quit iclacatuncuhuīꞌlh.” 31

 Masqui 
quit jānaꞌj xaꞌiclakapasa, quit 
icminīꞌt iclīmāꞌkpaxīniꞌn xcān 
ixpālacata tachiꞌxcuhuīꞌt natacaꞌtzī 
Dios macamilh tī icpūlaniꞌnīꞌt.

32
 Nā cāhuanilh Juan:

―Quit iclaktzīꞌlh Espíritu Santo 
tī yujchi ē chilh na ixaꞌcpūn Jesús. 
Espíritu Santo tasuꞌyulh huaꞌchi 
aꞌktin tantzasnān. 33

 Xapūla 
quit jā xaꞌiccaꞌtzī tīchu xlaꞌ. 
Quihuanilh Dios tī quimacāꞌlh 

naꞌiclīmāꞌkpaxīniꞌn xcān. Dios 
quihuanilh: “Nalaktzīꞌnaꞌ nayujāchi 
Espíritu Santo ē nachin na ixaꞌcpūn 
chāꞌtin. Huāꞌmāꞌ chiꞌxcuꞌ ūꞌtzaꞌ tī 
līmāꞌkpaxīniꞌn Espíritu Santo.” 
34

 Iclaktzīꞌnīꞌttzaꞌ chī quihuanicanīꞌt. 
Ūꞌtzaꞌ iclīmāsuꞌyu quit ūꞌtzaꞌ 
huāꞌmāꞌ īꞌSkaꞌtaꞌ Dios.

Xapūla īꞌscujnuꞌnīꞌn Jesús
35

 Ixlīlakalī huampala Juan 
ixcātāꞌlayālh chāꞌtuꞌ īꞌscujnuꞌnīꞌn. 
36

 Laktzīꞌlh ixtētaxtumāꞌlh Jesús. 
Juan laktzīꞌlh Jesús ē huanli:
―Ūꞌtzaꞌ huāꞌmāꞌ tī macamilh Dios 

ē tī huanican ixTamālacnūn Dios.
37

 Chāꞌtuꞌ īꞌscujnuꞌnīꞌn Juan 
takexmatli ē tastālaniꞌlh Jesús. 
38

 Jesús talakspiꞌtli ē cālaktzīꞌlh 
ixtastālaniꞌtēlha ē cāhuanilh:
―¿Tū putzayāꞌtit?
Xlacaꞌn tahuanilh:
―Mākelhtahuaꞌkēꞌniꞌ, ¿jā huiꞌlaꞌ?
39

 Jesús cākelhtīlh:
―Cataꞌntit ē calaktzīꞌntit.
Tatāꞌaꞌlh ē talaktzīꞌlh jā ixuīꞌlh. 

Kōtanūtzaꞌ huaꞌchi maktāꞌtiꞌtzaꞌ 
ixuanīꞌt, ē chuntzaꞌ aꞌntzaꞌ 
tatachokolh tzamāꞌ quilhtamacuj.

40
 Tzamāꞌ chāꞌtuꞌ tī tastālaniꞌlh 

Jesús ixpālacata tū ixcāhuaninīꞌt 
Juan, chāꞌtin ixuanican Andrés, 
ixtāꞌtin Simón Pedro. 41

 Palaj tunca 
Andrés putzalh ixtāꞌtin tī ixuanican 
Simón ē huanilh:
―Ictāꞌlāpāxtokuitzaꞌ Mesías. 

(Ūꞌtzaꞌ huanicuꞌtun: Cristo tī 
lacsacnīꞌt Dios.)

42
 Andrés tāꞌaꞌlh Simón talaktzīꞌn 

Jesús. Aꞌcxniꞌ Jesús laktzīꞌlh Simón 
ē huanilh:
―Huiꞌx Simón, ixkaꞌhuaꞌcha Jonás. 

Huiꞌx nahuanicaꞌnaꞌ Cefas. (Huāꞌmāꞌ 

ūꞌtzaꞌ huanicuꞌtun: Pedro ē nā 
chihuix.)

Jesús cātaꞌsaniꞌlh Felipe ē Natanael
43

 Ixlīlakalī huampala Jesús 
ixaꞌncuꞌtun jā huanican Galilea. 
Tāꞌlāpāxtokli Felipe ē huanilh:
―Caquistālaꞌniꞌ.
44

 Huāꞌmāꞌ Felipe xalaꞌ nac 
Betsaida ixuanīꞌt ē nā xalaꞌ aꞌntzaꞌ 
Andrés ē Pedro. 45

 Felipe lakaꞌlh 
Natanael ē huanilh:
―Iclaktzīꞌnīꞌtauj chāꞌtin tī 

tatzoꞌkniꞌ na ixtachihuīn Dios jā 
Moisés tzoꞌkli līmāpaꞌksīn ē jā 
tatzoꞌknulh profetas. Xlaꞌ ūꞌtzaꞌ 
Jesús, ixkaꞌhuaꞌcha José xalaꞌ nac 
Nazaret.

46
 Natanael huanli:

―¿Ē tzē nataxtu tū xatze nac 
Nazaret?

Felipe kelhtīlh:
―Cataꞌt ē calaktziꞌ.
47

 Jesús laktzīꞌlh Natanael 
lakmimāꞌlh ē līhuanli:
―Tī mimāꞌlh ūꞌtzaꞌ tzeya israelita. 

Xlaꞌ jā aꞌkskāhuīꞌnin.
48

 Natanael kelhasquiꞌnīlh:
―¿Chī quilīlakapasti?
Jesús huanilh:
―Quit iclaktzīꞌnīꞌtaꞌntzaꞌ xapūla 

na ixtampīn nac kaꞌtlaꞌ quiꞌhuiꞌ 
aꞌcxniꞌ jānaꞌj ixāꞌtaꞌsaniꞌyān Felipe.

49
 Natanael kelhtīlh:

―Mākelhtahuaꞌkēꞌniꞌ, huiꞌx 
īꞌSkaꞌtaꞌ Dios; huiꞌx puxcuꞌ 
nalītahuiꞌlaꞌyaꞌ nac Israel.

50
 Jesús kelhtīlh:

―Quinaꞌkaꞌīꞌniꞌyaꞌ xmān 
ixpālacata icuanin iclaktzīꞌnīꞌtaꞌn 
na ixtampīn nac quiꞌhuiꞌ. 
Nalaktzīꞌnaꞌcus āꞌchulāꞌ xalakaꞌtlaꞌ 
tū naꞌictlahua.

51
 Nā huanli Jesús:

―Ixlīcānaꞌ tū icuaniyān. 
Huiꞌxinaꞌn nalaktzīꞌnāꞌtit 
aꞌkapūn laquīꞌyālh, ē ángeles 
tī nacāmacamin Dios. Xlacaꞌn 
natatahuaꞌcaꞌ ē natayujāchi na 
ixaꞌcpūn Chiꞌxcuꞌ xalaꞌ Tālhmāꞌn. 
Quit Chiꞌxcuꞌ xalaꞌ Tālhmāꞌn.

Tamakaxtokca nac Caná

2  Ixlīꞌaꞌktuꞌtun quilhtamacuj 
tamakaxtokca nac aꞌktin 

cāꞌlacchicniꞌ jā huanican Caná, nac 
Galilea. Ixtzīꞌ Jesús aꞌntzaꞌ ixuīꞌlh. 
2

 Nā ixuanicanīꞌt naꞌaꞌn Jesús ē 
īꞌscujnuꞌnīꞌn. 3 Sputli xaxcān uva, ē 
ixtzīꞌ Jesús huanilh:
―Jātzaꞌ tū xaxcān uva.
4

 Jesús kelhtīlh:
―¿Tū ixpālacata quihuaniꞌyaꞌ 

huāꞌmāꞌ, Nāꞌ? Jānaꞌj tzucu tū 
quilītlahuat nahuan.

5
 Ixtzīꞌ cāhuanilh tī 

ixtamacascujmāꞌnalh:
―Catlahuaꞌtit ixlīpōꞌktu tū xlaꞌ 

nacāhuaniyān.
6

 Ixuīꞌlh pāchāxan tlāmam ixlaꞌ 
chihuix tū ixtamaclacasquiꞌn 
israelitas aꞌcxniꞌ ixtamakachaꞌkaꞌn 
chuntzaꞌ chī ixtahuiꞌlatcaꞌn. 
(Ixtaꞌaꞌkaꞌīꞌ palh maklhūhuaꞌ 
ixtamakachaꞌkaꞌn, chuntzaꞌ 
natalītaxtu lactze na ixlacatīn Dios.) 
Pātunuꞌ tlāmam ixtalītatzumāꞌlh 
pātuꞌ o pātuꞌtun pūxkaꞌtniꞌ. 7 Jesús 
cāhuanilh tī ixtamacascujmāꞌnalh:
―Cacālīmātzumaꞌtit xcān tzamāꞌ 

tlāmam.
Chuntzaꞌ xlacaꞌn tamātzumalh. 

8
 Jesús cāhuanilh:
―Camācututit macstiꞌnaꞌj ē 

calīpiniꞌtit tī cuenta laniꞌ ixlaꞌ 
cāꞌtaniꞌ.

9
 Xlaꞌ kelhuānaꞌlh. Xaxcāntzaꞌ 

uva ixuanīꞌt. Xlaꞌ jā ixcaꞌtzī 
palh xcān ixuanīꞌt ē 
ixtalakpalīnīꞌttzaꞌ. Ixtacaꞌtzī xmān 
tī ixtamacascujmāꞌnalh, ixpālacata 
ūꞌtunuꞌn ixtamojōnīꞌt xcān. Chiꞌxcuꞌ 
tī cuenta laniꞌ cāꞌtaniꞌ taꞌsaniꞌlh tī 
ixtamāxtokmāꞌlh 10

 ē huanilh:
―Tahuiꞌlat xapūla cāmaxquīꞌcan 

tī cātaꞌsaniꞌcanīꞌt xatze xaxcān uva. 
Āꞌlīstān, aꞌcxniꞌ tzejtzaꞌ takoꞌtnīꞌt tī 
cātaꞌsaniꞌcanīꞌt, cāmaxquīꞌcan tū jā 
xatze. Ē huiꞌx āꞌxmān māstāꞌpāꞌt tū 
xatze.

11
 Ūꞌtzaꞌ huāꞌmāꞌ tū tlahualh Jesús 

nac Caná nac Galilea, ūꞌtzaꞌ xapūla 
līꞌaꞌcnīn. Chuntzaꞌ līmāsuꞌyulh 
ixlītliꞌhuiꞌqui. Īꞌscujnuꞌnīꞌn 
talīꞌaꞌkaꞌīꞌniꞌlh.

12
 Āꞌlīstān Jesús aꞌlh nac 

Capernaum. Tatāꞌaꞌlh ixtzīꞌ ē 
ixtāꞌtimīn ē īꞌscujnuꞌnīꞌn. Aꞌntzaꞌ jā 
lakmaꞌj tatahuīꞌlh.

Jesús cātamacxtukōꞌlh tū jā tze na 
ixpūchakān xakaꞌtlaꞌ templo 

Mt. 21:12‑13; Mr. 11:15‑18; Lc. 19:45‑46
13

 Ixtalacatzunaꞌjīmāꞌlh 
ixcāꞌtaniꞌcaꞌn līꞌisraelitas tū 
huanican pascua. Jesús aꞌlh nac 
cāꞌlacchicniꞌ jā huanican Jerusalén. 
14

 Tanūlh xakaꞌtlaꞌ nac templo. 
Aꞌntzaꞌ cālaktzīꞌlh tī ixtastāꞌmāꞌnalh 
huācax ē borregos ē tantzasnān, ē 
āꞌmakapitzīn tī ixtahuiꞌlānaꞌlh na 
ixmesacaꞌn jā ixpūpakxtucan tumīn. 
15

 Jesús tlahualh aꞌktin lītasnoꞌknuꞌ 
ixlaꞌ koꞌxkaꞌ, ē cālītansnoꞌkxtukōꞌlh 
ixlīpōꞌktucaꞌn nā borregos nā huācax. 
Cāmakpūspiꞌtniꞌlh ixmesacaꞌn 
tī ixtapakxtumāꞌnalh tumīn, ē 
cāmakaꞌniꞌkōꞌlh ixtumīncaꞌn. 
16

 Cāhuanilh stāꞌnaꞌnīꞌn tantzasnān:

―Camāxtutit tzamāꞌ huāꞌtzāꞌ. Jā 
calīmāxtutit lītamāuj na ixchic 
quinTātaꞌ.

17
 Īꞌscujnuꞌnīꞌn talīlacapāstacli 

chuntzaꞌ chī ixtatzoꞌkniꞌ na 
ixtachihuīn Dios:

Iclacasquiꞌn calakachiꞌxcuhuīꞌca 
ixchic Dios.

Ūꞌtzaꞌ iclacasquiꞌn quit.
18

 Israelitas tahuanilh:
―¿Ē kaꞌlhīꞌyaꞌ līmāpaꞌksīn 

natlahuaꞌyaꞌ huāꞌmāꞌ? 
Caquilātlahuaniꞌuj aꞌktin līꞌaꞌcnīn ē 
chuntzaꞌ naꞌiccaꞌtzīyāuj palh huiꞌx 
kaꞌlhīꞌyaꞌ līmāpaꞌksīn nacāmāxtuyaꞌ 
animalh xakaꞌtlaꞌ nac templo.

19
 Jesús cāhuanilh:

―Calactlahuaꞌtit tzamāꞌ chic ē 
ixlītuꞌtumaꞌj naꞌiclīcāxtlahuapalakōꞌ.

20
 Israelitas takelhtīlh:

―Tuꞌpuꞌxamachāxan cāꞌta 
līcāxtlahuakōꞌca huāꞌmāꞌ templo. 
¿Ē huiꞌx tzē nalīcāxtlahuakōꞌyaꞌ 
aꞌktuꞌtun quilhtamacuj?

21
 Aꞌcxniꞌ huanli huāꞌmāꞌ Jesús 

ixlīchihuīnaꞌmāꞌlh ixmacniꞌ. 
22

 Īꞌscujnuꞌnīꞌn talacapāstacli 
ixtachihuīn Jesús aꞌcxniꞌ 
lacastālancuanaꞌnli. Taꞌaꞌkaꞌīꞌlh tū 
ixtatzoꞌkniꞌ na ixtachihuīn Dios 
āꞌnā tū huanli Jesús.

Jesús cālakapaskōꞌ ixlīpōꞌktucaꞌn 
tachiꞌxcuhuīꞌt

23
 Nac Jerusalén ixlamāꞌlh 

cāꞌtaniꞌ tū huanican pascua. Jesús 
ixuiꞌlachaꞌ ē aꞌntzaꞌ tlahualh 
lhūhuaꞌ līꞌaꞌcnīn. Ūꞌtzaꞌ lhūhuaꞌ 
talīꞌaꞌkaꞌīꞌniꞌlh Jesús. 24

 Jesús 
ixcālakapaskōꞌ ixlīpōꞌktucaꞌn, 
ē xlaꞌ ixcaꞌtzī makapitzīn 
ixtaꞌaꞌkaꞌīꞌ ē āꞌmakapitzīn jā 
ixtaꞌaꞌkaꞌīꞌ. 25

 Jā ixlacasquiꞌnca 

nahuanican ixtalacapāstacniꞌcaꞌn. 
Xlaꞌ cālakapasniꞌkōꞌ 
ixtalacapāstacniꞌcaꞌn.

Jesús ē Nicodemo

3  Ixuīꞌlh chāꞌtin fariseo 
ixtacuhuīniꞌ Nicodemo. 

Xapuxcuꞌ israelitas ixuanīꞌt. 2 Aꞌktin 
tzīꞌsniꞌ xlaꞌ lakmilh Jesús ē huanilh:
―Mākelhtahuaꞌkēꞌniꞌ, caꞌtzīyāuj 

Dios macaminīꞌtaꞌn namāsuꞌyuꞌyaꞌ. 
Jā tī tī tzē tlahua līꞌaꞌcnīn tū huiꞌx 
tlahuaꞌyaꞌ palh jā Dios macaminīꞌt.

3
 Jesús huanilh:

―Ixlīcānaꞌ tū icuaniyān. Tī 
jā catilacatuncuhuīꞌpālh jāla 
catitāꞌtapaꞌksīlh Dios.

4
 Nicodemo kelhasquiꞌnīlh:

―¿Chī nalīlacatuncuhuīꞌpala 
chāꞌtin tī kōluꞌtzaꞌ? Jāla 
natanūpala na ixpūlacniꞌ ixtzīꞌ ē 
nalīlacatuncuhuīꞌpala.

5
 Jesús huanli:

―Ixlīcānaꞌ tū icuaniyān. Palh tī jā 
līlacatuncuhuīꞌ xcān ē ixlītliꞌhuiꞌqui 
Espíritu Santo, jāla catitāꞌtapaꞌksīlh 
Dios. 6 Tī ixlacstīn tachiꞌxcuhuīꞌt, 
ūꞌtzaꞌ kaꞌlhī ixquinīt ē ixlucut. Tī 
kaꞌlhī xasāstiꞌ ixlatamat ixpālacata 
ixlīmāpaꞌksīn Espíritu Santo, ūꞌtzaꞌ 
kaꞌlhī ixEspíritu Dios. 7 Jā calīꞌaꞌcniꞌ 
tū icuaniyān: “Ixlacasquiꞌnca 
nalacatuncuhuīꞌpalaꞌyāꞌtit ē 
chuntzaꞌ nakaꞌlhīꞌyāꞌtit xasāstiꞌ 
milatamatcaꞌn milīpōꞌktucaꞌn.” 
8

 Ūꞌniꞌ aꞌn calhāxcuhuālh. Xmān 
kexpaꞌtaꞌ chī macasāꞌnan ē huiꞌx 
jā caꞌtzīyaꞌ jāchu minchaꞌ ē jāchu 
aꞌmāꞌlh. Nā chuntzaꞌ jā caꞌtzīyaꞌ 
chī nalīlīlacatuncuhuīꞌpala chāꞌtin 
chiꞌxcuꞌ ixlītliꞌhuiꞌqui Espíritu Santo 
ē nakaꞌlhī xasāstiꞌ ixlatamat.

9
 Nicodemo kelhasquiꞌnīpālh:

―¿Chī līla huāꞌmāꞌ?
10

 Jesús huanli:
―¿Ē jā caꞌtzīyaꞌ huiꞌx huāꞌmāꞌ? 

Huiꞌx chāꞌtin mākelhtahuaꞌkēꞌniꞌ 
nac Israel. 11

 Ixlīcānaꞌ tū icuaniyān. 
Iclīchihuīnaꞌnāuj tū iccaꞌtzīyāuj 
ē icuanāuj tū iclaktzīꞌnīꞌtauj. 
Huiꞌxinaꞌn jā aꞌkaꞌīꞌyāꞌtit tū icuanāuj. 
12

 Huiꞌxinaꞌn jā quilāꞌaꞌkaꞌīꞌniꞌyāuj 
aꞌcxniꞌ quit iccālītāꞌchihuīnaꞌnān 
tū xalaꞌ nac cāꞌquilhtamacuj. 
Jā quintilāꞌaꞌkaꞌīꞌniꞌuj palh 
naꞌiccālītāꞌchihuīnaꞌnān tū xalaꞌ nac 
aꞌkapūn.

13
 ’Nūn chāꞌtin lakapasnaꞌn nac 

aꞌkapūn, xmān quit. Xaꞌicuiꞌlachaꞌ 
aꞌcxniꞌ jānaꞌj xaꞌicāꞌyujāchi ē ūꞌtzaꞌ 
iclīlakapasnaꞌn. Quit Chiꞌxcuꞌ xalaꞌ 
Tālhmāꞌn. 14

 Chuntzaꞌ chī Moisés 
līmāꞌkayāhualh quiꞌhuiꞌ lūhuaꞌ nac 
cāꞌtzayaꞌnca tiꞌyaꞌt, nā chuntzaꞌ 
ixlacasquiꞌnca naquimāꞌkayāhuacan 
quit nac cruz. Quit Chiꞌxcuꞌ xalaꞌ 
Tālhmāꞌn. 15

 Chuntzaꞌ, ixlīpōꞌktucaꞌn 
tī quintalīpāhuan natakaꞌlhī xasāstiꞌ 
ixlatamatcaꞌn tū jā catilaksputli.

Dios cāpāxquīꞌ ixlīpōꞌktucaꞌn 
tachiꞌxcuhuīꞌt

16
 Jesús cāhuanipālh:

―Dios cāpāxquīꞌ ixlīpōꞌktucaꞌn 
tachiꞌxcuhuīꞌt xalanīꞌn nac 
cāꞌquilhtamacuj. Ūꞌtzaꞌ līmāstāꞌlh 
tī ixlīmān īꞌSkaꞌtaꞌ ē chuntzaꞌ tī 
natalīpāhuan xlaꞌ, xlacaꞌn jā 
makstin catitasputli. Natakaꞌlhī 
xasāstiꞌ ixlatamatcaꞌn tū jā kaꞌlhī 
ixlīsputniꞌ. 17

 Dios macamilh īꞌSkaꞌtaꞌ 
nac cāꞌquilhtamacuj. Jā macamilh 
nacāmakapātīnīn. Macamilh 
nacālīmakapūtaxtū.

18
 ’Tī talīpāhuan īꞌSkaꞌtaꞌ Dios, 

xlacaꞌn jā caticāmakapātīnīnca. Tī 

jā talīpāhuan, nacāmakapātīnīncan 
ixpālacata jā talīpāhuanli tī 
ixlīmān īꞌSkaꞌtaꞌ Dios. 19

 Milh 
nac cāꞌquilhtamacuj tī taxkaket 
ixpālacata namāsuꞌyu tū 
ixlīcānaꞌ. Makapitzīn jā ixtalakatī 
taxkaket. Āꞌchulāꞌ talakatīlh 
jā cāꞌpucsuaꞌ ixpālacata 
ixtatlahuacuꞌtun tū jā tze. Ūꞌtzaꞌ 
nacālīmakapātīnīncan. 20

 Pōꞌktu 
tī tatlahua tū jā tze jā talakatī 
taxkaket ē jā tatalacatzunaꞌjīcuꞌtun 
nac taxkaket ixpālacata jā 
talacasquiꞌn nacālaktzīꞌncan 
chī tatlahuamāꞌnalh tū jā tze. 
21

 Tī tatlahua tū tze, xlacaꞌn 
tatalacatzunaꞌjī nac taxkaket 
ixpālacata nacālaktzīꞌncan 
tatlahuamāꞌnalh tū Dios lacasquiꞌn.

Juan Māꞌkpaxīniꞌ 
līchihuīnaꞌmpālh Jesús

22
 Āꞌlīstān Jesús aꞌlh nac Judea 

ē tatāꞌaꞌlh īꞌscujnuꞌnīꞌn. Aꞌntzaꞌ 
tachokolh aꞌklhūhuaꞌ quilhtamacuj 
ē ixmāꞌkpaxīniꞌmāꞌlh. 23

 Nā Juan 
nā ixmāꞌkpaxīniꞌn nac Enón na 
ixlacatzunaꞌj Salim ixpālacata aꞌntzaꞌ 
ixmāꞌlh kaꞌtlaꞌ xcān. Tachiꞌxcuhuīꞌt 
ixtalakchin ē ixtaꞌaꞌkpaxa. 24

 Jānaꞌj 
ixmānūcan Juan nac pūlāchīꞌn.

25
 Makapitzīn ixchiꞌxcuhuīꞌn 

Juan tatzuculh tatāꞌlāhuanī 
āꞌmakapitzīn israelitas ixpālacata 
chī māꞌkpaxīniꞌncan ē palh Dios 
laktzīꞌn āꞌchulāꞌ xatze catīhuālh 
aꞌcxniꞌ aꞌkpaxa. 26

 Talakaꞌlh Juan ē 
tahuanilh:
―Mākelhtahuaꞌkēꞌniꞌ, ¿pāstacaꞌ 

chiꞌxcuꞌ tī ixtāꞌhuiꞌlāchi ixtuntacut 
nac Jordán ē tī līchihuīꞌnaꞌ? 
Chuhuaꞌj nā xlaꞌ māꞌkpaxīniꞌmāꞌlh ē 
ūꞌtzaꞌ lhūhuaꞌ talakminkōꞌ.

27
 Juan cākelhtīlh:

―Chāꞌtin chiꞌxcuꞌ kaꞌlhī xmān 
tū Dios maxquīꞌ. 28

 Huiꞌxinaꞌn 
kexpaꞌttit chī icuanli: “Jā quit 
Cristo. Xmān quimacamincanīꞌt 
naꞌicpūlaniꞌ.” 29

 Aꞌcxniꞌ chāꞌtin 
chiꞌxcuꞌ tamakaxtoka, ixlaꞌtzaꞌ tlahua 
tasquiꞌniꞌ. Ixamigo pāxtūtāya ē 
kexmata ē līpāxuhua tū līchihuīnaꞌn. 
Nā chuntzaꞌ quit iclīpāxuhua chī 
talakmin Jesús. 30

 Ixlacasquiꞌnca 
āꞌchulāꞌ natastālaniꞌkōꞌ Jesús ē jā quit.

Tī minchaꞌ nac aꞌkapūn
31

 Tī minīꞌtaꞌnchaꞌ nac aꞌkapūn, 
ūꞌtzaꞌ āꞌchulāꞌ xakaꞌtlaꞌ ē jā tī xalaꞌ nac 
cāꞌtiꞌyaꞌtnaꞌ. Tī talacatuncuhuīꞌ nac 
cāꞌquilhtamacuj, ūꞌtunuꞌn xalaꞌ nac 
cāꞌquilhtamacuj ē xmān talīchihuīnaꞌn 
tū xalaꞌ nac cāꞌquilhtamacuj. Tī 
minchaꞌ nac aꞌkapūn, ūꞌtzaꞌ āꞌchulāꞌ 
xakaꞌtlaꞌ ē jā tī xalaꞌ nac cāꞌtiꞌyaꞌtnaꞌ. 
32

 Masqui xlaꞌ līchihuīnaꞌn tū 
laktzīꞌnīꞌt ē tū kexmatnīꞌt, jā tī 
chāꞌtin aꞌkaꞌīꞌ tū huan. 33

 Palh tī aꞌkaꞌīꞌ 
ixtachihuīn tī minchaꞌ nac aꞌkapūn, 
ūꞌtzaꞌ lītasuꞌyu ixlīcānaꞌ tū huan Dios. 
34

 Tī Dios macamilh, xlaꞌ līchihuīnaꞌn 
ixtachihuīn ixpālacata Dios līpāxuhua 
māstāꞌ Espíritu Santo. 35

 XaTātaꞌ 
pāxquīꞌ īꞌSkaꞌtaꞌ ē macamaxquīꞌkōꞌlh 
pōꞌktu ē ūꞌtzaꞌ namāpaꞌksīkōꞌ. 36

 Tī 
talīpāhuan īꞌSkaꞌtaꞌ Dios, xlacaꞌn 
takaꞌlhī xasāstiꞌ ixlatamatcaꞌn tū jā 
catilaksputli. Tī jā talīpāhuan, xlacaꞌn 
jā catitakaꞌlhīlh xasāstiꞌ ixlatamatcaꞌn. 
Dios nacāmakapātīnīn.

Jesús ē chāꞌtin puscāt 
xalaꞌ nac Samaria

4  Fariseos 
ixcāmācaꞌtzīnīcanīꞌttzaꞌ 

Jesús āꞌchulāꞌ lhūhuaꞌ ixtastālaniꞌ 

ē ixcāmāꞌkpaxīmāꞌlh, ē jā 
Juan. 2 Jesús jā ixmāꞌkpaxīniꞌn; 
xmān īꞌscujnuꞌnīꞌn ūꞌtunuꞌn 
ixtamāꞌkpaxīniꞌn. 3 Aꞌcxniꞌ 
Jesús caꞌtzīlh fariseos 
ixcāmācaꞌtzīnīcanīꞌttzaꞌ, Jesús 
taxtulh nac Judea ē aꞌlh nac Galilea.

4
 Ixtej Galilea tētaxtu nac Samaria. 

5
 Aꞌcxniꞌ Jesús ixtētaxtumāꞌlh jā 

ixtapaꞌksīniꞌ nac Samaria, chāꞌlh 
nac Sicar aꞌktin cāꞌlacchicniꞌ na 
ixlacatzunaꞌj tiꞌyaꞌt tū Jacob 
ixmaxquīꞌnīꞌt ixkaꞌhuaꞌcha tī 
ixuanican José. 6 Aꞌntzaꞌ ixuīꞌlh 
aꞌktin muꞌsniꞌ tū makāstzaꞌ ixlaꞌ 
ixuanīꞌt Jacob. Aꞌcxniꞌ tastuꞌnūt 
ixuanīꞌt, Jesús chāꞌlh nac muꞌsniꞌ. 
Makat ixminīꞌtaꞌnchaꞌ, ē ūꞌtzaꞌ 
ixlītlakuaꞌnīꞌt. Aꞌntzaꞌ tahuīꞌlh na 
ixquilhtūn muꞌsniꞌ. 7 Jā ixlīnaꞌj 
lakchilh chāꞌtin puscāt xalaꞌ nac 
Samaria namācutu xcān. Jesús 
huanilh:
―Quintāꞌhuaꞌ mixcān.
8

 Īꞌscujnuꞌnīꞌn ixtaꞌaꞌnīꞌt nac 
cāꞌlacchicniꞌ natatamāhua 
ixlīhuaꞌcaꞌn. 9 Tzamāꞌ puscāt 
samaritana huanilh Jesús:
―Huiꞌx israelita ē quit samaritana. 

¿Chī quilīsquiꞌniꞌyaꞌ xcān? (Chuntzaꞌ 
huanilh ixpālacata israelitas ē 
samaritanos jā ixtalālaktzīꞌncuꞌtun.)

10
 Jesús kelhtīlh:

―Caꞌtzīyaꞌ cahuālh tū Dios 
māstāꞌ ē tī squiꞌniꞌmāꞌn xcān, huiꞌx 
ixquisquiꞌniꞌ xatze xcān ē quit 
xaꞌicmaxquīꞌn.

11
 Puscāt huanilh:

―Huiꞌx jā kaꞌlhīꞌyaꞌ tū 
napūmācutuyaꞌ ē xcān pūlhmāꞌn 
tojōmāꞌchaꞌ. ¿Jāchu natayaꞌyaꞌ 
xatze xcān? 12

 Tī quimpapcaꞌn Jacob 
quincāmakxtekniꞌn huāꞌmāꞌ muꞌsniꞌ. 

Āꞌtzāꞌ ixtakoꞌtnun Jacob ē ixlacstīn 
ē ixanimalh. ¿Ē huiꞌx āꞌchulāꞌ kaꞌtlaꞌ 
ē jā Jacob?

13
 Jesús huanilh:

―Ixlīpōꞌktu tī natahuaꞌ huāꞌmāꞌ 
xcān, natakelhpūtīpala. 14

 Tī 
natahuaꞌ xcān tū naꞌiccāmaxquīꞌ, 
xlacaꞌn jātzaꞌ maktin 
catitakelhpūtīpālh. Tzamāꞌ xcān tū 
naꞌiccāmaxquīꞌ nala huaꞌchi muꞌsniꞌ 
na ixpūlacniꞌcaꞌn, ē nacāmaxquīꞌ 
xasāstiꞌ ixlatamatcaꞌn tū jā 
catilaksputli.

15
 Puscāt huanilh:

―Caquimaꞌxquiꞌ huāꞌmāꞌ 
xcān ē chuntzaꞌ jātzaꞌ maktin 
ictikelhpūtīlh ē jātzaꞌ ictimilh 
naꞌictaya xcān huāꞌtzāꞌ.

16
 Jesús huanilh:

―Caquītaꞌsaꞌniꞌ minkōluꞌ ē 
cataꞌntit.

17
 Puscāt kelhtīlh:

―Jā ickaꞌlhī quinkōluꞌ.
Jesús huanilh:
―Ixlīcānaꞌ tū huaꞌnaꞌ jā kaꞌlhīꞌyaꞌ 

minkōluꞌ. 18
 Huiꞌx cākaꞌlhīꞌnīꞌtaꞌ 

kelhaquitzis chiꞌxcuhuīꞌn. Tī 
tāꞌhuiꞌlaꞌ chuhuaꞌj jā minkōluꞌ. 
Ixlīcānaꞌ tū huanīꞌtaꞌ.

19
 Puscāt huanilh:

―Huiꞌx ixaꞌkchihuīnaꞌ 
Dios. Chuntzaꞌ tasuꞌyu. 
20

 Quinapapanaꞌcaꞌn samaritanos 
ixtamakapāxuī Dios huāꞌtzāꞌ 
nac sipej. Huiꞌxinaꞌn israelitas 
huaꞌnāꞌtit xmān nac Jerusalén tzē 
namakapāxuīcan Dios.

21
 Jesús kelhtīlh:

―Caꞌaꞌkaꞌiꞌ tū naꞌicuaniyān. 
Namin aꞌktin quilhtamacuj aꞌcxniꞌ 
jātzaꞌ catimaclacasquiꞌnca naꞌaꞌncan 
namakapāxuīcan Dios nac sipej 
ē jā nac Jerusalén. 22

 Huiꞌxinaꞌn 

samaritanos jā lakapasāꞌtit 
tī makapāxuīꞌyāꞌtit. Quinaꞌn 
iclakapasāuj tī icmakapāxuīyāuj. 
Tī namakapūtaxtūnuꞌn, xlaꞌ ūꞌtzaꞌ 
chāꞌtin israelita. 23

 Chilhtzaꞌ 
quilhtamacuj aꞌcxniꞌ tī tzej 
tamakapāxuī Dios natalīmakapāxuī 
ixlīpōꞌktu ixlīstacnaꞌcaꞌn 
ē nataꞌaꞌkaꞌīꞌ ixtachihuīn 
Dios. Dios lacasquiꞌn chuntzaꞌ 
nalīmakapāxuīcan. 24

 Dios 
lakahuan masqui jā tasuꞌyu. 
Ixlacasquiꞌnca tachiꞌxcuhuīꞌt 
natalīmakapāxuī pōꞌktu 
ixlīstacnaꞌcaꞌn; ē ixlacasquiꞌnca 
nataꞌaꞌkaꞌīꞌ ixtachihuīn. Chuntzaꞌ 
tzej natalīmakapāxuī Dios.

25
 Puscāt huanilh:

―Quit iccaꞌtzī namin Mesías tī 
huanican Cristo tī Dios lacsacnīꞌt ē 
līhuiꞌlīlh ixlīmakapūtaxtūnuꞌ. Xlaꞌ 
naquincāhuanikōꞌyān ixlīpōꞌktu 
aꞌcxniꞌ namin.

26
 Jesús huanilh:

―Ūꞌtzaꞌ quit tī tāꞌchihuīnaꞌmāꞌn.
27

 Palaj tunca tachilh īꞌscujnuꞌnīꞌn. 
Talīꞌaꞌcnīniꞌlh ixtāꞌchihuīnaꞌmāꞌlh 
Jesús chāꞌtin puscāt. Nūn 
chāꞌtin kelhasquiꞌnīlh: “¿Tū 
lacasquiꞌnaꞌ?” Jā kelhasquiꞌnīca: 

“¿Tū lītāꞌchihuīnaꞌmpāꞌt tzamāꞌ 
puscāt?” 28

 Puscāt huiꞌlīlh ixtlāmam 
ē aꞌlh nac cāꞌlacchicniꞌ ē cāhuanilh 
tachiꞌxcuhuīꞌt:

29
 ―Capintit laktzīꞌnāꞌtit chāꞌtin 

chiꞌxcuꞌ tī quihuanikōꞌlh ixlīpōꞌktu tū 
ictlahuanīꞌt. Palhāsāꞌ ūꞌtzaꞌ tī Cristo.

30
 Tataxtulh nac cāꞌlacchicniꞌ 

natalakaꞌn Jesús. 31
 Aꞌcxniꞌ 

ixtamimāꞌnalh tachiꞌxcuhuīꞌt, 
īꞌscujnuꞌnīꞌn Jesús tahuanilh:
―Māpaꞌksīniꞌ, catihuaꞌyaꞌ 

macstiꞌnaꞌj.

32
 Xlaꞌ cāhuanilh:

―Quit ickaꞌlhī quilīhuaꞌ tū jā 
lakapasāꞌtit.

33
 Scujnuꞌnīꞌn talākelhasquiꞌnīlh:

―¿Ē huīꞌlh tī quīxtekniꞌchitzaꞌ 
ixlīhuaꞌ?

34
 Jesús cāhuanilh:

―Quit ictlahuacuꞌtun 
ixlīmāpaꞌksīn quinTātaꞌ tī 
quimacaminīꞌt, ē ictlahuakōꞌcuꞌtun 
tū quilīmacaminīꞌt. Ūꞌtzaꞌ huāꞌmāꞌ 
quit quilīhuaꞌ. 35

 Huiꞌxinaꞌn 
huaꞌnāꞌtit: “Sputacus aꞌktāꞌtiꞌ 
mālhcuyuꞌ nalanānaꞌn.” Quit 
iccāhuaniyān: Calaktzīꞌntit 
tachiꞌxcuhuīꞌt. Talacapalatēlha 
nataꞌaꞌkaꞌīꞌ quintachihuīn. 36

 Tī 
scuja maxquīꞌcan ixtatlaj. Nā 
chuntzaꞌ tī quintatāꞌscuja. 
Makapitzīn taꞌaꞌkaꞌīꞌ ē ūꞌtzaꞌ 
ixtatlajcaꞌn tī quintatāꞌscuja. Tī 
taꞌaꞌkaꞌīꞌnīꞌt quintachihuīn, xlacaꞌn 
takaꞌlhī xasāstiꞌ ixlatamatcaꞌn tū jā 
catilaksputli. Ūꞌtzaꞌ natalīpāxuhua 
tī tamāsuꞌyulh quintachihuīn 
xapūla ē tī tamāsuꞌyulh āꞌlīstān. 
37

 Ixlīcānaꞌ chī tahuan: “Chāꞌtin 
chaꞌn ē āꞌchāꞌtin īꞌnin.” 38

 Quit 
iccāmacāꞌnīꞌtaꞌn naꞌīꞌnināꞌtit 
huiꞌxinaꞌn jā jā chaꞌnīꞌtaꞌntit 
huiꞌxinaꞌn. Naꞌīꞌnināꞌtit jā tascujli 
āꞌmakapitzīn. Ūꞌtzaꞌ huanicuꞌtun 
huiꞌxinaꞌn nacāmāsuꞌyuniꞌyāꞌtit tī 
cāmācaꞌtzīnīcanīꞌttzaꞌ macstiꞌnaꞌj 
quintachihuīn. Xlacaꞌn nataꞌaꞌkaꞌīꞌ 
―huanli Jesús.

39
 Lhūhuaꞌ samaritanos xalanīꞌn 

tzamāꞌ cāꞌlacchicniꞌ taꞌaꞌkaꞌīꞌniꞌlh 
Jesús ixpālacata tū ixuanīꞌt tzamāꞌ 
puscāt: “Quihuanikōꞌlh ixlīpōꞌktu 
tū ictlahuanīꞌt quit.” 40

 Chuntzaꞌ 
samaritanos, aꞌcxniꞌ talakchilh 
Jesús, tahuanilh cacātāꞌtamakxtekli 

ūꞌtunuꞌn. Xlaꞌ tachokolh aꞌktuꞌ 
quilhtamacuj. 41

 Lhūhuaꞌ taꞌaꞌkaꞌīꞌlh 
aꞌcxniꞌ takexmatli tū huanli xlaꞌ. 
42

 Xlacaꞌn tahuanilh tzamāꞌ puscāt:
―Chuhuaꞌj jā xmān ixpālacata 

mintachihuīn icaꞌkaꞌīꞌyāuj. Quinaꞌn 
iclīlaktzīꞌuj quilakastapuncaꞌn 
ē ickexmatnīꞌtauj tū huan xlaꞌ. 
Ixlīcānaꞌ palh ūꞌtzaꞌ Cristo tī 
nacāmakapūtaxtū xalanīꞌn nac 
cāꞌquilhtamacuj.

Jesús mātzeyīlh ixkaꞌhuaꞌcha 
chāꞌtin māpaꞌksīniꞌ

43
 Ixlīꞌaꞌktuꞌ quilhtamacuj Jesús 

taxtulh nac Samaria ē aꞌlh nac 
Galilea. 44

 Jesús huanli chāꞌtin 
aꞌkchihuīnaꞌ jā lakachiꞌxcuhuīꞌcan 
na ixtāꞌchicniꞌ. 45

 Aꞌcxniꞌ Jesús 
chilh nac Galilea, līpāxuhua 
talaktzīꞌlh xalanīꞌn nac Galilea. 
Xlacaꞌn ixtaquīlanīꞌt nac Jerusalén 
jā ixlamāꞌlh cāꞌtaniꞌ tū huanican 
pascua, ē ixtalaktzīꞌnkōꞌnīꞌttzaꞌ 
lhūhuaꞌ tū quītlahualh Jesús.

46
 Jesús mimpālh nac Caná, nac 

Galilea, aꞌntzaꞌ jā līmāxtulh xaxcān 
uva. Ixlacatzunaꞌj Caná, nac 
aꞌktin cāꞌlacchicniꞌ tū huanican 
Capernaum, ixuīꞌlh chāꞌtin 
chiꞌxcuꞌ tī ixtāꞌscujmāꞌlh puxcuꞌ. 
Ixkaꞌhuaꞌcha ixtaꞌjatatla. 47

 Aꞌcxniꞌ 
caꞌtzīlh ixtaxtunīꞌttzaꞌ Jesús 
nac Judea ē ixuiꞌlachaꞌtzaꞌ nac 
Galilea, palaj tunca xatātaꞌ aꞌlh 
laktzīꞌn Jesús ē huanilh caꞌaꞌlh na 
ixchic namātzeyī ixkaꞌhuaꞌcha tī 
ixnīmāꞌlhtzaꞌ. 48

 Jesús huanilh:
―Huiꞌxinaꞌn jā aꞌkaꞌīꞌyāꞌtit palh jā 

nalaktzīꞌnāꞌtit līꞌaꞌcnīn.
49

 Tzamāꞌ chiꞌxcuꞌ huanilh:
―Capit na quinchic līhuan jā nanī 

quinkaꞌhuaꞌcha.

50
 Jesús huanilh:

―Capinchitzaꞌ na minchic. 
Minkaꞌhuaꞌcha tzeyanlitzaꞌ.

Tzamāꞌ chiꞌxcuꞌ aꞌkaꞌīꞌlh tū 
huanilh Jesús ē aꞌlh.

51
 Aꞌcxniꞌ ixchintēlha na ixchic, 

ixtasācuaꞌn palaj tunca tataxtulh 
taꞌaꞌlh talāpāxtoka ē tahuanilh:
―Minkaꞌhuaꞌcha tzeyanlitzaꞌ.
52

 Cākelhasquiꞌnīlh tuchūyā hora 
tzuculh tzeyan. Tahuanilh:
―Huāꞌ kōtan maktin hora kōtanū 

tapānūniꞌlh macscut.
53

 Xatātaꞌ palaj tunca caꞌtzīlh chu 
ūꞌtzaꞌ tzamāꞌ hora aꞌcxniꞌ huanilh 
Jesús: “Minkaꞌhuaꞌcha tzeyanlitzaꞌ.” 
Ūꞌtzaꞌ līꞌaꞌkaꞌīꞌniꞌlh Jesús tzamāꞌ 
chiꞌxcuꞌ ē nā ixlīpōꞌktucaꞌn xalanīꞌn 
na ixchic.

54
 Ūꞌtzaꞌ huāꞌmāꞌ ixlīꞌaꞌktuꞌ 

līꞌaꞌcnīn tū tlahualh Jesús aꞌcxniꞌ 
minchaꞌ nac Judea ē chāꞌlh nac 
Galilea.

Jesús mātzeyīlh chāꞌtin 
chiꞌxcuꞌ xalaꞌ nac Betesda

5  Jā makās āꞌlīstān israelitas 
talītzuculh cāꞌtaniꞌ. Jesús 

aꞌlh nac cāꞌlacchicniꞌ Jerusalén 
jā ixlamāꞌlh cāꞌtaniꞌ. 2 Nac 
Jerusalén, ixuīꞌlh aꞌktin muꞌsniꞌ 
na ixlacatzunaꞌj jā ixtalactanū 
borregos. Tzamāꞌ muꞌsniꞌ ixuanican 
Betesda. Ūꞌtzaꞌ ixtachihuīn hebreo. 
Ixyāhuacanīꞌttzaꞌ ixaꞌcchic tū 
ixkaꞌlhī aꞌkquitzis ixtanquilhtīn. 
3

 Aꞌntzaꞌ ixtamāꞌnalh lhūhuaꞌ 
taꞌjatatlanīꞌn ē tī lakatzīꞌnīꞌn ē tī jā 
tze ixtujancaꞌn ē tī ixtalūꞌntūꞌlanīꞌt. 
Xlacaꞌn ixtakaꞌlhīmāꞌnalh aꞌcxniꞌ 
ixtasakāꞌlīlh xcān. 4 Makatunuꞌ 
ixquīyujāchi chāꞌtin ángel. Ūꞌtzaꞌ 
ixsakāꞌlī xcān. Tī pūla ixtojō nac 

xcān, aꞌcxniꞌ ixtasakāꞌlī, xlaꞌ palaj 
tunca ixtzeyan catūhuālh taꞌjatat.

5
 Aꞌntzaꞌ ixuīꞌlh chāꞌtin chiꞌxcuꞌ tī 

ixtaꞌjatatla puꞌxamacāujtzeyan cāꞌta. 
6

 Jesús laktzīꞌlh tzamāꞌ chiꞌxcuꞌ 
jā ixmāꞌlh. Ixcaꞌtzītzaꞌ makāstzaꞌ 
ixtaꞌjatatla ē kelhasquiꞌnīlh:
―¿Ē tzeyancuꞌtunaꞌ?
7

 Tzamāꞌ chiꞌxcuꞌ kelhtīniꞌlh:
―Jā tī tī naquimojō nac xcān 

aꞌcxniꞌ tasakāꞌlī. Aꞌcxniꞌ quit 
ictojōcuꞌtun palaj tunca tojō 
āꞌchāꞌtin ē chuntzaꞌ quilīskāhuīꞌcan.

8
 Jesús huanilh:

―Catāꞌkaquiꞌ ē casacti 
mimpūtamaꞌ ē catlāꞌhuaꞌnti.

9
 Palaj tunca tzamāꞌ chiꞌxcuꞌ 

tzeyanli ē sacli ixpūtamaꞌ ē tzuculh 
tlāꞌhuan. Tzamāꞌ quilhtamacuj ūꞌtzaꞌ 
ixpūjaxcan. 10

 Israelitas tahuanilh 
chiꞌxcuꞌ tī mātzeyīca:
―Chuhuaꞌj huāꞌmāꞌ quilhtamacuj 

ūꞌtzaꞌ tū pūjaxcan. Huiꞌx jā minīꞌniꞌ 
līpimpāꞌt mimpūtamaꞌ.

11
 Tzamāꞌ chiꞌxcuꞌ cākelhtīlh:

―Tī quimātzeyīlh, ūꞌtzaꞌ 
quihuanilh: “Casacti mimpūtamaꞌ ē 
catlāꞌhuaꞌnti.”

12
 Takelhasquiꞌnīlh:

―¿Tīyā chiꞌxcuꞌ tī huanin: “Casacti 
mimpūtamaꞌ ē catlāꞌhuaꞌnti?”

13
 Tzamāꞌ chiꞌxcuꞌ jā ixcaꞌtzī 

tī mātzeyīlh ixpālacata lhūhuaꞌ 
tachiꞌxcuhuīꞌt ixtahuiꞌlānaꞌlh 
ē Jesús ixcātēlacataxtunīꞌttzaꞌ. 
14

 Āꞌlīstān Jesús tāꞌlāmaclalh 
xakaꞌtlaꞌ nac templo ē huanilh:
―Chuhuaꞌj huiꞌx tzeyaꞌnīꞌtaꞌtzaꞌ. 

Jātzaꞌ catlaꞌhuaꞌ tū jā tze. Palh huiꞌx 
natlahuaꞌpalaꞌyaꞌ tū jā tze, āꞌchulāꞌ 
napātīpalaꞌyaꞌ.

15
 Tzamāꞌ chiꞌxcuꞌ aꞌlh ē 

cāmācaꞌtzīnīlh israelitas Jesús 

Juan 4 ,  5



199

tī ixmātzeyīnīꞌt. 16
 Tzamāꞌ 

quilhtamacuj ūꞌtzaꞌ tū ixpūjaxcan 
aꞌcxniꞌ Jesús tlahualh tzamāꞌ 
līꞌaꞌcnīn. Ūꞌtzaꞌ tatzuculh 
talīputzastālaniꞌ israelitas ē 
ixtamaknīcuꞌtun. 17

 Jesús cāhuanilh:
―QuinTātaꞌ pōꞌktu quilhtamacuj 

scujmāꞌlh ē nā ūꞌtzaꞌ quit iclīscuja.
18

 Ūꞌtzaꞌ āꞌchulāꞌ talīsītzīꞌlh 
israelitas ē ixtalīmaknīcuꞌtun. 
Ūꞌtzaꞌ talīsītzīꞌlh tū tlahualh Jesús 
tzamāꞌ quilhtamacuj tū pūjaxcan 
ē ūꞌtzaꞌ āꞌchulāꞌ talīsītzīꞌlh huaꞌchi 
Dios lītaxtulh aꞌcxniꞌ huanli: Dios 
quinTātaꞌ.

ĪꞌSkaꞌtaꞌ Dios kaꞌlhī līmāpaꞌksīn
19

 Jesús cāhuanilh:
―Ixlīcānaꞌ tū iccāhuaniyān. 

Quit quinaꞌcstu jāla tū ictlahua. 
Xmān ictlahua ixtalacasquiꞌnīn 
quinTātaꞌ Dios. Iclaktzīꞌn tū 
tlahua quinTātaꞌ ē xmān ūꞌtzaꞌ 
ictlahua. Tū tlahua quinTātaꞌ, 
nā ūꞌtzaꞌ ictlahua. 20

 QuinTātaꞌ 
quimpāxquīꞌ quit ē quimāsuꞌyuniꞌ 
ixlīpōꞌktu tū tlahuamāꞌlh. 
Naquimāsuꞌyuniꞌcus tū āꞌchulāꞌ 
xalakaꞌtlaꞌ. Ūꞌtzaꞌ naꞌictlahua 
ē nalīꞌaꞌcnīꞌyāꞌtit. 21

 QuinTātaꞌ 
mālacastālancuanīniꞌn. Nā chuntzaꞌ 
quit iccāmaxquīꞌ ixlatamatcaꞌn tī 
quit iclacasquiꞌn. 22

 QuinTātaꞌ jā tī 
putzānaꞌnī. Xlaꞌ quimacamaxquīꞌnīꞌt 
līmāpaꞌksīn quit naꞌiccāputzānaꞌnī. 
23

 Chuntzaꞌ ixlīpōꞌktucaꞌn 
naquintalīlakachiꞌxcuhuīꞌ quit 
lacxtim chī talakachiꞌxcuhuīꞌ 
quinTātaꞌ Dios. Tī jā 
quilakachiꞌxcuhuīꞌ jā lakachiꞌxcuhuīꞌ 
quinTātaꞌ tī quimacaminīꞌt.

24
 ’Ixlīcānaꞌ tū iccāhuaniyān. Tī 

takexmata tū icuan ē talīpāhuan 

tī quimacaminīꞌt, xlacaꞌn 
takaꞌlhī xasāstiꞌ ixlatamatcaꞌn 
tū jā catilaksputli. Xlacaꞌn jā 
caticāmāpātīnīca; takaꞌlhītzaꞌ 
ixlatamatcaꞌn xasāstiꞌ tū jā 
makstin catisputli. 25

 Ixlīcānaꞌ 
tū iccāhuaniyān. Mimāꞌlhtzaꞌ 
quilhtamacuj ē chuhuaꞌjtzaꞌ 
huāꞌmāꞌ quilhtamacuj aꞌcxniꞌ tī 
jā takaꞌlhī xasāstiꞌ ixlatamatcaꞌn, 
xlacaꞌn natakexmata 
quintachihuīn quit, īꞌSkaꞌtaꞌ Dios. 
Tī natakexmata quintachihuīn, 
xlacaꞌn nacāmaxquīꞌcan xasāstiꞌ 
ixlatamatcaꞌn tū jā catilaksputli. 
26

 Chuntzaꞌ chī quinTātaꞌ Dios 
māstāꞌ latamat, nā īꞌSkaꞌtaꞌ tzē 
namāstāꞌ latamat. 27

 Quimaxquīꞌnīꞌt 
līmāpaꞌksīn naꞌicputzānaꞌnī, 
ixpālacata quit Chiꞌxcuꞌ xalaꞌ 
Tālhmāꞌn. 28

 Jā calīꞌaꞌcnīꞌtit 
tū iccāhuanimāꞌn. Mimāꞌlh 
quilhtamacuj aꞌcxniꞌ nīnīꞌn 
natakexmata quintachihuīn. 
29

 Natatāꞌcxtuyāchi xlacaꞌn nac 
pūtāꞌcnūn. Tī tatlahualh tū tze, 
xlacaꞌn natalacastālancuanaꞌn ē 
natakaꞌlhī xasāstiꞌ ixlatamatcaꞌn. 
Tī tatlahualh tū jā tze, xlacaꞌn 
natalacastālancuanaꞌn ē 
nacāmakapātīnīncan.

Jesús māsuꞌyulh xlaꞌ 
kaꞌlhī līmāpaꞌksīn

30
 Jesús cāhuanipālh:

―Quit jā ictlahua tū xmān 
quintapāxuān. Quit icputzānaꞌnī 
chuntzaꞌ chī quilīmāpaꞌksī Dios. 
Ūꞌtzaꞌ tzej iclīputzānaꞌnī. Quit 
jā ictlahua tū quintapāxuān. 
Ictlahua ixtapāxuān quinTātaꞌ tī 
quimacaminīꞌt. 31

 Palh xmān quit 
quilīmān naquilīchihuīnaꞌncan ē 

jā tī āꞌchāꞌtin tī naquilīchihuīnaꞌn, 
chuntzaꞌ jā catiꞌaꞌkaꞌīꞌca tū 
icuan. 32

 Huiꞌlapālh āꞌchāꞌtin tī 
naquilīchihuīnaꞌn. Quit iccaꞌtzī 
tū nahuan xlaꞌ quimpālacata, 
ūꞌtzaꞌ ixlīcānaꞌ. 33

 Huiꞌxinaꞌn 
mākelhasquiꞌnīnīniꞌntit Juan. 
Juan kelhtīniꞌlh tū ixlīcānaꞌ. 
34

 Quit jā icmaclacasquiꞌn nūn 
chāꞌtin chiꞌxcuꞌ tī nalīchihuīnaꞌn 
quimpālacata. Xmān iccāhuanimāꞌn 
tzamāꞌ ixpālacata huiꞌxinaꞌn 
naꞌaꞌkapūtaxtuyāꞌtit. 35

 Juan 
xlaꞌ huaꞌchi aꞌktin pūmaksko 
tū ixlama ē ixmāxkakēniꞌn. 
Huiꞌxinaꞌn jā makās lakatītit 
chī ixcāmāxkakēniꞌyān. 36

 Juan 
huanli Dios quimacaminīꞌt. Ē quit 
ictlahua tū quimacamaxquīꞌnīꞌt. 
Ūꞌtzaꞌ āꞌchulāꞌ māsuꞌyu Dios 
quimacaminīꞌt. 37

 Nā Dios 
quimacamilh ē līchihuīnaꞌn 
quimpālacata. Huiꞌxinaꞌn 
jā makstin kexpaꞌtnīꞌtaꞌntit 
ixtachihuīn ē jā makstin 
laktzīꞌnīꞌtaꞌntit Dios. 38

 Jā makstin 
cātanūniꞌnīꞌtaꞌn ixtachihuīn na 
milīstacnaꞌcaꞌn. Aꞌntzaꞌ lītasuꞌyu 
huiꞌxinaꞌn jā aꞌkaꞌīꞌyāꞌtit palh quit 
Dios quimacaminīꞌt. 39

 Huiꞌxinaꞌn 
tzej līkelhtahuaꞌkaꞌyāꞌtit 
ixtachihuīn Dios. Puhuaꞌnāꞌtit 
chuntzaꞌ nakaꞌlhīꞌyāꞌtit 
xasāstiꞌ milatamatcaꞌn tū 
jā catilaksputli. Masqui 
ixtachihuīn Dios līchihuīnaꞌn 
quimpālacata, 40

 huiꞌxinaꞌn 
jā quilāꞌaꞌkaꞌīꞌniꞌcuꞌtunāuj ē 
chuntzaꞌ jā nakaꞌlhīꞌyāꞌtit xasāstiꞌ 
milatamatcaꞌn tū jā catilaksputli.

41
 ’Quit jā icputza ixtapāxquīꞌn 

chiꞌxcuhuīꞌn. 42
 Quit iccaꞌtzī tzej 

huiꞌxinaꞌn jā pāxquīꞌyāꞌtit Dios. 

43
 Dios quimaxquīꞌnīꞌt līmāpaꞌksīn. 

Ūꞌtzaꞌ iclīminīꞌt. Huiꞌxinaꞌn jā 
quilāꞌaꞌkaꞌīꞌniꞌyāuj. Palh ixaꞌcstu 
ixmilh āꞌchāꞌtin, ūꞌtzaꞌ ixaꞌkaꞌīꞌtit. 
44

 Huiꞌxinaꞌn lacasquiꞌnāꞌtit 
cacātapāxquīꞌn tachiꞌxcuhuīꞌt ē 
jā lacapāstacāꞌtit natlahuaꞌyāꞌtit 
tū ixtalacasquiꞌnīn Dios. Ūꞌtzaꞌ jā 
līꞌaꞌkaꞌīꞌyāꞌtit. 45

 Jā capuhuaꞌntit 
naꞌiccālīmālacsuꞌyuyān na ixlacatīn 
quinTātaꞌ. Tī nacālīmālacsuꞌyuyān 
ūꞌtzaꞌ Moisés tī līꞌaꞌkaꞌīꞌniꞌyāꞌtit. 
46

 Palh huiꞌxinaꞌn aꞌkaꞌīꞌniꞌyāꞌtit 
cahuālh tū tzoꞌkli Moisés, nā 
quit ixquilāꞌaꞌkaꞌīꞌniꞌuj. Moisés 
lītzoꞌknunīꞌt quimpālacata. 47

 Palh 
huiꞌxinaꞌn jā aꞌkaꞌīꞌniꞌyāꞌtit tū tzoꞌkli 
Moisés, ¿chī naquilālīꞌaꞌkaꞌīꞌniꞌyāuj 
tū iccāhuanimāꞌn?

Jesús cāmāhuīꞌlh aꞌkquitzis mil 
chiꞌxcuhuīꞌn 

Mt. 14:13‑21; Mr. 6:30‑44; Lc. 9:10‑17

6  Āꞌlīstān Jesús aꞌlh ixtuntacut 
nac mar jā huanican Galilea 

ē nā huanican Tiberias. 2 Lhūhuaꞌ 
tachiꞌxcuhuīꞌt ixtastālaniꞌnīꞌt 
ixpālacata ixtalaktzīꞌnīꞌt lhūhuaꞌ 
līꞌaꞌcnīn tū ixtlahuanīꞌt, aꞌcxniꞌ 
ixcāmātzeyīnīꞌt taꞌjatatlanīꞌn. 
3

 Jesús tahuaꞌcaꞌlh nac sipej ē 
aꞌntzaꞌ cātāꞌtahuīꞌlh īꞌscujnuꞌnīꞌn. 
4

 Ixtalacatzunaꞌjītēlha ixcāꞌtaniꞌcaꞌn 
israelitas tū huanican pascua. 
5

 Jesús lacaꞌaꞌlh ē cālaktzīꞌlh lhūhuaꞌ 
tachiꞌxcuhuīꞌt ixtalakmimāꞌnalh. 
Huanilh Felipe:
―Chuhuaꞌj ¿jāchu natamāhuayāuj 

līhuaꞌ tū nacāmāhuīꞌyāuj huāꞌmāꞌ 
tachiꞌxcuhuīꞌt?

6
 Jesús ixlītzāꞌsamāꞌlh Felipe. 

Jesús, ixcaꞌtzītzaꞌ tū natlahua. 
7

 Felipe kelhtīniꞌlh:

―Aꞌktuꞌ ciento tumīn jā 
catiꞌaꞌcchāꞌlh natalīhuāꞌyankōꞌ 
macastiꞌn.

8
 Āꞌchātin īꞌscujniꞌ ixtacuhuīniꞌ 

Andrés, ixtāꞌtin Simón Pedro, 
huanilh:

9
 ―Āꞌtzāꞌ huīꞌlh chāꞌtin kaꞌhuaꞌcha. 

Līmin macquitzis pāntzīn ixlaꞌ cebada 
ē tantuꞌ squīꞌtiꞌ. ¿Chī nalīꞌaꞌcchāꞌn 
natalīhuāꞌyankōꞌ tachiꞌxcuhuīꞌt?

10
 Jesús huanli:

―Cacāhuaniꞌtit tachiꞌxcuhuīꞌt 
catatahuīꞌlh.

Aꞌntzaꞌ nac cāꞌseketniꞌ 
tatahuiꞌlakōꞌlh huaꞌchi aꞌkquitzis 
mil chiꞌxcuhuīꞌn. 11

 Jesús maktīniꞌlh 
pāntzīn ē maxquīꞌlh tapāxcatcaꞌtzīn 
Dios ē cāmaxquīꞌlh īꞌscujnuꞌnīꞌn. 
Xlacaꞌn tamaxquīꞌlh tī ixtahuiꞌlānaꞌlh. 
Nā chuntzaꞌ cāmaxquīꞌca 
squīꞌtiꞌ. Cāmaxquīꞌca chī xlacaꞌn 
ixtalacasquiꞌn. 12

 Aꞌcxniꞌ takaꞌsli, Jesús 
cāhuanilh īꞌscujnuꞌnīꞌn:
―Cacāmākēstokkōꞌtit xalacpītzun. 

Jā capāxcatlīlaꞌtit.
13

 Tamākēstokli ē aꞌcchāꞌlh 
pācāujtuꞌ chāꞌxta lītatzumalh 
xalacpītzun macquitzis pāntzīn 
ixlaꞌ cebada. 14

 Tachiꞌxcuhuīꞌt 
aꞌcxniꞌ talaktzīꞌlh tzamāꞌ līꞌaꞌcnīn tū 
tlahualh Jesús, xlacaꞌn tahuanli:
―Ixlīcānaꞌ ūꞌtzaꞌ tzamāꞌ 

ixaꞌkchihuīnaꞌ Dios tī ixmilh nac 
cāꞌquilhtamacuj.

15
 Jesús caꞌtzīlh ixtalēꞌncuꞌtun ē 

ixtasāhuiꞌlīcuꞌtun chī ixpuxcuꞌcaꞌn. 
Ūꞌtzaꞌ lītapānūlh ē ixlīmān aꞌlh nac 
sipej.

Jesús kelhtlāꞌhuanli xcān 
Mt. 14:22‑27; Mr. 6:45‑52

16
 Aꞌcxniꞌ tzīꞌsatzaꞌ ixuanīꞌt, 

īꞌscujnuꞌnīꞌn taminchaꞌ na 

ixquilhtūn mar. 17
 Tatojōlh aꞌktin 

nac barco ē ixtapūtacutnuꞌmāꞌnalh 
nac mar. Ixtachāꞌncuꞌtun nac 
Capernaum. Cāꞌpucsuaꞌtzaꞌ ixuanīꞌt 
ē Jesús jānaꞌj ixtaspiꞌta. 18

 Palhaꞌ 
tzuculh ūꞌnun. Ixpuput xcān 
tzuculh tāꞌkayāhua. 19

 Aꞌcxniꞌ 
ixtatlāꞌhuanīꞌttzaꞌ huaꞌchi 
aꞌkquitzis kilómetro ixlīmakat, 
īꞌscujnuꞌnīꞌn talaktzīꞌlh Jesús. 
Ixtalacatzunaꞌjītēlha nac barco, ē 
ixkelhtlāꞌhuantēlha xcān. Xlacaꞌn 
tajicuaꞌnli. 20

 Jesús cāhuanilh:
―Quit Jesús. Jā cajicuaꞌntit.
21

 Xlacaꞌn cāꞌtapāxuān tamojōlh 
nac barco. Palaj tunca tachāꞌlh 
na ixquilhtūn mar, ixlacatzunaꞌj 
Capernaum.

Tachiꞌxcuhuīꞌt taputzalh Jesús
22

 Ixlīlakalī tachiꞌxcuhuīꞌt 
ixtalahuiꞌlānaꞌnchaꞌ na ixtuntacut 
mar. Xlacaꞌn tacaꞌtzīlh xmān aꞌktin 
barco ixuīꞌlh ē ūꞌtzaꞌ ixtapūtacutnīꞌt 
īꞌscujnuꞌnīꞌn Jesús, ē Jesús jā 
ixcātāꞌaꞌnīꞌt. 23

 Makapitzīn barcos 
xalacstīn ixtaminīꞌtaꞌnchaꞌ nac 
Tiberias ē tachilh ixlacatzunaꞌj jā 
ixuaꞌcanīꞌt pāntzīn aꞌcxniꞌ māstāꞌlh 
tapāxcatcaꞌtzīn Jesús. 24

 Aꞌcxniꞌ 
tachiꞌxcuhuīꞌt tacaꞌtzīlh Jesús jātzaꞌ 
ixuīꞌlh aꞌntzaꞌ ē nūn īꞌscujnuꞌnīꞌn, 
xlacaꞌn tatojōlh nac barcos ē taꞌaꞌlh 
taputza nac Capernaum.

Jesús ūꞌtzaꞌ līhuaꞌt tū māstāꞌ latamat
25

 Aꞌcxniꞌ tachiꞌxcuhuīꞌt tatacutchaꞌ, 
tamaclalh Jesús ē takelhasquiꞌnīlh:
―Mākelhtahuaꞌkēꞌniꞌ, ¿jāꞌcxniꞌ 

chitaꞌ huāꞌtzāꞌ?
26

 Jesús cāhuanilh:
―Ixlīcānaꞌ tū iccāhuaniyān. 

Huiꞌxinaꞌn laktzīꞌntit lhūhuaꞌ 

līꞌaꞌcnīn tū ictlahualh. Jā ixpālacata 
līꞌaꞌcnīn quilālīputzayāuj. Huiꞌxinaꞌn 
huāꞌyantit ē kelhkaꞌstit. Ūꞌtzaꞌ 
quilālīputzayāuj. 27

 Jā calīscujtit 
milīhuaꞌtcaꞌn tū nasputa. Āꞌchulāꞌ 
caputzatit līhuaꞌt tū jā makstin 
catisputli. Quit icmāstāꞌ huāꞌmāꞌ 
līhuaꞌt ixpālacata quit Chiꞌxcuꞌ 
xalaꞌ Tālhmāꞌn ē quinTātaꞌ Dios 
quimāsuꞌyuchi.

28
 Xlacaꞌn takelhasquiꞌnīlh:

―¿Chī naꞌiclītlahuayāuj tū Dios 
lacasquiꞌn?

29
 Jesús cākelhtīlh:

―Tū Dios lacasquiꞌn 
natlahuaꞌyāꞌtit, ūꞌtzaꞌ huāꞌmāꞌ: 
Naquilāꞌaꞌkaꞌīꞌniꞌyāuj, ixpālacata 
quit quimacaminīꞌt Dios.

30
 Takelhasquiꞌnīlh:

―¿Tūyā līꞌaꞌcnīn tzē 
naquilāmāsuꞌyuniꞌyāuj ē chuntzaꞌ 
naꞌiccālīꞌaꞌkaꞌīꞌniꞌyān? ¿Tūchu 
natlahuaꞌyaꞌ? 31

 Quinapapanaꞌcaꞌn 
tahuaꞌlh tū ixuanican maná nac 
cāꞌtzayaꞌnca tiꞌyaꞌt. Chuntzaꞌ 
tatzoꞌkniꞌ na ixtachihuīn Dios:

Xlaꞌ cāmaxquīꞌlh ixlīhuaꞌtcaꞌn 
xalaꞌ nac aꞌkapūn.

32
 Jesús cākelhtīlh:

―Ixlīcānaꞌ tū iccāhuaniyān. 
Moisés jā cāmaxquīꞌlh līhuaꞌt 
tū xalaꞌ nac aꞌkapūn. QuinTātaꞌ 
cāmaxquīꞌyān tū ixlīcānaꞌ līhuaꞌt 
xalaꞌ nac aꞌkapūn. 33

 Minīꞌtaꞌnchaꞌ 
nac aꞌkapūn chāꞌtin tī cāmaxquīꞌ 
xasāstiꞌ ixlatamatcaꞌn tachiꞌxcuhuīꞌt.

34
 Tahuanilh:

―Caquilāmaxquīꞌuj pōꞌktu 
quilhtamacuj tzamāꞌ līhuaꞌt.

35
 Jesús cāhuanilh:

―Quit huāꞌmāꞌ līhuaꞌt. Quit 
iccāmaxquīꞌ xasāstiꞌ ixlatamatcaꞌn 
tachiꞌxcuhuīꞌt. Masqui huiꞌxinaꞌn 

huāꞌyanāꞌtit, natziꞌncspalayāꞌtit 
ē nakelhpūtīpalayāꞌtit. Palh 
naquilāꞌaꞌkaꞌīꞌniꞌyāuj, jā 
caticāsputniꞌn tapāxuān. 
36

 Iccāhuanintzaꞌ laktzīꞌnīꞌtaꞌntittzaꞌ 
lhūhuaꞌ līꞌaꞌcnīn tū ictlahualh. 
Jā aꞌkaꞌīꞌyāꞌtit masqui 
laktzīꞌnīꞌtaꞌntit. 37

 Ixlīpōꞌktucaꞌn 
tī nacāmālacpuhuanī 
quinTātaꞌ, naquintalakmin. 
Ē tī naquintalakmin jā 
icticāmālakaspiꞌtli. 38

 Quit 
icminīꞌtaꞌnchaꞌ nac aꞌkapūn 
naꞌictlahua ixtalacasquiꞌnīn 
tī quimacamilh. Jā ictlahua 
xmān quintapāxuān. 
39

 QuinTātaꞌ tī quimacaminīꞌt 
lacasquiꞌn naꞌiccāmaktakaꞌlha 
ixlīpōꞌktucaꞌn tī cāmālacpuhuanī 
naquintalakmin. Xlaꞌ lacasquiꞌn 
naꞌiccāmālacastālancuanī aꞌcxniꞌ 
nachin tū āꞌxmān quilhtamacuj. 
40

 Ixtalacasquiꞌnīn quinTātaꞌ 
ūꞌtzaꞌ huāꞌmāꞌ: Ixlīpōꞌktucaꞌn tī 
natahuan quit īꞌSkaꞌtaꞌ Dios ē 
naquintalīpāhuan, natakaꞌlhī 
xasāstiꞌ ixlatamatcaꞌn 
tū jā catilaksputli; ē quit 
naꞌiccāmālacastālancuanī aꞌcxniꞌ 
nachin tū āꞌxmān quilhtamacuj ―
huanli Jesús.

41
 Israelitas tatzuculh talīchihuīnaꞌn 

Jesús. Jā cāminīꞌniꞌlh chī huanli 
Jesús: “Quit līhuaꞌt. Quit icminchaꞌ 
nac aꞌkapūn.” 42

 Talāhuanilh:
―¿Ē jā ūꞌtzaꞌ ixkaꞌhuaꞌcha 

José huāꞌmāꞌ Jesús? Quinaꞌn 
cālakapasāuj ixtātaꞌ ē ixtzīꞌ. ¿Tū 
ixpālacata quincāhuaniyān chuhuaꞌj 
palh nac aꞌkapūn minīꞌtaꞌnchaꞌ?

43
 Jesús cāhuanilh:

―Jā chuntzaꞌ calālīchihuīꞌnaꞌntit. 
44

 Xmān Dios tzē cāmālacpuhuanī 

tachiꞌxcuhuīꞌt naquintastālaniꞌ. 
Ē tī naquintaꞌaꞌkaꞌīꞌniꞌ quit 
naꞌiccāmālacastālancuanī aꞌcxniꞌ 
nachin tū āꞌxmān quilhtamacuj. 
45

 Chuntzaꞌ huan jā tatzoꞌknunīꞌt 
ixaꞌkchihuīnaꞌnīꞌn Dios:

Dios nacāmāsuꞌyuniꞌ 
ixlīpōꞌktucaꞌn tachiꞌxcuhuīꞌt.

Ixlīpōꞌktucaꞌn tī natakexmata 
ixtachihuīn quinTātaꞌ ē chuntzaꞌ 
natalīscaꞌta, ē naquintastālaniꞌ.

46
 ’Nūn chāꞌtin laktzīꞌnīꞌt quinTātaꞌ. 

Xmān quit iclaktzīꞌnīꞌt, ixpālacata 
icminīꞌtaꞌnchaꞌ jā huiꞌlachaꞌ Dios. 
47

 Ixlīcānaꞌ tū iccāhuaniyān. Tī 
quintalīpāhuan, xlacaꞌn takaꞌlhī 
xasāstiꞌ ixlatamatcaꞌn tū jā 
catilaksputli. 48

 Quit līhuaꞌt tū 
kaꞌlhī latamat. 49

 Minapapanaꞌcaꞌn 
ixtahuaꞌ maná aꞌcxniꞌ ixtalatlāꞌhuan 
nac cāꞌtzayaꞌnca tiꞌyaꞌt. Masqui 
ixtahuaꞌ maná, tanīlh. 50

 Quit 
iccālītāꞌchihuīnaꞌmāꞌn līhuaꞌt tū 
minīꞌtaꞌnchaꞌ nac aꞌkapūn. Quit 
huāꞌmāꞌ līhuaꞌt. Tī quintaꞌaꞌkaꞌīꞌniꞌ 
jā makstin catitanīlh. 51

 Quit 
xalakahuan līhuaꞌt tū minīꞌtaꞌnchaꞌ 
nac aꞌkapūn. Tī natahuaꞌ huāꞌmāꞌ 
līhuaꞌt jā makstin catitasputli. 
Līhuaꞌt tū naꞌiccāmaxquīꞌ, ūꞌtzaꞌ 
quimacniꞌ ē chuntzaꞌ natalīkaꞌlhī 
xasāstiꞌ ixlatamatcaꞌn ―huanli 
Jesús.

52
 Israelitas tatzuculh 

talālītāꞌchihuīnaꞌn ē talāhuanilh:
―¿Chī līlalh huāꞌmāꞌ chiꞌxcuꞌ 

naquincāmaxquīꞌyān ixmacniꞌ 
nahuaꞌyāuj?

53
 Jesús cāhuanilh:

―Ixlīcānaꞌ tū iccāhuaniyān. Quit 
Chiꞌxcuꞌ xalaꞌ Tālhmāꞌn. Palh 
huiꞌxinaꞌn jā nahuaꞌyāꞌtit quimacniꞌ 
ē quinkaꞌlhniꞌ, jā catikaꞌlhīꞌtit 

xasāstiꞌ milatamatcaꞌn. 54
 Tī 

natahuaꞌ quimacniꞌ ē quinkaꞌlhniꞌ, 
xlacaꞌn natakaꞌlhī xasāstiꞌ 
ixlatamatcaꞌn tū jā catisputli. 
Quit naꞌiccāmālacastālancuanī 
aꞌcxniꞌ nachin āꞌxmān 
quilhtamacuj. 55

 Quimacniꞌ 
xatze līhuaꞌt ē quinkaꞌlhniꞌ 
xatze līkoꞌtnuncan. 56

 Xlacaꞌn tī 
natahuaꞌ quimacniꞌ ē quinkaꞌlhniꞌ, 
lacxtim naquintatāꞌtahuiꞌla. 
57

 Quimacaminīꞌt quinTātaꞌ. 
Quit xalakahuan ixpālacata 
quinTātaꞌ xalakahuan. Nā 
chuntzaꞌ naꞌiccāmālakahuanī 
tī natahuaꞌ quimacniꞌ. 58

 Quit 
huāꞌmāꞌ līhuaꞌt tū minchaꞌ nac 
aꞌkapūn. Jā chuntzaꞌ chī maná 
tū tahuaꞌlh minapapanaꞌcaꞌn. 
Masqui minapapanaꞌcaꞌn tahuaꞌlh 
maná, tanīlh. Tī natahuaꞌ huāꞌmāꞌ 
līhuaꞌt tū iccālītāꞌchihuīnaꞌmāꞌn, 
natakaꞌlhī xasāstiꞌ ixlatamatcaꞌn tū 
jā catilaksputli.

59
 Jesús huanli huāꞌmāꞌ aꞌcxniꞌ 

ixcāmāsuꞌyuniꞌmāꞌlh nac templo 
nac Capernaum.

Cāmāsuꞌyuniꞌca chuntzaꞌ chī 
natalīkaꞌlhī xasāstiꞌ ixlatamatcaꞌn 

tū jā catilaksputli
60

 Aꞌcxniꞌ takexmatli huāꞌmāꞌ, 
lhūhuaꞌ tī ixtastālaniꞌmāꞌnalh Jesús 
talāhuanilh:
―Palhaꞌ huāꞌmāꞌ tachihuīn ē jātzaꞌ 

kexmatcuꞌtunāuj.
61

 Jesús ixcaꞌtzī īꞌscujnuꞌnīꞌn 
ixtalīchihuīnaꞌmāꞌnalh ē jā 
ixcāminīꞌniꞌ ixtachihuīn. Ē xlaꞌ 
cākelhasquiꞌnīlh:
―¿Ē jā cāminīꞌniꞌyān tū 

iccāhuaniyān? 62
 ¿Tūchu ixpuhuantit 

palh ixlaktzīꞌntit Chiꞌxcuꞌ xalaꞌ 

Tālhmāꞌn tāꞌkayāhuamāꞌlh jā pūla 
ixuiꞌlachaꞌ? 63

 Tū iccāhuaniyān, ūꞌtzaꞌ 
jā huanicuꞌtun ixlīcānaꞌ nahuaꞌyāꞌtit 
quinquinīt. Quinquinīt jā 
caticāmaxquīꞌn milatamatcaꞌn. Ūꞌtzaꞌ 
Espíritu Santo tī nacāmaxquīꞌyān 
xasāstiꞌ milatamatcaꞌn. Tū 
iccāhuanincus, ūꞌtzaꞌ māsuꞌyu 
chī tzē nalīkaꞌlhīꞌyāꞌtit xasāstiꞌ 
milatamatcaꞌn. 64

 Huīꞌlh makapitzīn 
huiꞌxinaꞌn tī jā aꞌkaꞌīꞌyāꞌtit.

Jesús ixcaꞌtzītzaꞌ tī jā ixtaꞌaꞌkaꞌīꞌ ē 
tī namacamāstāꞌ. 65

 Huanli:
―Ūꞌtzaꞌ iccālīhuaninīꞌtaꞌntzaꞌ 

nūn chāꞌtin tzē naquintapaꞌksīniꞌ 
palh quinTātaꞌ jā namālacpuhuanī 
naquistālaniꞌ.

66
 Ūꞌtzaꞌ lhūhuaꞌ talītaspiꞌtli ē 

jātzaꞌ tastālaniꞌlh Jesús. 67
 Jesús 

cākelhasquiꞌnīlh ixlīkelhacāujtuꞌ 
īꞌscujnuꞌnīꞌn:
―¿Ē huiꞌxinaꞌn 

quilāmakxtekcuꞌtunāuj?
68

 Simón Pedro kelhtīlh:
―Māpaꞌksīniꞌ, ¿tīchu tzē 

naꞌictāꞌaꞌnāuj? Mintachihuīn 
māsuꞌyu chī naꞌiclīkaꞌlhīyāuj 
quilatamatcaꞌn tū jā catisputli. 
69

 Quinaꞌn iccāꞌaꞌkaꞌīꞌniꞌnīꞌtaꞌn huiꞌx 
Cristo, īꞌSkaꞌtaꞌ Dios tī xalakahuan.

70
 Jesús cākelhtīlh:

―Quit iccālacsacnīꞌtaꞌn 
minkelhacāujtuꞌcaꞌn. Chāꞌtin 
tāꞌscujatzaꞌ skāhuīꞌniꞌ.

71
 Jesús ixlīchihuīnaꞌmāꞌlh Judas 

Iscariote, ixkaꞌhuaꞌcha Simón tī 
namacamāstāꞌ Jesús, masqui ūꞌtzaꞌ 
chāꞌtin ixlīkelhacāujtuꞌ ixuanīꞌt.

Ixtāꞌtimīn Jesús jā ixtaꞌaꞌkaꞌīꞌ

7  Aꞌcxniꞌ tētaxtukōꞌlh, Jesús 
aꞌlh tāꞌkchoko nac Galilea. 

Jātzaꞌ ixlatāꞌkchokocuꞌtun 

nac Judea ixpālacata 
israelitas ixtamaknīcuꞌtun. 
2

 Ixtalacatzunaꞌjītēlhatzaꞌ cāꞌtaniꞌ 
tū huanican ixlaꞌ mūꞌxtaꞌkaꞌ tū 
ixtatlahua israelitas. 3 Ē ixtāꞌtimīn 
Jesús tahuanilh:
―Jā catamakxtekti huāꞌtzāꞌ. 

Capittzaꞌ nac Judea ē chuntzaꞌ 
mintachiꞌxcuhuīꞌt natalaktzīꞌn 
tū tlahuaꞌpāꞌt. 4 Tī lacasquiꞌn 
nalakapascan jā tū catitlahualh 
cāꞌlakatzēꞌk. Palh ixlīcānaꞌ tū 
tlaꞌhuaꞌyaꞌ huiꞌx, catlaꞌhuaꞌ na 
ixlacatīncaꞌn tachiꞌxcuhuīꞌt.

5
 Nūn chu ixtāꞌtimīn jā 

ixtaꞌaꞌkaꞌīꞌniꞌ Jesús. 6 Jesús 
cāhuanilh:
―Jānaꞌj chin quilhtamacuj 

aꞌcxniꞌ naꞌicaꞌn nac Judea. 
Huiꞌxinaꞌn tzē napināꞌtit aꞌcxniꞌ 
napincuꞌtunāꞌtit. 7 Huiꞌxinaꞌn 
jāla caticātaquiclhlaktzīꞌn. 
Quit quintalīquiclhlaktzīꞌn 
iccāhuanimāꞌlh jā tze tū 
tatlahuamāꞌnalh. 8 Capintit 
huiꞌxinaꞌn jā lamāꞌlh cāꞌtaniꞌ. Quit 
jānaꞌj ictiꞌaꞌlh ixpālacata jānaꞌj chin 
quilhtamacuj tū naꞌicpūꞌaꞌn.

9
 Aꞌcxniꞌ cāhuanikōꞌlh ixtāꞌtimīn, 

Jesús tachokolh nac Galilea.

Jesús aꞌlh jā ixlamāꞌlh cāꞌtaniꞌ
10

 Aꞌcxniꞌ ixtaꞌaꞌnīꞌttzaꞌ ixtāꞌtimīn 
Jesús, nā xlaꞌ huaꞌchi tzēꞌk aꞌlh 
jā ixlamāꞌlh cāꞌtaniꞌ. 11

 Israelitas 
ixtaputza Jesús jā ixlamāꞌlh cāꞌtaniꞌ 
ē ixtalīkelhasquiꞌnīniꞌn:
―¿Jāchu huīꞌlh tzamāꞌ chiꞌxcuꞌ?
12

 Lhūhuaꞌ tī tzēꞌk 
ixtalīchihuīnaꞌmāꞌnalh. Makapitzīn 
ixtahuan: “Tzeya chiꞌxcuꞌ.” Ē 
makapitzīn ixtahuan: “Jā tzeya 
chiꞌxcuꞌ; aꞌkskāhuīꞌnin.”

13
 Ē lītzēꞌk ixtalīchihuīnaꞌn 

ixpālacata ixtajicuaꞌniꞌ līꞌisraelita.
14

 Aꞌcxniꞌ iꞌtāttzaꞌ ixlamāꞌlh 
cāꞌtaniꞌ, Jesús tanūlh xakaꞌtlaꞌ nac 
templo ē tzuculh cāmāsuꞌyuniꞌ. 
15

 Israelitas talīꞌaꞌcnīlh ē 
talāhuanilh:
―¿Chī tzej līcaꞌtzī 

huāꞌmāꞌ chiꞌxcuꞌ? Jā maktin 
kelhtahuaꞌkaꞌnīꞌt.

16
 Jesús cākelhtīlh:

―Tū icmāsuꞌyu quit 
jā quintalacapāstacniꞌ. 
Ixtalacapāstacniꞌ tī 
quimacaminīꞌt. 17

 Palh tī 
tlahuacuꞌtun tū Dios lacasquiꞌn, 
nacaꞌtzī palh icmāsuꞌyumāꞌlh 
ixtalacapāstacniꞌ Dios, ē jā 
xmān quintalacapāstacniꞌ. 18

 Tī 
chihuīnaꞌn xmān ixtalacapāstacniꞌ, 
lacasquiꞌn calakachiꞌxcuhuīꞌca. Tī 
lacasquiꞌn nalakachiꞌxcuhuīꞌcan tī 
macaminīꞌt, nahuan tū ixlīcānaꞌ. Jā 
catiꞌaꞌkskāhuīꞌnilh.

19
 ’Moisés cāmaxquīꞌn līmāpaꞌksīn 

ē jā mākentaxtūyāꞌtit tzamāꞌ 
līmāpaꞌksīn. ¿Ē tū ixpālacata 
quilālīmaknīcuꞌtunāuj?

20
 Tachiꞌxcuhuīꞌt takelhtīlh:

―Huiꞌx chuyaꞌyaꞌ. ¿Tīchu 
maknīcuꞌtunān?

21
 Jesús cāhuanilh:

―Milīpōꞌktucaꞌn līꞌaꞌcnīꞌyāꞌtit tū 
ictlahualh tzamāꞌ quilhtamacuj tū 
pūjaxcan. 22

 Moisés cāmāsuꞌyuniꞌn 
tahuilat tū huanican circuncisión 
(masqui xapūla quinapapanaꞌcaꞌn 
chuntzaꞌ ixtatlahua). Ūꞌtzaꞌ 
huiꞌxinaꞌn līchuꞌcuyāꞌtit chāꞌtin 
skaꞌtaꞌ tī xakaꞌhuaꞌcha, masqui 
ūꞌtzaꞌ quilhtamacuj tū pūjaxcan. 
23

 Chuntzaꞌ mākentaxtūyāꞌtit 
tū huanli Moisés ē chuꞌcuyāꞌtit 

chāꞌtin skaꞌtaꞌ tī xakaꞌhuaꞌcha, 
masqui ūꞌtzaꞌ quilhtamacuj tū 
pūjaxcan. Palh huiꞌxinaꞌn chuntzaꞌ 
tlahuaꞌyāꞌtitꞌ, ¿tū ixpālacata 
līsītzīꞌyāꞌtit icmātzeyīlh chāꞌtin 
taꞌjatatlaniꞌ tzamāꞌ quilhtamacuj 
tū pūjaxcan? 24

 Huiꞌxinaꞌn 
quilāputzānaꞌnīyāuj ixpālacata 
puhuaꞌnāꞌtit jā tze tū ictlahualh. 
Aꞌcxniꞌ naputzānaꞌnīꞌyāꞌtit āꞌchāꞌtin, 
ixlacasquiꞌnca naputzānaꞌnīꞌyāꞌtit 
chuntzaꞌ chī Dios lacasquiꞌn ―
huanli Jesús.

Jesús cāhuanilh jā xalaꞌ
25

 Tatzuculh talākelhasquiꞌnīn 
xalanīꞌn nac Jerusalén:
―¿Ē jā ūꞌtzaꞌ tī putzacan 

maknīcuꞌtuncan? 26
 Calaktzīꞌntit 

chī chihuīnaꞌmāꞌlh nac 
cāꞌlhūhuaꞌlacatīn ē jā tū tahuanī 
xanapuxcuꞌnuꞌ. ¿Ē talacpuhuan 
huāꞌmāꞌ Cristo tī Dios lacsacnīꞌt? 
27

 Aꞌcxniꞌ namin Cristo nūn chāꞌtin 
caticaꞌtzīlh jā namināchaꞌ. Quinaꞌn 
caꞌtzīyāuj jā xalaꞌ huāꞌmāꞌ chiꞌxcuꞌ.

28
 Jesús kexmatli huāꞌmāꞌ tachihuīn 

jā ixcāmāsuꞌyuniꞌmāꞌlh xakaꞌtlaꞌ nac 
templo. Palhaꞌ cāhuanilh:
―Huiꞌxinaꞌn quilālakapasāuj ē 

nā caꞌtzīyāꞌtit jā icminīꞌtaꞌnchaꞌ. 
Quit jā icminīꞌt quinaꞌcstu. Tī 
quimacaminīꞌt xlaꞌ ixlīcānaꞌ ē 
jā lakapasāꞌtit huiꞌxinaꞌn. 29

 Quit 
iclakapasa ixpālacata aꞌntzaꞌ 
icminchaꞌ ē ūꞌtzaꞌ quimacamilh.

30
 Palaj tunca ixtachīꞌlēꞌncuꞌtun. 

Nūn chāꞌtin tī chiꞌpalh ixpālacata 
jānaꞌj ixchāꞌn ixquilhtamacuj. 31

 Ē 
līlhūhuaꞌ taꞌaꞌkaꞌīꞌniꞌlh ē tahuanli:
―Palhāsāꞌ huāꞌmāꞌ Cristo. ¿Ē 

Cristo aꞌcxniꞌ namin ē āꞌchulāꞌ 
natlahua līꞌaꞌcnīn ē jā huāꞌmāꞌ?

Fariseos tamacāꞌlh policía 
nachīꞌlēꞌncan Jesús

32
 Fariseos takexmatli chī tzēꞌk 

ixtalīchihuīnaꞌn Jesús tachiꞌxcuhuīꞌt. 
Fariseos ē xanapuxcuꞌnuꞌ pālejniꞌ 
tamacāꞌlh ixpolicíacaꞌn natachīꞌlēꞌn 
Jesús. 33

 Jesús cāhuanilh 
tachiꞌxcuhuīꞌt:
―Jātzaꞌ lakmaꞌj icticātāꞌlatamān. 

Palajtzaꞌ naꞌiclakaꞌn tī 
quimacaminīꞌt. 34

 Huiꞌxinaꞌn 
naquilāputzayāuj ē jā 
quintilāmaclauj. Jāla catichipintit jā 
quit naꞌicaꞌn.

35
 Israelitas talākelhasquiꞌnīlh:

―¿Jāchu naꞌaꞌn palh jāla 
catimaclauj? Palhāsāꞌ nacālakaꞌn 
israelitas tī tatāꞌhuiꞌlānaꞌnchaꞌ 
griegos ē nacāmāsuꞌyuniꞌ griegos. 
36

 Quincāhuanin: “Naquilāputzayāuj 
ē jā quintilāmaclauj, ixpālacata 
jāla catichipintit jā naꞌicaꞌn quit.” 
¿Tūchu huanicuꞌtun huāꞌmāꞌ 
tachihuīn?

Xcān tū māstāꞌ latamat
37

 Tū āꞌxmān quilhtamacuj ixlaꞌ 
cāꞌtaniꞌ tū āꞌchulāꞌ ixlacasquiꞌnca, 
tzamāꞌ quilhtamacuj Jesús tāyalh ē 
palhaꞌ chihuīnaꞌlh:
―Tī takelhpūtī, caquintalakmilh 

ē catahuaꞌlh. 38
 Tī quintaꞌaꞌkaꞌīꞌniꞌ 

natakaꞌlhī huaꞌchi muꞌsniꞌ na 
ixlīstacnaꞌcaꞌn ē natāꞌcxtuniꞌyāchi 
lhūhuaꞌ xcān tū māstāꞌ latamat. 
Chuntzaꞌ tatzoꞌkniꞌ na ixtachihuīn 
Dios.

39
 Jesús ixuanicuꞌtun tī nataꞌaꞌkaꞌīꞌ 

natamaktīniꞌn Espíritu Santo. Jānaꞌj 
ixmin Espíritu Santo ixpālacata 
Jesús jānaꞌj ixaꞌn nac aꞌkapūn.

Jā lacxtim ixuanīꞌt 
ixtalacapāstacniꞌcaꞌn tachiꞌxcuhuīꞌt
40

 Aꞌcxniꞌ tachiꞌxcuhuīꞌt takexmatli 
huāꞌmāꞌ tachihuīn, makapitzīn 
tahuanli:
―Ixlīcānaꞌ huāꞌmāꞌ Jesús 

ixaꞌkchihuīnaꞌ Dios tī 
naquincālakminān.

41
 Āꞌmakapitzīn tahuampālh:

―Ūꞌtzaꞌ huāꞌmāꞌ Cristo.
Āꞌmakapitzīn tahuampālh:
―Cristo jā catiminchaꞌ nac 

Galilea. 42
 Cristo īꞌxūꞌnātāꞌnat David. 

Ē natahuiꞌla nac Belén jā xalaꞌ 
ixuanīꞌt David. Chuntzaꞌ tatzoꞌkniꞌ 
na ixtachihuīn Dios.

43
 Ūꞌtzaꞌ jā lacxtim 

ixtalīlacapāstaca ixpālacata Jesús. 
44

 Makapitzīn ixtachīꞌlēꞌncuꞌtun ē 
nūn chāꞌtin chiꞌpalh.

Māpaꞌksīniꞌnīꞌn jā ixtaꞌaꞌkaꞌīꞌniꞌ Jesús
45

 Policías talakaꞌmpālh 
fariseos ē xanapuxcuꞌnuꞌ pālejniꞌ. 
Cākelhasquiꞌnīca:
―¿Tū ixpālacata jā līlīꞌtaꞌntit?
46

 Policías takelhtīniꞌlh:
―Jā maktin ickexmatnīꞌtauj nūn 

chāꞌtin chiꞌxcuꞌ tī chihuīnaꞌn chī 
huāꞌmāꞌ chiꞌxcuꞌ.

47
 Fariseos takelhtīniꞌlh:

―Palhāsāꞌ nā huiꞌxinaꞌn 
cātaꞌaꞌkskāhuīꞌnīꞌtaꞌntzaꞌ. 48

 Jā 
aꞌkaꞌīꞌniꞌnīꞌt Jesús nūn chāꞌtin 
xapuxcuꞌ ē nūn chāꞌtin fariseo. 
49

 Catīhuālh tachiꞌxcuhuīꞌt tī jā 
talakapasa ixlīmāpaꞌksīn Dios 
nacāmālaksputūcan.

50
 Nicodemo tī ixlakminīꞌt Jesús 

cāꞌtzīꞌsniꞌ, xlaꞌ nā fariseo ixuanīꞌt. 
Xlaꞌ cāhuanilh:

51
 ―Jāla catimakapātīnīuj chāꞌtin 

chiꞌxcuꞌ palh jā pūla nacaꞌtzīyāuj tū 
laclēꞌn ē palh jā pūla namakxtekāuj 
nachihuīnaꞌn. Chuntzaꞌ tatzoꞌkniꞌ 
nac līmāpaꞌksīn.

52
 Āꞌmakapitzīn fariseos tahuanilh 

Nicodemo:
―¿Ē nā huiꞌx xalaꞌ nac Galilea? 

Huiꞌx cakelhtahuaꞌkaꞌ ixtachihuīn 
Dios ē nacaꞌtzīyaꞌ jā makstin 
minīꞌtaꞌnchaꞌ nac Galilea chāꞌtin 
ixaꞌkchihuīnaꞌ Dios.

53
 Palaj tunca taꞌaꞌlh na ixchiccaꞌn.

Puscāt tī xamaklaniꞌ

8  Jesús aꞌlh nac sipej jā 
ixuanican Olivos. 2 Ixlīlakalī 

tziꞌsaj Jesús aꞌlh xakaꞌtlaꞌ nac 
templo. Ixlīpōꞌktu tachiꞌxcuhuīꞌt 
talakminkōꞌlh. Xlaꞌ tahuīꞌlh ē 
tzuculh cāmāsuꞌyuniꞌ. 3 Fariseos ē 
mākelhtahuaꞌkēꞌniꞌnīꞌn līmāpaꞌksīn 
talīminiꞌlh Jesús chāꞌtin puscāt. 
Tzamāꞌ puscāt quītāꞌmaclaca 
chāꞌtin chiꞌxcuꞌ ē chiꞌpaca. Yāhuaca 
aꞌntzaꞌ na ixlacpuꞌiꞌtātcaꞌn tī 
ixtahuiꞌlānaꞌlh. 4 Tahuanilh Jesús:
―Mākelhtahuaꞌkēꞌniꞌ, huāꞌmāꞌ 

puscāt tāꞌmaclaca chāꞌtin chiꞌxcuꞌ. 
5

 Līmāpaꞌksīn tū quincāmaxquīꞌnīꞌtaꞌn 
Moisés, ūꞌtzaꞌ quincāmāsuꞌyuniꞌyān 
nacuctaꞌlamaknīyāuj chāꞌtin puscāt tī 
chuntzaꞌ la. Huiꞌx, ¿chī huaꞌnaꞌ?

6
 Xlacaꞌn tahuanilh Jesús huāꞌmāꞌ 

xmān talīputzānaꞌnīcuꞌtun ē 
chuntzaꞌ tzē natalīmālacapūꞌ. Jesús 
taquilhpūtalh ē tzuculh lītzoꞌknun 
ixmacan nac tiꞌyaꞌt. 7 Āꞌchulāꞌ 
ixtakelhasquiꞌnī ē xlaꞌ tāꞌclhsajli ē 
cāhuanilh:
―Chāꞌtin chī huiꞌxinaꞌn tī jā tū 

laclēꞌn ūꞌtzaꞌ pūla cacuctaꞌlalh 
tzamāꞌ puscāt.

8
 Jesús taquilhpūtapālh ē 

lītzoꞌknumpālh ixmacan nac tiꞌyaꞌt. 
9

 Aꞌcxniꞌ takexmatli huāꞌmāꞌ, nā 
xlacaꞌn tamakcaꞌtzīlh ixtalaclēꞌn. 
Tatzuculh taꞌaꞌn tī āꞌchulāꞌ kōluꞌntzaꞌ 
ē makapitzīn chāꞌtunuꞌ chāꞌtunuꞌ 
taꞌaꞌnkōꞌlh. Xlīmān tamakxtekli 
Jesús ē tzamāꞌ puscāt. 10

 Jesús 
tāꞌclhsajli ē kelhasquiꞌnīlh:
―¿Jāchu tayānaꞌlh tī 

ixtamālacsuꞌyumāꞌnaꞌn? ¿Nūn tī 
chāꞌtin tī makapātīnīnīꞌtaꞌn?

11
 Xlaꞌ huanli:

―Nūn chāꞌtin, Māpaꞌksīniꞌ.
Jesús huanilh:
―Nūn quit icmakapātīnīnān. Capit 

ē jātzaꞌ āꞌmakstin titlahuaꞌyaꞌ tū jā 
tze.

Jesús taxkaket nac cāꞌquilhtamacuj
12

 Jesús cātāꞌchihuīnaꞌmpālh 
tachiꞌxcuhuīꞌt ē cāhuanilh:
―Quit iccāmāsuꞌyuniꞌ 

tachiꞌxcuhuīꞌt. Chuntzaꞌ quit 
taxkaket. Tī naquintastālaniꞌ jā 
catitalatāꞌkchokolh nac cāꞌpucsuaꞌ. 
Quit naꞌiccāmāxkakēniꞌniꞌ 
ixlatamatcaꞌn.

13
 Fariseos tahuanilh:

―Huiꞌx mintalacapāstacniꞌ 
līchihuīnaꞌnaꞌ. Chuntzaꞌ jā tū 
līmacuan mintachihuīn.

14
 Jesús cākelhtīlh:

―Quit tū icuan, ūꞌtzaꞌ 
ixlīcānaꞌ masqui quit quinaꞌcstu 
quilīchihuīnaꞌncan. Quit iccaꞌtzī jā 
icminīꞌtaꞌnchaꞌ ē jā naꞌicaꞌmpala. 
Huiꞌxinaꞌn jā caꞌtzīyāꞌtit jā 
icminīꞌtaꞌnchaꞌ ē jā naꞌicaꞌmpala. 
15

 Huiꞌxinaꞌn līputzānaꞌnāꞌtit 
xmān tū laktzīꞌnāꞌtit. Quit jā 
tī tī icputzānaꞌnī. 16

 Palh quit 
xaꞌicputzānaꞌnīlh, naꞌicputzānaꞌnī 

chuntzaꞌ chī ixlīcānaꞌ. Quit 
jā quilīmān icputzānaꞌnī. 
QuinTātaꞌ tī quimacaminīꞌt ūꞌtzaꞌ 
quintāꞌputzānaꞌn. 17

 Chuntzaꞌ 
tatzoꞌkniꞌ na milīmāpaꞌksīncaꞌn: 
Aꞌcxniꞌ chāꞌtuꞌ chiꞌxcuhuīꞌn 
līlacxtim tamālactzeyī, ūꞌtzaꞌ 
huāꞌmāꞌ tū ixlīcānaꞌ. 18

 Quit 
iclīmāsuꞌyu quimpālacata. 
Huiꞌlapālh āꞌchāꞌtin tī līmāsuꞌyu 
quimpālacata. Ūꞌtzaꞌ quinTātaꞌ ē 
ūꞌtzaꞌ quimacaminīꞌt.

19
 Takelhasquiꞌnīlh:

―¿Jāchu huiꞌlachaꞌ mintātaꞌ?
Jesús cākelhtīlh:
―Huiꞌxinaꞌn jā quilālakapasāuj ē 

nā jā lakapasāꞌtit quinTātaꞌ. Palh 
ixquilālakapasui, nā quinTātaꞌ 
ixlakapastit huiꞌxinaꞌn.

20
 Jesús huanli huāꞌmāꞌ aꞌcxniꞌ 

ixmāsuꞌyumāꞌlh xakaꞌtlaꞌ nac 
templo jā ixmāquīꞌcan tumīn. 
Nūn chāꞌtin puhuanli nachīꞌlēꞌn 
ixpālacata jānaꞌj ixchāꞌniꞌ 
ixquilhtamacuj tū napūchīꞌlēꞌncan.

Jāla catitaꞌaꞌlh jā ixaꞌmāꞌlh Jesús
21

 Jesús āꞌmaktin cāhuanipālh:
―Quit naꞌicaꞌn. Huiꞌxinaꞌn 

naquilāputzayāuj. Aꞌcxniꞌ nanīyāꞌtit 
huiꞌxinaꞌn nakaꞌlhīꞌyāꞌtitcus 
mincuentacaꞌn. Jāla catipintit jā 
naꞌicaꞌn quit.

22
 Israelitas tahuanli:

―Palhāsāꞌ ixaꞌcstu namaknīcan ē 
ūꞌtzaꞌ līhualh jāla catiꞌaꞌuj jā naꞌaꞌn.

23
 Jesús cāhuanilh:

―Huiꞌxinaꞌn xalaꞌ nac cāꞌtiꞌyaꞌtnaꞌ, 
ē quit xalaꞌ nac tālhmāꞌn. Huiꞌxinaꞌn 
xalaꞌ nac cāꞌquilhtamacuj ē quit jā 
xalaꞌ nac cāꞌquilhtamacuj. 24

 Ūꞌtzaꞌ 
iccālīhuanin aꞌcxniꞌ nanīyāꞌtit 
nakaꞌlhīꞌyāꞌtitcus mincuentacaꞌn. 

Huiꞌxinaꞌn jā quilāꞌaꞌkaꞌīꞌniꞌyāuj 
aꞌcxniꞌ iccāhuaniyān tī quit. 
Chuntzaꞌ nalīkaꞌlhīꞌyāꞌtitcus 
mincuentacaꞌn aꞌcxniꞌ nanīyāꞌtit.

25
 Palaj tunca takelhasquiꞌnīlh:

―¿Tīchu huiꞌx?
Jesús cākelhtīlh:
―Iccāhuaninīꞌtaꞌntzaꞌ 

xapūla. 26
 Quit tzē naꞌicuan 

lhūhuaꞌ mimpālacatacaꞌn ē tzē 
naꞌiccāputzānaꞌnīyān lhūhuaꞌ 
tū tlahuapāꞌnaꞌntit tū jā tze. Tī 
quimacaminīꞌt, xlaꞌ huan tū 
ixlīcānaꞌ. Tū quihuanī, xmān ūꞌtzaꞌ 
iccāhuanī tachiꞌxcuhuīꞌt.

27
 Xlacaꞌn jā ixtacaꞌtzī Jesús 

ixlīchihuīnaꞌmāꞌlh Dios, xaTātaꞌ. 
28

 Ūꞌtzaꞌ cālīhuanilh Jesús:
―Aꞌcxniꞌ huiꞌxinaꞌn 

naquilāmāꞌkaꞌyāhuayāuj tālhmāꞌn, 
hasta aꞌcxniꞌ nacaꞌtzīyāꞌtit tīchu 
quit. Quit Chiꞌxcuꞌ xalaꞌ Tālhmāꞌn. 
Nacaꞌtzīyāꞌtit quit jā tū ictlahua 
quinaꞌcstu. Xmān icuan tū 
quimāsuꞌyuniꞌnīꞌt quinTātaꞌ. 29

 Tī 
quimacamilh, xlaꞌ quintāꞌhuīꞌlh. 
Jā quimakxteknīꞌt quinaꞌcstu, 
ixpālacata quit pōꞌktu quilhtamacuj 
ictlahuamāꞌlh tū ixtalacasquiꞌnīn.

30
 Aꞌcxniꞌ Jesús huanli huāꞌmāꞌ, 

lhūhuaꞌ taꞌaꞌkaꞌīꞌniꞌlh.

Tī ixlacstīn Dios ē tī jā ixlacstīn
31

 Jesús cāhuanilh israelitas tī 
ixtaꞌaꞌkaꞌīꞌniꞌmāꞌnalhcus:
―Huiꞌxinaꞌn palh 

naquilākexpaꞌtniꞌyāuj 
quintachihuīn, chuntzaꞌ 
huiꞌxinaꞌn ixlīcānaꞌ quiscujnuꞌnīꞌn. 
32

 Nalakapasāꞌtit tū ixlīcānaꞌ. 
Tū ixlīcānaꞌ nalīlaktaxtuyāꞌtit 
huiꞌxinaꞌn.

33
 Xlacaꞌn takelhtīlh:

―Quinaꞌn īꞌxūꞌnātāꞌnatnaꞌ 
Abraham. Nūn makstin 
quincātatamāhuanīꞌtaꞌn. ¿Tū 
ixpālacata huaꞌnaꞌ huiꞌx 
naꞌiclaktaxtuyāuj?

34
 Jesús cāhuanilh:

―Ixlīcānaꞌ tū iccāhuaniyān. Tī 
tlahua tū jā tze, chuntzaꞌ chī 
chāꞌtin tasācuaꞌ tī tamāhuacanīꞌt, 
ixpālacata jāla makxteka tū jā 
tze. 35

 Xatatamāuj tasācuaꞌ jā 
chuntzaꞌ chī tī ixlīcānaꞌ kaꞌhuaꞌcha. 
Xatatamāuj jā pōꞌktu quilhtamacuj 
catitahuiꞌlalh na ixchic ixtēcuꞌ 
ixpālacata nastāꞌpalacan. Tī ixlīcānaꞌ 
ixkaꞌhuaꞌcha chāꞌtin chiꞌxcuꞌ, xlaꞌ 
pōꞌktu quilhtamacuj ixkaꞌhuaꞌcha. 
Jāla catistāꞌlh. 36

 Huiꞌxinaꞌn huaꞌchi 
tī xatatamāuj ixpālacata jāla 
makxtekāꞌtit tū jā tze. ĪꞌSkaꞌtaꞌ Dios 
tzē nacāmaktāyayān huiꞌxinaꞌn ē 
chuntzaꞌ tzē nalīmakxtekāꞌtit tū jā 
tze. Chuntzaꞌ jātzaꞌ catitahuiꞌlaꞌtit 
huaꞌchi xatatamāuj. 37

 Masqui 
huiꞌxinaꞌn īꞌxūꞌnātāꞌnatnaꞌ Abraham, 
quilāmaknīcuꞌtunāuj ixpālacata jā 
aꞌkaꞌīꞌyāꞌtit tū iccāhuaniyān. 38

 Quit 
iclīchihuīnaꞌn tū quimāsuꞌyuniꞌnīꞌt 
quinTātaꞌ. Huiꞌxinaꞌn tlahuaꞌyāꞌtit tū 
cāhuaninīꞌtaꞌn mintātaꞌcaꞌn.

39
 Xlacaꞌn takelhtīlh:

―Quintātaꞌcaꞌn, ūꞌtzaꞌ Abraham.
Jesús cāhuanilh:
―Palh ixlīcānaꞌ cahuālh huiꞌxinaꞌn 

ixlacstīn Abraham, chuntzaꞌ 
ixtlahuaꞌtit chī ixtlahua Abraham. 
40

 Huiꞌxinaꞌn quilāmaknīcuꞌtunāuj 
masqui quit iccāhuaniyān tū 
ixlīcānaꞌ tū Dios quimāsuꞌyuniꞌnīꞌt. 
Abraham jā chuntzaꞌ ixtlahua chī 
huiꞌxinaꞌn tlahuaꞌyāꞌtit. 41

 Huiꞌxinaꞌn 
tlahuaꞌpāꞌnaꞌntit tū tlahua 
mintātaꞌcaꞌn.

Xlacaꞌn tahuanilh:
―Quinaꞌn jā xtūkaꞌhuaꞌchan. 

Ickaꞌlhīyāuj xmān chāꞌtin 
quintātaꞌcaꞌn ē ūꞌtzaꞌ Dios.

42
 Jesús cāhuanilh:

―Palh mintātaꞌcaꞌn cahuālh 
Dios, huiꞌxinaꞌn ixquilāpāxquīꞌuj 
ixpālacata quit icminīꞌtaꞌnchaꞌ jā 
huiꞌlachaꞌ Dios ē chuhuaꞌj āꞌtzāꞌ 
icuīꞌlh. Quit jā icmilh quinaꞌcstu 
talacapāstacniꞌ. Dios ūꞌtzaꞌ tī 
quimacaminīꞌt. 43

 Huiꞌxinaꞌn jā 
kexpaꞌtcuꞌtunāꞌtit tū icuan. Ūꞌtzaꞌ jā 
līcaꞌtzīyāꞌtit tū iccāhuanimāꞌn.

44
 ’Mintātaꞌcaꞌn huiꞌxinaꞌn 

ūꞌtzaꞌ skāhuīꞌniꞌ. Huiꞌxinaꞌn 
tlahuacuꞌtunāꞌtit ixtalacasquiꞌnīn. 
Skāhuīꞌniꞌ xlaꞌ ūꞌtzaꞌ xamaknīniꞌ 
hasta ixquilhtzucut. Xlaꞌ jā makstin 
lacapāstaca tū ixlīcānaꞌ ixpālacata 
jā lakatī tū ixlīcānaꞌ. Xlaꞌ huāk 
tāꞌksaꞌnīn līchihuīnaꞌn ixpālacata 
xlaꞌ chuntzaꞌ ixtāyat. Xlaꞌ aꞌksaꞌnīniꞌ 
ē xlaꞌ ūꞌtzaꞌ mālacatzuculh 
tāꞌksaꞌnīn. 45

 Quit iccāhuaniyān 
tū ixlīcānaꞌ ē huiꞌxinaꞌn jā 
quilāꞌaꞌkaꞌīꞌniꞌyāuj. 46

 ¿Tīchu chī 
huiꞌxinaꞌn nahuanāꞌtit palh quit 
ictlahuanīꞌt tū jā tze? Palh quit 
iccāhuaniyān tū ixlīcānaꞌ, ¿tū 
ixpālacata jā quilāꞌaꞌkaꞌīꞌniꞌyāuj? 
47

 Tī ixlaꞌ Dios kexmata ixtachihuīn. 
Huiꞌxinaꞌn jā ixlaꞌ Dios. Ūꞌtzaꞌ jā 
līkexpaꞌtcuꞌtunāꞌtit ―huanli Jesús.

Cristo ixuīꞌlhtzaꞌ aꞌcxniꞌ jānaꞌj 
ixāꞌlacatuncuhuīꞌ Abraham

48
 Israelitas tahuanilh Jesús:

―Ixlīcānaꞌ chī icuanāuj huiꞌx 
samaritano ē kaꞌlhīꞌyaꞌ jā tzeya ūꞌniꞌ.

49
 Jesús cākelhtīlh:

―Jā ickaꞌlhī jā tzeya 
ūꞌniꞌ. Quit iclakachiꞌxcuhuīꞌ 

quinTātaꞌ ē huiꞌxinaꞌn jā 
quilālakachiꞌxcuhuīꞌyāuj. 
50

 Quit jā quincuenta palh 
jā quilālakachiꞌxcuhuīꞌyāuj. 
Huīꞌlh chāꞌtin tī lacasquiꞌn 
caquilakachiꞌxcuhuīꞌca, ūꞌtzaꞌ tī 
naputzānaꞌnīkōꞌ. 51

 Ixlīcānaꞌ tū 
iccāhuaniyān: Tī natamākentaxtū 
quintachihuīn xlacaꞌn natakaꞌlhī 
xasāstiꞌ ixlatamatcaꞌn tū jā makstin 
catisputli.

52
 Israelitas takelhtīniꞌlh:

―Quinaꞌn iccaꞌtzīyāujtzaꞌ 
huiꞌx kaꞌlhīꞌyaꞌ tū jā tzeya ūꞌniꞌ. 
Abraham nīlhtzaꞌ ē nā tanīlhtzaꞌ 
ixaꞌkchihuīnaꞌnīꞌn Dios. Huiꞌx 
huaꞌnaꞌ tī natamākentaxtū 
mintachihuīn jā makstin catitasputli. 
53

 ¿Ē huiꞌx āꞌchulāꞌ xakaꞌtlaꞌ ē jā 
quintātaꞌcaꞌn Abraham? Xlaꞌ nīlh ē 
aꞌkchihuīnaꞌnīꞌn nā tanīlh. ¿Tīchu 
huiꞌx palh jā catinīt?

54
 Jesús cākelhtīlh:

―Palh quinaꞌcstu 
naquilakachiꞌxcuhuīꞌcan, jā tū 
ixtapalh. Tī quilakachiꞌxcuhuīꞌ 
quit, xlaꞌ ūꞌtzaꞌ quinTātaꞌ ē ūꞌtzaꞌ tī 
huiꞌxinaꞌn huaniꞌyāꞌtit minDioscaꞌn. 
55

 Ūꞌtzaꞌ, tī huaꞌnāꞌtit minDioscaꞌn, 
jā lakapasāꞌtit. Ē quit iclakapasa. 
Palh quit xaꞌicualh jā iclakapasa, 
quit xaꞌiclītaxtulh chāꞌtin 
aꞌksaꞌnīniꞌ chuntzaꞌ chī huiꞌxinaꞌn. 
Quit ixlīcānaꞌ iclakapasa ē quit 
icmāquīꞌ ixtachihuīn. 56

 Abraham 
tī mimpapcaꞌn kaꞌlhīlh tapāxuhuān 
ixpālacata ixcaꞌtzī nalaktzīꞌn aꞌcxniꞌ 
xaꞌicmilh nac cāꞌquilhtamacuj. Xlaꞌ 
laktzīꞌlh ē līpāxualh.

57
 Israelitas tahuanilh Jesús:

―Huiꞌx jānaꞌj kaꞌlhīꞌyaꞌ nūn iꞌtāt 
ciento cāꞌta, ¿ē chī līhuaꞌnaꞌ palh 
laktzīꞌnīꞌtaꞌtzaꞌ Abraham?

58
 Jesús cākelhtīlh:

―Ixlīcānaꞌ tū iccāhuaniyān. 
Quit xaꞌicuīꞌlhtzaꞌ aꞌcxniꞌ jānaꞌj 
ixlacatuncuhuīꞌ Abraham.

59
 Palaj tunca tasacli chihuix 

ē ixtalīcuctaꞌlacuꞌtun. Jesús 
cātatzēꞌkniꞌlh ē chuntzaꞌ lītaxtulh 
xakaꞌtlaꞌ nac templo.

Jesús mātzeyīlh chāꞌtin chiꞌxcuꞌ tī 
ixlīlacatuncuhuīꞌnīꞌt xalakatzīꞌn

9  Aꞌcxniꞌ Jesús ixlatlāꞌhuan, 
laktzīꞌlh chāꞌtin chiꞌxcuꞌ tī 

ixlīlacatuncuhuīꞌnīꞌt xalakatzīꞌn. 
2

 Īꞌscujnuꞌnīꞌn takelhasquiꞌnīlh:
―Māpaꞌksīniꞌ, ¿tū ixpālacata 

līlacatuncuhuīꞌlh lakatzīꞌn huāꞌmāꞌ 
chiꞌxcuꞌ? ¿Ē ixpālacata ixcuentacaꞌn 
ixtātaꞌ ē ixtzīꞌ, o ixpālacata 
ixcuenta līlakatzīꞌ?

3
 Jesús cāhuanilh:

―Jā ixpālacata ixcuenta līlakatzīꞌ 
nūn ixcuentacaꞌn ixtātaꞌ ē ixtzīꞌ. 
Xlaꞌ līlacatuncuhuīꞌlh lakatzīꞌn 
ixpālacata chuntzaꞌ tzē nalīmāsuꞌyu 
ixlītliꞌhuiꞌqui Dios aꞌcxniꞌ namātzeyī. 
4

 Aꞌcxniꞌ xkakacus, tzē scujcan; aꞌcxniꞌ 
tzīꞌsuamāꞌlhtzaꞌ, jātzaꞌ la catiscujca. Nā 
chuntzaꞌ quit ixlacasquiꞌnca naꞌictlahua 
chuhuaꞌj ixtascujūt tī quimacaminīꞌt. 
Namin aꞌktin quilhtamacuj aꞌcxniꞌ 
naꞌicaꞌn ē jātzaꞌ la caꞌictiscujli. 5 Quit 
iccāmāxkakēniꞌniꞌ tachiꞌxcuhuīꞌt 
līhuan icuīꞌlh nac cāꞌquilhtamacuj.

6
 Aꞌcxniꞌ huanli huāꞌmāꞌ Jesús 

chojli nac cāꞌtiꞌyaꞌtnaꞌ. Tlahualh 
macstiꞌnaꞌj pūtlūꞌn ē līlacatlahualh 
na ixlakastapun lakatzīꞌn. 7 Huanilh:
―Capinchi nac xcān jā huanican 

Siloé ē nalakachaꞌkaꞌnaꞌ. (Siloé 
huanicuꞌtun: Macamincanīꞌt.)

Tzamāꞌ lakatzīꞌn aꞌlh ē 
aꞌntzaꞌ lakachaꞌkaꞌnli. Aꞌcxniꞌ 

chimpālh, tzētzaꞌ ixlacahuānaꞌn. 
8

 Ixtāꞌlīmacchicniꞌ ē tī ixtalaktzīꞌnīꞌt 
xapūla aꞌcxniꞌ lakatzīꞌn ixuanīꞌt, 
xlacaꞌn talāhuanilh:
―¿Ē jā ūꞌtzaꞌ huāꞌmāꞌ chiꞌxcuꞌ tī 

īꞌsquiꞌnīhuāꞌyan?
9

 Makapitzīn ixtahuan:
―Ūꞌtzaꞌ.
Āꞌmakapitzīn ixtahuan:
―Jā ūꞌtzaꞌ. Huaꞌchi ūꞌtzaꞌ tasuꞌyu.
Ē ūꞌtzaꞌ huanli:
―Quit tzamāꞌ chiꞌxcuꞌ.
10

 Takelhasquiꞌnīlh:
―¿Chī līlalh tzētzaꞌ lacahuānaꞌnaꞌ 

huiꞌx?
11

 Xlaꞌ cākelhtīlh:
―Ūꞌtzaꞌ tzamāꞌ chiꞌxcuꞌ tī 

huanican Jesús tlahualh pūtlūꞌn ē 
quilīlacatlahualh na quilakastapun. 
Quihuanilh: “Capinchi nac xcān 
jā huanican Siloé ē calakachaꞌkaꞌ.” 
Icaꞌlh ē aꞌcxniꞌ iclakachaꞌkaꞌnkōꞌlh, 
tzētzaꞌ iclacahuānaꞌlh.

12
 Takelhasquiꞌnīlh:

―¿Jāchu huīꞌlh tzamāꞌ chiꞌxcuꞌ?
Xlaꞌ cāhuanilh:
―Jā iccaꞌtzī.

Fariseos takelhasquiꞌnīlh 
chiꞌxcuꞌ tī ixlakatzīꞌ

13
 Cālīminiꞌca fariseos tzamāꞌ 

chiꞌxcuꞌ tī ixlakatzīꞌ. 14
 Tzamāꞌ 

quilhtamacuj tū pūtlahualh 
pūtlūꞌn Jesús ē mātzeyīlh 
lakatzīꞌn, ūꞌtzaꞌ quilhtamacuj tū 
pūjaxcan. 15

 Fariseos āꞌmaktin 
takelhasquiꞌnīpālh:
―¿Chī līlacahuāꞌnaꞌ?
Xlaꞌ cākelhtīlh:
―Quilīlacatlahualh pūtlūꞌn na 

quilakastapun ē iclakachaꞌkaꞌnli ē 
chuhuaꞌj quit tzē iclacahuānaꞌn.

16
 Makapitzīn fariseos tahuanli:

―Huāꞌmāꞌ chiꞌxcuꞌ jā ixlaꞌ Dios 
ixpālacata jā lakachiꞌxcuhuīꞌ 
quilhtamacuj tū pūjaxcan.

Āꞌmakapitzīn tahuampālh:
―Tī tlahua tū jā tze, xlaꞌ jā 

catitlahualh līꞌaꞌcnīn chī tlahua 
huāꞌmāꞌ chiꞌxcuꞌ.

Jā lacxtim ixtakaꞌlhī 
ixtalacapāstacniꞌcaꞌn. 
17

 Takelhasquiꞌnīpālh tzamāꞌ chiꞌxcuꞌ 
tī lakatzīꞌn ixuanīꞌt:
―¿Chī huaꞌnaꞌ huiꞌx ixpālacata 

tzamāꞌ chiꞌxcuꞌ tī mālacahuānīn?
Xlaꞌ huanli:
―Xlaꞌ ixaꞌkchihuīnaꞌ Dios.
18

 Israelitas, xlacaꞌn jā 
taꞌaꞌkaꞌīꞌniꞌlh palh lakatzīꞌn ixuanīꞌt 
ē mālacahuānīca. Cātaꞌsaniꞌca 
ixtātaꞌ ē ixtzīꞌ. 19

 Ē cākelhasquiꞌnīca:
―¿Ē ūꞌtzaꞌ huāꞌmāꞌ chiꞌxcuꞌ 

minkaꞌhuaꞌchacaꞌn tī 
lacatuncuhuīꞌlh xalakatzīꞌn? ¿Chī 
tzētzaꞌ līlacahuānaꞌn chuhuaꞌj?

20
 Ixtātaꞌ ē ixtzīꞌ takelhtīniꞌlh:

―Quinaꞌn iccaꞌtzīyāuj ūꞌtzaꞌ 
quinkaꞌhuaꞌchacaꞌn. Iccaꞌtzīyāuj 
līlacatuncuhuīꞌlh lakatzīꞌn. 21

 Jā 
iccaꞌtzīyāuj chī tzētzaꞌ līlacahuānaꞌn 
chuhuaꞌj. Jā iccaꞌtzīyāuj tī 
mālacahuānīlh. Cakelhasquiꞌnīꞌtit 
ūꞌtzaꞌ; xlaꞌ chiꞌxcuꞌtzaꞌ. Māniꞌ ūꞌtzaꞌ 
tzē nacāhuaniyān.

22
 Ixtātaꞌ ē ixtzīꞌ tahuanli 

chuntzaꞌ ixpālacata xlacaꞌn 
ixtajicuaꞌniꞌ israelitas. Israelitas 
ixtalīchihuīnaꞌnīꞌttzaꞌ natamacxtucan 
xakaꞌtlaꞌ nac templo tī natahuan 
Jesús ūꞌtzaꞌ Cristo. 23

 Ūꞌtzaꞌ talīhuanli 
ixtātaꞌ ē ixtzīꞌ: “Cakelhasquiꞌnīꞌtit 
ūꞌtzaꞌ; xlaꞌ chiꞌxcuꞌtzaꞌ.”

24
 Israelitas tataꞌsaniꞌpālh 

ixlīmaktuꞌ chiꞌxcuꞌ tī lakatzīꞌn 
ixuanīꞌt ē tahuanilh:

―Caquilāhuaniuj ixlīcānaꞌ na 
ixlacatīn Dios. Quinaꞌn iccaꞌtzīyāuj 
huāꞌmāꞌ chiꞌxcuꞌ tlahua tū jā tze.

25
 Xlaꞌ cākelhtīlh:

―Quit jā iccaꞌtzī palh tlahua tū jā 
tze. Xmān iccaꞌtzī xapūla lakatzīꞌn 
xaꞌicuanīꞌt ē chuhuaꞌj iclacahuānaꞌntzaꞌ.

26
 Kelhasquiꞌnīpalaca:

―¿Tū tlahuaniꞌn? ¿Chī 
līmālacahuānīn?

27
 Xlaꞌ cākelhtīlh:

―Iccāhuaniꞌntzaꞌ. Huiꞌxinaꞌn jā 
ixkexpaꞌtcuꞌtunāꞌtit. ¿Tū ixpālacata 
lacasquiꞌnāꞌtit naꞌiccāhuanipalayān? 
¿Ē nā stālaniꞌcuꞌtunāꞌtit nā huiꞌxinaꞌn?

28
 Talakapalalh ē tahuanilh:

―Huiꞌx stālaniꞌyaꞌ tzamāꞌ chiꞌxcuꞌ. 
Quinaꞌn icstālaniꞌyāuj Moisés. 
29

 Iccaꞌtzīyāuj Dios tāꞌchihuīnaꞌnli 
Moisés. Huāꞌmāꞌ Jesús jā 
iccaꞌtzīyāuj jā minīꞌtaꞌnchaꞌ.

30
 Chiꞌxcuꞌ cākelhtīlh:

―¿Chī līlalh jā caꞌtzīyāꞌtit jā 
minchaꞌ tzamāꞌ chiꞌxcuꞌ? Ūꞌtzaꞌ tī 
quimālacahuānīlh. 31

 Quinaꞌn 
caꞌtzīyāuj Dios jā cākexmata tī 
tatlahua tū jā tze. Dios cākexmata 
tī talakachiꞌxcuhuīꞌ ē tī tatlahua 
tū ixtalacasquiꞌnīn Dios. 32

 Aꞌcxniꞌ 
ixlītzucuniꞌ quilhtamacuj, jā makstin 
kexmatca chāꞌtin chiꞌxcuꞌ mālacahuānī 
tī lakatzīꞌn lacatuncuhuīꞌnīꞌt. 33

 Palh jā 
Dios ixmacamilh, jāla tū ixtitlahualh.

34
 Tahuanilh:

―Huiꞌx līlacatuncuhuīꞌnīꞌtaꞌ 
ixlītzumayān tū jā tze. ¿Tū 
naquilāmāsuꞌyuniꞌyāuj quinaꞌn?

Tamacxtuca nac kēpūn.

Lakatzīꞌnīꞌn tī jā taꞌaꞌkaꞌīꞌ
35

 Jesús huanica ixtamacxtucanīꞌt 
tzamāꞌ chiꞌxcuꞌ tī lakatzīꞌn ixuanīꞌt. 
Aꞌcxniꞌ tāꞌlāpāxtokli, huanilh:

―¿Ē aꞌkaꞌīꞌniꞌyaꞌ huiꞌx īꞌSkaꞌtaꞌ 
Dios?

36
 Chiꞌxcuꞌ huanilh:

―¿Tīchu xlaꞌ? Caquihuaꞌniꞌ ē 
chuntzaꞌ tzē naꞌiclīꞌaꞌkaꞌīꞌniꞌ.

37
 Jesús kelhtīlh:

―Huiꞌx laktzīꞌnīꞌtaꞌtzaꞌ. Ūꞌtzaꞌ tī 
tāꞌchihuīnaꞌmāꞌn.

38
 Tzamāꞌ chiꞌxcuꞌ taquilhpūtaniꞌlh 

ē huanilh:
―Māpaꞌksīniꞌ, icaꞌkaꞌīꞌniꞌyān.
39

 Jesús huanli:
―Quit icmilh nac 

cāꞌquilhtamacuj nalītasuꞌyu tī 
taꞌaꞌkaꞌīꞌ ē tī jā taꞌaꞌkaꞌīꞌ. Quit 
icmilh nac cāꞌquilhtamacuj 
naꞌiccāmālacahuānī tī xalakatzīꞌnīꞌn 
ē icmilh naꞌiccāmālakatzīꞌ tī 
talacahuānaꞌn.

40
 Makapitzīn fariseos ixtayānaꞌlh 

ixlacatzunaꞌj. Aꞌcxniꞌ takexmatli 
huāꞌmāꞌ tachihuīn, tahuanli:
―¿Ē iclakatzīꞌyāuj quinaꞌn?
41

 Jesús cāhuanilh:
―Palh lakatzīꞌn cahuālh 

huiꞌxinaꞌn, jā ixlīpintit 
cuenta. Huaꞌnāꞌtit huiꞌxinaꞌn 
lacahuānaꞌnāꞌtit, ē ūꞌtzaꞌ huiꞌxinaꞌn 
līlīpināꞌtit cuenta.

Ixchiccaꞌn borregos

10  Jesús cāhuanipālh:
―Ixlīcānaꞌ tū 

iccāhuaniyān: Tī lacatin lactanū na 
ixchiccaꞌn borregos ē jā lactanū jā 
yālh xamākelhcha ūꞌtzaꞌ kaꞌlhānaꞌ. 
2

 Tī lactanū jā yālh xamākelhcha, 
ūꞌtzaꞌ ixmaktakaꞌlhnaꞌ borregos. 
3

 Tī maktakaꞌlha mākelhcha 
mālaquīꞌniꞌ tī cāmaktakaꞌlha 
borregos ē takexmata ixtachihuīn. 
Cāmāpācuhuī chī tanatunuꞌ 
ixborrego. Cāmāxtu na ixchiccaꞌn. 

4
 Aꞌcxniꞌ cāmāxtukōꞌ xlaꞌ cāpūlaniꞌ 

ē ixlīborregos tastālaniꞌ ixpālacata 
xlacaꞌn takelhlakapasatzaꞌ 
ixtēcuꞌcaꞌn. 5 Jā catitastālaniꞌlh 
tī āꞌchāꞌtin ixpālacata jā 
takelhlakapasa. Natatzāꞌlaniꞌ.

6
 Jesús cāhuanilh huāꞌmāꞌ 

tachihuīn chī cālīmāsuꞌyuniꞌcan. 
Xlacaꞌn jā tacaꞌtzīlh tū 
ixcāhuanicuꞌtuncan.

Jesús huaꞌchi tī xatze 
maktakaꞌlhnaꞌ borregos

7
 Jesús cāhuanipālh:

―Ixlīcānaꞌ tū iccāhuaniyān. Quit 
chī xamākelhcha jā talactanū 
borregos. 8 Ixlīpōꞌktucaꞌn 
tī quintapūlaniꞌlh, xlacaꞌn 
kaꞌlhānaꞌnīꞌn. Ē borregos jā 
takexmatniꞌlh līkaꞌlhānaꞌnīꞌn. 
9

 Quit chī mākelhcha. Tī 
naquintaꞌaꞌkaꞌīꞌniꞌ, xlacaꞌn 
natapūtaxtu. Naꞌiccāmaktakaꞌlha 
chī cāmaktakaꞌlhcan borregos tū 
natataxtu ē nataputza ixlīhuaꞌtcaꞌn 
ē natatanūpala.

10
 ’Kaꞌlhānaꞌ xmān min kaꞌlhānaꞌn 

ē maknīniꞌn ē mālaksputūnuꞌn. 
Quit icminīꞌt naꞌiccāmaxquīꞌ 
xasāstiꞌ ixlatamatcaꞌn tū āꞌchulāꞌ 
xatze. 11

 Quit āꞌchulāꞌ xatze 
ixmaktakaꞌlhnaꞌ borregos. Tī xatze 
ixmaktakaꞌlhnaꞌ tzej cāmaktakaꞌlha 
ixborregos ē masqui cacālīnīlh. 
12

 Tī xmān tasācuaꞌ, aꞌcxniꞌ laktzīꞌn 
mimāꞌlh misin, cāmakxteka 
borregos ē tzāꞌlatāquīꞌ ixpālacata 
jā tzamāꞌ maktakaꞌlhnaꞌ jā ixlaꞌ 
borregos. Palaj tunca misin 
cāchiꞌpa borregos ē cāmakatzāꞌlakōꞌ. 
13

 Tasācuaꞌ tzāꞌla ixpālacata xmān 
tasācuaꞌ ē jā ixlaꞌ borregos, ē xlaꞌ jā 
ixcuenta.

14
 ’Quit huaꞌchi xatze 

maktakaꞌlhnaꞌ borregos. Xatze 
maktakaꞌlhnaꞌ cālakapasa 
ixborregos, ē nā quit iccālakapasa 
quintachiꞌxcuhuīꞌt, ē nā xlacaꞌn 
quintalakapasa. 15

 Nā chuntzaꞌ 
quinTātaꞌ quilakapasa ē nā quit 
iclakapasa. Quit naꞌiccālīnī 
quintachiꞌxcuhuīꞌt chuntzaꞌ 
chī maktakaꞌlhnaꞌ borregos 
cālīnī ixborregos. 16

 Huiꞌlapālh 
āꞌmakapitzīn tachiꞌxcuhuīꞌt tī jānaꞌj 
quintalakapasa. Nā ixlacasquiꞌnca 
nā xlacaꞌn naꞌiccālīmin. 
Xlacaꞌn naquintakexmatniꞌ. 
Chuntzaꞌ xlacaꞌn kēxtim natala 
quintachiꞌxcuhuīꞌt. Xmān chāꞌtin 
ixmaktakaꞌlhnaꞌ nahuan.

17
 ’QuinTātaꞌ quimpāxquīꞌ 

ixpālacata icmāstāꞌ quilatamat ē 
quit naꞌiclakahuampala. 18

 Nūn 
chāꞌtin quintimaktīlh quilatamat. 
Quit icmāstāꞌ ixpālacata 
icmāstāꞌcuꞌtun. Quit ickaꞌlhī 
talacasquiꞌnīn ē chuntzaꞌ tzē 
naꞌicmāstāꞌ, ē tzē naꞌictayapala. 
Chuntzaꞌ quilīmāpaꞌksīlh quinTātaꞌ 
―huanli Jesús.

19
 Aꞌcxniꞌ israelitas takexmatli 

huāꞌmāꞌ tachihuīn, tatapāpitziniꞌlh. 
20

 Makapitzīn ixtahuan:
―¿Tū ixpālacata kexpaꞌtniꞌyāꞌtit 

huāꞌmāꞌ chiꞌxcuꞌ palh kaꞌlhī jā tzeya 
ūꞌniꞌ, ē xlaꞌ chuya?

21
 Āꞌmakapitzīn huampala tahuanli:

―Tī kaꞌlhī jā tzeya ūꞌniꞌ, xlaꞌ jā 
chuntzaꞌ catichihuīnaꞌnli. ¿Ē tzē 
namālacahuānī chāꞌtin lakatzīꞌn jā 
tzeya ūꞌniꞌ?

Israelitas talakmakaꞌlh Jesús
22

 Nac Jerusalén ixtlahuamāꞌca 
cāꞌtaniꞌ. Tzamāꞌ cāꞌtaniꞌ ūꞌtzaꞌ 

tū ixlīlacapāstaccan aꞌcxniꞌ 
ixcāxtlahuakōꞌcanīꞌt xakaꞌtlaꞌ 
templo makāstzaꞌ. Cāꞌlonkniꞌ 
ixuanīꞌt. 23

 Jesús ixlatlāꞌhuan na 
ixtanquilhtīn xakaꞌtlaꞌ templo jā 
ixuanican Ixtanquilhtīn Salomón. 
24

 Israelitas tastiꞌliꞌhuiꞌlīlh ē 
tahuanilh:
―¿Hasta jāꞌcxniꞌ naquilāhuaniyāuj 

tīchu huiꞌx? Palh huiꞌx Cristo 
xamaktin caquilāhuaniuj.

25
 Jesús cākelhtīlh:

―Quit iccāhuanintzaꞌ ē 
huiꞌxinaꞌn jā aꞌkaꞌīꞌyāꞌtit. Pōꞌktu 
tū ictlahua quit iclītlahua 
ixlītliꞌhuiꞌqui quinTātaꞌ. Ūꞌtzaꞌ 
lītasuꞌyu tīchu quit. 26

 Huiꞌxinaꞌn 
jā aꞌkaꞌīꞌyāꞌtit ixpālacata 
huiꞌxinaꞌn jā quintachiꞌxcuhuīꞌt. 
27

 Quintachiꞌxcuhuīꞌt takexmata 
quintachihuīn chuntzaꞌ chī borregos 
takexmata ixtachihuīn ixtēcuꞌcaꞌn. 
Quit iccālakapasa quintachiꞌxcuhuīꞌt, 
ē xlacaꞌn quintastālaniꞌ. 28

 Quit 
iccāmaxquīꞌ xasāstiꞌ ixlatamatcaꞌn tū 
jā makstin catilaksputli. Jā tī chāꞌtin 
tzē naquimaktī tī quintaꞌaꞌkaꞌīꞌniꞌ. 
29

 Quimacamaxquīꞌnīꞌt quinTātaꞌ 
ē xlaꞌ ūꞌtzaꞌ āꞌchulāꞌ xakaꞌtlaꞌ 
māpaꞌksīniꞌ. Ē nūn tī chāꞌtin tī tzē 
quintimaktīlh tī quintaꞌaꞌkaꞌīꞌniꞌlh. 
30

 Quit ē quinTātaꞌ chu chāꞌtin 
quinaꞌn.

31
 Palaj tunca israelitas tasacpālh 

chihuix ixtalīcuctaꞌlacuꞌtun. 32
 Jesús 

cāhuanilh:
―Ixlītliꞌhuiꞌqui quinTātaꞌ quit 

iclītlahuanīꞌt lhūhuaꞌ tū xatze 
na milacatīncaꞌn. ¿Ē ūꞌtzaꞌ 
naquilālīcuctaꞌlayāuj?

33
 Israelitas tahuanilh:

―Jā ūꞌtzaꞌ icticālīcuctaꞌlan 
ixpālacata tū lactze tlahuanīꞌtaꞌ. 

Naꞌiccālīcuctaꞌlayān ixpālacata 
huiꞌx lakmakaꞌnaꞌ Dios ē 
mālakchipiniꞌcuꞌtunaꞌ. Huiꞌx xmān 
chiꞌxcuꞌ.

34
 Jesús cāhuanilh:

―Chuntzaꞌ tatzoꞌkniꞌ na 
ixlīmāpaꞌksīn Dios: “Huiꞌxinaꞌn 
milīpōꞌktucaꞌn diosnuꞌ.” 35

 Dios 
cāmāpācuhuīlh diosnuꞌ tī 
cāmacamaxquīꞌlh ixtachihuīn Dios 
ē huāꞌmāꞌ tatzoꞌkniꞌ jā makstin 
catilactlahuaca. 36

 Dios quilacsacli ē 
quimacamilh nac cāꞌquilhtamacuj. 
¿Tū ixpālacata quilālīmālacsuꞌyuyāuj 
iclakmakaꞌlh Dios aꞌcxniꞌ iccāhuanin 
quit īꞌSkaꞌtaꞌ Dios? 37

 Palh quit jā 
ictlahua chuntzaꞌ chī tlahua quinTātaꞌ, 
jā caquilāꞌaꞌkaꞌīꞌniꞌuj. 38

 Palh 
huiꞌxinaꞌn jā quilāꞌaꞌkaꞌīꞌniꞌcuꞌtunāuj, 
masqui quit ictlahua chuntzaꞌ 
chī tlahua quinTātaꞌ, caꞌaꞌkaꞌīꞌtit 
tū ictlahua ūꞌtzaꞌ ixlaꞌ Dios. 
Chuntzaꞌ nacaꞌtzīyāꞌtit huiꞌxinaꞌn 
ē naꞌaꞌkaꞌīꞌyāꞌtit xaTātaꞌ ē quit chu 
chāꞌtin quinaꞌn.

39
 Ē āꞌmaktin ixtachīꞌlēꞌmpalacuꞌtun 

ē Jesús cātzāꞌlaniꞌlh.
40

 Palaj tunca Jesús aꞌlh na 
ixtuntacut nac Jordán. Chāꞌlh jā 
Juan ixmāꞌkpaxīniꞌmāꞌlh xapūla. 
41

 Lhūhuaꞌ tachiꞌxcuhuīꞌt talakchilh 
Jesús ē xlacaꞌn talāhuanilh:
―Masqui Juan jā tlahualh 

līꞌaꞌcnīn, pōꞌktu tū ixlīchihuīnaꞌn 
Jesús, ūꞌtzaꞌ tū ixlīcānaꞌ.

42
 Aꞌntzaꞌ lhūhuaꞌ taꞌaꞌkaꞌīꞌniꞌlh 

Jesús.

Aꞌcxniꞌ nīlh Lázaro

11  Ixuīꞌlh chāꞌtin chiꞌxcuꞌ 
ixtacuhuīniꞌ Lázaro. Xlaꞌ 

ixtaꞌjatatla. Xlaꞌ ixlahuīꞌlh aꞌktin 
nac cāꞌlacchicniꞌ tū huanican 

Betania. Nā ixtatāꞌlahuiꞌlānaꞌlh 
María ē Marta ixtāꞌtimīn. 2 Huāꞌmāꞌ 
María ūꞌtzaꞌ tī lītantūtlahualh Jesús 
xaxcān xaꞌnat ē lītantūxacalh ixyaꞌj. 
Lázaro, ixtāꞌtin María ixtaꞌjatatla. 
3

 María ē Marta tamācaꞌtzīnīlh 
Jesús ē tahuanilh:
―Māpaꞌksīniꞌ, taꞌjatatla tī 

pāxquīꞌyaꞌ.
4

 Aꞌcxniꞌ huanica huāꞌmāꞌ Jesús 
huanli:
―Huāꞌmāꞌ taꞌjatat jā catilaknīlh. 

Ixpālacata tzamāꞌ taꞌjatat 
nalaktzīꞌncan chī ixlīkaꞌtlaꞌ Dios, 
ē nā nalīmāsuꞌyu chī ixlīkaꞌtlaꞌ 
īꞌSkaꞌtaꞌ.

5
 Jesús ixcāpāxquīꞌ Marta 

ē María ē nā Lázaro. 6 Aꞌcxniꞌ 
huanica Lázaro ixtaꞌjatatla, Jesús 
tachokopālh jā ixuīꞌlh āꞌaꞌktuꞌ 
quilhtamacuj. 7 Āꞌlīstān cāhuanilh 
īꞌscujnuꞌnīꞌn:
―Caꞌaꞌuj nac Judea.
8

 Īꞌscujnuꞌnīꞌn tahuanilh:
―Māpaꞌksīniꞌ, israelitas 

xalanīꞌn nac Judea jānaꞌj makās 
ixtacuctaꞌlamaknīcuꞌtunān. Ē huiꞌx 
pimpalacuꞌtunaꞌtzaꞌ.

9
 Jesús cāhuanilh:

―Aꞌktin quilhtamacuj kaꞌlhī 
aꞌkcāujtuꞌ hora. Palh chāꞌtin 
latlāꞌhuan cāꞌcuhuīniꞌ, jā 
catiꞌaꞌkcheꞌkxlalh ixpālacata 
xkakanaꞌn. 10

 Palh chāꞌtin latlāꞌhuan 
cāꞌtzīꞌsniꞌ, xlaꞌ aꞌkcheꞌkxla 
ixpālacata jā kaꞌlhī taxkaket. 
Ixlacasquiꞌnca naꞌicaꞌn chuhuaꞌj. 
Jā tū quintiꞌaꞌnaniꞌlh hasta 
naꞌictitlahuakōꞌ quintascujūt.

11
 Āꞌlīstān Jesús cāhuanilh:

―Lázaro, quinamigocaꞌn 
lhtatamāꞌlh ē quit naꞌicaꞌn 
naꞌicmālakahuanī.

12
 Īꞌscujnuꞌnīꞌn tahuanilh:

―Māpaꞌksīniꞌ, palh lhtatamāꞌlh, 
natzeyan.

13
 Jesús ixcāhuanicuꞌtun 

Lázaro ixnīnīꞌttzaꞌ. Īꞌscujnuꞌnīꞌn 
ixtapuhuan Jesús ixcāhuanimāꞌlh 
xmān īꞌlhtatamāꞌlh. 14

 Ūꞌtzaꞌ tzej 
cālīhuanikōꞌlh:
―Lázaro nīnīꞌttzaꞌ. 15

 Xalītze jā 
xaꞌicuīꞌlh aꞌntzaꞌ quit. Chuntzaꞌ 
xatze mimpālacatacaꞌn. Chuntzaꞌ 
nalīꞌaꞌkaꞌīꞌyāꞌtit. Chuhuaꞌj caꞌaꞌuj jā 
māꞌchaꞌ Lázaro.

16
 Tomás, tī ixuanican Līstuꞌ, 

cāhuanilh āꞌmakapitzīn scujnuꞌnīꞌn:
―Nā catāꞌaꞌuj Jesús. Nanīyāuj 

lacxtim.

Jesús nacāmālacastālancuanī 
tachiꞌxcuhuīꞌt

17
 Aꞌcxniꞌ chāꞌlh Jesús, 

mācaꞌtzīnīca tāꞌtiꞌmaꞌjtzaꞌ ixaꞌcnū 
Lázaro. 18

 Betania huaꞌchi aꞌktuꞌtun 
kilómetro ixuanīꞌt ixlīmakat nac 
Jerusalén. 19

 Lhūhuaꞌ israelitas 
ixtalakminīꞌt Marta ē María. 
Tatastokli ixpālacata ixnīnīꞌt 
ixtāꞌtincaꞌn. 20

 Marta, aꞌcxniꞌ caꞌtzīlh 
ixchāꞌntēlhatzaꞌ Jesús, palaj tunca 
milh lakapāxtoka. María tachokolh 
nac chic. 21

 Marta huanilh Jesús:
―Māpaꞌksīniꞌ, palh ixtahuiꞌlaꞌ 

huāꞌtzāꞌ, jā ixtinīlh quintāꞌtin. 
22

 Quit iccaꞌtzī, masqui chuhuaꞌj, 
Dios namaxquīꞌyān pōꞌktu tū 
nasquiꞌniꞌyaꞌ.

23
 Jesús huanilh:

―Mintāꞌtin 
nalacastālancuanaꞌmpala.

24
 Marta huanilh:

―Quit iccaꞌtzī 
nalacastālancuanaꞌmpala aꞌcxniꞌ 
āꞌxmān quilhtamacuj.

25
 Jesús huanilh:

―Quit tī naꞌiccāmālacastālancuanī 
tachiꞌxcuhuīꞌt ē quit naꞌiccāmaxquīꞌ 
xasāstiꞌ ixlatamatcaꞌn. Tī 
quintalīpāhuan, masqui catanīlh, 
xlacaꞌn natakaꞌlhī xasāstiꞌ 
ixlatamatcaꞌn. 26

 Tī takaꞌlhī xasāstiꞌ 
ixlatamatcaꞌn ē quintalīpāhuan, jā 
makstin catitasputli. ¿Ē huiꞌx jā 
aꞌkaꞌīꞌyaꞌ huāꞌmāꞌ?

27
 Marta huanilh:

―Jē, Māpaꞌksīniꞌ. Quit icaꞌkaꞌīꞌ 
huiꞌx īꞌSkaꞌtaꞌ Dios, ē huiꞌx Cristo tī 
xaꞌickaꞌlhīmāꞌnāuj.

Jesús calhuanli ixlacatzunaꞌj 
nac pūtāꞌcnūn

28
 Marta, aꞌcxniꞌ huanli huāꞌmāꞌ, 

aꞌlh taꞌsaniꞌ María ixtāꞌtin. 
Lakatzēꞌk huanilh:
―Chuhuaꞌj chilhtzaꞌ Māpaꞌksīniꞌ ē 

taꞌsaniꞌyān.
29

 Aꞌcxniꞌ kexmatli huāꞌmāꞌ, 
María palaj tunca tāyalh ē lakaꞌlh 
Jesús. 30

 Jesús jānaꞌj ixtanū nac 
cāꞌlacchicniꞌ. Ixlayālhcus jā 
quīpāxtokli Marta. 31

 Israelitas 
ixtatāꞌlahuiꞌlānaꞌlh María nac chic 
ē ixtamāmakxtokmāꞌnalh. Aꞌcxniꞌ 
talaktzīꞌlh María chī tāyalh ē 
palaj tunca aꞌntāquīꞌlh, xlacaꞌn 
tastālaniꞌlh. Ixtapuhuan aꞌmāꞌlh 
calhuan nac pūtāꞌcnūn.

32
 María aꞌcxniꞌ lakchāꞌlh Jesús, 

tatzokostaniꞌlh ē huanilh:
―Māpaꞌksīniꞌ, palh ixtahuiꞌlaꞌ 

huāꞌtzāꞌ, jā ixtinīlh quintāꞌtin.
33

 Jesús laktzīꞌlh tzuculh 
calhuan María ē israelitas tī 
ixtatāꞌmimāꞌnalh. Lhpipeklalh ē 
līpuhuanli. 34

 Cākelhasquiꞌnīlh:
―¿Jāchu māꞌcnūꞌtit?
Tahuanilh:

―Māpaꞌksīniꞌ, cataꞌt laktzīꞌnaꞌ.
35

 Jesús calhuanli. 36
 Israelitas 

talāhuanilh:
―Calaktzīꞌntit chī ixpāxquīꞌ.
37

 Āꞌmakapitzīn tahuanli:
―Ūꞌtzaꞌ huāꞌmāꞌ tī mālacahuānīlh 

lakatzīꞌn. ¿Ē jāla ixtlahualh Lázaro 
jā ixtinīlh?

Lázaro lacastālancuanaꞌnli
38

 Jesús līpuhuampālh āꞌmaktin. 
Chāꞌlh nac pūtāꞌcnūn. Aꞌktin lhuꞌcuꞌ 
ixtlahuacanīꞌt ē ixlīlakatalacanīꞌt 
aꞌktin chihuix. 39

 Jesús huanli:
―Camāpānūꞌtit chihuix.
Marta, ixtāꞌtin nīn, huanilh:

―Māpaꞌksīniꞌ, kaꞌlhī aꞌktāꞌtiꞌ 
quilhtamacuj nīnīꞌt ē chuhuaꞌj 
puꞌcsantzaꞌ.

40
 Jesús huanilh:

―¿Ē jā icuanin palh naꞌaꞌkaꞌīꞌyaꞌ, 
nalaktzīꞌnaꞌ ixlītliꞌhuiꞌqui Dios tū 
natlahua?

41
 Palaj tunca māpānūca chihuix. 

Jesús talacayāhualh nac tālhmāꞌn ē 
huanli:
―Tātaꞌ, icmaxquīꞌyān 

tapāxcatcaꞌtzīn ixpālacata huiꞌx 
quinkexpaꞌtniꞌnīꞌtaꞌ. 42

 Quit iccaꞌtzī 
tihuaꞌnaꞌ quinkexpaꞌtniꞌyaꞌ. Quit 
icuaniyāntzaꞌ ixpālacatacaꞌn 
tachiꞌxcuhuīꞌt tī tahuiꞌlānaꞌlh 
huāꞌtzāꞌ xlacaꞌn chuntzaꞌ nataꞌaꞌkaꞌīꞌ 
huiꞌx quimacataꞌnīꞌtaꞌ.

43
 Aꞌcxniꞌ huankōꞌlh huāꞌmāꞌ, Jesús 

palhaꞌ huanli:
―¡Lázaro, cataxtu!
44

 Taꞌaꞌcxtulh tī xanīntzaꞌ ixuanīꞌt. 
Ixlīmakchīꞌcanīꞌt ē ixlīlacchīꞌcanīꞌt 
ē ixlīlakatlapacanīꞌt luꞌxuꞌ. Jesús 
cāhuanilh:
―Calacxcutit ē camacaxcutit ē 

chuntzaꞌ camakxtektit.

Talīchihuīnaꞌnli natachiꞌpa Jesús 
Mt. 26:1‑5; Mr. 14:1‑2; Lc. 22:1‑2

45
 Aꞌcxniꞌ talaktzīꞌlh Jesús tū 

tlahualh, taꞌaꞌkaꞌīꞌlh lhūhuaꞌ 
israelitas tī ixtamāmakxtokmāꞌnalh 
María. 46

 Makapitzīn talakaꞌlh 
līfariseos ē cāhuanica tū 
ixtlahuanīꞌt Jesús. 47

 Fariseos 
ē xanapuxcuꞌnuꞌ pālejniꞌ ē 
māpaꞌksīniꞌnīꞌn talāmāstokli ē 
talāhuanilh:
―¿Tū natlahuayāuj chuhuaꞌj? 

Huāꞌmāꞌ chiꞌxcuꞌ tlahuamāꞌlh 
lhūhuaꞌ līꞌaꞌcnīn. 48

 Palh jā tū 
natlahuaniꞌyāuj, nataꞌaꞌkaꞌīꞌniꞌkōꞌ 
ūꞌtzaꞌ, ē xanapuxcuꞌnuꞌ romanos 
natamin ē natalactlahua xakaꞌtlaꞌ 
templo ē quincāꞌlacchicniꞌcaꞌn.

49
 Chāꞌtin chī ūꞌtunuꞌn ixuanican 

Caifás. Xlaꞌ ūꞌtzaꞌ xapuxcuꞌ pālej 
ixuanīꞌt tzamāꞌ cāꞌta. Cāhuanilh:
―Huiꞌxinaꞌn jā caꞌtzīyāꞌtit. 

50
 Huiꞌxinaꞌn jā kexpaꞌtāꞌtit. 

Āꞌchulāꞌ tze palh chāꞌtin chiꞌxcuꞌ 
nanī quimpālacatacaꞌn. Chuntzaꞌ 
ixlīpōꞌktu cāꞌlacchicniꞌ jā 
catilaksputli.

51
 Tū huanli Caifás, jā ixaꞌcstu 

ixtalacapāstacniꞌ. Caifás xapuxcuꞌ 
pālej ixuanīꞌt tzamāꞌ cāꞌta, ē 
Dios māhuanīlh chī Jesús nalīnī 
ixpālacatacaꞌn tachiꞌxcuhuīꞌt. 52

 Jā 
xmān israelitas ixticālīnīlh; nā 
ixlīpōꞌktucaꞌn xalaꞌ makat, ē ūꞌtzaꞌ 
tzē nacālīmākēxtimī ē kēxtim 
natala. 53

 Tzamāꞌ quilhtamacuj 
xanapuxcuꞌnuꞌ israelitas tatzuculh 
talīchihuīnaꞌn chī tzē natalīmaknī 
Jesús.

54
 Ūꞌtzaꞌ Jesús jātzaꞌ 

ixcālītasuꞌyuniꞌ israelitas. Taxtulh 
nac Judea ē aꞌlh āꞌlacatin 

cāꞌlacchicniꞌ tū ixuanican Efraín, na 
ixlacatzunaꞌj nac cāꞌtzayaꞌnca tiꞌyaꞌt. 
Aꞌntzaꞌ cātāꞌtahuīꞌlh īꞌscujnuꞌnīꞌn.

55
 Ixtalacatzunaꞌjītēlhatzaꞌ 

ixcāꞌtaniꞌcaꞌn israelitas tū 
huanican pascua. Aꞌcxniꞌ 
jānaꞌj ixtzucu cāꞌtaniꞌ, lhūhuaꞌ 
tachiꞌxcuhuīꞌt taꞌaꞌlh nac Jerusalén 
natatalacpaꞌlha chuntzaꞌ chī 
ixtahuiꞌlatcaꞌn. 56

 Xlacaꞌn ixtaputza 
Jesús. Aꞌcxniꞌ ixtatanūmāꞌnalhtzaꞌ 
xakaꞌtlaꞌ nac templo, 
ixtalākelhasquiꞌnī:
―¿Chī puhuaꞌnāꞌtit huiꞌxinaꞌn? 

¿Namin Jesús o jā catimilh?
57

 Fariseos ē xanapuxcuꞌnuꞌ 
pālejniꞌ ixtamāstāꞌnīꞌt līmāpaꞌksīn 
palh ixuīꞌlh tī ixcaꞌtzī jā ixuīꞌlh 
Jesús, cacāmācaꞌtzīnīca ē chuntzaꞌ 
tzē nalīchiꞌpacan.

Chāꞌtin puscāt lītlahualh xaxcān 
xaꞌnat ixtujan Jesús 
Mt. 26:6‑13; Mr. 14:3‑9

12  Ixtalacatzunaꞌjītēlhatz
aꞌ cāꞌtaniꞌ tū ixuanican 

pascua. Xmān aꞌkchāxan 
quilhtamacuj īꞌsputa. Jesús aꞌlh 
nac Betania jā ixuiꞌlachaꞌ Lázaro 
tī ixmālacastālancuanīnīꞌt. 
2

 Aꞌntzaꞌ cāxtlahuaca ixlīhuaꞌ 
Jesús. Marta ixcāmaxquīꞌ 
ixpulātucaꞌn. Lázaro ē makapitzīn 
lacxtim ixtatāꞌhuiꞌlānaꞌlh Jesús 
jā ixtahuāꞌyamāꞌnalh. 3 María 
līmilh iꞌtāt litro xaxcān xaꞌnat 
nardo tū muꞌcsun ē lhūhuaꞌ 
ixtapalh. Lītantūtlahualh Jesús ē 
palaj tunca lītantūxacalh ixyaꞌj. 
Ixlīpūchakānmuꞌcsun chic. 4 Judas 
Iscariote, ixkaꞌhuaꞌcha Simón, tī nā 
īꞌscujniꞌ ixuanīꞌt ē tī namacamāstāꞌ 
Jesús, huanli:

5
 ―¿Tū ixpālacata jā līstāꞌca 

huāꞌmāꞌ xaxcān xaꞌnat? Huaꞌchi 
aꞌktuꞌtun ciento tumīn ixtapalh. 
Huāꞌmāꞌ tumīn tzē ixcāmaxquīꞌca 
xcamanīnīꞌn.

6
 Judas jā ixcālakalhuꞌman 

xcamanīnīꞌn. Huanli huāꞌmāꞌ 
chūꞌnu xlaꞌ kaꞌlhānaꞌ ixuanīꞌt. Xlaꞌ 
ixmāmāquīꞌnīcanīꞌt tumīn ē aꞌntzaꞌ 
ixkaꞌlhantēlha. 7 Jesús huanilh:
―Jā camāmakchuꞌyiꞌ huāꞌmāꞌ 

puscāt. Xlaꞌ māquīꞌnīꞌt huāꞌmāꞌ 
xaxcān xaꞌnat hasta naquilītlahua 
ixpālacata aꞌcxniꞌ naꞌicnī ē 
naquimāꞌcnūcan. 8 Pōꞌktu 
quilhtamacuj naꞌaꞌnan xcamanīnīꞌn. 
Quit jā pōꞌktu quilhtamacuj 
icticātāꞌlatamān.

Talīchihuīnaꞌnli Lázaro
9

 Aꞌcxniꞌ tacaꞌtzīlh Jesús 
ixuiꞌlachaꞌ nac Betania, lhūhuaꞌ 
israelitas taꞌaꞌlh talaktzīꞌn. Jā 
xmān Jesús ixtalaktzīꞌncuꞌtun. 
Nā ixtalaktzīꞌncuꞌtun Lázaro tī 
ixmālacastālancuanīnīꞌt Jesús. 
10

 Chuntzaꞌ xanapuxcuꞌnuꞌ pālejniꞌ 
nā xlacaꞌn talīchihuīnaꞌmpālh nā 
natamaknī Lázaro. 11

 Ixpālacata 
Lázaro, lhūhuaꞌ israelitas 
ixtatalakaspiꞌtnīꞌttzaꞌ pālejniꞌ ē 
ixtaꞌaꞌkaꞌīꞌniꞌnīꞌttzaꞌ Jesús. Ūꞌtzaꞌ 
ixtalīmaknīcuꞌtun Lázaro.

Jesús tanūlh nac Jerusalén 
Mt. 21:1‑11; Mr. 11:1‑11; Lc. 19:28‑40

12
 Ixlīlakalī lhūhuaꞌ tachiꞌxcuhuīꞌt 

tī ixtachinīꞌt nac Jerusalén jā 
ixlamāꞌlh cāꞌtaniꞌ, xlacaꞌn tacaꞌtzīlh 
Jesús ixmimāꞌlh nac Jerusalén. 
13

 Talēꞌlh ixpeken palhma ē 
taꞌaꞌlh talāpāxtoka Jesús ē 
ixtamātaꞌsīmāꞌnalh:

―¡Camakapāxuīꞌtit Dios! ¡Dios 
casicuaꞌlanātlahualh tī līmimāꞌlh 
ixlītliꞌhuiꞌqui Māpaꞌksīniꞌ! Ūꞌtzaꞌ 
quimPuxcuꞌcaꞌn quinaꞌn israelitas.

14
 Jesús ixmaclanīꞌt lakatin burro 

ē ixkēhuīꞌlh. Chuntzaꞌ tatzoꞌkniꞌ na 
ixtachihuīn Dios:
 15 Jā cajicuaꞌntit huiꞌxinaꞌn 

xalanīꞌn nac Sión;
chuhuaꞌj mimPuxcuꞌcaꞌn 

mimāꞌlh
ē kēhuīꞌlh lakatin xaskaꞌtaꞌ 

burro.
16

 Xapūla īꞌscujnuꞌnīꞌn jā ixtacaꞌtzī 
tū ixuanicuꞌtun huāꞌmāꞌ. Aꞌcxniꞌ 
Jesús lacastālancuanaꞌnli, aꞌcxniꞌ 
talacapāstacli chī ixtatzoꞌkniꞌ ē 
chuntzaꞌ mākentaxtūlh Jesús.

17
 Tachiꞌxcuhuīꞌt tī ixtatāꞌhuiꞌlānaꞌlh 

Jesús aꞌcxniꞌ xlaꞌ taꞌsaniꞌlh Lázaro 
nac pūtāꞌcnūn jā ixmāꞌcnūcanīꞌt 
ē mālacastālancuanīlh, ē xlacaꞌn 
ixtalīchihuīnaꞌmāꞌnalh tū 
ixtalaktzīꞌnīꞌt. 18

 Ūꞌtzaꞌ talīꞌaꞌlh 
talīpāxtoka Jesús lhūhuaꞌ 
tachiꞌxcuhuīꞌt ixpālacata xlacaꞌn 
ixtacaꞌtzī ixtlahuanīꞌt huāꞌmāꞌ 
līꞌaꞌcnīn. 19

 Fariseos talāhuanilh:
―Calaktzīꞌntit chī tastālaniꞌkōꞌ. 

Jāla tū tlahuaniꞌyāuj.

Makapitzīn griegos taputzalh Jesús
20

 Makapitzīn griegos nā 
xlacaꞌn ixtaꞌaꞌnīꞌt nac Jerusalén 
natalaktaquilhpūta Dios aꞌcxniꞌ 
ixlamāꞌlh cāꞌtaniꞌ. 21

 Xlacaꞌn 
talakaꞌlh Felipe xalaꞌ nac Betsaida 
nac Galilea. Tahuanilh:
―Señor, quinaꞌn 

ictāꞌchihuīnaꞌncuꞌtunāuj Jesús.
22

 Felipe lakaꞌlh Andrés ē huanilh 
tū tahuanli. Ixchāꞌtuꞌcaꞌn taꞌaꞌlh 
tahuanī Jesús. 23

 Jesús cāhuanilh:

―Quit Chiꞌxcuꞌ xalaꞌ Tālhmāꞌn. 
Chilhtzaꞌ quilhtamacuj tū 
naquimpūlakachiꞌxcuhuīꞌcan 
ixpālacata palaj naꞌicnī. 
24

 Ūꞌtzaꞌ ixlīcānaꞌ. Palh aꞌktin 
līchaꞌnat namāstāꞌ ixtahuaꞌcaꞌt, 
ixlacasquiꞌnca namāꞌcnūcan 
nac tiꞌyaꞌt. Aꞌcxniꞌ namāꞌcnūcan, 
pūla tasuꞌyu huaꞌchi ixnīnīꞌt. 
Āꞌlīstān namāstāꞌ ixtahuaꞌcaꞌt. Nā 
chuntzaꞌ naquinaꞌkspula aꞌcxniꞌ 
naquimāꞌcnūcan. 25

 Nā chuntzaꞌ 
tachiꞌxcuhuīꞌt. Tī tatlahua tū 
ixtalacasquiꞌnīncaꞌn, xlacaꞌn 
nacāsputniꞌ ixlatamatcaꞌn. Tī 
tatlahua ixtalacasquiꞌnīn Dios, 
takaꞌlhī xasāstiꞌ ixlatamatcaꞌn 
tū jā makstin caticāsputniꞌlh. 
26

 Tī quintatāꞌscujcuꞌtun, 
caquintastālaniꞌlh. Jā naꞌictahuiꞌla 
quit nac aꞌkapūn, nā aꞌntzaꞌ 
naquintatāꞌtahuiꞌla tī quintatāꞌscuja. 
QuinTātaꞌ nacālakachiꞌxcuhuīꞌ 
ixlīpōꞌktucaꞌn tī quintatāꞌscuja.

Jesús huanli chī nanī
27

 ’Chuhuaꞌj quit 
ictamakchuyīnīꞌt. ¿Chī naꞌicuan? 
Jā ictihuanilh quinTātaꞌ: “Tātaꞌ, 
caquimakapūtaxtū tū naꞌicpātī.” 
Jāla icuan chuntzaꞌ. Ixlacasquiꞌnca 
naꞌicpātīniꞌn. Ūꞌtzaꞌ iclīminīꞌt 
nac cāꞌquilhtamacuj. 28

 Tātaꞌ, 
calakachiꞌxcuhuīꞌcaꞌ huiꞌx.

Palaj tunca kexmatca aꞌktin 
tachihuīn nac aꞌkapūn tū huanli:
―Quilakachiꞌxcuhuīꞌcanīꞌttzaꞌ ē 

naquilakachiꞌxcuhuīꞌpalacan.
29

 Tachiꞌxcuhuīꞌt, aꞌcxniꞌ 
takexmatli huāꞌmāꞌ, tahuanli:
―Jililh.
Āꞌmakapitzīn tahuampālh:
―Chāꞌtin ángel tāꞌchihuīnaꞌlh.

30
 Jesús cāhuanilh:

―Huāꞌmāꞌ tachihuīn 
chihuīnaꞌnli mimpālacatacaꞌn 
ē jā quimpālacata. 31

 Chuhuaꞌj 
natzucucan cāputzānaꞌnīcan 
xalanīꞌn nac cāꞌquilhtamacuj. 
Namaktīcan ixlītliꞌhuiꞌqui tī 
māpaꞌksī huāꞌmāꞌ cāꞌquilhtamacuj. 
32

 Quit aꞌcxniꞌ naquimāꞌkayāhuacan 
nac cruz, naꞌiccāmāpāstaquī 
ixlīpōꞌktucaꞌn tachiꞌxcuhuīꞌt palh 
naquintakexmatniꞌ.

33
 Jesús huanli huāꞌmāꞌ ixpālacata 

chuntzaꞌ nacaꞌtzīcan chī nalīnī. 
34

 Tachiꞌxcuhuīꞌt takelhtīlh:
―Quilīmāpaꞌksīncaꞌn 

quincāmāsuꞌyuniꞌyān Cristo 
natahuiꞌla ixlīpōꞌktu quilhtamacuj. 
¿Chī līhuaꞌnaꞌ huiꞌx Chiꞌxcuꞌ xalaꞌ 
Tālhmāꞌn namāꞌkayāhuacaꞌnaꞌ nac 
cruz? ¿Ē tīchu huāꞌmāꞌ Chiꞌxcuꞌ xalaꞌ 
Tālhmāꞌn?

35
 Jesús cāhuanilh:

―Jātzaꞌ makās catikaꞌlhīꞌtit 
taxkaket. Catlāꞌhuaꞌntit huiꞌxinaꞌn 
līhuancus kaꞌlhīꞌyāꞌtit taxkaket ē 
jānaꞌj lakatzīꞌsuanāꞌtit. Tī talatlāꞌhuan 
cāꞌpucsuaꞌ jā tacaꞌtzī jā taꞌaꞌn. 36

 Quit 
taxkaket ixpālacata icmāsuꞌyu 
tū ixlīcānaꞌ. Caquilāꞌaꞌkaꞌīꞌniꞌuj ē 
chuntzaꞌ nacaꞌtzīyāꞌtit tū ixlīcānaꞌ.

Aꞌcxniꞌ ixuanīꞌttzaꞌ huāꞌmāꞌ, Jesús 
aꞌlh ē cātatzēꞌkniꞌlh.

Tū ixpālacata israelitas jā 
ixtaꞌaꞌkaꞌīꞌniꞌ Jesús

37
 Israelitas jā ixtaꞌaꞌkaꞌīꞌniꞌ Jesús 

masqui ixtlahuanīꞌttzaꞌ lhūhuaꞌ 
līꞌaꞌcnīn ixlacatīncaꞌn. 38

 Chuntzaꞌ 
mākentaxtūlh tū ixtzoꞌknīꞌt 
aꞌkchihuīnaꞌ Isaías:

Māpaꞌksīniꞌ, jā tī aꞌkaꞌīꞌnīꞌt tū 
icmāsuꞌyūj.

Jā tī aꞌkaꞌīꞌlh masqui laktzīꞌnca 
chī Dios kaꞌlhī lītliꞌhuiꞌqui.

39
 Isaías līchihuīnaꞌnli chī jāla 

ixtaꞌaꞌkaꞌīꞌ. Ē ūꞌtzaꞌ līhuampālh:
 40 Dios cāmālakatzīꞌlh 

ē cālactlahuaniꞌlh 
ixtalacapāstacniꞌcaꞌn.

Chuntzaꞌ jāla natalacahuānaꞌn
ē jā natalīlacapāstaca 

ixlīstacnaꞌcaꞌn
ē jā quintalakmin 

naꞌiccālīmātzeyī.
41

 Isaías huanli huāꞌmāꞌ ixpālacata 
ixlaktzīꞌnīꞌttzaꞌ chī ixlītliꞌhuiꞌqui 
Jesús. Chuntzaꞌ līchihuīnaꞌnli Jesús.

42
 Lhūhuaꞌ xanapuxcuꞌnuꞌ 

taꞌaꞌkaꞌīꞌniꞌlh Jesús. Xlacaꞌn 
xmān tzēꞌk taꞌaꞌkaꞌīꞌlh ixpālacata 
ixtajicuaꞌniꞌ līfariseo. Ixtajicuaꞌn 
nacātamacxtucan nac templo. 
43

 Xlacaꞌn āꞌchulāꞌ ixtalakatī 
catalakachiꞌxcuhuīꞌlh tachiꞌxcuhuīꞌt; 
ē jā ixtatlahuacuꞌtun tū Dios 
lacasquiꞌn.

Ixtachihuīn Jesús 
nacālīputzānaꞌnīcan tachiꞌxcuhuīꞌt
44

 Jesús palhaꞌ chihuīnaꞌnli ē 
huanli:
―Tī quintaꞌaꞌkaꞌīꞌniꞌnīꞌt jā xmān 

quinaꞌcstu quintaꞌaꞌkaꞌīꞌniꞌnīꞌt. 
Xlacaꞌn taꞌaꞌkaꞌīꞌniꞌnīꞌt nā 
quinTātaꞌ tī quimacaminīꞌt. 
45

 Tī quintalaktzīꞌn huaꞌchi 
talaktzīꞌmāꞌnalh nā quinTātaꞌ tī 
quimacaminīꞌt. 46

 Quit taxkaket. 
Icminīꞌt nac cāꞌquilhtamacuj 
nacāmāxkakēniꞌniꞌ tachiꞌxcuhuīꞌt. 
Chuntzaꞌ tī naquintaꞌaꞌkaꞌīꞌniꞌ 
jātzaꞌ catitatahuīꞌlh nac cāꞌpucsuaꞌ, 
ixpālacata nataꞌaꞌkaꞌīꞌ tū ixlīcānaꞌ. 
47

 Tī takexmata quintachihuīn ē jā 
taꞌaꞌkaꞌīꞌ, jā quit icticāputzānaꞌnīlh. 

Quit icminīꞌt naꞌiccāmakapūtaxtū 
xalanīꞌn nac cāꞌquilhtamacuj, ē 
jā icminīꞌt naꞌiccāputzānaꞌnī. 
48

 Tī quintalakmakaꞌn ē jā 
taꞌaꞌkaꞌīꞌ quintachihuīn, xlacaꞌn 
nacāputzānaꞌnīcan. Aꞌcxniꞌ āꞌxmān 
quilhtamacuj, nacālīputzānaꞌnīcan 
tū icuanīꞌt. 49

 Quit jā xmān 
icchihuīnaꞌn tū quintalacapāstacniꞌ. 
QuinTātaꞌ tī quimacamilh 
xlaꞌ quimāpaꞌksīlh tū icuan ē 
tū icmāsuꞌyu. 50

 Quit iccaꞌtzī 
quinTātaꞌ quimāpaꞌksīlh tū 
iccāmāsuꞌyuniꞌ tachiꞌxcuhuīꞌt chī 
natalīkaꞌlhī xasāstiꞌ ixlatamatcaꞌn 
tū jā catilaksputli. Tū quihuaninīꞌt 
quinTātaꞌ, ūꞌtzaꞌ iclīchihuīnaꞌn.

Jesús cātantūcheꞌkēꞌlh īꞌscujnuꞌnīꞌn

13  Aꞌcxniꞌ jānaꞌj ixtzucu 
cāꞌtaniꞌ, Jesús caꞌtzīlh 

āꞌmacstiꞌnaꞌj īꞌsputniꞌ nalatama ē 
nalakaꞌmpala ixTātaꞌ. Xlaꞌ pōꞌktu 
quilhtamacuj ixcāpāxquīꞌnīꞌt tī ixlaꞌ 
xalaꞌ nac cāꞌquilhtamacuj. Jātzaꞌ 
lātmaꞌj namāsuꞌyu chī lhūhuaꞌ 
ixcāpāxquīꞌ.

2
 Jesús ixcātāꞌhuāꞌyamāꞌlh 

īꞌscujnuꞌnīꞌn. Skāhuīꞌniꞌ 
ixmālacpuhuanīnīꞌttzaꞌ Judas 
Iscariote, ixkaꞌhuaꞌcha Simón, 
namacamāstāꞌ Jesús. 3 Jesús ixcaꞌtzī 
ixTātaꞌ ixmaxquīꞌkōꞌnīꞌt līmāpaꞌksīn. 
Nā ixcaꞌtzī ixminīꞌtaꞌnchaꞌ jā huīꞌlh 
Dios ē nalakaꞌmpala. 4 Āꞌlīstān 
tāyalh jā ixuāꞌyamāꞌlh ē tamakxtulh 
ixluꞌxuꞌ tū ixmākelhalīnīꞌt ē 
tampātahuīꞌlh aꞌktin ixlīmacaxaca. 
5

 Palaj tunca mojōlh xcān nac 
aꞌktin pūmakachaꞌkaꞌ. Tzuculh 
cātantūcheꞌkēꞌ īꞌscujnuꞌnīꞌn ē 
cālītantūxacalh ixlīmacaxaca tū 
ixtampāhuīꞌlh.

6
 Aꞌcxniꞌ 

ixtantūcheꞌkēꞌcuꞌtumāꞌlhtzaꞌ Simón 
Pedro huanli:
―Māpaꞌksīniꞌ, ¿huiꞌx 

naquintantūcheꞌkēꞌyaꞌ?
7

 Jesús kelhtīlh:
―Chuhuaꞌj huiꞌx jā caꞌtzīyaꞌ 

tū ictlahuamāꞌlh. Āꞌlīstān 
nalacapāstaca.

8
 Pedro huanilh:

―Quit jā makstin 
quintitantūcheꞌkeꞌ.

Jesús huanilh:
―Palh jā ictitantūcheꞌkēꞌn, huiꞌx 

jātzaꞌ quintitāꞌscujti.
9

 Simón Pedro huanilh:
―Jā xmān quintujan, nā 

quimacan caquimakacheꞌkeꞌ, ē nā 
quinaꞌkxāk caquinaꞌkcheꞌkeꞌ.

10
 Jesús huanilh:

―Tī paxniꞌcus, xmān 
ixlacasquiꞌnca natantūcheꞌkēꞌcan 
ixpālacata pōꞌktu ixmacniꞌ 
xatacheꞌkēꞌn. Huiꞌxinaꞌn lactze. 
Xmān chāꞌtin jā tze.

11
 Jesús ixcaꞌtzītzaꞌ tī 

namacamāstāꞌ. Ūꞌtzaꞌ līhuanli: 
“Huiꞌxinaꞌn lactze. Xmān chāꞌtin jā 
tze.”

12
 Jesús aꞌcxniꞌ cātantūcheꞌkēꞌkōꞌlh 

īꞌscujnuꞌnīꞌn, lhakāꞌpālh ixluꞌxuꞌ ē 
tahuiꞌlapālh ē cāhuanilh:
―¿Ē lacacaꞌtzīyāꞌtit tū 

iccātlahuaniꞌnīꞌtaꞌn? 13
 Huiꞌxinaꞌn 

quilāmāpācuhuīyāuj 
Mākelhtahuaꞌkēꞌniꞌ ē Māpaꞌksīniꞌ. 
Tze chī huaꞌnāꞌtit. Ūꞌtzaꞌ quit. 14

 Quit 
Mākelhtahuaꞌkēꞌniꞌ ē Māpaꞌksīniꞌ, 
ē iccātantūcheꞌkēꞌnīꞌtaꞌn. Nā 
chuntzaꞌ ixlacasquiꞌnca huiꞌxinaꞌn 
nalātantūcheꞌkēꞌyāꞌtit. 15

 Quit 
iccātlahuaniꞌn huāꞌmāꞌ huaꞌchi 
xalīlaktzīꞌntēn. Nā chuntzaꞌ 

natlahuaꞌyāꞌtit huiꞌxinaꞌn. 
16

 Ixlīcānaꞌ tū iccāhuaniyān. 
Huiꞌxinaꞌn jā āꞌchulāꞌ xakaꞌtlaꞌ 
chī quit. Huiꞌxinaꞌn huaꞌchi 
quintasācuaꞌn ē quit mintēcuꞌcaꞌn. 
Huiꞌxinaꞌn quilacscujnīꞌn ē quit 
iccāmālacscujūyān. Chuntzaꞌ 
ixlacasquiꞌnca natlahuaꞌyāꞌtit tū 
ictlahua. 17

 Huiꞌxinaꞌn caꞌtzīyāꞌtit 
tū iccāhuaninīꞌtaꞌncus. Palh 
natlahuaꞌyāꞌtit, līpāxuhua 
nalatapāyāꞌtit.

18
 ’Jā milīpōꞌktucaꞌn 

iccālīchihuīnaꞌnān. Quit iccaꞌtzī 
tī iccālacsacnīꞌt. Namākentaxtū 
chuntzaꞌ chī tatzoꞌkniꞌ na 
ixtachihuīn Dios:

Ūꞌtzaꞌ tī quintāꞌhuāꞌyan ūꞌtzaꞌ jā 
quilaktzīꞌncuꞌtun.

19
 Quit iccāhuanimāꞌn tū 

naꞌaꞌkspula. Aꞌcxniꞌ nala huāꞌmāꞌ, 
huiꞌxinaꞌn nacaꞌtzīyāꞌtit tīchu quit. 
20

 Quit ixlīcānaꞌ iccāhuaniyān. 
Tī takexmatniꞌ tī icmacāꞌn, quit 
quintakexmatniꞌ ē nā takexmatniꞌ tī 
quimacaminīꞌt.

Jesús huanli ūꞌtzaꞌ Judas 
namacamāstāꞌ 

Mt. 26:20‑25; Mr. 14:17‑21; Lc. 22:21‑23
21

 Aꞌcxniꞌ huankōꞌlh huāꞌmāꞌ, Jesús 
līpuhuanli ē lacatancs huanli:
―Ixlīcānaꞌ iccāhuaniyān, chāꞌtin 

chī huiꞌxinaꞌn naquimacamāstāꞌ.
22

 Ē tatzuculh talālakalaktzīꞌn 
īꞌscujnuꞌnīꞌn ixpālacata jā ixtacaꞌtzī 
tī ixlīchihuīnaꞌmāꞌlh. 23

 Chāꞌtin 
īꞌscujniꞌ ixuāꞌyamāꞌlh na ixpāxtūn. 
Ūꞌtzaꞌ tī āꞌchulāꞌ ixpāxquīꞌ Jesús. 
24

 Simón Pedro macahuanilh tzamāꞌ 
scujniꞌ:
―Cakelhasquiꞌniꞌ tīchu 

līchihuīnaꞌmāꞌlh.

25
 Xlaꞌ āꞌchulāꞌ laktalacatzunaꞌjīlh 

Jesús ē kelhasquiꞌnīlh:
―Māpaꞌksīniꞌ, ¿tīchu 

līchihuīnaꞌmpāꞌt?
26

 Jesús kelhtīlh:
―Naꞌicmāchūꞌhuīꞌ līhuaꞌ pītzunaꞌj 

pāntzīn. Ē tī naꞌicmaxquīꞌ ūꞌtzaꞌ 
iclīchihuīnaꞌmāꞌlh.

Māchūꞌhuīꞌlh pītzunaꞌj pāntzīn 
ē maxquīꞌlh Judas Iscariote, 
ixkaꞌhuaꞌcha Simón. 27

 Aꞌcxniꞌ Judas 
maktīniꞌlh pāntzīn, tanūniꞌlh 
skāhuīꞌniꞌ na ixlīstacnaꞌ. Palaj tunca 
Jesús huanilh:
―Tū tlaꞌhuaꞌcuꞌtunaꞌ, palaj tunca 

catlaꞌhuaꞌ.
28

 Makapitzīn tī 
ixtahuāꞌyamāꞌnalh jā ixtalacacaꞌtzī 
tū chuntzaꞌ ixlīhuanimāꞌlh. 
29

 Judas ūꞌtzaꞌ ixmāmāquīꞌnīcanīꞌt 
tumīn, ē makapitzīn tapuhuanli 
Jesús ixuaninīꞌt natamāhua tū 
ixtamaclacasquiꞌn ixpālacata 
cāꞌtaniꞌ, o ixuaninīꞌt nacāmaxquīꞌ 
macastiꞌn xcamanīnīꞌn. 30

 Aꞌcxniꞌ 
ixuaꞌnīꞌttzaꞌ pāntzīn, Judas taxtulh. 
Tzīꞌsatzaꞌ ixuanīꞌt.

Xasāstiꞌ līmāpaꞌksīn
31

 Aꞌcxniꞌ Judas ixtaxtunīꞌttzaꞌ, 
Jesús huanli:
―Chuhuaꞌj Dios quimākaꞌtlīꞌnīꞌt 

quit, Chiꞌxcuꞌ xalaꞌ Tālhmāꞌn. Ē xlaꞌ 
quilītakaꞌtlīꞌnīꞌt. 32

 Namākaꞌtlīꞌcan 
Dios ixpālacata tū ictlahua, ē 
chuntzaꞌ Dios naquilīmākaꞌtlīꞌ. Palaj 
tunca nakentaxtu. 33

 Quilacstīn, 
jātzaꞌ makās icticātāꞌtahuiꞌlan. 
Huiꞌxinaꞌn naquilāputzayāuj. 
Chuntzaꞌ chī iccāhuanilh israelitas, 
nā huiꞌxinaꞌn chu chuntzaꞌ 
chuhuaꞌj naꞌiccāhuaniyān: Jā 
naꞌicaꞌn, huiꞌxinaꞌn jāla catipintit. 

34
 Iccāmaxquīꞌyān xasāstiꞌ 

līmāpaꞌksīn: Calāpāxquīꞌtit 
huiꞌxinaꞌn. Chuntzaꞌ chī 
iccāpāxquīꞌyān quit, nā chuntzaꞌ 
nalāpāxquīꞌyāꞌtit. 35

 Palh 
huiꞌxinaꞌn nalāpāxquīꞌyāꞌtit, 
chuntzaꞌ natalīcaꞌtzī ixlīpōꞌktucaꞌn 
tachiꞌxcuhuīꞌt huiꞌxinaꞌn 
quiscujnuꞌnīꞌn.

Jesús huanli Pedro nakelhtatzēꞌka 
Mt. 26:31‑35; Mr. 14:27‑31; Lc. 22:31‑34
36

 Simón Pedro kelhasquiꞌnīlh 
Jesús:
―Māpaꞌksīniꞌ, ¿jāchu pimpāꞌt?
Jesús kelhtīlh:
―Jā naꞌicaꞌn, jāla quintitāꞌpi 

chuhuaꞌj. Āꞌlīstān naquistālaniꞌyaꞌ.
37

 Pedro huanilh:
―Māpaꞌksīniꞌ, ¿tū ixpālacata jāla 

ictitāꞌaꞌn chuhuaꞌj? Iclīnīcuꞌtun 
mimpālacata.

38
 Jesús kelhtīlh:

―¿Ē ixlīcānaꞌ quilīnīcuꞌtunaꞌ? 
Ixlīcānaꞌ tū icuaniyān. Aꞌcxniꞌ jānaꞌj 
taꞌsa puyux, huiꞌx nakelhtatzēꞌkaꞌ 
maktuꞌtun.

Ūꞌtzaꞌ Jesús nalīlakchāꞌncan Dios

14  Jesús cāhuanipālh:
―Huiꞌxinaꞌn jātzaꞌ 

catamakchuyīꞌtit. Calīpāhuaꞌntit 
Dios ē nā chuntzaꞌ quit 
caquilālīpāhuanui. 2 Jā huiꞌlachaꞌ 
quinTātaꞌ, aꞌntzaꞌ aꞌnan lhūhuaꞌ 
pūtahuīꞌlh. Palh jā cahuālh 
chuntzaꞌ, xaꞌiccāhuanin. 
Icaꞌnā iccāxuiꞌlī pūtahuīꞌlh jā 
natahuiꞌlaꞌyāꞌtit. 3 Aꞌcxniꞌ naꞌicaꞌn ē 
naꞌiccāxuiꞌlīkōꞌyāchaꞌ, naꞌicmimpala 
ē naꞌiccālēꞌnān. Chuntzaꞌ jā 
naꞌictahuiꞌla, nā huiꞌxinaꞌn aꞌntzaꞌ 
natahuiꞌlaꞌyāꞌtit. 4 Huiꞌxinaꞌn 

caꞌtzīyāꞌtit jā icaꞌmāꞌlh ē caꞌtzīyāꞌtit 
chī tzē līchāꞌncan.

5
 Tomás huanilh:

―Māpaꞌksīniꞌ, quinaꞌn jā 
iccaꞌtzīyāuj jā pimpāꞌt. ¿Chī 
naꞌiclīcaꞌtzīyāuj chī līchāꞌncan?

6
 Jesús kelhtīlh:

―Quit xatze tej, ē quit tū 
ixlīcānaꞌ, ē quit latamat. Xmān tī 
quintaꞌaꞌkaꞌīꞌniꞌ tzē natalakchāꞌn 
quinTātaꞌ. 7 Palh huiꞌxinaꞌn 
ixcaꞌtzītit tīchu quit, ixlakapastit 
quinTātaꞌ. Chuhuaꞌj lakapasāꞌtittzaꞌ 
quinTātaꞌ ē laktzīꞌnīꞌtaꞌntit.

8
 Felipe huanilh:

―Māpaꞌksīniꞌ, caquilāmāsuꞌyuniꞌuj 
minTātaꞌ. Xmān ūꞌtzaꞌ iccāsquiꞌniꞌyān.

9
 Jesús kelhtīlh:

―Felipe, makās iccātāꞌhuiꞌlan. ¿Tū 
ixpālacata jānaꞌj quilakapasaꞌ? Tī 
quintalaktzīꞌnīꞌt, nā talaktzīꞌnīꞌt 
quinTātaꞌ. ¿Tū ixpālacata līhuaꞌnaꞌ: 

“Caquilāmāsuꞌyuniꞌuj minTātaꞌ?” 
10

 ¿Ē jā aꞌkaꞌīꞌyaꞌ quinTātaꞌ ē quit 
chu chāꞌtin? Tū iccāhuaniyān, jā 
quintalacapāstacniꞌ. QuinTātaꞌ 
quintāꞌlahuīꞌlh, ē māniꞌ ūꞌtzaꞌ 
quintāꞌtlahua tū ixtascujūt. 
11

 Caꞌaꞌkaꞌīꞌtit chu chāꞌtin quinaꞌn, 
quit ē quinTātaꞌ. Palh jāla 
naꞌaꞌkaꞌīꞌyāꞌtit huāꞌmāꞌ, calīꞌaꞌkaꞌīꞌtit 
līꞌaꞌcnīn tū ictlahua. 12

 Ixlīcānaꞌ tū 
iccāhuaniyān. Tī quintaꞌaꞌkaꞌīꞌniꞌ, 
nā xlacaꞌn natatlahua tū ictlahua 
quit. Āꞌchulāꞌ xalakaꞌtlaꞌ natatlahua 
ixpālacata quit naꞌiclakaꞌn quinTātaꞌ. 
13

 Tū nasquiꞌnāꞌtit huiꞌxinaꞌn na 
quintacuhuīniꞌ quit naꞌictlahua 
ixpālacata quit īꞌSkaꞌtaꞌ Dios. 
Chuntzaꞌ tzē naꞌiclīmāsuꞌyukōꞌ chī 
ixlīkaꞌtlaꞌ ixlītliꞌhuiꞌqui quinTātaꞌ. 
14

 Quit naꞌictlahua pōꞌktu tū 
nasquiꞌnāꞌtit na quintacuhuīniꞌ.

Jesús huanli namacamin 
Espíritu Santo

15
 Jesús cāhuanipālh:

―Palh huiꞌxinaꞌn quilāpāxquīꞌyāuj, 
cakexpaꞌttit quilīmāpaꞌksīn. 16

 Quit 
naꞌicsquiꞌniꞌ quinTātaꞌ ē xlaꞌ 
nacālakmacamimpalayān āꞌchāꞌtin 
tī nacāmaktāyayān. Xlaꞌ ūꞌtzaꞌ 
nacātāꞌtahuiꞌlayān chī ixlīpōꞌktu 
quilhtamacuj. Ūꞌtzaꞌ Espíritu 
Santo tī māsuꞌyu tū ixlīcānaꞌ. 
17

 Xalanīꞌn nac cāꞌquilhtamacuj 
jāla catitamaktīniꞌlh Espíritu 
Santo ixpālacata xlacaꞌn jā 
catitalaktzīꞌlh ē jā catitalakapasli. 
Huiꞌxinaꞌn lakapasāꞌtit 
ixpālacata xlaꞌ cātāꞌhuiꞌlan. 18

 Jā 
icticāmakxtekniꞌ minaꞌcstucaꞌn. 
Naꞌiccālakmimpalayān. 19

 Jātzaꞌ 
makās quintitalaktzīꞌlh 
xalanīꞌn nac cāꞌquilhtamacuj. 
Huiꞌxinaꞌn naquilālaktzīꞌnāuj. 
Nalatahuiꞌlaꞌyāꞌtit ixpālacata quit 
iclahuīꞌlh. 20

 Aꞌcxniꞌ namin Espíritu 
Santo, huiꞌxinaꞌn nacaꞌtzīyāꞌtit 
quinTātaꞌ quintāꞌhuīꞌlh ē nā 
iccātāꞌhuiꞌlan. 21

 Tī tacaꞌtzī 
quilīmāpaꞌksīn ē tamākentaxtū, 
ūꞌtzaꞌ lītasuꞌyu quintapāxquīꞌ. 
QuinTātaꞌ nā nacāpāxquīꞌ 
tī quintapāxquīꞌ. Nā quit 
naꞌiccāpāxquīꞌ ē naꞌiccātasuꞌyuniꞌ.

22
 Judas (āꞌchāꞌtin Judas ē jā 

Iscariote) huanilh:
―Māpaꞌksīniꞌ, ¿tū ixpālacata 

naquilātasuꞌyuniꞌyāuj quinaꞌn ē jā 
āꞌmakapitzīn?

23
 Jesús kelhtīlh:

―Tī quintapāxquīꞌ, xlacaꞌn 
natakexmata tū iccāhuani. 
QuinTātaꞌ nacāpāxquīꞌ. QuinTātaꞌ 
ē quit naꞌiccālakmināuj ē 

naꞌiccātāꞌtahuiꞌlayāuj. 24
 Tī jā 

quintapāxquīꞌ jā takexmata 
tū icuan. Quintachihuīn tū 
kexpaꞌtpāꞌnaꞌntit, xlaꞌ jā quilaꞌ; ixlaꞌ 
quinTātaꞌ tī quimacaminīꞌt.

25
 ’Pōꞌktu huāꞌmāꞌ 

iccāhuaniꞌkōꞌnīꞌtaꞌn līhuan 
iccātāꞌhuiꞌlan. 26

 QuinTātaꞌ 
namacamin Espíritu Santo ē 
xlaꞌ namāsuꞌyu quimpālacata. 
Ūꞌtzaꞌ nacāmaktāyayān ē 
nacāmāsuꞌyuniꞌkōꞌyān ē 
nacāmālacapāstaquīyān ixlīpōꞌktu 
tū iccāhuaninīꞌtaꞌn.

27
 ’Iccāmakxtekniꞌyān 

quintapāxuān. Iccāmaxquīꞌyān 
quintapāxuān ē jā chuntzaꞌ chī 
xalanīꞌn nac cāꞌquilhtamacuj. Jā 
catamakchuyīꞌtit ē jā cajicuaꞌntit. 
28

 Huiꞌxinaꞌn kexpaꞌttit chī 
iccāhuanin: “Quit icaꞌnā ē 
naꞌiccālakmimpalayān.” Palh ixlīcānaꞌ 
ixquilāpāxquīꞌuj, ixlīpāxuaꞌtit 
ixpālacata quit iclakaꞌmāꞌlh quinTātaꞌ. 
Xlaꞌ ūꞌtzaꞌ āꞌchulāꞌ xakaꞌtlaꞌ ē jā quit. 
29

 Iccāhuanimāꞌn tū naꞌaꞌkspula. 
Aꞌcxniꞌ naꞌaꞌkspula huāꞌmāꞌ, huiꞌxinaꞌn 
naꞌaꞌkaꞌīꞌyāꞌtit.

30
 ’Jātzaꞌ icticātāꞌchihuīnaꞌn 

ixpālacata mimāꞌlhtzaꞌ tī māpaꞌksīniꞌn 
cāꞌquilhtamacuj. Xlaꞌ jāla 
quintimāpaꞌksīlh quit. 31

 Quit ictlahua 
tū quihuani quinTātaꞌ. Chuntzaꞌ 
xalanīꞌn nac cāꞌquilhtamacuj tzē 
natacaꞌtzī palh quit icpāxquīꞌ quinTātaꞌ.

Aꞌcxniꞌ Jesús cāhuanikōꞌlh 
huāꞌmāꞌ, cāhuanipālh:
―Chuhuaꞌj catāyaꞌtit ē caꞌaꞌuj

Xamayāc uva ē ixpekenīꞌn

15  Jesús cāhuanipālh:
―Quit huaꞌchi xatze 

mayāc ē quinTātaꞌ huaꞌchi 

xamaktakaꞌlhnaꞌ. 2 Ixlīpōꞌktu 
ixpekenīꞌn tū jā māstāꞌ ixtahuaꞌcaꞌt, 
xlaꞌ cāpekesitmakaꞌn. Ixlīpōꞌktu 
ixpekenīꞌn tū māstāꞌ ixtahuaꞌcaꞌt, 
xlaꞌ nacāmaktakaꞌlha. Chuntzaꞌ 
āꞌchulāꞌ namāstāꞌ ixtahuaꞌcaꞌt. 3 Nā 
chuntzaꞌ Dios cāmāpānūniꞌnīꞌtaꞌn 
tū jā tze ixpālacata huiꞌxinaꞌn 
aꞌkaꞌīꞌnīꞌtaꞌntit quintachihuīn. 
4

 Caquilātāꞌlātahuiꞌlauj ē chuntzaꞌ 
quit naꞌiccātāꞌlātahuiꞌlayān. 
Kentin ixpeken xamayāc palh jā 
tzej chiꞌpāxnaꞌn jā catimāstāꞌlh 
ixtahuaꞌcaꞌt ixaꞌcstu. Nā chuntzaꞌ 
nalītaxtuyāꞌtit huiꞌxinaꞌn. Palh 
jā aꞌcxtim quilātāꞌhuiꞌlanāuj, jāla 
catimāstāꞌtit mintahuaꞌcaꞌtcaꞌn.

5
 ’Quit huaꞌchi xamayāc ē 

huiꞌxinaꞌn huaꞌchi ixpekenīꞌn. Tī 
pōꞌktu quintatāꞌlātahuiꞌla, xlacaꞌn 
natamāstāꞌ ixtahuaꞌcaꞌtcaꞌn. 
Huiꞌxinaꞌn minaꞌcstucaꞌn 
jāla tū catitlahuaꞌtit palh 
quit jā naꞌiccāmaktāyayān. 
6

 Tī jā quintatāꞌlātahuiꞌla 
nacālakmakaꞌncan huaꞌchi 
ixpekenīꞌn tū cāpekesitmakaꞌncanīꞌt 
ē natascāca ē namākēxtimīcan ē 
nalhcuyucan.

7
 ’Palh huiꞌxinaꞌn lacxtim 

naquilātāꞌtahuiꞌlayāuj, ē 
palh jā napātzaꞌnkāyāꞌtit 
quintachihuīn, casquiꞌntit tū 
huiꞌxinaꞌn lacasquiꞌnāꞌtit ē 
nacātamaxquīꞌyān. 8 Palh huiꞌxinaꞌn 
māstāꞌyāꞌtit mintahuaꞌcaꞌtcaꞌn, 
chuntzaꞌ nalīmākaꞌtlīꞌyāꞌtit 
quinTātaꞌ. Chuntzaꞌ lītasuꞌyu 
ixlīcānaꞌ quiscujnuꞌnīꞌn. 9 Quit 
iccāpāxquīꞌyān chuntzaꞌ chī 
quinTātaꞌ quimpāxquīꞌ. Huiꞌxinaꞌn 
caquilāpāxquīꞌtēlhauj. 10

 QuinTātaꞌ 
quimpāxquīꞌ ixpālacata ickexmatniꞌ 

ixtachihuīn. Nā huiꞌxinaꞌn 
palh naquinkexpaꞌtniꞌyāꞌtit 
quintachihuīn, nā chuntzaꞌ 
naꞌiccāpāxquīꞌyān.

11
 ’Quit iccāhuaninīꞌtaꞌn 

huāꞌmāꞌ ixpālacata nakaꞌlhīꞌyāꞌtit 
quintapāxuhuān. Chuntzaꞌ 
nalīkaꞌlhīꞌyāꞌtit lhūhuaꞌ tapāxuhuān. 
12

 Quilīmāpaꞌksīn ūꞌtzaꞌ huāꞌmāꞌ: 
calāpāxquīꞌtit huiꞌxinaꞌn chuntzaꞌ 
chī quit iccāpāxquīꞌyān. 13

 Palh 
huīꞌlh chāꞌtin tī līnīlh ixamigo, 
ixlīcānaꞌ pāxquīꞌ. 14

 Huiꞌxinaꞌn 
quinamigos palh natlahuaꞌyāꞌtit 
tū iccālīmāpaꞌksīyān. 15

 Jātzaꞌ 
icticāmāpācuhuīn quintasācuaꞌn 
ixpālacata tasācuaꞌ jā caꞌtzī 
tū tlahuacuꞌtumāꞌlh ixtēcuꞌ. 
Huiꞌxinaꞌn iccāhuaniyān 
quinamigos ixpālacata quit 
iccāmācaꞌtzīnīyān pōꞌktu tū 
quihuanī quinTātaꞌ. 16

 Jā huiꞌxinaꞌn 
quilālacsacui. Quit iccālacsacnīꞌtaꞌn. 
Iccāmacamaxquīꞌyān napināꞌtit ē 
namāstāꞌyāꞌtit mintahuaꞌcaꞌtcaꞌn tū 
natāyaniꞌ pōꞌktu quilhtamacuj. Nā 
chuntzaꞌ quinTātaꞌ nacāmaxquīꞌyān 
pōꞌktu tū nasquiꞌniꞌyāꞌtit na 
quintacuhuīniꞌ. 17

 Ūꞌtzaꞌ huāꞌmāꞌ 
iccālīmāpaꞌksīyān: calāpāxquīꞌtit 
milīpōꞌktucaꞌn.

Makapitzīn jā caticātalaktzīꞌncuꞌtun
18

 Jesús cāhuanipālh:
―Palh xalanīꞌn 

nac cāꞌquilhtamacuj 
cātaquiclhlaktzīꞌnān, jā 
natamakchuyīꞌyāꞌtit. Caꞌtzīyāꞌtit nā 
quit xapūla quintaquiclhlaktzīꞌlh. 
19

 Palh cahuālh huiꞌxinaꞌn 
xalanīꞌn nac cāꞌquilhtamacuj, 
ixcātapāxquīꞌn xalanīꞌn nac 
cāꞌquilhtamacuj, chī talāpāxquīꞌ 

xlacaꞌn. Quit iccālacsacnīꞌtaꞌn 
ē chuntzaꞌ huiꞌxinaꞌn jātzaꞌ 
xalanīꞌn nac cāꞌquilhtamacuj. 
Ūꞌtzaꞌ cātalīquiclhlaktzīꞌnān. 
20

 Calacapāstactit chī iccāhuanin 
huiꞌxinaꞌn jā āꞌchulāꞌ xakaꞌtlaꞌ 
chī quit. Huiꞌxinaꞌn huaꞌchi 
quintasācuaꞌn ē quit huaꞌchi 
mintēcuꞌcaꞌn. Makapitzīn 
quintaputzastālaniꞌnīꞌt. 
Nā huiꞌxinaꞌn chuntzaꞌ 
nacātaputzastālaniꞌyān. 
Āꞌmakapitzīn takexmatnīꞌt 
quintachihuīn, ē nā huiꞌxinaꞌn 
nacātakexmatniꞌyān. 21

 Pōꞌktu 
huāꞌmāꞌ nacātatlahuaniꞌyān 
quimpālacata, ixpālacata xlacaꞌn jā 
talakapasa tī quimacaminīꞌt.

22
 ’Palh quit jā xaꞌicmilh 

iccāhuanī quintachihuīn, xlacaꞌn 
jā ixtitalēꞌlh cuenta. Chuhuaꞌj 
jāla catitahualh palh jā talēꞌn 
cuenta, ixpālacata iccāhuaninīꞌttzaꞌ. 
23

 Tī quintaquiclhlaktzīꞌn, nā 
chuntzaꞌ quinTātaꞌ taquiclhlaktzīꞌn. 
24

 Xlacaꞌn jā tū ixtalēꞌlh cuenta, 
palh quit jā xaꞌictlahualh na 
ixlacatīncaꞌn tū jāla tlahua āꞌchāꞌtin. 
Masqui talaktzīꞌnīꞌt huāꞌmāꞌ, 
quintaquiclhlaktzīꞌlh ē nā quinTātaꞌ 
taquiclhlaktzīꞌlh. 25

 Chuntzaꞌ 
nalīkentaxtu chī tatzoꞌkniꞌ nac 
līmāpaꞌksīn tū cāmaxquīꞌca:

Quintaquiclhlaktzīꞌlh ē jā tū 
ixpālacata.

26
 ’Namin Maktāyanaꞌ. Ūꞌtzaꞌ 

Espíritu Santo tī nahuan tū 
ixlīcānaꞌ. Xlaꞌ namināchaꞌ 
jā huiꞌlachaꞌ xaTātaꞌ. Quit 
naꞌiccāmacaminiꞌyāchāꞌn jā 
huiꞌlachaꞌ quinTātaꞌ. Namāsuꞌyu 
quimpālacata. 27

 Nā huiꞌxinaꞌn 
nalīchihuīnaꞌnāꞌtit ixpālacata 

ixquilātāꞌhuiꞌlānaꞌuj aꞌcxniꞌ 
iclītzuculh quintascujūt huāꞌtzāꞌ nac 
cāꞌquilhtamacuj.

16  ’Quit iccāhuanimāꞌn 
huāꞌmāꞌ ē chuntzaꞌ 

jā titamakahuasāꞌtit aꞌcxniꞌ 
napātīniꞌnāꞌtit. 2 Huiꞌxinaꞌn 
nacātatamacxtuyān nac templos. 
Namin aꞌktin quilhtamacuj 
tū nacātapūmaknīyān. Tī 
nacātamaknīyān, xlacaꞌn 
natapuhuan tatlahuamāꞌnalh tū 
ixtalacasquiꞌnīn Dios. 3 Huāꞌmāꞌ 
natatlahua ixpālacata jā makstin 
talakapasnīꞌt quinTātaꞌ ē 
nā quit jā quintalakapasnīꞌt. 
4

 Iccāhuaniyān huāꞌmāꞌ ē chuntzaꞌ 
aꞌcxniꞌ nacātaputzastālaniꞌyān, 
nalīlacapāstacāꞌtit chī iccāhuanin 
xapūla.

Tū tlahua Espíritu Santo
Jesús cāhuanipālh:
―Quit jā iccāhuanin 

huāꞌmāꞌ xapūla ixpālacata 
quit xaꞌiccātāꞌhuiꞌlan. 
5

 Chuhuaꞌj naꞌiclakaꞌmpala tī 
quimacaminīꞌt. Huiꞌxinaꞌn nūn tī tī 
quinkelhasquiꞌnīn: “¿Jā pimpāꞌt?” 
6

 Chuhuaꞌj huiꞌxinaꞌn līlīpuhuanāꞌtit 
ixpālacata tū iccāhuanimāꞌn. 7 Quit 
iccāhuaniyān tū ixlīcānaꞌ. Xatze 
mimpālacatacaꞌn palh quit naꞌicaꞌn. 
Palh quit jā ictiꞌaꞌlh, jā caticālakmin 
tī nacāmaktāyayān. Ē palh 
naꞌicaꞌn quit naꞌiccālakmacaminān 
tī nacāmaktāyayān. 8 Xlaꞌ, 
aꞌcxniꞌ namin, nacāmācaꞌtzīnī 
tachiꞌxcuhuīꞌt chī talaclēꞌn chāꞌtunuꞌ 
xlacaꞌn. Nacāmācaꞌtzīnī tū xatze 
na ixlacatīn Dios. Nacāmācaꞌtzīnī 
chī Dios nacāputzānaꞌnī. 
9

 Nacāmācaꞌtzīnī xlacaꞌn talaclēꞌn 

ixpālacata jā quintaꞌaꞌkaꞌīꞌniꞌ. 
10

 Nacāmācaꞌtzīnī tū xatze, 
ixpālacata quit iclakaꞌmāꞌlh 
quinTātaꞌ ē huiꞌxinaꞌn jātzaꞌ 
quintilālaktzīꞌuj. 11

 Nacāmācaꞌtzīnī 
chī Dios nacāputzānaꞌnī ixpālacata 
chuhuaꞌj putzānaꞌnīcanīꞌttzaꞌ tī 
māpaꞌksī huāꞌmāꞌ cāꞌquilhtamacuj.

12
 ’Lhūhuaꞌ sputa tū 

iccāhuanicuꞌtunān. Jānaꞌj 
la catikexpaꞌtkōꞌtit chuhuaꞌj. 
13

 Aꞌcxniꞌ namin Espíritu 
Santo, tī nahuan tū ixlīcānaꞌ, 
ūꞌtzaꞌ nacāmāsuꞌyuniꞌkōꞌyān 
pōꞌktu. Xlaꞌ jā catichihuīnaꞌnli 
xmān ixtalacapāstacniꞌ. Xlaꞌ 
nacāhuaniyān xmān tū xaTātaꞌ 
nahuanī. Nā nacāmācaꞌtzīnīyān 
huiꞌxinaꞌn tū naꞌaꞌkspulanaꞌn. 
14

 Xlaꞌ naquimākaꞌtlīꞌ ixpālacata 
nacāmācaꞌtzīnīyān tū iclacasquiꞌn 
nacaꞌtzīyāꞌtit. 15

 Pōꞌktu tū kaꞌlhī 
quinTātaꞌ nā quilaꞌ. Ūꞌtzaꞌ iclīhualh 
Espíritu Santo nacāmācaꞌtzīnīyān 
huiꞌxinaꞌn tū iclacasquiꞌn 
nacaꞌtzīyāꞌtit.

Natapāxuhua tī talīpuhuan
16

 Jesús cāhuanipālh:
―Āꞌmacstiꞌnaꞌj huiꞌxinaꞌn jā 

quintilālaktzīꞌuj. Āꞌmacstiꞌnaꞌj 
huampala naquilālaktzīꞌmpalayāuj 
ixpālacata quit iclakaꞌmāꞌlh 
quinTātaꞌ.

17
 Makapitzīn īꞌscujnuꞌnīꞌn 

talākelhasquiꞌnīlh:
―¿Tū huanicuꞌtun huāꞌmāꞌ? 

Xlaꞌ quincāhuaniyān āꞌmacstiꞌnaꞌj 
jā catilaktzīꞌuj ē āꞌmacstiꞌnaꞌj 
huampala nalaktzīꞌmpalayāuj, 
ixpālacata nalakaꞌn ixTātaꞌ. 
18

 ¿Tūchu huanicuꞌtun āꞌmacstiꞌnaꞌj? 
Jā caꞌtzīyāuj tū quincāhuanimāꞌn.

19
 Jesús caꞌtzīlh tū 

ixtakelhasquiꞌnīcuꞌtun ē ūꞌtzaꞌ 
cālīhuanilh:
―Quit iccāhuanin āꞌmacstiꞌnaꞌj 

jā quintilālaktzīꞌuj ē āꞌmacstiꞌnaꞌj 
huampala naquilālaktzīꞌmpalayāuj. 
¿Jā ūꞌtzaꞌ huāꞌmāꞌ tū 
lākelhasquiꞌnīꞌpāꞌnaꞌntit? 20

 Ixlīcānaꞌ 
tū iccāhuaniyān. Huiꞌxinaꞌn 
nacalhuaꞌnāꞌtit ē nalīpuhuanāꞌtit. 
Tachiꞌxcuhuīꞌt natalīpāxuhua. 
Masqui pūla nalīpuhuanāꞌtit, 
āꞌlīstān līpāxūj natahuiꞌlaꞌyāꞌtit. 
21

 Aꞌcxniꞌ chāꞌtin puscāt nacamala, 
xlaꞌ līpuhuan ixpālacata pātīniꞌn. 
Aꞌcxniꞌ lacatuncuhuīꞌnīꞌttzaꞌ 
īꞌskaꞌtaꞌ, xlaꞌ jātzaꞌ pāstaca chī 
pātīniꞌlh ixpālacata chilhtzaꞌ nac 
cāꞌquilhtamacuj chāꞌtin skaꞌtaꞌ. 
Ūꞌtzaꞌ līpāxuhua. 22

 Nā chuntzaꞌ 
huiꞌxinaꞌn chuhuaꞌj līpuhuanāꞌtit. 
Aꞌcxniꞌ quit naꞌiccālakmimpalayān 
huiꞌxinaꞌn napāxuaꞌyāꞌtit. Nūn 
chāꞌtin caticāmaktīn huāꞌmāꞌ 
tapāxuhuān.

23
 ’Aꞌcxniꞌ namin tzamāꞌ 

quilhtamacuj, huiꞌxinaꞌn jā tū 
quintilākelhasquiꞌnīuj. Ixlīcānaꞌ 
tū iccāhuaniyān, quinTātaꞌ 
nacāmaxquīꞌyān ixlīpōꞌktu tū 
nasquiꞌniꞌyāꞌtit na quintacuhuīniꞌ. 
24

 Jānaꞌj tū squiꞌnīꞌtaꞌntit na 
quintacuhuīniꞌ. Casquiꞌntit ē 
nacātamaxquīꞌyān. Ē ūꞌtzaꞌ 
nalīpāxuaꞌyāꞌtit.

Jesús skāhuīꞌlh tī māpaꞌksī 
cāꞌquilhtamacuj

25
 Jesús cāhuanipālh:

―Iccāhuaninīꞌtaꞌn huāꞌmāꞌ 
tū līmāsuꞌyun. Namin 
quilhtamacuj aꞌcxniꞌ jātzaꞌ 
icticātāꞌchihuīnaꞌn chuntzaꞌ. Tzej 

naꞌiccātāꞌlīchihuīnaꞌnān quinTātaꞌ. 
26

 Tzamāꞌ quilhtamacuj huiꞌxinaꞌn 
nasquiꞌniꞌyāꞌtit quinTātaꞌ na 
quintacuhuīniꞌ. Jātzaꞌ ixlacasquiꞌnca 
quit naꞌicsquiꞌniꞌ quinTātaꞌ 
mimpālacatacaꞌn. 27

 QuinTātaꞌ 
cāpāxquīꞌyān huiꞌxinaꞌn ē ūꞌtzaꞌ 
nalīsquiꞌniꞌyāꞌtit na quintacuhuīniꞌ. 
Huiꞌxinaꞌn quilāpāxquīꞌyāuj quit ē 
aꞌkaꞌīꞌnīꞌtaꞌntit quit icminīꞌtaꞌnchaꞌ 
jā huīꞌlh Dios. Ūꞌtzaꞌ xlaꞌ 
cālīpāxquīꞌyān huiꞌxinaꞌn. 28

 Quit 
icminchaꞌ na ixpāxtūn quinTātaꞌ ē 
icmilh huāꞌtzāꞌ nac cāꞌquilhtamacuj. 
Chuhuaꞌj naꞌicmakxteka 
cāꞌquilhtamacuj ē naꞌiclakaꞌmpala 
quinTātaꞌ.

29
 Īꞌscujnuꞌnīꞌn tahuanilh:

―Chuhuaꞌj tzej iccaꞌtzīyāuj tū 
līchihuīnaꞌmpāꞌt ixpālacata jātzaꞌ 
chihuīnaꞌmpāꞌt tū līmāsuꞌyun. 
30

 Chuhuaꞌj iccaꞌtzīyāuj huiꞌx 
caꞌtzīkōꞌyaꞌ ixlīpōꞌktu. Jātzaꞌ 
ixlacasquiꞌnca nakelhasquiꞌnīcaꞌnaꞌ. 
Iccaꞌtzīyāuj huiꞌx taꞌnīꞌtaꞌnchi jā 
huiꞌlachaꞌ Dios.

31
 Jesús cākelhtīlh:

―¿Chuhuaꞌj aꞌkaꞌīꞌyāꞌtittzaꞌ? 
32

 Mimāꞌlhtzaꞌ quilhtamacuj, 
ē chuhuaꞌj huāꞌmāꞌ 
quilhtamacuj aꞌcxniꞌ huiꞌxinaꞌn 
nataꞌaꞌkahuaniꞌyāꞌtit. Milīpōꞌktucaꞌn 
huiꞌxinaꞌn ē chāꞌtunuꞌ napināꞌtit 
na minchiccaꞌn ē quit 
naquilāmakxtekāuj quinaꞌcstu. 
Masqui quilāmakxtekui, jā 
quilīmān ictitahuīꞌlh ixpālacata 
quinTātaꞌ, xlaꞌ quintāꞌhuīꞌlh. 
33

 Iccāhuaniyān huāꞌmāꞌ ē chuntzaꞌ 
jā najicuaꞌnāꞌtit ixpālacata 
huiꞌxinaꞌn quilālīpāhuanāuj xmān 
quit. Līhuan huiꞌlāꞌnaꞌntitcus nac 
cāꞌquilhtamacuj, napātīniꞌnāꞌtit. Jā 

cajicuaꞌntit. Quit icskāhuīꞌlhtzaꞌ tī 
māpaꞌksī cāꞌquilhtamacuj.

Jesús līꞌorarlīlh īꞌscujnuꞌnīꞌn

17  Aꞌcxniꞌ huankōꞌlh huāꞌmāꞌ, 
Jesús talacayāhualh nac 

aꞌkapūn ē huanli:
―Tātaꞌ, chilhtzaꞌ quilhtamacuj. 

Caquilakachiꞌxcuhuiꞌ quit, 
miSkaꞌtaꞌ, ē nā chuntzaꞌ quit 
nā naꞌiclakachiꞌxcuhuīꞌyān. 
2

 Quimaxquīꞌnīꞌtaꞌ līmāpaꞌksīn 
naꞌiccāmāpaꞌksī ixlīpōꞌktucaꞌn 
tachiꞌxcuhuīꞌt. Chuntzaꞌ 
quit tzē naꞌiccāmaxquīꞌ 
xasāstiꞌ ixlatamatcaꞌn tū jā 
catilaksputli. Tzē naꞌiccāmaxquīꞌ 
xasāstiꞌ ixlatamatcaꞌn 
tī quimacamaxquīꞌnīꞌtaꞌ. 
3

 Xlacaꞌn talakapasān huiꞌx ē 
quintalakapasa quit, Jesucristo. 
Tacaꞌtzī huiꞌx ixlīcānaꞌ Dios ē 
huiꞌx quimacataꞌnīꞌtaꞌ. Chuntzaꞌ 
tasuꞌyu xlacaꞌn takaꞌlhī xasāstiꞌ 
ixlatamatcaꞌn tū jā catilaksputli.

4
 ’Quit iclakachiꞌxcuhuīꞌnīꞌtaꞌn 

huāꞌtzāꞌ nac cāꞌquilhtamacuj. 
Ictlahuakōꞌlhtzaꞌ tū 
quimāpaꞌksīnīꞌtaꞌ 
naꞌictlahua. 5 Chuhuaꞌj Tātaꞌ, 
caquilakachiꞌxcuhuiꞌ na milacatīn 
chuntzaꞌ chī ixquilakachiꞌxcuhuīꞌyaꞌ 
aꞌcxniꞌ xaꞌictāꞌhuiꞌlachāꞌn 
huiꞌx aꞌcxniꞌ jānaꞌj ixaꞌnan 
cāꞌquilhtamacuj.

6
 ’Xalanīꞌn nac cāꞌquilhtamacuj tī 

huiꞌx quimacamaxquīꞌnīꞌtaꞌ, xlacaꞌn 
iccāmācaꞌtzīnīnīꞌttzaꞌ tī huiꞌx. 
Xlacaꞌn milaꞌ ixtahuanīꞌt ē huiꞌx 
quimacamaxquīꞌnīꞌtaꞌ ē xlacaꞌn 
takexmatniꞌnīꞌt milīmāpaꞌksīn. 
7

 Chuhuaꞌj xlacaꞌn tacaꞌtzī 
milīmāpaꞌksīn ūꞌtzaꞌ tū iclītlahua 

ixlīpōꞌktu. 8 Quit iccāmāsuꞌyuniꞌnīꞌt 
mintachihuīn tū quihuaꞌniꞌ. Xlacaꞌn 
quintaꞌaꞌkaꞌīꞌniꞌlh. Chuhuaꞌj 
tacaꞌtzītzaꞌ ixlīcānaꞌ icminīꞌtaꞌnchaꞌ 
jā huiꞌlaꞌchi huiꞌx. Taꞌaꞌkaꞌīꞌnīꞌttzaꞌ 
huiꞌx quimacataꞌnīꞌtaꞌ.

9
 ’Quit icsquiꞌniꞌyān ixpālacatacaꞌn. 

Jā icsquiꞌniꞌyān ixpālacatacaꞌn 
xalanīꞌn nac cāꞌquilhtamacuj. 
Icsquiꞌniꞌyān xmān ixpālacatacaꞌn 
tī quimacamaxquīꞌnīꞌtaꞌ 
ixpālacata xlacaꞌn pōꞌktu milaꞌ. 
10

 Pōꞌktu tī quilaꞌ ē nā milaꞌ. 
Pōꞌktu tī milaꞌ ē nā quilaꞌ. Quit 
quintalakachiꞌxcuhuīꞌnīꞌt.

11
 ’Chuhuaꞌj quit 

naꞌiclakmimpalayān. Ē 
jātzaꞌ ictitachokolh nac 
cāꞌquilhtamacuj. Xlacaꞌn 
natatachoko nac cāꞌquilhtamacuj. 
Tātaꞌ xatasicuaꞌlanālaniꞌ huiꞌx, 
cacālīmaktāyaꞌ milītliꞌhuiꞌqui 
xlacaꞌn tī quimacamaxquīꞌnīꞌtaꞌ ē 
kēxtim catalalh, chī huiꞌx ē quit 
lacxtim. 12

 Aꞌcxniꞌ xaꞌiccātāꞌhuīꞌlh 
ūꞌtunuꞌn, xaꞌiccālīmaktakaꞌlha 
milītliꞌhuiꞌqui tī quimacamaxquiꞌ. 
Xaꞌiccāmaktakaꞌlha xlacaꞌn. 
Chuntzaꞌ jā tī chāꞌtin tzaꞌnkālh, 
xmān ūꞌtzaꞌ tī jā ixaꞌkaꞌīꞌcuꞌtun 
ūꞌtzaꞌ tzaꞌnkālh. Chuntzaꞌ 
mākentaxtūlh mintachihuīn chī 
tatzoꞌkniꞌ.

13
 ’Chuhuaꞌj quit iclakaꞌmāꞌchāꞌn. 

Līhuan icuīꞌlhcus huāꞌtzāꞌ nac 
cāꞌquilhtamacuj, quit icuan 
huāꞌmāꞌ ē chuntzaꞌ xlacaꞌn 
natalīkaꞌlhī tapāxuhuān chī quit. 
14

 Iccāmaxquīꞌnīꞌt mintachihuīn. 
Ē xalanīꞌn nac cāꞌquilhtamacuj 
taquiclhlaktzīꞌn xlacaꞌn. 
Cāquiclhlaktzīꞌncan quinchiꞌxcuhuīꞌn 
ixpālacata xlacaꞌn jātzaꞌ xalanīꞌn 

nac cāꞌquilhtamacuj, chuntzaꞌ chī 
quit jā xalaꞌ nac cāꞌquilhtamacuj. 
15

 Jā icsquiꞌniꞌyān nacāmāxtuyaꞌ nac 
cāꞌquilhtamacuj. Quit icsquiꞌniꞌyān 
cacāmaktāyaꞌ. Chuntzaꞌ skāhuīꞌniꞌ 
jā nacāꞌaꞌkskāhuīꞌ. 16

 Xlacaꞌn jā 
xalanīꞌn nac cāꞌquilhtamacuj, 
chuntzaꞌ chī quit jā xalaꞌ nac 
cāꞌquilhtamacuj. 17

 Xalactze 
cacālīmāxtu mintachihuīn. 
Mintachihuīn ūꞌtzaꞌ tū ixlīcānaꞌ. 
18

 Chuntzaꞌ chī quimacataꞌnīꞌtaꞌ 
nac cāꞌquilhtamacuj, nā chuntzaꞌ 
xlacaꞌn nā quit naꞌiccāmacāꞌn nac 
cāꞌquilhtamacuj. 19

 Ixpālacatacaꞌn 
quit naꞌiclītamacamāstāꞌ quinaꞌcstu 
huaꞌchi aꞌktin talakalhuꞌmān ē 
chuntzaꞌ āꞌchulāꞌ xlacaꞌn milaꞌ 
natalītaxtu.

20
 ’Icsquiꞌniꞌmāꞌn ixpālacatacaꞌn 

xlacaꞌn ē ixpālacatacaꞌn 
ixlīpōꞌktucaꞌn tī nā nataꞌaꞌkaꞌīꞌ 
āꞌlīstān ixpālacata ixtamāsuꞌyuncaꞌn 
xlacaꞌn tī quilaꞌ. 21

 Icsquiꞌniꞌyān 
quinaꞌn ē xlacaꞌn kēxtim 
nalayāuj, Tātaꞌ, chuntzaꞌ chī 
huiꞌx ē quit. Catalalh chī 
chāꞌtin ē chuntzaꞌ xalanīꞌn nac 
cāꞌquilhtamacuj nā nataꞌaꞌkaꞌīꞌ huiꞌx 
tī quimacataꞌnīꞌtaꞌ. 22

 Chī huiꞌx 
quilakachiꞌxcuhuīꞌnīꞌtaꞌ, nā chuntzaꞌ 
quit iccālakachiꞌxcuhuīꞌnīꞌt xlacaꞌn 
ē chuntzaꞌ chāꞌtin natahuan chī quit 
ē huiꞌx chu chāꞌtin quinaꞌn. 23

 Quit 
iccātāꞌlahuīꞌlh xlacaꞌn chuntzaꞌ 
chī huiꞌx quintāꞌhuiꞌlaꞌ, ē xlacaꞌn 
natalītaxtu chu chāꞌtin. Chuntzaꞌ 
xalanīꞌn nac cāꞌquilhtamacuj tzē 
natalīcaꞌtzī huiꞌx quimacataꞌnīꞌtaꞌ ē 
huiꞌx nā cāpāxquīꞌyaꞌ xlacaꞌn chī 
quimpāxquīꞌyaꞌ quit.

24
 ’QuinTātaꞌ, huiꞌx 

quimacamaxquīꞌnīꞌtaꞌ xlacaꞌn. 

Quit iclacasquiꞌn nā xlacaꞌn 
catachāꞌlh jā quit naꞌicchāꞌn, ē 
chuntzaꞌ xlacaꞌn natalaktzīꞌn 
chī quilakachiꞌxcuhuīꞌyaꞌ. 
Huiꞌx quilakachiꞌxcuhuīꞌyaꞌ 
ixpālacata ixquimpāxquīꞌyaꞌ 
xapūla aꞌcxniꞌ jānaꞌj ixaꞌnan 
cāꞌquilhtamacuj. 25

 Tātaꞌ, huiꞌx 
xatze. Masqui jā talakapasān 
tachiꞌxcuhuīꞌt xalanīꞌn nac 
cāꞌquilhtamacuj, quit iclakapasān. 
Quinchiꞌxcuhuīꞌn, xlacaꞌn tacaꞌtzī 
huiꞌx quimacataꞌnīꞌtaꞌ. 26

 Quit 
iccāmācaꞌtzīnīnīꞌttzaꞌ tī huiꞌx. 
Naꞌiccāmācaꞌtzīnīcus ē xlacaꞌn 
natapāxquīꞌnin chuntzaꞌ chī huiꞌx 
quimpāxquīꞌyaꞌ. Nā xlacaꞌn pōꞌktu 
quilhtamacuj naꞌiccātāꞌtahuiꞌla.

Chīꞌlēꞌnca Jesús 
Mt. 26:47‑56; Mr. 14:43‑50; Lc. 22:47‑53

18  Jesús aꞌcxniꞌ tlahuakōꞌlh 
oración, cātāꞌtaxtulh 

īꞌscujnuꞌnīꞌn ē tatacutli nac Cedrón. 
Aꞌntzaꞌ ixuīꞌlh aꞌktin pūꞌolivar. Jesús 
aꞌntzaꞌ cātāꞌtanūlh īꞌscujnuꞌnīꞌn. 
2

 Nā Judas tī namacamāstāꞌ 
Jesús, xlaꞌ ixlakapasnaꞌn aꞌntzaꞌ 
ixpālacata maklhūhuaꞌ Jesús 
ixcātāꞌtakēstoknīꞌt aꞌntzaꞌ 
īꞌscujnuꞌnīꞌn. 3 Aꞌntzaꞌ nac pūꞌolivar 
Judas cālēꞌlh soldados ē policías 
tī ixcāmacāꞌnīꞌt xanapuxcuꞌnuꞌ 
pālejniꞌ ē fariseos. Ixtalēꞌnāchaꞌ 
ixespadacaꞌn ē ixpūmakskocaꞌn 
ē ixlamparacaꞌn. 4 Jesús 
ixcaꞌtzīkōꞌtzaꞌ ixlīpōꞌktu tū 
naꞌaꞌkspula ē cālaktalacatzunaꞌjīlh ē 
cākelhasquiꞌnīlh:
―¿Tī putzayāꞌtit?
5

 Xlacaꞌn takelhtīlh:
―Jesús xalaꞌ nac Nazaret.
Jesús cākelhtīlh:

―Quit Jesús tī putzayāꞌtit.
Aꞌntzaꞌ ixcātāꞌyālh Judas tī 

namacamāstāꞌ Jesús. 6 Aꞌcxniꞌ 
Jesús cāhuanilh: “Quit Jesús tī 
putzayāꞌtit”, xlacaꞌn chāꞌkēniꞌyaj 
tatamakahuasli ē taꞌaꞌkāꞌlh nac 
tiꞌyaꞌt.

7
 Jesús cākelhasquiꞌnīpālh:

―¿Tī putzayāꞌtit?
Xlacaꞌn tahuampālh:
―Jesús xalaꞌ nac Nazaret.
8

 Jesús cāhuanilh:
―Iccāhuanintzaꞌ quit. Palh quit 

quilāputzayāuj, cacāmakxtektit 
cataꞌaꞌlh tzamāꞌ makapitzīn.

9
 Huanli huāꞌmāꞌ ixpālacata 

namākentaxtū tū Jesús ixuanīꞌt: 
“Jā tī chāꞌtin tzaꞌnkālh tī 
quimacamaxquīꞌlh xaTātaꞌ.”

10
 Simón Pedro ixlēꞌmāꞌlh 

ixmachīta, ē māxtulh ē 
aꞌkacāꞌyujulh ixaꞌkaꞌxkoꞌlh na 
ixaꞌkacānaꞌj tī ixuanican Malco. Xlaꞌ 
ūꞌtzaꞌ ixtasācuaꞌ ixuanīꞌt xapuxcuꞌ 
pālej. 11

 Jesús huanilh Pedro:
―Camānūꞌpalaꞌ mimachīta na 

mimpūmachīta. Quit iclīhuiꞌlīnīꞌt 
naꞌicpātī tū ixtalacasquiꞌnīn 
quinTātaꞌ.

Lēꞌniꞌca Jesús xapuxcuꞌ pālej 
Mt. 26:57‑58; Mr. 14:53‑54; Lc. 22:54

12
 Tachiꞌpalh Jesús soldados ē 

ixcomandantecaꞌn ē policías tī 
ixlacaꞌn israelitas. Macachīꞌca. 
13

 Lēꞌnca pūla na ixchic Anás. 
Kōluꞌ Anás ixpuhuitiꞌ ixuanīꞌt 
Caifás tī xapuxcuꞌ pālej tzamāꞌ 
cāꞌta. 14

 Tzamāꞌ Caifás ūꞌtzaꞌ tī 
ixcāhuaninīꞌt israelitas āꞌchulāꞌ 
tze palh chāꞌtin chiꞌxcuꞌ nalīnī 
ixpālacata ixlīpōꞌktucaꞌn 
tachiꞌxcuhuīꞌt.

Pedro kelhtatzēꞌkli Jesús jā 
ixlakapasa 

Mt. 26:69‑70; Mr. 14:66‑68; Lc. 22:55‑57
15

 Ixtastālaniꞌtēlha Jesús 
Simón Pedro ē āꞌchāꞌtin īꞌscujniꞌ. 
Tzamāꞌ īꞌscujniꞌ xlaꞌ ixlakapasa 
xapuxcuꞌ pālej. Ūꞌtzaꞌ lītāꞌtanūlh 
Jesús na ixtanquilhtīn ixchic 
xapuxcuꞌ pālej. 16

 Pedro tachokolh 
nac kēpūn, ixlacatzunaꞌj nac 
mākelhcha. Taxtulh tzamāꞌ 
īꞌscujniꞌ tī ixlakapasa xapuxcuꞌ 
pālej. Tāꞌchihuīnaꞌnli tzuꞌmaꞌjāt 
tī ixmaktakaꞌlhmāꞌlh mākelhcha. 
Chuntzaꞌ tzamāꞌ īꞌscujniꞌ tzē 
mānūlh Pedro nac tanquilhtīn. 
17

 Tzuꞌmaꞌjāt tī ixmaktakaꞌlha 
mākelhcha, xlaꞌ kelhasquiꞌnīlh 
Pedro:
―¿Ē jā huiꞌx īꞌscujniꞌ huāꞌmāꞌ 

chiꞌxcuꞌ?
Pedro kelhtīniꞌlh:

―Jā quit.
18

 Tasācuaꞌn ē policías 
ixtahuiꞌlīnīꞌt macscut ixpālacata 
ixlonknuꞌn. Ixtayānaꞌlh ē 
ixtaskoꞌmāꞌnalh. Nā aꞌntzaꞌ 
ixmaklayālh Pedro ixmakskoꞌmāꞌlh.

Xapuxcuꞌ pālej kelhasquiꞌnīlh Jesús 
Mt. 26:59‑66; Mr. 14:55‑64; Lc. 22:66‑71
19

 Anás tī xapuxcuꞌ pālej, xlaꞌ 
līkelhasquiꞌnīlh Jesús ixpālacata 
īꞌscujnuꞌnīꞌn ē ixtamāsuꞌyun.

20
 Jesús huanilh:

―Quit icchihuīnaꞌnīꞌt cāꞌlacan 
na ixlacatīncaꞌn tachiꞌxcuhuīꞌt. 
Pōꞌktu quilhtamacuj xaꞌicmāsuꞌyu 
quit nac templos ē nac xakaꞌtlaꞌ 
templo jā ixtatakēstoka israelitas. 
Jā tū icuanīꞌt nac cāꞌtzēꞌk. 21

 ¿Tū 
ixpālacata quilīkelhasquiꞌnīꞌyaꞌ 

quit? Cacākelhasquiꞌniꞌ 
tachiꞌxcuhuīꞌt tī quintakexmatnīꞌt. 
Ūꞌtunuꞌn catahualh tū iccāhuanilh.

22
 Aꞌcxniꞌ Jesús huanli huāꞌmāꞌ, 

chāꞌtin policía tī ixlayālh aꞌntzaꞌ, 
lacalaꞌsyāhualh ē huanilh:
―¿Ē chuntzaꞌ kelhtīcan tzamāꞌ 

xapuxcuꞌ pālej?
23

 Jesús kelhtīlh:
―Palh jā tze tū icuanli, cacāhuaꞌniꞌ 

ixlīpōꞌktucaꞌn huāꞌtzāꞌ tū icuanli. 
Palh tze tū icuanli, ¿tū ixpālacata 
quilītucsaꞌ?

24
 Anás lakmacāꞌlh Jesús xatachīꞌn 

Caifás tī xapuxcuꞌ pālej.

Pedro kelhtatzēꞌkpālh Jesús jā 
ixlakapasa 

Mt. 26:71‑75; Mr. 14:69‑72; Lc. 22:58‑62
25

 Simón Pedro ixyālh īꞌskoꞌmāꞌlh. 
Huanica:
―¿Ē huiꞌx jā īꞌscujniꞌ huāꞌmāꞌ 

chiꞌxcuꞌ?
Pedro kelhtatzēꞌkpālh ē huanli:

―Jā quit.
26

 Nā aꞌntzaꞌ ixuīꞌlh chāꞌtin 
ixtasācuaꞌ xapuxcuꞌ pālej. 
Xlaꞌ ixtalakapasniꞌ ixuanīꞌt tī 
aꞌkacāꞌyujulh Pedro. Tzamāꞌ 
tasācuaꞌ, xlaꞌ kelhasquiꞌnīlh Pedro:
―¿Ē jā huiꞌx ictāꞌlaktzīꞌn Jesús 

nac pūꞌolivar?
27

 Pedro kelhtatzēꞌkpālh ē palaj 
tunca taꞌsalh lakatin puyux.

Lēꞌnca Jesús na ixlacatīn Pilato 
Mt. 27:1‑2, 11‑14; Mr. 15:1‑5; Lc. 23:1‑5

28
 Tziꞌsajcus ixuanīꞌt aꞌcxniꞌ 

māxtuca Jesús na ixchic Caifás 
ē lēꞌnca na ixchic gobernador. 
Israelitas, xlacaꞌn jā tatanūlh nac 
chic. Palh ixtatanūlh, chuntzaꞌ jā 
tze ixtalītaxtulh na ixtahuiꞌlatcaꞌn. 

Palh ixtatanūlh jāla ixtahuaꞌlh 
līhuaꞌ ixlaꞌ cāꞌtaniꞌ tū huanican 
pascua. 29

 Ūꞌtzaꞌ lītaxtulh Pilato 
nacātāꞌchihuīnaꞌn. Cāhuanilh:
―¿Tū ixpālacata 

līmālacsuꞌyuyāꞌtit huāꞌmāꞌ chiꞌxcuꞌ?
30

 Xlacaꞌn takelhtīniꞌlh:
―Palh jā cahuālh xlaꞌ laclēꞌn, jā 

xaꞌicticāmacamaxquīꞌn.
31

 Pilato cāhuanilh:
―Calīꞌpintit huiꞌxinaꞌn ē 

calacāxtlahuaꞌtit chī kaꞌlhīꞌyāꞌtit 
milīmāpaꞌksīncaꞌn huiꞌxinaꞌn.

Israelitas takelhtīlh:
―Quinaꞌn israelitas jā ickaꞌlhīyāuj 

līmāpaꞌksīn naꞌicmaknīyāuj 
catīhuālh.

32
 Chuntzaꞌ aꞌkspulalh ixpālacata 

namākentaxtū tū ixuanīꞌt Jesús 
ixpālacata chī nalīnī. 33

 Pilato 
tanūpālh na ixpūchihuīn ē 
taꞌsaniꞌlh Jesús ē kelhasquiꞌnīlh:
―¿Ē huiꞌx ixpuxcuꞌcaꞌn israelitas?
34

 Jesús huanilh:
―¿Ē mintalacapāstacniꞌ 

quilīkelhasquiꞌnīꞌyaꞌ huāꞌmāꞌ o 
talīchihuīnaꞌnīꞌtaꞌn āꞌmakapitzīn 
quimpālacata?

35
 Pilato kelhtīlh:

―¿Ē quit israelita? 
Quintamacamaxquīꞌn huiꞌx 
mintāꞌisraelitas ē xanapuxcuꞌnuꞌ 
pālejniꞌ. ¿Tūchu tlahuaꞌnīꞌtaꞌ?

36
 Jesús kelhtīlh:

―Quit jā icmāpaꞌksīniꞌn nac 
huāꞌmāꞌ cāꞌquilhtamacuj. Palh 
chuntzaꞌ cahuālh, quinchiꞌxcuhuīꞌn 
ixquintamaktāyalh aꞌcxniꞌ 
quintachiꞌpalh israelitas. Jā 
icmāpaꞌksīniꞌn huāꞌtzāꞌ.

37
 Pilato kelhasquiꞌnīlh:

―¿Ē huiꞌx xapuxcuꞌ?
Jesús kelhtīlh:

―Ixlīcānaꞌ tū huanīꞌtaꞌ. Ūꞌtzaꞌ 
iclīlacatuncuhuīꞌlh ē ūꞌtzaꞌ iclīmilh 
nac cāꞌquilhtamacuj ixpālacata 
naꞌicuan tū ixlīcānaꞌ. Ixlīpōꞌktucaꞌn 
tī tacaꞌtzīcuꞌtun tū ixlīcānaꞌ, xlacaꞌn 
quintakexmatniꞌ.

38
 Pilato huanilh:

―¿Chī līcaꞌtzīcan tū ixlīcānaꞌ?

Jesús līchihuīnaꞌnca namaknīcan 
Mt. 27:15‑31; Mr. 15:6‑20; Lc. 23:13‑25

Aꞌcxniꞌ Pilato ixuanīꞌttzaꞌ huāꞌmāꞌ, 
xlaꞌ cālaktaxtupālh israelitas ē 
cāhuanilh:
―Quit jā icmaclaniꞌ nūn tū 

jā tze tū tlahuanīꞌt huāꞌmāꞌ 
chiꞌxcuꞌ. 39

 Huiꞌxinaꞌn kaꞌlhīꞌyāꞌtit 
mintahuiꞌlatcaꞌn cāꞌta cāꞌta quit 
icmakxteka chāꞌtin tachīꞌn aꞌcxniꞌ 
lamāꞌlh cāꞌtaniꞌ tū huanican 
pascua. ¿Ē lacasquiꞌnāꞌtit 
naꞌiccāmakxtekniꞌyān ixPuxcuꞌcaꞌn 
israelitas?

40
 Ixlīpōꞌktucaꞌn tataꞌsapālh ē 

tahuanli:
―¡Jā ūꞌtzaꞌ! ¡Camakxtekti 

Barrabás!
Tzamāꞌ Barrabás xlaꞌ kaꞌlhānaꞌ 

ixuanīꞌt.

19  Pilato māmaksnoꞌknīniꞌlh 
Jesús. 2 Soldados tatlahualh 

aꞌktin corona ixlaꞌ tzuꞌpīn ē 
tamaknūlh na ixaꞌkxāk Jesús 
ē tamālhakēꞌlh aꞌktin ixluꞌxuꞌ 
xasmataka chī ixtalhakāꞌnan reyes. 
3

 Ixtalaktalacatzunaꞌjī ē ixtahuanī:
―¡Tzehuanīꞌt ixPuxcuꞌcaꞌn 

israelitas!
Ixtalacalaꞌsyāhuamāꞌnalh.
4

 Pilato cālaktaxtupālh 
tachiꞌxcuhuīꞌt ē cāhuanilh:
―Calaktzīꞌntit. Iccāmāxtuniꞌyān 

huiꞌxinaꞌn. Ē nacaꞌtzīyāꞌtit quit 

jā icmaclaniꞌ nūn aꞌktin tū jā tze 
ixtatlauj.

5
 Taxtulh Jesús. Ixaꞌknū aꞌktin 

corona ixlaꞌ tzuꞌpīn. Ixmālhakēꞌcanīꞌt 
luꞌxuꞌ xasmataka. Pilato cāhuanilh:
―¡Huāꞌyālh tzamāꞌ chiꞌxcuꞌ!
6

 Aꞌcxniꞌ talaktzīꞌlh xanapuxcuꞌnuꞌ 
pālejniꞌ ē policías, xlacaꞌn tatzuculh 
tataꞌsa ē tahuanli:
―¡Caxtokohuaꞌcaꞌca! 

¡Caxtokohuaꞌcaꞌca!
Pilato cāhuanilh:

―Calīpintit ē caxtokohuaꞌcaꞌtit 
huiꞌxinaꞌn. Quit jā icmaclaniꞌ nūn 
aꞌktin tū jā tze ixtatlauj.

7
 Israelitas takelhtīlh:

―Quinaꞌn ickaꞌlhīyāuj aꞌktin 
līmāpaꞌksīn. Chuntzaꞌ chī huan nac 
līmāpaꞌksīn, ixlacasquiꞌnca nanī 
huāꞌmāꞌ chiꞌxcuꞌ ixpālacata xlaꞌ 
huan ūꞌtzaꞌ īꞌSkaꞌtaꞌ Dios.

8
 Pilato, aꞌcxniꞌ kexmatli huāꞌmāꞌ 

tachihuīn, xlaꞌ āꞌchulāꞌ jicuaꞌnli. 
9

 Tanūpālh na ixpūchihuīn ē 
kelhasquiꞌnīpālh Jesús:
―¿Jāchu xalaꞌ huiꞌx?
Jesús jā kelhtīlh.
10

 Pilato huanilh:
―¿Chī jā quilīkelhtīyaꞌ? ¿Ē 

jā caꞌtzīyaꞌ palh quit ickaꞌlhī 
līmāpaꞌksīn tzē naꞌicmakxtekān ē 
nā tzē naꞌicxtokohuaꞌcaꞌyān?

11
 Jesús kelhtīlh:

―Palh jā Dios ixmaxquīꞌn 
līmāpaꞌksīn, huiꞌx jā ixtikaꞌlhiꞌ 
nūn aꞌktin līmāpaꞌksīn 
naquintlahuaꞌniꞌyaꞌ catūhuālh. 
Chiꞌxcuꞌ tī quimacamāstāꞌlh na 
milacatīn, xlaꞌ āꞌchulāꞌ kaꞌtlaꞌ kaꞌlhī 
ixcuenta ē jā huiꞌx.

12
 Aꞌcxniꞌ kexmatli huāꞌmāꞌ, Pilato 

āꞌchulāꞌ makxtekcuꞌtunli Jesús. 
Israelitas tataꞌsalh ē tahuanilh:

―¡Palh huiꞌx namakxtekaꞌ, huiꞌx 
jā ixamigo César, ixpuxcuꞌcaꞌn 
romanos! ¡Tī lītanūcuꞌtun ixlīpuxcuꞌ, 
xlaꞌ ūꞌtzaꞌ ixtāꞌlāquiclhlaktziꞌ César!

13
 Aꞌcxniꞌ kexmatli Pilato 

huāꞌmāꞌ, māmāxtunīniꞌlh Jesús. 
Tahuīꞌlh na ixpūmāpaꞌksīn jā 
huanican Empedrado ē nā hebreo 
ixtacuhuīniꞌ Gabata. 14

 Xmān aꞌktin 
quilhtamacuj īꞌsputniꞌ natzucu 
cāꞌtaniꞌ tū huanican pascua. 
Huaꞌchi iꞌtāt quilhtamacuj Pilato 
cāhuanilh israelitas:
―¡Huāꞌyālh mimPuxcuꞌcaꞌn!
15

 Xlacaꞌn tataꞌsalh ē tahuanli:
―¡Camaknīca! ¡Camaknīca! 

¡Caxtokohuaꞌcaꞌca!
Pilato cāhuanilh:

―¿Ē lacasquiꞌnāꞌtit 
naxtokohuaꞌcaꞌcan mimPuxcuꞌcaꞌn?

Xanapuxcuꞌnuꞌ pālejniꞌ 
takelhtīniꞌlh:
―Quinaꞌn ickaꞌlhīyāuj xmān 

chāꞌtin quimpuxcuꞌcaꞌn. Ūꞌtzaꞌ 
César.

16
 Palaj tunca Pilato 

cāmacamaxquīꞌlh xlacaꞌn 
naxtokohuaꞌcaꞌcan. Ē xlacaꞌn talēꞌlh.

Xtokohuaꞌcaꞌca Jesús 
Mt. 27:32‑44; Mr. 15:21‑32; Lc. 23:26‑43
17

 Jesús taxtulh ē ixcuꞌcaꞌlēꞌmāꞌlh 
ixcruz. Chāꞌlh jā huanican 
Calavera ē nā hebreo ixtacuhuīniꞌ 
Gólgota. 18

 Aꞌntzaꞌ xtokohuaꞌcaꞌca 
ē nā cāxtokohuaꞌcaꞌca āꞌchāꞌtuꞌ na 
ixpāxtūtunīꞌn Jesús. Jesús pūꞌiꞌtāt 
ixuaꞌcaꞌlh. 19

 Pilato māhuiꞌlīnīniꞌlh 
aꞌktin letrero nac cruz tū 
ixuan: Jesus xalaꞌ nac Nazaret, 
ixPuxcuꞌcaꞌn israelitas. 20

 Aꞌntzaꞌ jā 
xtokohuaꞌcaꞌca Jesús ixlacatzunaꞌj 
nac cāꞌlacchicniꞌ ē lhūhuaꞌ 

israelitas talaktzīꞌlh letrero. Tzamāꞌ 
letrero kempātuꞌtun tachihuīn 
ixtzoꞌkcanīꞌt: hebreo ē griego ē 
latín. 21

 Xanapuxcuꞌnuꞌ pālejniꞌ 
tahuanilh Pilato:
―Jā ixtzoꞌkti “IxPuxcuꞌcaꞌn 

israelitas.” Chuhuaꞌj catzoꞌkti: “Ūꞌtzaꞌ 
huanli: Quit ixPuxcuꞌcaꞌn israelitas.”

22
 Pilato cākelhtīlh:

―Ūꞌtzaꞌ tū ictzoꞌknīꞌt, ūꞌtzaꞌ 
natahuiꞌla.

23
 Aꞌcxniꞌ soldados 

ixtaxtokohuaꞌcaꞌnīꞌttzaꞌ Jesús, 
tasacli ixluꞌxuꞌ kelhatāꞌtiꞌ soldados 
ē talātapitzīlh. Ixkelhniꞌ luꞌxuꞌ xlaꞌ 
jā xatatzaꞌpaꞌ ixuanīꞌt; chu aꞌktin 
ixtacāxtlahuanīꞌt chī ixaꞌcpūn ē chī 
ixquilhtūn. 24

 Soldados talāhuanilh:
―Jā calacxtitui. Xatze 

calālīlaktzīꞌuj ē nalaktzīꞌnāuj tī 
napāxtoka.

Chuntzaꞌ mākentaxtūlh 
ixtachihuīn Dios jā tatzoꞌkniꞌ:

Tamālacpitzīlh quiluꞌxuꞌ ē 
talālīlaktzīꞌlh chī napāxtoka.

Chuntzaꞌ tatlahualh soldados.
25

 Ixlacatzunaꞌj cruz jā 
ixmāhuaꞌcaꞌcanīꞌt Jesús, ixtayānaꞌlh 
ixtzīꞌ Jesús ē xapuscāt ixtāꞌtin ixtzīꞌ 
ē María ixpuscāt Cleofas, ē María 
Magdalena. 26

 Jesús cālaktzīꞌlh ixtzīꞌ 
ē īꞌscujniꞌ tī ixmakyālh. Tzamāꞌ 
īꞌscujniꞌ ūꞌtzaꞌ tī tzej ixpāxquīꞌ. 
Jesús huanilh ixtzīꞌ:
―Nāꞌ, āꞌtzāꞌ huīꞌlh minkaꞌhuaꞌcha.
27

 Ē huanilh īꞌscujniꞌ:
―Ūꞌtzaꞌ huāꞌyā puscāt mintzīꞌ.
Tzamāꞌ īꞌscujniꞌ mānūlh na ixchic.

Jesús nīlh 
Mt. 27:45‑56; Mr. 15:33‑41; Lc. 23:44‑49
28

 Jesús ixcaꞌtzītzaꞌ 
ixmākentaxtūkōꞌcanīꞌttzaꞌ 

ixlīpōꞌktu. Chuntzaꞌ chī tatzoꞌkniꞌ 
na ixtachihuīn Dios, xlaꞌ huanli:
―Ickelhpūtī.
29

 Aꞌntzaꞌ ixyālh aꞌktin tlaꞌmaꞌnc 
ixlītzuma xaxcān vinagre. 
Līmāchūꞌhuīꞌca esponja xaxcān 
vinagre. Cucchiꞌhuiꞌlica aꞌktin 
quiꞌhuiꞌ tū huanican hisopo ē 
līlakmacāꞌnca ē māhuīꞌca. 30

 Jesús 
huaꞌlh xaxcān vinagre. Palaj tunca 
huanli:
―Ixlīpōꞌktu 

icmākentaxtūkōꞌnīꞌttzaꞌ.
Jesús māquilhpūtīlh ixaꞌkxāk ē 

ixaꞌcstu tamacamāstāꞌniꞌlh Dios ē 
chuntzaꞌ nīlh.

Chāꞌtin soldado lītāpālhtuculh 
Jesús ixlanza

31
 Xmāntzaꞌ āꞌaꞌktin quilhtamacuj 

īꞌsputa natzucutzaꞌ cāꞌtaniꞌ tū 
huanican pascua. Israelitas 
jā ixtalacasquiꞌn ixmacniꞌcaꞌn 
nīnīꞌn natatahuaꞌcaꞌ nac cruz 
quilhtamacuj tū pūjaxcan, 
ixpālacata tzamāꞌ quilhtamacuj 
xlaꞌ ūꞌtzaꞌ ixlakachiꞌxcuhuīꞌcan. 
Ūꞌtzaꞌ līsquiꞌniꞌca Pilato 
nacāmāchēkētuꞌcxnīniꞌn 
tī ixcāxtokohuaꞌcaꞌcanīꞌt ē 
nacāmāyujūnīniꞌn ixmacniꞌcaꞌn 
nīnīꞌn. 32

 Soldados taꞌaꞌlh ē 
tachēkētuꞌcxli chāꞌtuꞌ chiꞌxcuhuīꞌn 
tī ixcātāꞌxtokohuaꞌcaꞌcanīꞌt Jesús. 
33

 Aꞌcxniꞌ talaktalacatzunaꞌjīlh Jesús, 
talaktzīꞌlh ixnīnīꞌttzaꞌ. Ūꞌtzaꞌ jā 
līchēkētuꞌcxca xlaꞌ.

34
 Chāꞌtin soldado lītāpālhtuculh 

Jesús ixlanza ē palaj tunca taxtulh 
kaꞌlhniꞌ ē xcān. 35

 Quit Juan ē 
iclaktzīꞌlh huāꞌmāꞌ. Tū icuan 
ūꞌtzaꞌ tū ixlīcānaꞌ. Iccāhuaniyān 
huāꞌmāꞌ ixpālacata chuntzaꞌ 

nā huiꞌxinaꞌn naꞌaꞌkaꞌīꞌyāꞌtit. 
36

 Huāꞌmāꞌ aꞌkspulalh ixpālacata 
namākentaxtū ixtachihuīn Dios chī 
tatzoꞌkniꞌ:

Jā catituꞌcxniꞌca nūn kentin 
ixlucut.

37
 Nā chuntzaꞌ tatzoꞌkniꞌ:

Xlacaꞌn natalaktzīꞌn tī 
tāpālhtucucanīꞌt.

Māꞌcnūca Jesús 
Mt. 27:57‑61; Mr. 15:42‑47; Lc. 23:50‑56
38

 Aꞌcxniꞌ ixaꞌkspulanīꞌt huāꞌmāꞌ, 
José xalaꞌ nac Arimatea squiꞌniꞌlh 
Pilato namakxteka nalēꞌn ixmacniꞌ 
Jesús. Huāꞌmāꞌ José tī tatzēꞌkli 
ixaꞌkaꞌīꞌniꞌ Jesús ixpālacata xlaꞌ 
ixcājicuaꞌniꞌ israelitas. Pilato 
makxtekniꞌlh José ē xlaꞌ aꞌlh ē 
lēꞌlh ixmacniꞌ Jesús. 39

 Nā tāꞌaꞌlh 
Nicodemo tī pūla ixlakminīꞌt cāꞌtzīꞌsa 
Jesús. Xlaꞌ līmilh mirra ē áloes. Chī 
puꞌxamacāuj kilos līmilh Nicodemo. 
40

 Chuntzaꞌ José ē Nicodemo talēꞌlh 
ixmacniꞌ Jesús ē talīpāsnaꞌtli luꞌxuꞌ 
ē nā tatāꞌmānūlh mirra ē áloes tū 
ixtalīminīꞌt. Chuntzaꞌ ixtahuiꞌlatcaꞌn 
israelitas aꞌcxniꞌ ixtamāꞌcnūnuꞌn. 
41

 Aꞌntzaꞌ jā xtokohuaꞌcaꞌca Jesús, 
ixlacatzunaꞌj aꞌktin pūꞌolivar ē aꞌntzaꞌ 
ixuīꞌlh aꞌktin lhuꞌcuꞌ tū ixtlahuacanīꞌt 
namāꞌcnūcan catīhuālh. Aꞌntzaꞌ 
jānaꞌj tī ixmāꞌcnūcanīꞌt, nūn chāꞌtin. 
42

 Tzamāꞌ lhuꞌcuꞌ ixlacatzunaꞌj 
ixuīꞌlh ē aꞌntzaꞌ mānūca ixmacniꞌ 
Jesús ixpālacata ixtzucumāꞌlhtzaꞌ 
quilhtamacuj tū ixtapūjaxa israelitas.

Jesús lacastālancuanaꞌnli 
Mt. 28:1‑10; Mr. 16:1‑8; Lc. 24:1‑12

20  Ixlītzucuniꞌ semana tziꞌsaj 
aꞌcxniꞌ cāꞌpucsuaꞌcus 

ixuanīꞌt, María Magdalena aꞌlh 

nac lhuꞌcuꞌ jā ixmānūcanīꞌt Jesús. 
Xlaꞌ laktzīꞌlh jātzaꞌ ixuīꞌlh chihuix 
tū ixkelhuiꞌlīcanīꞌt nac lhuꞌcuꞌ. 
2

 Tuꞌjnuntēlha cālakaꞌlh Simón 
Pedro ē āꞌchāꞌtin īꞌscujniꞌ tī tzej 
ixpāxquīꞌ Jesús. Ē cāhuanilh:
―Māxtucanīꞌt nac lhuꞌcuꞌ 

Māpaꞌksīniꞌ ē jā iccaꞌtzīyāuj jā 
māꞌcnūca.

3
 Pedro ē āꞌchāꞌtin īꞌscujniꞌ 

tataxtulh ē ixtaꞌaꞌmāꞌnalh 
nac lhuꞌcuꞌ. 4 Ixchāꞌtuꞌcaꞌn 
ixtatuꞌjnuntēlha lacxtim. Āꞌlīstān 
chāꞌtin āꞌchulāꞌ tuꞌjnulh. Pedro 
aꞌkapūlaca. Xapūla chāꞌlh 
nac lhuꞌcuꞌ āꞌchāꞌtin īꞌscujniꞌ. 
5

 Taquilhpūtalh ē talacanūlh ē 
laktzīꞌlh aꞌntzaꞌ ixuīꞌlh luꞌxuꞌ tū 
ixlīpāsnaꞌtcanīꞌt Jesús. Tzamāꞌ 
īꞌscujniꞌ jā tanūlh. 6 Simón Pedro 
īꞌstālatēlha. Āꞌlīstān xlaꞌ chāꞌlh ē 
tanūlh nac lhuꞌcuꞌ ē aꞌntzaꞌ laktzīꞌlh 
luꞌxuꞌ tū ixlīpāsnaꞌtcanīꞌt Jesús. 
7

 Nā laktzīꞌlh tū ixlītacucsnaꞌtnīꞌt. 
Xtum ixuīꞌlh tzamāꞌ luꞌxuꞌ; ē 
ixpāsuiꞌtuiꞌlīcanīꞌt. 8 Nā tanūlh 
īꞌscujniꞌ tī xapūla ixchinīꞌt nac 
lhuꞌcuꞌ ē laktzīꞌlh ē aꞌkaꞌīꞌlh Jesús 
ixlacastālancuanaꞌnīꞌttzaꞌ. 9 Jānaꞌj 
ixtakexmatnīꞌt ixtachihuīn Dios 
jā ixtatzoꞌkniꞌ ixlacasquiꞌnca 
nalacastālancuanaꞌn Jesús āꞌmaktin. 
10

 Tzamāꞌ scujnuꞌnīꞌn taꞌaꞌmpālh na 
ixchiccaꞌn.

Jesús tasuꞌyuniꞌlh María Magdalena 
Mr. 16:9‑11

11
 María tāyalh ixtanquilhtīn 

nac lhuꞌcuꞌ jā ixmānūcanīꞌt Jesús. 
Ixcalhuamāꞌlh. Līhuan ixcalhuayālh, 
taquilhpūtalh ē talacanūlh nac 
lhuꞌcuꞌ. 12

 Cālaktzīꞌlh chāꞌtuꞌ 
ángeles ē lakstalaꞌnkaꞌn ixtakaꞌlhī 

ixluꞌxuꞌcaꞌn. Xlacaꞌn ixtahuiꞌlānaꞌlh 
jā ixmāpīꞌcanīꞌt ixmacniꞌ Jesús. 
Chāꞌtin ixuīꞌlh na ixaꞌcpūn ē 
chāꞌtin nā ixuīꞌlh na ixtujan jā 
ixmāpīꞌcanīꞌt Jesús. 13

 Ángeles 
takelhasquiꞌnīlh:
―Puscāt, ¿tū ixpālacata calhuaꞌnaꞌ?
Xlaꞌ cāhuanilh:
―Lēꞌnca ixmacniꞌ quiMāpaꞌksīniꞌ. 

Jā iccaꞌtzī jā mānūcanīꞌt.
14

 Aꞌcxniꞌ ixuanīꞌttzaꞌ huāꞌmāꞌ, palaj 
tunca xlaꞌ talakspiꞌtli ē laktzīꞌlh Jesús 
aꞌntzaꞌ ixyālh. Xlaꞌ jā ixlakapasa palh 
ūꞌtzaꞌ Jesús. 15

 Jesús huanilh:
―Puscāt, ¿tū ixpālacata 

calhuaꞌnaꞌ? ¿Tī putzayaꞌ?
Tzamāꞌ puscāt xlaꞌ ixlacpuhuan ūꞌtzaꞌ 

ixmaktakaꞌlhnaꞌ pūꞌolivar ē huanilh:
―Chiꞌxcuꞌ, palh huiꞌx līꞌpi, 

caquihuaꞌniꞌ jā līꞌpi, ē chuntzaꞌ quit 
naꞌicaꞌn ictaya.

16
 Jesús huanilh:

―¡María!
Xlaꞌ talakspiꞌtpālh ē huanilh:
―¡Raboni! (Ūꞌtzaꞌ aꞌktin 

tachihuīn hebreo tū huanicuꞌtun: 
Mākelhtahuaꞌkēꞌniꞌ.)

17
 Jesús huanilh:

―Jā caquixaꞌmaꞌ ixpālacata quit 
jānaꞌj ictāꞌkayāhua jā huiꞌlachaꞌ 
quinTātaꞌ. Capinchi ē cacāhuaꞌniꞌ 
quintāꞌtimīn quit naꞌictāꞌkayāhua 
jā huiꞌlachaꞌ quinTātaꞌ. Ūꞌtzaꞌ nā 
minTātaꞌcaꞌn ē quinDios ē minDioscaꞌn.

18
 Palaj tunca María Magdalena 

aꞌlh cāmācaꞌtzīnī īꞌscujnuꞌnīꞌn 
xlaꞌ ixlaktzīꞌnīꞌttzaꞌ Māpaꞌksīniꞌ ē 
cāhuanilh tū ixuaninīꞌt.

Jesús cātasuꞌyuniꞌlh īꞌscujnuꞌnīꞌn 
Mt. 28:16‑20; Mr. 16:14‑18; Lc. 24:36‑49
19

 Aꞌcxniꞌ ixtzīꞌsuamāꞌlhtzaꞌ 
ixlītzucuniꞌ semana īꞌscujnuꞌnīꞌn 

ixtatakēstokkōꞌnīꞌt aꞌktin nac 
chic. Lacchahuaj ixtatanūmāꞌnalh 
ixpālacata xlacaꞌn ixtajicuaꞌniꞌ 
israelitas. Jesús tanūlh ē tāyalh na 
ixlacpuꞌnaꞌiꞌtātcaꞌn ē cāhuanilh:
―Tzej calatapāꞌtit.
20

 Aꞌcxniꞌ ixcāhuaninīꞌttzaꞌ 
huāꞌmāꞌ, cāmāsuꞌyuniꞌlh ixmacan 
ē ixtāpān. Īꞌscujnuꞌnīꞌn tapāxualh 
ixpālacata talaktzīꞌmpālh 
ixMāpaꞌksīniꞌcaꞌn.

21
 Jesús cāhuanipālh:

―Tzej calatapāꞌtit. Chuntzaꞌ 
chī quimacamilh quinTātaꞌ ē nā 
chuntzaꞌ huiꞌxinaꞌn naꞌiccāmacāꞌnān.

22
 Aꞌcxniꞌ huankōꞌlh huāꞌmāꞌ, Jesús 

cāsuꞌnulh xlacaꞌn ē cāhuanilh:
―Chuhuaꞌj, caquilāmaktīuj 

Espíritu Santo. 23
 Palh huiꞌxinaꞌn 

namātzaꞌnkēnaꞌniꞌyāꞌtit ixcuenta 
āꞌchāꞌtin, xlaꞌ jātzaꞌ laclēꞌn. Palh 
huiꞌxinaꞌn jā catimātzaꞌnkēnaꞌniꞌtit 
ixcuenta āꞌchāꞌtin, xlaꞌ ūꞌtzaꞌ 
laclēꞌncus.

Tomás laktzīꞌlh Māpaꞌksīniꞌ 
lacastālancuanaꞌnīꞌttzaꞌ

24
 Chāꞌtin īꞌscujniꞌ ixtacuhuīniꞌ 

Tomás nā ixuanican Līstuꞌ. 
Jā ixmakuīꞌlh xlaꞌ aꞌcxniꞌ 
cātasuꞌyuniꞌlh Jesús āꞌmakapitzīn 
scujnuꞌnīꞌn. 25

 Xlacaꞌn tahuanilh:
―Iclaktzīꞌujtzaꞌ Māpaꞌksīniꞌ.
Tomás cāhuanilh:
―Palh jā naꞌiclaktzīꞌn jā 

ixtakāhuīꞌnīꞌt na ixmakxtampūn ē 
palh jā naꞌicxaꞌmaniꞌ jā ixtanūniꞌnīꞌt 
clavos, ē palh jā naꞌicxaꞌma ixtāpān 
jā ixtakāhuīꞌnīꞌt, jā ictiꞌaꞌkaꞌīꞌlh 
palh lacastālancuanaꞌnīꞌt.

26
 Ixlītzeyamaꞌj huampala 

ixtatakēstokpalanīꞌt īꞌscujnuꞌnīꞌn 
ē nā Tomás aꞌntzaꞌ ixmakuīꞌlh. 

Masqui ixlacchahuayālh chic, Jesús 
tanūlh ē tāyalh na ixlacpuꞌiꞌtātcaꞌn 
ē cāhuanilh:
―Tzej calatapāꞌtit.
27

 Palaj tunca huanica Tomás:
―Camānuꞌ mimacan 

na quimakxtampūn jā 
quimakxtampūlhuꞌcuꞌcanīꞌt ē 
cālaktziꞌ quimacan ē calīꞌtaꞌ 
mimacan ē catamacnuꞌ na 
quintāpān. Jātzaꞌ capuhuaꞌ palh 
jā ixlīcānaꞌ iclacastālancuanaꞌnīꞌt. 
Caꞌaꞌkaꞌiꞌ.

28
 Tomás kelhtīniꞌlh:

―¡QuiMāpaꞌksīniꞌ ē quinDios!
29

 Jesús huanilh:
―Tomás, chuhuaꞌj huiꞌx aꞌkaꞌīꞌyaꞌ 

ixpālacata quilaktzīꞌnīꞌtaꞌ. 
Līpāxuhua tī taꞌaꞌkaꞌīꞌ ē masqui 
xlacaꞌn jā quintalaktzīꞌnīꞌt.

Tū ixpālacata tzoꞌkca huāꞌmāꞌ libro
30

 Jesús tlahuapālh lhūhuaꞌ 
līꞌaꞌcnīn na ixlacatīncaꞌn 
īꞌscujnuꞌnīꞌn. Tzamāꞌ līꞌaꞌcnīn 
jā tatzoꞌkniꞌ tzamāꞌ nac libro. 
31

 Makapitzīn līꞌaꞌcnīn tatzoꞌknīꞌt 
ē chuntzaꞌ huiꞌxinaꞌn tzē 
naꞌaꞌkaꞌīꞌyāꞌtit Jesús xlaꞌ ūꞌtzaꞌ 
īꞌSkaꞌtaꞌ Dios tī Dios līhuiꞌlīlh 
ixlīmakapūtaxtūnuꞌ, ē huiꞌxinaꞌn 
tzē nakaꞌlhīꞌyāꞌtit xasāstiꞌ 
milatamatcaꞌn palh nalīpāhuaꞌnāꞌtit 
Jesucristo.

Jesús cātasuꞌyuniꞌlh 
kelhatojon īꞌscujnuꞌnīꞌn

21  Āꞌlīstān Jesús 
cātasuꞌyuniꞌpālh 

īꞌscujnuꞌnīꞌn na ixquilhtūn xcān tū 
ixuanican Galilea, ē nā ixuanican 
Tiberias. Aꞌcxniꞌ talacsuꞌyulh 
chuntzaꞌ līꞌaꞌkspulalh: 2 Aꞌntzaꞌ 

ixtahuiꞌlānaꞌlh lacxtim Simón Pedro 
ē Tomás, tī ixuanican Līstuꞌ, ē 
Natanael xalaꞌ nac Caná, Galilea, ē 
ixkaꞌhuaꞌchan Zebedeo ē āꞌchāꞌtuꞌ 
īꞌscujnuꞌnīꞌn Jesús. 3 Simón Pedro 
cāhuanilh:
―Icaꞌnā icchiꞌpānaꞌn.
Xlacaꞌn tahuanli:
―Nā quinaꞌn naꞌiccātāꞌaꞌnān.
Taꞌaꞌlh ē tatojōlh nac barco. Jā 

tū tachiꞌpalh ixlīpōꞌktu tzamāꞌ 
tzīꞌsniꞌ. 4 Aꞌcxniꞌ tzuculh xkaka, 
Jesús cātasuꞌyuniꞌlh ixquilhtūn nac 
xcān. Ē īꞌscujnuꞌnīꞌn jā ixtalakapasa. 
5

 Jesús cāhuanilh:
―Chiꞌxcuhuīꞌn, ¿ē chiꞌpatittzaꞌ 

squīꞌtiꞌ?
Xlacaꞌn takelhtīlh:
―Jā tū icchiꞌpanīꞌtauj.
6

 Jesús cāhuanilh:
―Camacapintit pūtayan na 

ixpekxtūcānaꞌj barco. Aꞌntzaꞌ 
nachiꞌpayāꞌtit.

Chuntzaꞌ tatlahualh xlacaꞌn. 
Palaj tunca jātzaꞌ la ixtamācutu 
ixpūtayancaꞌn ixpālacata lhūhuaꞌ 
squīꞌtiꞌ ixtalaknūnīꞌt. 7 Īꞌscujniꞌ tī 
tzej ixpāxquīꞌ Jesús, xlaꞌ huanilh 
Pedro:
―¡Ūꞌtzaꞌ Māpaꞌksīniꞌ!
Aꞌcxniꞌ huanica huāꞌmāꞌ, Simón 

Pedro palaj tunca lhakāꞌlh 
ixluꞌxuꞌ tū ixtamakxtunīꞌt ē palaj 
tunca tojōlh nac xcān ē lakaꞌlh 
Jesús. 8 Tzamāꞌ barco lacatzunaꞌj 
ixquilhtūn nac xcān ixuīꞌlh huaꞌchi 
aꞌktin ciento metros ixlīmakat. 
Makapitzīn ixtapūmimāꞌnalh barco 
ē ixtasakalīmimāꞌnalh ixpūtayancaꞌn 
tū ixpūtalaknūnīꞌtaꞌnchaꞌ lhūhuaꞌ 
squīꞌtiꞌ.

9
 Aꞌcxniꞌ tatacutchi xlacaꞌn 

talaktzīꞌlh pūlactin macscut ē 

ixaꞌctziꞌliꞌpūmāꞌca lakatin squīꞌtiꞌ ē 
pāntzīn. 10

 Jesús cāhuanilh:
―Calītaꞌntit squīꞌtiꞌ tū chiꞌpatittzaꞌ.
11

 Simón Pedro palaj tunca tojōlh 
nac barco ē sakalīmilh pūtayan 
na ixquilhtūn nac xcān. Pūtayan 
ixpūtalaknūnīꞌtaꞌnchaꞌ aꞌktin ciento 
tuꞌpuꞌxamacāujtuꞌtun lakaꞌtlaꞌ squīꞌtiꞌ. 
Masqui lhūhuaꞌ squīꞌtiꞌ ixtalaknūnīꞌt, 
pūtayan jā taxtīꞌtli. 12

 Jesús cāhuanilh:
―Cataꞌntit, cahuāꞌyaꞌntit.
Nūn chāꞌtin īꞌscujniꞌ līhuiꞌlīlh 

nakelhasquiꞌnī tīchu, ixpālacata 
ixtacaꞌtzī palh ūꞌtzaꞌ Māpaꞌksīniꞌ. 
13

 Jesús quītayalh pāntzīn ē 
cāmaxquīꞌlh. Ē chuntzaꞌ tlahuapālh 
squīꞌtiꞌ.

14
 Tzamāꞌ ixlīmaktuꞌtun 

cātasuꞌyuniꞌlh īꞌscujnuꞌnīꞌn aꞌcxniꞌ 
ixlacastālancuanaꞌnkōꞌnīꞌttzaꞌ.

Jesús tāꞌchihuīnaꞌnli Simón Pedro
15

 Aꞌcxniꞌ tahuāꞌyankōꞌlh, Jesús 
kelhasquiꞌnīlh Simón Pedro:
―Simón, ixkaꞌhuaꞌcha Jonás, ¿ē 

āꞌchulāꞌ quimpāxquīꞌyaꞌ quit ē jā 
āꞌmakapitzīn?

Pedro kelhtīlh:
―Jē, Māpaꞌksīniꞌ. Huiꞌx caꞌtzīyaꞌ 

icpāxquīꞌyān.
Jesús huanilh:
―Cacāmaktāyaꞌ tī quilacstīn.
16

 Kelhasquiꞌnīpālh ixlīmaktuꞌ:
―Simón, ixkaꞌhuaꞌcha Jonás, ¿ē 

quimpāxquīꞌyaꞌ?
Pedro kelhtīlh:

―Jē, Māpaꞌksīniꞌ. Huiꞌx caꞌtzīyaꞌ 
icpāxquīꞌyān.

Jesús huanilh:
―Cacāmaktakaꞌlhti tī quilacstīn.
17

 Ixlīmaktuꞌtun kelhasquiꞌnīpālh:
―Simón, ixkaꞌhuaꞌcha Jonás, ¿ē 

quimpāxquīꞌyaꞌ?

Pedro līlīpuhuanli ixpālacata xlaꞌ 
kelhasquiꞌnīca ixlīmaktuꞌtun palh 
ixpāxquīꞌ Jesús. Huanilh:
―Māpaꞌksīniꞌ huiꞌx caꞌtzīyaꞌ 

ixlīpōꞌktu. Huiꞌx caꞌtzīyaꞌ 
icpāxquīꞌyān.

Jesús huanilh:
―Cacāmaktāyaꞌ tī quilacstīn. 

18
 Icuaniyān quit tū ixlīcānaꞌ. 

Aꞌcxniꞌ kaꞌhuaꞌchacus ixuanīꞌtaꞌ, 
huiꞌx ixlhakāꞌnaꞌnaꞌ ē ixpinaꞌ jā 
ixpincuꞌtunaꞌ. Aꞌcxniꞌ nakōluꞌyaꞌ 
huiꞌx, nalacstūꞌncaꞌ mimpekenīꞌn 
ē āꞌchāꞌtin natāpāchīꞌyān ē xlaꞌ 
nalēꞌnān jā jā pincuꞌtunaꞌ.

19
 Chuntzaꞌ Jesús ixlīhuanimāꞌlh 

Pedro chī xlaꞌ nalīnī ē chuntzaꞌ 
nalīlakachiꞌxcuhuīꞌ Dios. Āꞌlīstān 
huanilh:
―Caquistālaꞌniꞌ.

Īꞌscujniꞌ tī tzej ixpāxquīꞌcan
20

 Pedro talakspiꞌtli ē laktzīꞌlh 
chāꞌtin īꞌscujniꞌ īꞌstālaniꞌtēlha. Ūꞌtzaꞌ 
huāꞌmāꞌ Jesús tzej ixpāxquīꞌ. Nā 
huāꞌmāꞌ ūꞌtzaꞌ tī ixpāxtūhuīꞌlh 
Jesús aꞌcxniꞌ ixtahuāꞌyamāꞌnalh ē 
kelhasquiꞌnīlh: “Māpaꞌksīniꞌ, ¿tīchu 

namacamāstāꞌyān?” 21
 Aꞌcxniꞌ 

laktzīꞌlh Pedro kelhasquiꞌnīlh Jesús:
―Māpaꞌksīniꞌ, ē huāꞌmāꞌ chiꞌxcuꞌ 

¿tū naꞌaꞌkspula?
22

 Jesús kelhtīlh:
―Palh quit naꞌiclacasquiꞌn 

xlaꞌ natahuiꞌla hasta aꞌcxniꞌ 
naꞌicmimpala āꞌmaktin, ¿ē 
mincuenta huiꞌx? Huiꞌx 
caquistālaꞌniꞌ.

23
 Ūꞌtzaꞌ ixtalīhuan tāꞌtimīn 

tzamāꞌ īꞌscujniꞌ jā catinīlh. Jesús 
jā huanli xlaꞌ jā catinīlh. Tū 
huanli xlaꞌ ūꞌtzaꞌ: “Palh quit 
naꞌiclacasquiꞌn xlaꞌ natahuiꞌla hasta 
aꞌcxniꞌ naꞌicmimpala, ¿ē mincuenta 
huiꞌx?”

24
 Huāꞌmāꞌ īꞌscujniꞌ ūꞌtzaꞌ quit. 

Iclīmāsuꞌyunīꞌt ē ictzoꞌknīꞌt huāꞌmāꞌ 
tachihuīn. Iccaꞌtzīyāuj ixlīcānaꞌ tū 
icuan.

25
 Aꞌnampala lhūhuaꞌ catūhuālh tū 

tlahualh Jesús. Palh ixtzoꞌkuiꞌlīca 
cahuālh ixlīpōꞌktu tū tlahualh xlaꞌ, 
quit icpuhuan jāla ixlītahuiꞌlakōꞌlh 
ixlīkaꞌtlaꞌ cāꞌquilhtamacuj 
ixlīlhūhuaꞌ libros jā ixtzoꞌkuiꞌlīca. 
Amén. 

Chī māstāꞌca Espíritu Santo

1  Icuaniyān, Teófilo, aꞌcxniꞌ 
ictzoꞌkli pūla aꞌktin caꞌpsnap, 

ictzoꞌkli ixlīpōꞌktu tū Jesús 
lītzuculh tlahua ē māsuꞌyu. 
2

 Ictzoꞌkli tū tlahualh hasta 
aꞌcxniꞌ aꞌlh nac aꞌkapūn. Aꞌcxniꞌ 
jānaꞌj ixaꞌn nac aꞌkapūn, Jesús 
cāmaxquīꞌlh aꞌktin līmāpaꞌksīn 
ixapóstoles tī ixcālacsacnīꞌt. 
Cāmaxquīꞌlh līmāpaꞌksīn ixpālacata 
Espíritu Santo chī tzē natascuja. 
3

 Aꞌcxniꞌ Jesús ixpātīniꞌnīꞌttzaꞌ, 
xlaꞌ xalakahuan cātasuꞌyuniꞌlh 
ixapóstoles. Xlaꞌ tlahualh lhūhuaꞌ 
tū māsuꞌyulh ixlīcānaꞌ xalakahuan 
ixuanīꞌt Jesús. Cātasuꞌyuniꞌlh hasta 
jā chāꞌlh tuꞌpuꞌxam quilhtamacuj. 
Ixcālītāꞌchihuīnaꞌmāꞌlh chī 
māpaꞌksīniꞌn Dios.

4
 Aꞌcxniꞌ ixcātāꞌtakēstoknīꞌt Jesús 

cāhuanilh:
―Jānaꞌj cataxtutit nac Jerusalén. 

Cakaꞌlhīꞌtit tū nacāmaxquīꞌyān 
quinTātaꞌ. Huāꞌmāꞌ quit 
iccāhuaninīꞌtaꞌntzaꞌ huiꞌxinaꞌn. 
5

 Ixlīcānaꞌ, Juan ixlīmāꞌkpaxīniꞌn 
xcān. Xtum chī nalīꞌaꞌkpaxāꞌtit. 
Huiꞌxinaꞌn nacātamaxquīꞌyān Espíritu 
Santo. Palaj nacātamaxquīꞌyān ―
cāhuanilh Jesús.

Jesús aꞌlh nac aꞌkapūn
6

 Tī ixtatakēstoknīꞌt 
takelhasquiꞌnīlh:
―Māpaꞌksīniꞌ, ¿ē chuhuaꞌj 

nahuiꞌlīꞌyaꞌ aꞌktin līmāpaꞌksīn nac 
Israel?

7
 Jesús cāhuanilh:

―Huiꞌxinaꞌn jāla caticaꞌtzītit 
tzamāꞌ quilhtamacuj aꞌcxniꞌ nala 
huāꞌmāꞌ. Xmān Dios caꞌtzī aꞌcxniꞌ 
namacamin huāꞌmāꞌ tū nala. 
Ūꞌtzaꞌ tī māpaꞌksīniꞌn. 8 Huiꞌxinaꞌn 
namaktīniꞌnāꞌtit lītliꞌhuiꞌqui aꞌcxniꞌ 
Espíritu Santo nacālakminān. 
Huiꞌxinaꞌn nachihuīnaꞌnāꞌtit 
quimpālacata nac Jerusalén ē 
na ixlīpōꞌktu Judea ē Samaria ē 
ixlīpōꞌktu cāꞌquilhtamacuj.

9
 Aꞌcxniꞌ Jesús cāhuanikōꞌlh 

huāꞌmāꞌ xlaꞌ palaj tunca tzuculh 
tāꞌkayāhua na ixlacatīncaꞌn. Tanūlh 
nac aꞌktin poklhnuꞌ tū lītatzēꞌkli. 
10

 Xlacaꞌn ixtatalacayāhuayānaꞌlh 
aꞌcxniꞌ Jesús ixaꞌmāꞌlh tālhmāꞌn. 
Xamaktin tatāyachi chāꞌtuꞌ 
chiꞌxcuhuīꞌn ixlacatzunaꞌjcaꞌn. 
Ixtakaꞌlhī ixluꞌxuꞌcaꞌn xastalaꞌnkaꞌ. 
11

 Xlacaꞌn tachihuīnaꞌnli:
―Huiꞌxinaꞌn chiꞌxcuhuīꞌn 

xalanīꞌn nac Galilea, ¿tū 
ixpālacata talacayāhuapānaꞌntit 

nac aꞌkapūn? Ūꞌtzaꞌ huāꞌmāꞌ 
Jesús, tī tāꞌkayāhuamāꞌlh nac 
aꞌkapūn na milacatīncaꞌn, chuntzaꞌ 
nataspiꞌtpala āꞌmaktin ―cāhuanica.

Lacsacca Matías natahuiꞌla 
ixlakxoko Judas

12
 Apóstoles tayujchi nac 

sipej jā huanican Olivos. 
Huāꞌmāꞌ sipej ixlacatzunaꞌj nac 
Jerusalén ixlīmakat aꞌcxtim 
chī tzē natlāꞌhuancan aꞌktin 
quilhtamacuj tū pūjaxcan 
chuntzaꞌ chī tatzoꞌkniꞌ nac 
līmāpaꞌksīn. Xlacaꞌn tataspiꞌtpālh 
nac Jerusalén. 13

 Aꞌcxniꞌ tachāꞌlh 
xlacaꞌn tatahuaꞌcaꞌlh tālhmāꞌn. 
Aꞌntzaꞌ ixtahuiꞌlānaꞌnchaꞌ Pedro ē 
Jacobo ē Juan ē Andrés ē Felipe 
ē Tomás ē Bartolomé ē Mateo 
ē Jacobo ixkaꞌhuaꞌcha Alfeo ē 
Simón Zelote ē Judas ixtāꞌtin 
Jacobo. 14

 Ixlīpōꞌktucaꞌn lacxtim 
ixtaꞌorarlamāꞌnalh. Nā puscan 
ixtaꞌorarlamāꞌnalh ē María tī ixtzīꞌ 
Jesús ē nā ixtāꞌtimīn Jesús.

15
 Tī ixtahuiꞌlānaꞌlh aꞌktin 

ciento ē āꞌkelhapuꞌxam. Huāꞌmāꞌ 
quilhtamacuj Pedro tāyalh 
ixlacpuꞌnaꞌncaꞌn tāꞌtimīn. 
Cāhuanilh:

16
 ―Tāꞌtimīn, chuntzaꞌ 

ixlacasquiꞌnca naꞌaꞌkspula tū 
huan ixtachihuīn Dios jā David 
līhuanli pūla ixlītliꞌhuiꞌqui Espíritu 
Santo. David līchihuīnaꞌnli 
Judas. Ūꞌtzaꞌ huāꞌmāꞌ Judas tī 
cāpūlaniꞌlh xlacaꞌn tī tachiꞌpalh 
Jesús. 17

 Ūꞌtzaꞌ huāꞌmāꞌ Judas tī 
ixquincātāꞌlatlāꞌhuanān. Nā ūꞌtzaꞌ 
ixtāꞌscuja Dios chuntzaꞌ chī quinaꞌn 
tāꞌscujāuj Dios. 18

 Huāꞌmāꞌ tumīn 
tū tlajalh ixpālacata tū tlahualh 

tū jā tze lītamāhuaca tiꞌyaꞌt. Judas 
tālhmāꞌn minchaꞌ ē taxtuniꞌkōꞌlh 
ixpālūhuaꞌ. 19

 Ixlīpōꞌktucaꞌn xalanīꞌn 
nac Jerusalén tacaꞌtzīkōꞌlh huāꞌmāꞌ. 
Ūꞌtzaꞌ līmāpācuhuīca tiꞌyaꞌt 
Acéldama. Nā ixtachihuīncaꞌn 
Acéldama huanicuꞌtun tiꞌyaꞌt 
ixtapalh kaꞌlhniꞌ. 20

 Chuntzaꞌ 
tatzoꞌkniꞌ na ixtachihuīn Dios nac 
libro ixtacuhuīniꞌ Salmos:

Calakmakaꞌnca ixchic.
Aꞌntzaꞌ jā tī chāꞌtin catitahuiꞌlalh.

Nā tatzoꞌkniꞌ chuntzaꞌ:
Āꞌchāꞌtin catahuiꞌlapālh na 

ixtascujūt.
21

 Pedro chihuīnaꞌmpālh:
―Catanūlh chāꞌtin 

ixlakxoko Judas tī 
ixquincātāꞌlatlāꞌhuanān aꞌcxniꞌ 
Jesús ixquincātāꞌlatlāꞌhuanān. 
22

 Catahuīꞌlh chāꞌtin tī 
ixquincātāꞌlatlāꞌhuanān aꞌcxniꞌ 
Juan māꞌkpaxīlh Jesús hasta aꞌcxniꞌ 
Jesús aꞌlh nac aꞌkapūn. Ūꞌtzaꞌ nala 
huaꞌchi quinaꞌn ē nalīchihuīnaꞌn chī 
Jesús lacastālancuanaꞌnli.

23
 Cālacsacca chāꞌtuꞌ chiꞌxcuhuīꞌn. 

Ixtacuīniꞌ chāꞌtin José tī ixuanican 
Barsabás ē Justo. Ē āꞌchāꞌtin 
huampala ixtacuhuīniꞌ Matías. 
24

 Ē tatlahualh oración ē tahuanli 
chuntzaꞌ:
―QuinDioscaꞌn, huiꞌx 

cālakapasniꞌyaꞌ ixlīstacnaꞌcaꞌn 
ixlīpōꞌktucaꞌn chiꞌxcuhuīꞌn. Huiꞌx 
caquilāmāsuꞌyuniꞌuj tī huiꞌx 
lacsacnīꞌtaꞌ huāꞌmāꞌ chāꞌtuꞌ. 25

 Ūꞌtzaꞌ 
natāꞌscujān chī apóstol. Natahuiꞌla 
ixlakxoko Judas tī makxtekli 
ixtascujūt ē tlahualh tū jā tze. Ūꞌtzaꞌ 
līꞌaꞌlh nac pūpātīn.

26
 Tlahuaca aꞌktin talacsacniꞌ tī 

napāxtoka. Aꞌcxniꞌ laktzīꞌnca ūꞌtzaꞌ 

Matías pāxtokli. Ē ūꞌtzaꞌ līchiꞌpalh 
tzamāꞌ tascujūt. Ūꞌtzaꞌ lacchāꞌlh 
ixlīkelhacāujtuꞌ apóstoles.

Macaminca Espíritu Santo

2  Aꞌcxniꞌ chilh ixquilhtamacuj 
Pentecostés, ixlīpōꞌktucaꞌn 

ixtatakēstokkōꞌnīꞌt. 2 Xamaktin 
macasāꞌnalh tū ixmimāꞌchaꞌ nac 
aꞌkapūn. Kexmatca huaꞌchi palhaꞌ 
ūꞌniꞌ ixmimāꞌlh pōꞌktu nac chic jā 
ixtahuiꞌlānaꞌlh. 3 Cātasuꞌyuniꞌlh 
huaꞌchi sīꞌmaꞌkāꞌt tū tasuꞌyulh 
huaꞌchi macscut. Cālakchāꞌlh 
chāꞌtunuꞌ xlacaꞌn. 4 Ixlīstacnaꞌcaꞌn 
talītatzumakōꞌlh Espíritu Santo. 
Tatzuculh tachihuīnaꞌn aꞌkatunuꞌ 
tachihuīn tū cāmaxquīꞌlh Espíritu 
Santo natachihuīnaꞌn.

5
 Ixtahuiꞌlānaꞌlh nac Jerusalén 

israelitas, chiꞌxcuhuīꞌn tī 
ixtalakachiꞌxcuhuīꞌ Dios. 
Xlacaꞌn ixtaminkōꞌnīꞌt xalaꞌ 
calhāxcuhuālh. 6 Aꞌcxniꞌ takexmatli 
tū macasāꞌnanli, tatakēstokkōꞌlh 
ixlīpōꞌktucaꞌn. Jā ixtacaꞌtzī 
chāꞌtunuꞌ chī ixtakexmatmāꞌnalh 
chī ixtachihuīncaꞌn. 
7

 Ixtalītamakchuyīmāꞌnalh ē 
talāhuanilh:
―Huaꞌchi jā xalaꞌ nac Galilea 

tī tachihuīnaꞌmāꞌnalh. 8 ¿Chī 
kexmatāuj huāꞌmāꞌ tachihuīn 
tū chihuīnaꞌnāuj līchāꞌtunuꞌ 
quinaꞌn? 9 Makapitzīn quinaꞌn 
xalaꞌ nac Partia ē Media ē Elam ē 
Mesopotamia ē Judea ē Capadocia 
ē Ponto ē Asia. 10

 Āꞌmakapitzīn 
quinaꞌn xalaꞌ nac Frigia ē Panfilia 
ē Egipto ē xalaꞌ nac África āꞌchulāꞌ 
pekanāchaꞌ Cirene. Āꞌmakapitzīn 
xalaꞌ nac Roma tī taminīꞌtaꞌnchaꞌ 
nac Jerusalén. Makapitzīn 

xlacaꞌn talīlacastacniꞌ israelitas 
ē āꞌmakapitzīn tamaktanūkōꞌlh 
na ixtamāsuꞌyuncaꞌn israelitas. 
11

 Āꞌmakapitzīn quinaꞌn 
xalaꞌ nac Creta ē Arabia. 
Quinaꞌn cākexmatniꞌyāuj 
tzamāꞌ chiꞌxcuhuīꞌn, xalaꞌ nac 
Galilea, chī tachihuīnaꞌmāꞌnalh 
tū quintachihuīncaꞌn. 
Quincātalīchihuīnaꞌmāꞌn tū 
lītlahuamāꞌlh Dios ixlītliꞌhuiꞌqui 
―talāhuanilh.

12
 Ixlīpōꞌktucaꞌn talīꞌaꞌcnīkōꞌlh 

ē jā ixtacaꞌtzī chī līlamāꞌlh. 
Talākelhasquiꞌnīlh:
―¿Tū huanicuꞌtun huāꞌmāꞌ?
13

 Makapitzīn 
ixtalīkelhkamānaꞌmāꞌnalh ē 
ixtaquilhuamāꞌnalh:
―Huāꞌmāꞌ chiꞌxcuhuīꞌn takaꞌchī.

Pedro cātāꞌchihuīnaꞌnli 
tachiꞌxcuhuīꞌt

14
 Pedro tāyalh ē āꞌmakapitzīn 

apóstoles ē palhaꞌ chihuīnaꞌlh:
―Iccāhuaniyān chiꞌxcuhuīꞌn 

israelitas ē milīpōꞌktucaꞌn huiꞌxinaꞌn 
tī huiꞌlāꞌnaꞌntit nac Jerusalén. 
Cacaꞌtzītit huiꞌxinaꞌn huāꞌmāꞌ ē 
cakexpaꞌttit quintachihuīn. 15

 Tzamāꞌ 
chiꞌxcuhuīꞌn jā takaꞌchī chī 
puhuaꞌnāꞌtit huiꞌxinaꞌn. Jā takaꞌchī 
ixpālacata xmān maknaꞌjāstzaꞌ 
tziꞌsaj. 16

 Huāꞌmāꞌ, tū huiꞌxinaꞌn 
laktzīꞌmpāꞌnaꞌntit ē kexpaꞌtpāꞌnaꞌntit, 
ūꞌtzaꞌ līchihuīnaꞌnli profeta Joel 
makāstzaꞌ. Joel huanli:
 17 Chuntzaꞌ Dios huanli:

Aꞌcxniꞌ āꞌxmān quilhtamacuj 
naꞌiccāmacaminiꞌ quinEspíritu 
ixlīpōꞌktucaꞌn tachiꞌxcuhuīꞌt.

Minkaꞌhuaꞌchancaꞌn ē 
mintzuꞌmaꞌjancaꞌn 

Hechos 1 ,  2



242

natalīchihuīnaꞌn 
quintachihuīn.

Minkaꞌhuaꞌchancaꞌn 
natalakachuya ē lakkōluꞌn 
natalakahuānaꞌn.

 18 Ixlīcānaꞌ naꞌiccāmacaminiꞌ 
xlacaꞌn quinEspíritu huāꞌmāꞌ 
quilhtamacuj tī quintatāꞌscuja, 
chiꞌxcuhuīꞌn ē puscan.

Xlacaꞌn natalīchihuīnaꞌn 
quintachihuīn.

 19 Naꞌicmāsuꞌyu līꞌaꞌcnīn tālhmāꞌn 
nac aꞌkapūn ē natasuꞌyu tū 
talīꞌaꞌcnīn chiꞌxcuhuīꞌn nac 
cāꞌtiꞌyaꞌtnaꞌ.

Natatasuꞌyu kaꞌlhniꞌ ē lamanaꞌ ē 
mixiniꞌ tū huaꞌchi jiniꞌ.

 20 Chiꞌchiniꞌ jā naxkaka ē 
mālhcuyuꞌ natasuꞌyu chī 
kaꞌlhniꞌ.

Āꞌlīstān namin ixquilhtamacuj 
Māpaꞌksīniꞌ Jesucristo aꞌcxniꞌ 
namimpala.

Nala aꞌktin quilhtamacuj 
xakaꞌtlaꞌ.

Nalaktzīꞌncan tū naꞌaꞌnan.
 21 Nala chuntzaꞌ: Catīxcuhuālh 

tī nataꞌsaniꞌ Māpaꞌksīniꞌ 
namaktāya, ūꞌtzaꞌ 
naꞌaꞌkapūtaxtu.

22
 Pedro chihuīnaꞌmpālh:

―Chiꞌxcuhuīꞌn israelitas, 
cakexpaꞌttit huāꞌmāꞌ tachihuīn. 
Dios cāmāsuꞌyuniꞌn huiꞌxinaꞌn 
ūꞌtzaꞌ macamilh Jesús xalaꞌ nac 
Nazaret. Cāmāsuꞌyuniꞌn huāꞌmāꞌ 
ixpālacata līꞌaꞌcnīn tū lītlahualh 
Jesús ixlītliꞌhuiꞌqui Dios na 
milacatīncaꞌn. Huāꞌmāꞌ huiꞌxinaꞌn 
caꞌtzīyāꞌtit. 23

 Aꞌcxniꞌ macamāstāꞌca 
Jesús, ē huiꞌxinaꞌn huaꞌntit 
caxtokohuaꞌcaꞌca ē camāmaknīnīca. 
Tī tamaknīlh Jesús, xlacaꞌn jā tzeya 

chiꞌxcuhuīꞌn. Huāꞌmāꞌ kentaxtūlh 
chuntzaꞌ chī ixtalacasquiꞌnīn Dios 
tū jāla talakpalī ē chuntzaꞌ chī 
ixcaꞌtzī Dios makāstzaꞌ. 24

 Dios 
mālacastālancuanīlh Jesús ē 
līmāxtulh ixlītliꞌhuiꞌqui līnīn 
ixpālacata Jesús jāla tamakxteka 
nac cāꞌlīnīn. 25

 David līchihuīnaꞌnli 
Jesús ē huanli:

Pōꞌktu quilhtamacuj 
xaꞌiclaktzīꞌn Māpaꞌksīniꞌ na 
quilacatīn.

Huīꞌlh na quimpekxtūcānaꞌj.
Chuntzaꞌ jā ictitamakchuyīlh.

 26 Ūꞌtzaꞌ līpāxuhualh quilīstacnaꞌ 
ē icchihuīnaꞌnli catūhuālh 
tū līpāxuhualh ixpālacata jā 
catimakxtekca quimacniꞌ.

 27 Huiꞌx jā catimakxtekti 
quilīstacnaꞌ nac cāꞌlīnīn, ē 
jā catimakxtekti namasa 
quimacniꞌ.

Quit miSkaꞌtaꞌ 
xatasicuaꞌlanālaniꞌ.

 28 Quimāsuꞌyuniꞌnīꞌtaꞌ chī 
naꞌiclīlatāꞌkchoko.

Naꞌickaꞌlhī tapāxuhuān na 
milacatīn.

29
 Pedro chihuīnaꞌmpālh:

―Chiꞌxcuhuīꞌn, israelitas chī 
quit, naꞌiccāhuaniyān tū ixlīcānaꞌ 
ixpālacata quimpapcaꞌn David tī 
ixpuxcuꞌcaꞌn israelitas ixuanīꞌt. 
Xlaꞌ nīlh ē māꞌcnūca. Huīꞌlhcus 
jā māꞌcnūca. 30

 Xlaꞌ ixaꞌkchihuīnaꞌ 
Dios ixuanīꞌt. Ixcaꞌtzī chī Dios 
ixuanīꞌt ixlīcānaꞌ nahuiꞌlī 
chī ixlīpuxcuꞌ tī īꞌxūꞌnātāꞌnat 
David. 31

 David ixcaꞌtzī Cristo 
nalacastālancuanaꞌn ē jā 
catitahuiꞌlachaꞌ nac cāꞌlīnīn ē jā 
catimasli ixmacniꞌ Cristo. Ūꞌtzaꞌ 
chuntzaꞌ lītzoꞌknulh David. 

32
 Dios mālacastālancuanīnīꞌt 

huāꞌmāꞌ Jesús. Quilīpōꞌktucaꞌn 
iclaktzīꞌnīꞌtaꞌuj huāꞌmāꞌ. 33

 Dios 
līmāhuaꞌcaꞌlh Jesús ē līhuiꞌlīlh 
na ixpekxtūcānaꞌj. XaTātaꞌ Dios 
maxquīꞌlh Jesús Espíritu Santo 
chuntzaꞌ chī huanli pūla. Nā 
Jesús macamilh Espíritu Santo 
huāꞌtzāꞌ. Huāꞌmāꞌ ūꞌtzaꞌ tū 
huiꞌxinaꞌn laktzīꞌmpāꞌnaꞌntit ē 
kexpaꞌtpāꞌnaꞌntit chuhuaꞌj. 34

 David 
jā aꞌlh nac aꞌkapūn. Xlaꞌ huanli:

Māpaꞌksīniꞌ Dios huanilh 
quiMāpaꞌksīniꞌ:

“Catahuiꞌlaꞌna quimpekxtūcānaꞌj
 35 hasta aꞌcxniꞌ quit naꞌiccāskāhuīꞌ 

mintāꞌlāquiclhlaktziꞌ.”
36

 Pedro chihuīnaꞌmpālh:
―Catacaꞌtzīkōꞌlh ixlīpōꞌktucaꞌn 

xalanīꞌn nac Israel huāꞌmāꞌ: Dios 
huiꞌlīlh Jesús ixlīMāpaꞌksīniꞌ ē 
ixlīCristo. Ūꞌtzaꞌ huāꞌmāꞌ Jesús tī 
huiꞌxinaꞌn māxtokohuaꞌcaꞌnīniꞌntit.

37
 Aꞌcxniꞌ takexmatli huāꞌmāꞌ, 

tatamakchuyīlh. Kelhasquiꞌnīca 
Pedro ē āꞌmakapitzīn apóstoles:
―Chiꞌxcuhuīꞌn, ¿tū 

naꞌictlahuayāuj?
38

 Pedro cāhuanilh:
―Calakpalīꞌtit 

mintalacapāstacniꞌcaꞌn ē 
caꞌaꞌkpaxtit milīpōꞌktucaꞌn 
huiꞌxinaꞌn na ixtacuhuīniꞌ 
Jesucristo. Chuntzaꞌ 
nacātamātzaꞌnkēnaꞌniꞌyān 
mincuentacaꞌn ē Dios 
nacāmaxquīꞌyān Espíritu Santo. 
39

 Ūꞌtzaꞌ tū Dios huanīꞌt namāstāꞌ. 
Huāꞌmāꞌ tzē namaktīniꞌnāꞌtit 
huiꞌxinaꞌn. Nā tzē natamaktīniꞌn 
nā mincamanaꞌcaꞌn ē nā 
ixlīpōꞌktucaꞌn tachiꞌxcuhuīꞌt 
xalanīꞌn āꞌlacatunuꞌ cāꞌlacchicniꞌ ē 

ixlīpōꞌktu tī nacātaꞌsaniꞌ Māpaꞌksīniꞌ 
quinDioscaꞌn.

40
 Pedro cāhuanilh ē cāmaxquīꞌlh 

talacapāstacniꞌ ē huanli:
―Caꞌaꞌkapūtaxtutit ē chuntzaꞌ jā 

tilaꞌyāꞌtit chī huāꞌmāꞌ tachiꞌxcuhuīꞌt 
jā tze tī tahuiꞌlānaꞌlh chuhuaꞌj 
―cāhuanica.

41
 Tī taꞌaꞌkaꞌīꞌniꞌlh ixtachihuīn 

Pedro, xlacaꞌn taꞌaꞌkpaxli. Tī 
taꞌaꞌkaꞌīꞌlhcus huāꞌmāꞌ quilhtamacuj 
aꞌktuꞌtun mil tachiꞌxcuhuīꞌt. 
42

 Xlacaꞌn jā ixtamakxteka 
ixtamāsuꞌyuncaꞌn apóstoles. Jā 
ixtamakxteka chī ixtatakēstoka 
ē chī ixtamālacpitzī pāntzīn ē 
chī ixtaꞌorarla. Ixtakaꞌlhī aꞌktin 
ixtalacapāstacniꞌcaꞌn.

Chī ixtalīlatlāꞌhuan tī ixtaꞌaꞌkaꞌī xapūla
43

 Ixlīpōꞌktucaꞌn ixtajicuaꞌn. 
Apóstoles tatlahualh lhūhuaꞌ 
lakaꞌtlaꞌ līꞌaꞌcnīn tū talīmāsuꞌyulh 
ixlītliꞌhuiꞌqui Dios. 44

 Ixlīpōꞌktucaꞌn 
tī ixtaꞌaꞌkaꞌīꞌ, ixtahuiꞌlānaꞌlh kēxtim 
ē aꞌktin ixtamālacpitzī ixlīpōꞌktu tū 
ixtakaꞌlhī. 45

 Tastāꞌlh ixtiꞌyaꞌtcaꞌn 
ē tū ixtakaꞌlhī ē ixtalāmāpitzīniꞌ 
tumīn ixlīpōꞌktucaꞌn chāꞌtunuꞌ chī 
ixtamaclacasquiꞌn. 46

 Lakalīyān 
ixtatakēstoka xakaꞌtlaꞌ nac 
templo. Ixtamāpitzi pāntzīn 
na ixchiccaꞌn ē cāꞌtapāxuhuān 
ixtahuāꞌyan. Ixtapāxuhua 
ixlīstacnaꞌcaꞌn. 47

 Ixtamakapāxuī Dios. 
Ixcālaktzīꞌncan tzeya chiꞌxcuhuīꞌn. 
Māpaꞌksīniꞌ Dios ixmālhūhuīꞌpala 
lakalīyān. Lakalī lakalī 
ixtalhūhuaꞌntēlha tī ixtaꞌaꞌkapūtaxtu.

Mātzeyīca chāꞌtin lūꞌntuꞌ

3  Aꞌktin quilhtamacuj 
Pedro ē Juan lacxtim 

ixtatahuaꞌcaꞌmāꞌnalh xakaꞌtlaꞌ 
nac templo. Ixlacchāꞌniꞌ hora 
tū ixpūtlahuacan oración, chī 
maktuꞌtun hora kōtanū. 2 Lakalī 
lakalī ixtahuiꞌla aꞌntzaꞌ chāꞌtin 
chiꞌxcuꞌ lūꞌntuꞌ chu tunca 
ixlīlacatuncuhuīꞌnīꞌt. Lakalī 
lakalī ixuiꞌlīcan na ixtanquilhtīn 
nac templo xalacatzunaꞌj nac 
xamākelhcha jā ixuanican 
Tzēhuanīꞌt. Aꞌntzaꞌ īꞌsquiꞌn tumīn 
tū ixlīhuāꞌyan. Ixcāsquiꞌniꞌ tī 
ixtatanū nac templo. 3 Aꞌcxniꞌ 
lūꞌntuꞌ cālaktzīꞌlh Pedro ē Juan 
ixtatanūmāꞌnalh nac templo ē xlaꞌ 
cāsquiꞌniꞌlh tumīn. 4 Pedro ē Juan 
talakalaktzīꞌlh ē Pedro huanilh:
―Caquilālakalaktzīꞌuj.
5

 Xlaꞌ cālakalaktzīꞌlh ē xlaꞌ 
puhuanli huīꞌlh tū namaxquīꞌcan. 
6

 Pedro huanilh:
―Jā tū ickaꞌlhī plata ē nūn oro. 

Naꞌicmaxquīꞌyān tū ickaꞌlhī. Na 
ixtacuhuīniꞌ Jesucristo xalaꞌ nac 
Nazaret, catāyaꞌ ē catlāꞌhuaꞌnti.

7
 Macachiꞌpalh ixpekcānaꞌj ē 

yāhualh. Palaj tunca ixtujan ē 
ixtūpixniꞌ tatliꞌhuiꞌclhli. 8 Palaj 
tunca tāyalh ē tlāꞌhuanli ē 
cātāꞌtanūlh Pedro ē Juan 
nac templo. Ixtlāꞌhuantēlha 
tanūlh ē ixtachāyāhuatēlha 
ē ixmakapāxuīmāꞌlh Dios. 
9

 Ixlīpōꞌktucaꞌn tachiꞌxcuhuīꞌt 
talaktzīꞌlh chī ixlatlāꞌhuan 
ē ixmakapāxuīmāꞌlh 
Dios. 10

 Talakapasli ūꞌtzaꞌ tī 
īꞌsquiꞌntahuiꞌla tumīn na 
ixtanquilhtīn xakaꞌtlaꞌ templo, 
xalacatzunaꞌj jā huanican 
xamākelhcha Tzēhuanīꞌt. 
Talīꞌaꞌcnīlh tū ixaꞌkspulanīꞌt. Jā 
ixtacaꞌtzī.

Pedro aꞌkchihuīnaꞌnli na 
ixtanquilhtīn Salomón

11
 Tzamāꞌ lūꞌntuꞌ tī ixtzeyanīꞌtcus, 

ixcātāꞌlāmacachiꞌpatlāꞌhuan Pedro 
ē Juan. Ixlīpōꞌktu tachiꞌxcuhuīꞌt 
tuꞌjnun taꞌaꞌlh ē cālaktastokca 
nac tanquilhtīn jā huanican 
ixtanquilhtīn Salomón ē talīꞌaꞌcnīlh. 
12

 Pedro, aꞌcxniꞌ laktzīꞌlh huāꞌmāꞌ, 
cāhuanilh tachiꞌxcuhuīꞌt:
―Chiꞌxcuhuīꞌn israelitas, ¿tū 

ixpālacata līꞌaꞌcnīꞌyāꞌtit huāꞌmāꞌ? 
¿Tū ixpālacata quilālakalaktzīꞌnāuj? 
Jā quilītliꞌhuiꞌquicaꞌn tū 
iclīmātzeyīnīꞌtaꞌuj ē jā ixpālacata 
quinaꞌn tzeya chiꞌxcuhuīꞌn. 
13

 Tlahualh huāꞌmāꞌ ixDioscaꞌn 
Abraham ē Isaac ē Jacob ē 
quinatātaꞌnaꞌcaꞌn. Ūꞌtzaꞌ Dios 
māsuꞌyunīꞌt kaꞌlhī līmāpaꞌksīn Jesús 
tī īꞌSkaꞌtaꞌ Dios. Huāꞌmāꞌ Jesús 
ūꞌtzaꞌ tī macamāstāꞌtit huiꞌxinaꞌn 
ē kelhtatzēꞌktit na ixlacatīn 
Pilato. Pilato ixmakxtekcuꞌtun 
ē huiꞌxinaꞌn jā lacasquiꞌntit. 
14

 Huiꞌxinaꞌn kelhtatzēꞌktit tī tze ē 
tlahuanīꞌt xmān tū tze. Huiꞌxinaꞌn 
huaꞌntit camakxtekca chāꞌtin 
maknīniꞌ. 15

 Māmaknīnīniꞌntit 
Jesús tī māstāꞌ latamat ē tī 
Dios mālacastālancuanīlh. 
Huāꞌmāꞌ quinaꞌn icmāsuꞌyuyāuj 
chī lacastālancuanaꞌnli. 
16

 Icaꞌkaꞌīꞌniꞌyāuj Jesucristo. Ūꞌtzaꞌ 
līmātzeyīca huāꞌmāꞌ chiꞌxcuꞌ tī 
huiꞌxinaꞌn laktzīꞌnāꞌtit ē lakapasāꞌtit. 
Jesús quincāmāꞌaꞌkaꞌīꞌnīn. Ūꞌtzaꞌ 
līmātzeyīca na milacatīncaꞌn 
milīpōꞌktucaꞌn huiꞌxinaꞌn.

17
 ’Chuhuaꞌj chiꞌxcuhuīꞌn, 

quit iccaꞌtzī huiꞌxinaꞌn jā 
ixcaꞌtzīyāꞌtit tū tlahuaꞌtit aꞌcxniꞌ 

māmaknīnīniꞌntit Jesús. Nā jā 
ixtacaꞌtzī mimāpaꞌksīniꞌnīꞌncaꞌn. 
18

 Dios mācaꞌtzīnīniꞌlh xapūla Cristo 
napātīniꞌn. Chuntzaꞌ tahuanli 
ixaꞌkchihuīnaꞌnīꞌn Dios xalaꞌ 
makāstzaꞌ. Huāꞌmāꞌ mākentaxtūlh 
Dios. 19

 Chuhuaꞌj huiꞌxinaꞌn 
calakpalīꞌtit mintalacapāstacniꞌcaꞌn 
ē calakpalīꞌtit milīstacnaꞌcaꞌn ē 
chuntzaꞌ naxapacan mincuentacaꞌn. 
Chuntzaꞌ namin quilhtamacuj aꞌcxniꞌ 
Dios nacāsicuaꞌlanātlahuaniꞌyān 
milīstacnaꞌcaꞌn. 20

 Namacamin 
Jesucristo tī xapūla līhuiꞌlīlh 
Dios nacāmacaminiꞌyān 
huiꞌxinaꞌn. 21

 Jesucristo 
natahuiꞌla nac aꞌkapūn hasta 
aꞌcxniꞌ Dios nacāxtlahuapalakōꞌ 
ixlīpōꞌktu chī Dios makāstzaꞌ 
cāmāchihuīnīlh ixaꞌkchihuīnaꞌnīꞌn 
tī lactze. 22

 Moisés cāhuanilh 
quinapapanaꞌcaꞌn:

Māpaꞌksīniꞌ quinDioscaꞌn 
nacāmacaminiꞌyān huiꞌxinaꞌn 
chāꞌtin aꞌkchihuīnaꞌ, chuntzaꞌ 
chī quimacamilh quit.

Dios nalacsaca chāꞌtin chī 
huiꞌxinaꞌn.

Huiꞌxinaꞌn nakexpaꞌtāꞌtit 
ixlīpōꞌktu tū nacāhuaniyān.

 23 Tī jā nataꞌaꞌkaꞌīꞌ tū nahuan 
tzamāꞌ chiꞌxcuꞌ, ūꞌtunuꞌn 
nacāmālaksputūcan 
ē nacātamacxtucan 
ixlacatīncaꞌn tachiꞌxcuhuīꞌt.

24
 ’Chuntzaꞌ tahuanli 

ixlīpōꞌktucaꞌn ixaꞌkchihuīnaꞌnīꞌn 
Dios xamakāstzaꞌ, Samuel ē nā 
chuntzaꞌ tī tamilh āꞌlīstān. Xlacaꞌn 
tahuanli naꞌaꞌkspula huāꞌmāꞌ. 
25

 Huiꞌxinaꞌn ixcamanaꞌcaꞌn 
ixaꞌkchihuīnaꞌnīꞌn Dios. Nā 
milacaꞌn talacāxtlahuan tū tlahualh 

quinDioscaꞌn ē quinapapanaꞌcaꞌn. 
Tlahuaca talacāxtlahuan aꞌcxniꞌ 
Dios huanilh Abraham:

Ixpālacata minatāꞌnatnaꞌ 
nacāsicuaꞌlanātlahuacan 
ixlīpōꞌktucaꞌn tachiꞌxcuhuīꞌt 
xalanīꞌn nac cāꞌquilhtamacuj.

26
 Aꞌcxniꞌ Dios macamilh īꞌSkaꞌtaꞌ, 

cālakmacamin huiꞌxinaꞌn pūla 
ixpālacata milīpōꞌktucaꞌn 
namakxtekāꞌtit tū jā tze ē chuntzaꞌ 
nacātasicuaꞌlanātlahuayān ―huanli 
Pedro.

Pedro ē Juan na 
ixlacatīncaꞌn scujnīꞌn

4  Aꞌcxniꞌ Pedro ē Juan 
ixtatāꞌchihuīnaꞌmāꞌnalh 

tachiꞌxcuhuīꞌt, talakmilh pālejniꞌ 
ē ixcapitán tropas xalanīꞌn nac 
templo ē nā saduceos. 2 Xlacaꞌn 
tatamakchuyīlh ixpālacata tū 
ixcāmāsuꞌyuniꞌcan tachiꞌxcuhuīꞌt 
ē chī ixtalīchihuīnaꞌn Jesús 
lacastālancuanaꞌnli, ē chuntzaꞌ 
nalīlacastālancuanaꞌncan. 
3

 Cāchiꞌpaca Pedro ē Juan ē 
cāmānūca nac pūlāchīꞌn. Kōtanūtzaꞌ 
ixuanīꞌt, ē ūꞌtzaꞌ cālīmakxtekca 
aꞌntzaꞌ hasta ixlīlakalī. 4 Taꞌaꞌkaꞌīꞌlh 
lhūhuaꞌ tī takexmatli tachihuīn. 
Ixlīlhūhuaꞌcaꞌn chī aꞌkquitzis mil 
chiꞌxcuhuīꞌn.

5
 Ixlīlakalī tatakēstokli nac 

Jerusalén māpaꞌksīniꞌnīꞌn ē 
xanapuxcuꞌnuꞌ israelitas ē 
mākelhtahuaꞌkēꞌniꞌnīꞌn līmāpaꞌksīn. 
6

 Milh Anás, tī xapuxcuꞌ pālej, 
ē Caifás ē Juan ē Alejandro ē 
ixlīpōꞌktucaꞌn ixtalakapasnīꞌn 
xapuxcuꞌ pālej. 7 Aꞌcxniꞌ 
ixcāhuiꞌlīcanīꞌttzaꞌ Pedro ē Juan na 
ixlacatīncaꞌn, cākelhasquiꞌnīca:

Hechos 3 ,  4



246

―¿Tīchu ixlīmāpaꞌksīn tū 
lītlahuaꞌtit huāꞌmāꞌ? ¿Tīchu 
cāmacaminān lītlahuaꞌtit huāꞌmāꞌ?

8
 Ixlīstacnaꞌ Pedro ixlītzuma 

Espíritu Santo ē cāhuanilh:
―Chiꞌxcuhuīꞌn, māpaꞌksīniꞌnīꞌn ē 

xanapuxcuꞌnuꞌ israelitas: 9 Chuhuaꞌj 
quinaꞌn quilāmālacapūꞌnīꞌtaꞌuj 
ixpālacata aꞌktin tū tze ictlahuaniꞌuj 
huāꞌmāꞌ chiꞌxcuꞌ taꞌjatatlaniꞌ 
ē ixpālacata chī lītatzeyīlh. 
10

 Cacaꞌtzītit milīpōꞌktucaꞌn 
huiꞌxinaꞌn ē catacaꞌtzīlh 
ixlīpōꞌktucaꞌn tachiꞌxcuhuīꞌt 
israelitas huāꞌmāꞌ tū aꞌkspulalh. 
Huāꞌmāꞌ chiꞌxcuꞌ tī yālh na 
milacatīncaꞌn ūꞌtzaꞌ līmātzeyīlh 
ixlītliꞌhuiꞌqui Jesucristo xalaꞌ 
nac Nazaret. Ūꞌtzaꞌ Jesucristo tī 
huiꞌxinaꞌn māxtokohuaꞌcaꞌnīniꞌntit 
ē Dios mālacastālancuanīlh. 
11

 Huāꞌmāꞌ Jesucristo ūꞌtzaꞌ tī 
lakmakaꞌntit huiꞌxinaꞌn huaꞌchi 
tapācnaꞌnīꞌn talakmakaꞌn aꞌktin 
chihuix. Chuhuaꞌj huāꞌmāꞌ 
Jesucristo huaꞌchi chihuix tū pūla 
huiꞌlīca ixtzāꞌstūn. 12

 Jesucristo 
xmān ūꞌtzaꞌ makapūtaxtūnuꞌ. 
Jā aꞌnampala āꞌchāꞌtin chiꞌxcuꞌ 
nac cāꞌquilhtamacuj tī tzē 
quincāmakapūtaxtūyān ―huanli 
Pedro.

13
 Aꞌcxniꞌ talaktzīꞌlh 

māpaꞌksīniꞌnīꞌn chī Pedro ē Juan 
jā ixtajicuaꞌn, xlacaꞌn talīꞌaꞌcnīlh 
ixpālacata ixtacaꞌtzī Pedro ē Juan 
xlacaꞌn catīhuālh chiꞌxcuhuīꞌn ē 
jā tū ixtacaꞌtzī. Ūꞌtzaꞌ talīcaꞌtzīlh 
xlacaꞌn ixtatāꞌlatlāꞌhuan Jesús. 
14

 Talaktzīꞌlh chiꞌxcuꞌ tī mātzeyīca 
ē ixyālh ixlacatīncaꞌn. Jāla 
tahuanli jā tze tū tatlahualh 
Pedro ē Juan. 15

 Cāmaxquīꞌca 

līmāpaꞌksīn catataxtulh macstiꞌnaꞌj 
Pedro ē Juan jā ixtatakēstoknīꞌt 
tī ixtatlahua justicia. 
Talīkelhachihuīnaꞌnli xlacaꞌn 16

 ē 
talāhuanilh:
―¿Tū nacātlahuaniꞌyāuj 

tzamāꞌ chiꞌxcuhuīꞌn? Ūꞌtunuꞌn 
tatlahuanīꞌt aꞌktin kaꞌtlaꞌ līꞌaꞌcnīn. 
Huāꞌmāꞌ tacaꞌtzī ixlīpōꞌktucaꞌn tī 
tahuiꞌlānaꞌlh nac Jerusalén. Jāla 
catiꞌaꞌkskāhuīꞌuj. 17

 Cacāmekēꞌklhauj 
ē cacāhuaniuj jātzaꞌ catamāsuꞌyulh 
na ixtacuhuīniꞌ Jesús. Chuntzaꞌ 
jātzaꞌ catitalhūhuaꞌnli tī taꞌaꞌkaꞌīꞌ 
ixtachihuīncaꞌn ―talāhuanilh.

18
 Cāmātaꞌsatīnīniꞌnca Pedro 

ē Juan ē cāmāpaꞌksīca jātzaꞌ 
catalīchihuīnaꞌnli ē jātzaꞌ 
catamāsuꞌyulh nūn āꞌmaktin na 
ixtacuhuīniꞌ Jesús. 19

 Pedro ē Juan 
takelhtīniꞌlh ē tahuanli:
―¿Ē chā tze na ixlacatīn Dios 

naꞌiccākexmatniꞌyān huiꞌxinaꞌn ē 
jā naꞌickexmatniꞌyāuj Dios? ¿Chī 
puhuaꞌnāꞌtit? Caquilāhuaniuj. 
20

 Quinaꞌn jāla ictimakxtekui 
naꞌicuanāuj tū iclaktzīꞌnīꞌtaꞌuj ē tū 
ickexmatnīꞌtaꞌuj ―tahuanli.

21
 Aꞌcxniꞌ ixcāmekēꞌklhacanīꞌt 

huampala, cāmakxtekca. 
Jāla ixtamaclaniꞌ chī 
nacālīmakapātīnīncan ixpālacata 
ixtajicuaꞌniꞌ tachiꞌxcuhuīꞌt. 
Ixlīpōꞌktucaꞌn tachiꞌxcuhuīꞌt 
ixtachihuīnaꞌn chī ixlīkaꞌtlaꞌ Dios 
chī lītzeyanli lūꞌntuꞌ. 22

 Ē huāꞌmāꞌ 
chiꞌxcuꞌ ixkaꞌlhītzaꞌ līhuaꞌcaꞌlh 
tuꞌpuꞌxam cāꞌta.

Tāꞌtimīn tasquiꞌniꞌlh Dios 
cacāmaktāyalh jā titajicuaꞌn

23
 Aꞌcxniꞌ Pedro ē Juan 

ixcāmakxtekcanīꞌttzaꞌ, talakaꞌlh 

ixtāꞌtimīncaꞌn. Cāhuanica ixlīpōꞌktu 
tū ixtahuanīꞌt xanapuxcuꞌnuꞌ 
pālejniꞌ ē xanapuxcuꞌnuꞌ israelitas. 
24

 Aꞌcxniꞌ takexmatli huāꞌmāꞌ, 
ixlīpōꞌktucaꞌn kēxtim taꞌorarlīlh ē 
tahuanilh Dios:
―Māpaꞌksīniꞌ, huiꞌx Dios ē huiꞌx 

tlaꞌhuaꞌ aꞌkapūn ē tiꞌyaꞌt ē mar ē 
ixlīpōꞌktu tū aꞌnan. 25

 Ixlītliꞌhuiꞌqui 
Espíritu Santo huiꞌx māchihuīꞌniꞌ 
David tī ixtāꞌscujān. David huanli 
chuntzaꞌ:

¿Tū ixpālacata tataꞌsa ē tasītzīꞌ 
tzamāꞌ tachiꞌxcuhuīꞌt tī jā 
israelitas?

¿Tū ixpālacata talacapāstaca 
tachiꞌxcuhuīꞌt tū jā ixtapalh?

 26 Napuxcuꞌnuꞌ xalanīꞌn 
nac cāꞌtiꞌyaꞌtnaꞌ 
tatāꞌlāquiclhlaktzīꞌlh Dios.

Māpaꞌksīniꞌnīꞌn tatakēstokli,
ē talītalakaspiꞌtniꞌniꞌlh 

Māpaꞌksīniꞌ Dios ē nā Cristo tī 
Dios lacsacnīꞌt.

27
 ’Ūꞌtzaꞌ ixlīcānaꞌ. Nac huāꞌmāꞌ 

cāꞌlacchicniꞌ tatakēstokli Herodes 
ē Poncio Pilato ē israelitas ē tī jā 
israelitas. Talītalakaspiꞌtniꞌniꞌlh 
Jesús miSkaꞌtaꞌ tī lacsacnīꞌtaꞌ 
huiꞌx, quinDioscaꞌn. 28

 Xlacaꞌn 
tatakēstokli natatlahua xmān 
tū huiꞌx līhuiꞌliꞌ xapūla tū nala 
ē xmān tū milīmāpaꞌksīn ē 
mintalacapāstacniꞌ. 29

 Chuhuaꞌj, 
Māpaꞌksīniꞌ Dios, calaꞌktziꞌ chī 
quincātamekēꞌklhacuꞌtunān. 
Caquilāmaktāyauj quinaꞌn 
tī iccātāꞌscujān. Chuntzaꞌ 
naꞌiclīchihuīnaꞌnāuj mintachihuīn 
ē jā naꞌicjicuaꞌnāuj. 30

 Camāsuꞌyuꞌ 
milītliꞌhuiꞌqui ē cacāmātzeyiꞌ ē 
calītlaꞌhuaꞌ līꞌaꞌcnīn ixlītliꞌhuiꞌqui 
Jesús miSkaꞌtaꞌ tī tze.

31
 Aꞌcxniꞌ ixtaꞌorarlīnīꞌttzaꞌ, 

tachiquilh jā ixtatakēstoknīꞌt. 
Ixlīpōꞌktucaꞌn ixlīstacnaꞌcaꞌn 
talītatzumalh Espíritu Santo. 
Talīchihuīnaꞌnli ixtachihuīn Dios ē 
jā ixtajicuaꞌn.

Kēxtim tahuiꞌlīlh tū ixtakaꞌlhī
32

 Ixlīlhūhuaꞌ tī ixtaꞌaꞌkaꞌīꞌnīꞌt 
ixtakaꞌlhī aꞌktin talacapāstacniꞌ 
ē aꞌktin tapuhuāt. Nūn chāꞌtin 
puhuanli jāla namāstāꞌ tū ixkaꞌlhī. 
Maktin ixtamākēxtimīnīꞌt 
ixlīpōꞌktu tū ixtakaꞌlhī. 33

 Apóstoles 
ixtakaꞌlhī lhūhuaꞌ lītliꞌhuiꞌqui. 
Ixtalīmāsuꞌyu chī Māpaꞌksīniꞌ 
Jesús ixlacastālancuanaꞌnīꞌt. Ē 
Dios ixcāsicuaꞌlanātlahua. 34

 Nūn 
chāꞌtin īꞌsputniꞌ catūhuālh 
ixpālacata ixlīpōꞌktucaꞌn tī 
ixtakaꞌlhī ixtiꞌyaꞌtcaꞌn ē ixchiccaꞌn, 
ixtastāꞌ ē ixtalīmin ixtapalh tū 
ixtastāꞌ. 35

 Ixtamaxquīꞌ apóstoles. 
Tamāpitzīlh chāꞌtunuꞌ chī 
ixtamaclacasquiꞌn. 36

 Ixuīꞌlh 
chāꞌtin chiꞌxcuꞌ ixtacuhuīniꞌ José. 
Apóstoles tamāpācuhuīlh ixlīꞌaꞌktuꞌ 
ixtacuhuīniꞌ Bernabé (huāꞌmāꞌ 
huanicuꞌtun mākoꞌxamixīniꞌ). Ūꞌtzaꞌ 
levita ixuanīꞌt xalaꞌ nac Chipre. 
37

 Xlaꞌ ixkaꞌlhī ixtiꞌyaꞌt. Stāꞌlh ē 
cālīminiꞌlh ixtapalh ē cāmaxquīꞌlh 
apóstoles.

Tamātzēꞌkli macstiꞌnaꞌj 
tumīn Ananías ē Safira

5  Nā ixuīꞌlh chāꞌtin chiꞌxcuꞌ 
ixtacuhuīniꞌ Ananías. Ixkaꞌlhī 

ixpuscāt tī ixuanican Safira. Xlacaꞌn 
tastāꞌlh pītzunaꞌj ixtiꞌyaꞌtcaꞌn. 
2

 Ananías māquīꞌlh macstiꞌnaꞌj 
ixtapalh. Nā ixpuscāt nā ixtāꞌlīcaꞌtzī. 
Ananías līmilh tū quītāxtūlh ē 

cāmaxquīꞌlh apóstoles. 3 Pedro 
huanilh:
―Ananías, ¿tū ixpālacata 

lītanūlh skāhuīꞌniꞌ na milīstacnaꞌ 
ē lakpalīlh mintalacapāstacniꞌ 
līꞌaꞌkskāhuīꞌcuꞌtunaꞌ Espíritu 
Santo ē namāquīꞌyaꞌ macstiꞌnaꞌj 
tumīn ixtapalh tiꞌyaꞌt? 4 Milaꞌ 
ixuanīꞌt tiꞌyaꞌt aꞌcxniꞌ jānaꞌj 
īꞌstāꞌyaꞌ. Milaꞌ ixuanīꞌt ixtapalh 
aꞌcxniꞌ stāꞌt tiꞌyaꞌt. ¿Tū ixpālacata 
līlacapāstacti natlahuaꞌyaꞌ huāꞌmāꞌ? 
Huiꞌx aꞌksaꞌnīꞌniꞌ jā xmān na 
ixlacatīncaꞌn chiꞌxcuhuīꞌn. Huiꞌx nā 
aꞌksaꞌnīꞌniꞌnīꞌtaꞌ na ixlacatīn Dios.

5
 Aꞌcxniꞌ Ananías kexmatli huāꞌmāꞌ 

tachihuīn, aꞌkāꞌlh xanīn. Tajicuaꞌnli 
ixlīpōꞌktucaꞌn tī takexmatli 
tū aꞌkspulalh. 6 Kaꞌhuaꞌchan 
tamāꞌkaquīꞌlh Ananías ē tapāsuiꞌtli 
ē tamāxtulh ē tamāꞌcnūlh.

7
 Chī ixlīꞌaꞌktuꞌtun hora ixpuscāt 

Ananías tanūlh. Xlaꞌ jā ixcaꞌtzī tū 
ixaꞌkspulanīꞌt. 8 Pedro kelhasquiꞌnīlh:
―Caquihuaꞌniꞌ, ¿chī līstāꞌtit tiꞌyaꞌt?
Puscāt huanilh chuntzaꞌ chī 

ixuaninīꞌt ixkōluꞌ.
9

 Pedro huanilh:
―¿Tū ixpālacata lālīcaꞌtzīyāꞌtit 

aꞌkskāhuīꞌcuꞌtunāꞌtit ixEspíritu 
Dios? Cakexpaꞌtti chī tatantūsaꞌnan 
kēpūn tī tamāꞌcnūlh minkōluꞌ. Nā 
huiꞌx natamāxtuyān.

10
 Lacapala puscāt aꞌkāꞌlh xanīn 

na ixlacatīn Pedro. Kaꞌhuaꞌchan 
tatanūchi ē talaktzīꞌlh māꞌlh xanīn. 
Tamāxtulh ē tamāꞌcnūlh ixpāxtūn 
ixkōluꞌ. 11

 Ixtajicuaꞌn ixlīpōꞌktucaꞌn 
tāꞌtimīn tī takexmatli huāꞌmāꞌ.

Tlahuaca lhūhuaꞌ līꞌaꞌcnīn
12

 Apóstoles tatlahualh lhūhuaꞌ 
līꞌaꞌcnīn ixlacpuꞌnaꞌiꞌtātcaꞌn 

tachiꞌxcuhuīꞌt. Ixtatakēstoknīꞌt 
ixlīpōꞌktucaꞌn na ixtanquilhtīn 
Salomón. 13

 Nūn chāꞌtin 
chī ixlīlhūhuaꞌcaꞌn jā 
tāꞌtakēxtimīcuꞌtunli ūꞌtunuꞌn 
ixpālacata ixtajicuaꞌn. 
Tachiꞌxcuhuīꞌt ixtalaktzīꞌn 
apóstoles chī tzeya chiꞌxcuhuīꞌn. 
14

 Tī ixtaꞌaꞌkaꞌīꞌniꞌ Māpaꞌksīniꞌ 
āꞌchulāꞌ ixtalhūhuaꞌn, chiꞌxcuhuīꞌn 
ē puscan. 15

 Ixcālīmincan 
taꞌjatatlanīꞌn nac cāꞌtejen jā 
ixtētaxtu Pedro. Ixcāhuiꞌlīcan 
nac talajniꞌ ē na ixpūtamaꞌcaꞌn, 
palh tzē cahuālh masqui xmān 
ixmāstilēꞌk Pedro ixcālīmātzeyīlh. 
16

 Nā ixtamimāꞌnalh nac Jerusalén 
lhūhuaꞌ tachiꞌxcuhuīꞌt xalanīꞌn 
cāꞌlacchicniꞌ na ixlacatzunaꞌj 
Jerusalén. Ixtalīmin taꞌjatatlanīꞌn 
ē tī ixtakaꞌlhī jā tzeya ūꞌniꞌ. 
Ixlīpōꞌktucaꞌn cāmātzeyīca.

Cāputzastālaniꞌca Pedro ē Juan
17

 Tāꞌkaquīꞌlh xapuxcuꞌ pālej 
ē ixchiꞌxcuhuīꞌn tī ixtaꞌaꞌkaꞌīꞌniꞌ 
ixtamāsuꞌyuncaꞌn saduceos. 
Tasītzīꞌlh xlacaꞌn. 18

 Cāchiꞌpaca 
apóstoles ē cāmānūca nac pūlāchīꞌn. 
19

 Dios macamilh chāꞌtin ángel. Ē 
cāmālaquīꞌniꞌlh pūlāchīꞌn tzīꞌsa ē 
cāmāxtulh ē cāhuanilh:

20
 ―Capintit ē catāyaꞌtit xakaꞌtlaꞌ 

nac templo ē cacātāꞌchihuīnaꞌntit 
tachiꞌxcuhuīꞌt ixlīpōꞌktu chī tzē 
natalīkaꞌlhī xasāstiꞌ ixlatamatcaꞌn.

21
 Aꞌcxniꞌ ixtakexmatnīꞌt huāꞌmāꞌ, 

tatanūlh xakaꞌtlaꞌ nac templo aꞌcxniꞌ 
īꞌxkakamāꞌlhtzaꞌ ē tamāsuꞌyulh.

Xapuxcuꞌ pālej ē nā ixchiꞌxcuhuīꞌn 
tatakēstokli. Cāmākēstokca 
ūꞌtunuꞌn tī ixtatlahua justicia 
ē ixlīpōꞌktu xanapuxcuꞌnuꞌ 

xalanīꞌn nac Israel. Cāmacāꞌnca 
policías natamāxtu tachīꞌnīꞌn nac 
pūlāchīꞌn ē natalīmin. 22

 Aꞌcxniꞌ 
policías tachāꞌlh, jā cāmaclaca 
nac pūlāchīꞌn. Taquītaspiꞌtli ē 
tamācaꞌtzīnīniꞌlh. 23

 Tahualh:
―Icchāꞌuj nac pūlāchīꞌn ē 

iclaktzīꞌuj ē tzej ixlacchahua. 
Maktakaꞌlhnaꞌnīꞌn ixtayānaꞌlh 
ixtanquilhtīn nac pūlāchīꞌn. Aꞌcxniꞌ 
icmālaquīꞌuj, jā tī chāꞌtin icmaclauj 
na ixpūchakān pūlāchīꞌn.

24
 Aꞌcxniꞌ takexmatli huāꞌmāꞌ, 

xacapitán xakaꞌtlaꞌ templo ē 
xanapuxcuꞌnuꞌ pālejniꞌ lhūhuaꞌ 
talacapāstacniꞌlh tūchu nala. 
25

 Palaj tunca milh chāꞌtin ē 
cāhuanilh:
―Chiꞌxcuhuīꞌn tī cāmānūꞌtit nac 

pūlāchīꞌn tayānaꞌnchaꞌ xakaꞌtlaꞌ 
nac templo ē tamāsuꞌyuniꞌmāꞌnalh 
tachiꞌxcuhuīꞌt.

26
 Palaj tunca taꞌaꞌlh capitán 

ē policías ē cāquītēpalaca 
Pedro ē Juan. Cālīminca 
līlacatzucu ixpālacata ixtajicuaꞌniꞌ 
tachiꞌxcuhuīꞌt palh ixcācuctaꞌlaca. 
27

 Aꞌcxniꞌ ixcālīmincanīꞌttzaꞌ, 
cāhuiꞌlīca ixlacatīncaꞌn 
māpaꞌksīniꞌnīꞌn. Xapuxcuꞌ pālej 
cākelhasquiꞌnīlh:

28
 ―¿Ē jā iccāmāpaꞌksīn 

huiꞌxinaꞌn jātzaꞌ camāsuꞌyuꞌtit 
na ixtacuhuīniꞌ Jesús? 
Huiꞌxinaꞌn cāmāscaꞌtīkōꞌtittzaꞌ 
xalanīꞌn nac Jerusalén tzamāꞌ 
mintamāsuꞌyuncaꞌn. Huiꞌxinaꞌn 
huaꞌnāꞌtit quinaꞌn iclēꞌnāuj cuenta 
ixpālacata maknīca Jesús.

29
 Takelhtīniꞌlh Pedro ē 

āꞌmakapitzīn apóstoles ē tahuanli:
― ¿Ē chā tze palh 

naꞌiccākexmatniꞌyāuj 

chiꞌxcuhuīꞌn ē jā Dios? 
30

 IxDioscaꞌn quinatātaꞌnaꞌcaꞌn 
mālacastālancuanīlh Jesús tī 
huiꞌxinaꞌn māmaknīnīniꞌntit aꞌcxniꞌ 
xtokohuaꞌcaꞌca nac cruz. 31

 Dios 
līmāhuaꞌcaꞌlh Jesús ē huiꞌlīlh na 
ixpekxtūcānaꞌj ē līhuiꞌlīlh xapuxcuꞌ 
ē makapūtaxtūnuꞌ. Ūꞌtzaꞌ tlahualh 
ixpālacata xalanīꞌn nac Israel 
natalakpalī ixtalacapāstacniꞌcaꞌn 
ē nacāmātzaꞌnkēnaꞌniꞌcan 
ixcuentacaꞌn. 32

 Quinaꞌn 
iclīmāsuꞌyuyāuj huāꞌmāꞌ. Ē chuntzaꞌ 
līmāsuꞌyu Espíritu Santo tī Dios 
cāmaxquīꞌnīꞌt tī takexmatniꞌ.

33
 Aꞌcxniꞌ takexmatli huāꞌmāꞌ, 

tasītzīꞌlh ē ixcāmaknīcuꞌtuncan. 
34

 Chāꞌtin scujniꞌ, tī fariseo ixuanīꞌt, 
ixuanican Gamaliel. Xlaꞌ ūꞌtzaꞌ 
chāꞌtin xamākelhtahuaꞌkēꞌniꞌ 
līmapaꞌksīn ē ixlakachiꞌxcuhuīꞌcan. 
Xlaꞌ tāyalh ē huanli cacāmāxtuca 
Pedro ē Juan tzālaꞌj. 35

 Gamaliel 
cāhuanilh āꞌmakapitzīn scujnīꞌn:
―Chiꞌxcuhuīꞌn xalanīꞌn nac 

Israel, calacapāstacnaꞌntit 
tū nacātlahuaniꞌyāꞌtit tzamāꞌ 
chiꞌxcuhuīꞌn. 36

 Caꞌtzīyāꞌtit 
makāstzaꞌ ixuīꞌlh chāꞌtin 
chiꞌxcuꞌ ixtacuhuīniꞌ Teudas, tī 
kaꞌtlaꞌ ixmakcaꞌtzī. Makapitzīn 
chiꞌxcuhuīꞌn, huaꞌchi aꞌktāꞌtiꞌ 
ciento, ixtastālaniꞌ. Xlaꞌ 
maknīca. Tataꞌaꞌkahuanīkōꞌlh 
tī ixtastālaniꞌnīꞌt. Chuntzaꞌ 
līsputli tū ixmātzucunīꞌt 
Teudas. 37

 Āꞌlīstān ixuiꞌlapālh 
Judas xalaꞌ nac Galilea aꞌcxniꞌ 
lālaktzoꞌkca. Xlaꞌ cāmāꞌkaquīꞌlh 
makapitzīn tī ixtastālaniꞌ. Nā 
Judas sputli. Tataꞌaꞌkahuanīkōꞌlh 
tī ixtastālaniꞌnīꞌt. 38

 Chuhuaꞌj 
iccāhuaniyān huiꞌxinaꞌn, jā 

tū cacātlahuaniꞌtit tzamāꞌ 
chiꞌxcuhuīꞌn ē cacāmakxtektit. 
Palh huāꞌmāꞌ talacapāstacniꞌ ē 
huāꞌmāꞌ tamāsuꞌyun xmān 
ixlacaꞌn chiꞌxcuhuīꞌn, ixlīmān 
nalaksputa. 39

 Palh ixlaꞌ Dios, 
jā maktin catimāpānūꞌtit. Jā 
catāꞌlākelhtaxtoktītit Dios.

40
 Taꞌaꞌkaꞌīꞌlh ixtachihuīn 

Gamaliel. Cāmātaꞌsatīnīniꞌnca 
apóstoles ē cāsnoꞌkca. Cāhuanica 
jātzaꞌ catachihuīnaꞌlh na 
ixtacuhuīniꞌ Jesús. Cāmakxtekca. 
41

 Pedro ē Juan tataxtulh 
ixlacatīncaꞌn scujnīꞌn. Tapāxuhualh 
ixpālacata cālaktzīꞌnca xlacaꞌn tze 
natapātī tū līmāxanaꞌ ixpālacata 
Jesucristo. 42

 Lakalī lakalī xakaꞌtlaꞌ 
nac templo ē na ixchiccaꞌn, jā 
ixtamakxteka tamāsuꞌyu ē 
talīchihuīnaꞌn Jesucristo.

Cālacsacca kelhatojon 
maktāyanaꞌnīꞌn

6  Huāꞌmāꞌ quilhtamacuj 
ixtatachāꞌlhūhuīꞌtēlha tī 

ixtaꞌaꞌkaꞌīꞌ. Chiꞌxcuhuīꞌn griegos 
talāhuanilh hebreos jā tze chī 
ixcāmāpitziniꞌcan līhuaꞌ lakalī 
lakalī tī ixcānīmakaꞌncanīꞌttzaꞌ 
ē jā lacxtim ixcāmaxquīꞌcan. 
2

 Kelhacāujtuꞌ apóstoles 
tamākēstokli ixlīpōꞌktucaꞌn tī 
ixtaꞌaꞌkaꞌīꞌ ē cāhuanica:
―Jā minīꞌniꞌ naꞌicmakxtekāuj 

naꞌicmāsuꞌyuyāuj ixtachihuīn 
Dios ē naꞌicmāstāꞌyāuj līhuaꞌ. 
3

 Chuhuaꞌj, tāꞌtimīn, cacālacsactit 
kelhatojon chiꞌxcuhuīꞌn chī 
huiꞌxinaꞌn tī cālakapasāꞌtit 
lactze ē tī talītzuma Espíritu 
Santo ē tī tzej talacapāstacnaꞌn. 
Nacāmacamaxquīꞌyāuj huāꞌmāꞌ 

tascujūt. 4 Quinaꞌn ūꞌtzaꞌtzaꞌ 
quintascujūtcaꞌn: naꞌicorarlīyāuj ē 
naꞌicmāsuꞌyuyāuj ixtachihuīn Dios 

―cāhuanica.
5

 Huāꞌmāꞌ cāminīꞌniꞌlh 
ixlīpōꞌktucaꞌn. Lacsacca Esteban, 
chāꞌtin chiꞌxcuꞌ tī ixlītzuma 
Espíritu Santo ē tī tzej ixaꞌkaꞌīꞌniꞌ 
Dios. Cālacsacca Felipe ē Prócoro 
ē Nicanor ē Timón ē Parmenas 
ē Nicolás xalaꞌ nac Antioquía tī 
ixcātāꞌaꞌkaꞌīꞌ israelitas. 6 Cālīminca 
ixlacatīncaꞌn apóstoles ē cāꞌorarlīca 
ē cāꞌaꞌcpūhuiꞌlīca ixmacancaꞌn.

7
 Aꞌkahuanli ixtachihuīn Dios. Tī 

ixtaꞌaꞌkaꞌīꞌ ixtatachāꞌlhūhuītēlha 
nac Jerusalén. Lhūhuaꞌ pālejniꞌ 
taꞌaꞌkaꞌīꞌlh ē takexmatniꞌlh 
ixtachihuīn Dios.

Chiꞌpaca Esteban
8

 Esteban ixaꞌkaꞌī ē ixkaꞌlhī 
ixlītliꞌhuiꞌqui Dios. Ixtlahua līꞌaꞌcnīn 
ixlacpuꞌnaꞌiꞌtātcaꞌn tachiꞌxcuhuīꞌt. 
9

 Tatāꞌkaquīꞌlh makapitzīn 
xalanīꞌn na ixtemplocaꞌn 
israelitas tī ixcāmāpācuhuīcan 
Libertos, ē nā xalanīꞌn nac 
Cirene ē Alejandría ē Cilicia ē 
Asia. Ē tatāꞌlālīhuanilh Esteban. 
10

 Xlacaꞌn jāla ixtatāꞌlāskāhuīꞌ 
ixpālacata ixtalacapāstacniꞌ 
Esteban ē ixpālacata Espíritu 
Santo tī ixmāchihuīnī. 11

 Xlacaꞌn 
taxokolh āꞌmakapitzīn 
nataꞌaꞌksaꞌnīniꞌn ixtakexmatnīꞌt 
chī Esteban aꞌksaꞌnli Moisés ē 
Dios. 12

 Cāchihuīnaꞌmakasītzīꞌca 
tachiꞌxcuhuīꞌt ē xanapuxcuꞌnuꞌ 
israelitas ē mākelhtahuaꞌkēꞌniꞌnīꞌn 
līmāpaꞌksīn. Xamaktin 
laktalacatzunaꞌjīca Esteban ē 
chiꞌpaca ē līminca ixlacatīncaꞌn 

scujnīꞌn. 13
 Cāhuiꞌlīca tī natahuan tū 

jā ixlīcānaꞌ ē tahuanli:
―Huāꞌmā chiꞌxcuꞌ jā makxteka 

aꞌksaꞌn līmāpaꞌksīn ē tzamāꞌ xakaꞌtlaꞌ 
templo tū xatasicuaꞌlanālan. 
14

 Ickexmatui aꞌcxniꞌ huanli Jesús 
xalaꞌ nac Nazaret namālaksputū 
xakaꞌtlaꞌ templo ē natalakpalī 
tahuilat tū māsuꞌyulh Moisés.

15
 Ixlīpōꞌktucaꞌn tī 

ixtahuiꞌlānaꞌnchaꞌ jā ixtlahuacan 
justicia, talakalaktzīꞌlh Esteban. 
Ixlacan ixtasuꞌyu huaꞌchi ángel.

Tamaktāyalh Esteban ē maknīca

7  Xapuxcuꞌ pālej kelhasquiꞌnīlh 
Esteban:

―¿Ē ixlīcānaꞌ huāꞌmāꞌ?
2

 Esteban huanli:
―Chiꞌxcuhuīꞌn, israelitas huaꞌchi 

chī quit, cakexpaꞌttit. Dios, tī 
kaꞌtlaꞌ, tasuꞌyuniꞌlh quimpapcaꞌn 
Abraham aꞌcxniꞌ xlaꞌ ixuīꞌlhcus 
nac cāꞌlacchicniꞌ nac Mesopotamia. 
Jānaꞌj ixaꞌn tahuiꞌla nac Harán. 
3

 Dios huanilh:
Cataxtu na mincāꞌlacchicniꞌ 

ē cacāmakxtekti 
mintalakapasnīꞌn ē capit 
nac cāꞌlacchicniꞌ tū 
naꞌicmāsuꞌyuniꞌyān.

4
 Abraham taxtulh na 

ixcāꞌlacchicniꞌcaꞌn caldeos ē 
aꞌlh tahuiꞌla nac Harán. Aꞌcxniꞌ 
ixnīnīꞌttzaꞌ ixtātaꞌ Abraham, Dios 
līmilh Abraham nac cāꞌlacchicniꞌ jā 
huiꞌxinaꞌn huiꞌlāꞌnaꞌntit chuhuaꞌj. 
5

 Dios jā maxquīꞌlh tiꞌyaꞌt huāꞌtzāꞌ, 
nūn pītzunaꞌj jā nayāhua ixtujan. 
Xmān huanilh ixtēcuꞌ tiꞌyaꞌt 
nahuan xlaꞌ ē ixnatāꞌnatnaꞌ, masqui 
jānaꞌj ixkaꞌlhī ixkaꞌhuaꞌcha. 6 Dios 
tāꞌchihuīnaꞌnli chuntzaꞌ:

Minatāꞌnatnaꞌ natatahuiꞌla 
chī xaminiꞌ nac āꞌlacatin 
cāꞌlacchicniꞌ.

Aꞌntzaꞌ nacāmāscujūcan ē 
nacāmakapātīnīncan aꞌktāꞌtiꞌ 
ciento cāꞌta.

 7 Quit naꞌiccāmakapātīnīn 
tachiꞌxcuhuīꞌt tī nacāmāscujū 
minatāꞌnatnaꞌ.

Āꞌlīstān natataxtu minatāꞌnatnaꞌ 
ē naquintamakapāxuī huāꞌtzāꞌ.

8
 Dios huiꞌlīlh aꞌktin talacāxtlahuan 

tū ixpālacata ixcāchuꞌcucan 
chiꞌxcuhuīꞌn israelitas ixpālacata 
nacālīlakapascan. Tahuīꞌlh 
chāꞌtin ixkaꞌhuaꞌcha Abraham, 
ixtacuhuīniꞌ Isaac. Ixlīꞌaꞌktzayan 
quilhtamacuj Abraham chuꞌculh 
ixkaꞌhuaꞌcha. Āꞌlīstān tahuīꞌlh 
chāꞌtin ixkaꞌhuaꞌcha Isaac, 
ixtacuhuīniꞌ Jacob. Āꞌlīstān Jacob 
kaꞌlhīlh kelhacāujtuꞌ ixcamanaꞌ tī 
quinapapanaꞌcaꞌn.

9
 ’Quinapapanaꞌcaꞌn 

ixtaquiclhlaktzīꞌn ixtāꞌtincaꞌn José. 
Xlacaꞌn tastāꞌlh José. Lēꞌnca nac 
Egipto. Dios ixmaktakaꞌlha. 10

 Dios 
makapūtaxtūlh ixlīpōꞌktu tū pātīlh. 
Dios maxquīꞌlh José talacapāstacniꞌ 
na ixlacatīn Faraón tī puxcuꞌ xalaꞌ 
nac Egipto. Faraón ixlakachiꞌxcuhuīꞌ 
José. Līhuiꞌlīlh chī gobernador 
nac Egipto. Huiꞌlīlh namāpaꞌksīkōꞌ 
pōꞌktu ixchic Faraón.

11
 ’Milh aꞌktin tatziꞌncstat 

ixlīpōꞌktu tzamāꞌ tiꞌyaꞌt Egipto 
ē nac Canaán. Tapātīniꞌlh. 
Quinapapanaꞌcaꞌn jā ixtamacla tū 
natahuaꞌ. 12

 Aꞌcxniꞌ kexmatli Jacob 
ixaꞌnan trigo nac Egipto, pūla 
cāmacāꞌlh aꞌntzaꞌ ixkaꞌhuaꞌchan 
tī quinapapanaꞌcaꞌn. 13

 Aꞌcxniꞌ 
taꞌaꞌmpālh ixlīmaktuꞌ, José 

cāhuanilh ixnapuxcuꞌnuꞌ: “Quit 
mistancucaꞌn.” Faraón mācaꞌtzīnīca 
ixtāꞌtimīn José ixtahuanīꞌt. 
14

 José mātaꞌsatīnīniꞌlh Jacob tī 
ixtātaꞌ ē ixlīpōꞌktucaꞌn ixtāꞌtimīn 
ē ixcamanaꞌcaꞌn, iꞌtāt ciento 
āꞌpuꞌxamaquitzis tachiꞌxcuhuīꞌt. 
15

 Jacob aꞌlh tahuiꞌla nac Egipto. 
Aꞌntzaꞌ nīlh xlaꞌ ē nā tanīkōꞌlh 
ixkaꞌhuaꞌchan tī quinapapanaꞌcaꞌn. 
16

 Āꞌmaktin cālēꞌmpalaca nac 
Siquem ē aꞌntzaꞌ cāmāꞌcnūca 
nac lhuꞌcuꞌ tū cāmaktamāhualh 
Abraham ixcamanaꞌ Hamor xalanīꞌn 
nac Siquem. Lītamāhualh tumīn.

17
 ’Ixtalacatzunaꞌjītēlha 

quilhtamacuj aꞌcxniꞌ 
ixmākentaxtūlh Dios tū ixuaninīꞌt 
Abraham. Tachiꞌxcuhuīꞌt israelitas 
lhūhuaꞌntēlhalh nac Egipto. 
18

 Huiꞌlīpalaca chāꞌtin puxcuꞌ nac 
Egipto tī jā lakapasli José. 19

 Xlaꞌ 
cāꞌaꞌkskāhuīꞌlh quinapapanaꞌcaꞌn 
ē chuntzaꞌ cālītlajalh. Xlaꞌ 
cāmakapātīnīnli quinapapanaꞌcaꞌn 
ē cāmāmakaꞌnīlh xanatātaꞌnaꞌ 
ixlacstīncaꞌn natanī. 20

 Milh aꞌktin 
quilhtamacuj lacatuncuhuīꞌlh 
Moisés ē tzēhuanīꞌt ixuanīꞌt na 
ixlacatīn Dios. Ixmaktakaꞌlhmāꞌca 
aꞌktuꞌtun mālhcuyuꞌ na ixchic 
ixtātaꞌ. 21

 Aꞌcxniꞌ quīhuiꞌlīca Moisés 
nac xcān, ixtzuꞌmaꞌjāt Faraón 
sacli ē makastacli huaꞌchi ixlīcānaꞌ 
ixkaꞌhuaꞌcha. 22

 Moisés māscaꞌtīca 
ixlīpōꞌktu talacapāstacniꞌ xalaꞌ nac 
Egipto. Tzej ixchihuīnaꞌn ē pōꞌktu 
tzē ixtlahua.

23
 ’Aꞌcxniꞌ ixkaꞌlhītzaꞌ tuꞌpuꞌxam 

cāꞌta, puhuanlitzaꞌ palh nacālakaꞌn 
ixtalakapasniꞌ tī israelitas. 
24

 Laktzīꞌlh chī chāꞌtin egipcio 
ixmakapātīnīmāꞌlh chāꞌtin 

israelita. Moisés līmaktāyalh ē 
maknīlh tzamāꞌ egipcio. Chuntzaꞌ 
tapānūniꞌlh tū ixmakcaꞌtzī. 
25

 Moisés ixpuhuan israelitas 
ixtakexmata chī Dios ixlacsacnīꞌt 
nacāmaktāya nataꞌaꞌkapūtaxtu. Ē 
xlacaꞌn jā ixtakexmata. 26

 Ixlīlakalī 
huampala cālakchilh Moisés 
chāꞌtuꞌ israelitas ixtalātucsmāꞌnalh 
ē ixlāmakxtekecuꞌtun ē 
cāhuanilh: “Chiꞌxcuhuīꞌn, 
huiꞌxinaꞌn lītalakapasnīꞌn. ¿Tū 
ixpālacata lālītucspāꞌnaꞌntit?” 27

 Tī 
ixlacatāquīꞌmāꞌlh ixtāꞌchic palaj 
tunca tancsli Moisés ē huanilh: 

“¿Tīchu huiꞌlīnīꞌtaꞌn huaꞌchi 
quimpuxcuꞌcaꞌn ē quijuezcaꞌn? 28

 ¿Ē 
naquimaknīcuꞌtunaꞌ quit chī maꞌkniꞌ 
huāꞌ kōtan egipcio?” 29

 Aꞌcxniꞌ 
kexmatli huāꞌmāꞌ, Moisés tzāꞌlalh. 
Chāꞌlh cāꞌlacchicniꞌ nac Madián 
ē aꞌntzaꞌ tachokolh chī xaminiꞌ. 
Aꞌntzaꞌ tatahuīꞌlh chāꞌtuꞌ ixcamanaꞌ.

30
 ’Aꞌcxniꞌ ixtētaxtunīꞌttzaꞌ 

tuꞌpuꞌxam cāꞌta, chāꞌtin ángel 
tasuꞌyuniꞌlh nac cāꞌtzayaꞌnca tiꞌyaꞌt 
ixlacatzunaꞌj nac sipej ixtacuhuīniꞌ 
Sinaí. Aꞌntzaꞌ tasuꞌyulh nac aꞌkatin 
putzunaꞌj quiꞌhuiꞌ tū īꞌlhcumāꞌlh. 
31

 Aꞌcxniꞌ laktzīꞌlh Moisés jā ixcaꞌtzī 
tū īꞌlhcumāꞌlh. Ē talacatzunaꞌjīlh 
nalaktzīꞌn. Ixtachihuīn Dios 
huanilh:
 32 Quit ixDioscaꞌn minatātaꞌnaꞌ ē 

ixDioscaꞌn Abraham ē Isaac ē 
Jacob.

Moisés xpipilh ē jicuaꞌnli ē jā 
ixlaktzīꞌncuꞌtun. 33

 Māpaꞌksīniꞌ 
huanilh:

Catatūxtu mincaclhiꞌ ixpālacata 
jā yāꞌt, ixlacatīn Dios.

 34 Quit ixlīcānaꞌ iclaktzīꞌnīꞌt 
chī cāmakapātīnīmāꞌca 

Hechos 7



253

quintachiꞌxcuhuīꞌt tī 
tahuiꞌlānaꞌlh nac Egipto.

Ickexmatnīꞌt chī tataꞌsamāꞌnalh 
xlacaꞌn, ē icyujnīꞌtaꞌnchi 
naꞌiccāmakapūtaxtū.

Chuhuaꞌj cataꞌt.
Naꞌicmacāꞌnān nac Egipto.

35
 ’Huāꞌmāꞌ ūꞌtzaꞌ Moisés tī 

talakmakaꞌlh aꞌcxniꞌ tahuanli: “¿Tīchu 
huiꞌlīnīꞌtaꞌn huaꞌchi quimpuxcuꞌcaꞌn 
ē quijuezcaꞌn?” Dios macamilh 
huāꞌmāꞌ Moisés chī xapuxcuꞌ ē 
makapūtaxtūnuꞌ. Ixmaktāya ángel 
tī tasuꞌyuniꞌlh nac aꞌkatin putzunaꞌj 
quiꞌhuiꞌ. 36

 Moisés cāmāxtulh 
quinapapanaꞌcaꞌn. Xlaꞌ tlahualh 
lakaꞌtlaꞌ līꞌaꞌcnīn nac Egipto ē nac 
Xatzuꞌtzoꞌko Mar ē nac cāꞌtzayaꞌnca 
tiꞌyaꞌt tuꞌpuꞌxam cāꞌta. 37

 Huāꞌmāꞌ 
ūꞌtzaꞌ Moisés tī cāhuanilh israelitas:

Māpaꞌksīniꞌ quinDioscaꞌn 
nalacsaca chāꞌtin 
mintalakapasniꞌcaꞌn chuntzaꞌ 
chī quilacsacli quit.

Ūꞌtzaꞌ ixaꞌkchihuīnaꞌ Dios nahuan.
Nakexpaꞌtāꞌtit huiꞌxinaꞌn.

38
 Huāꞌmāꞌ Moisés ūꞌtzaꞌ ixuīꞌlh 

aꞌcxniꞌ ixtatakēstoknīꞌt nac 
cāꞌtzayaꞌnca tiꞌyaꞌt. Ángel 
tāꞌchihuīnaꞌnli nac sipej Sinaí. 
Moisés cāhuanilh quinapapanaꞌcaꞌn 
tū huanli ángel. Moisés maktīniꞌlh 
tachihuīn tū jā maktin catisputli ē 
ūꞌtzaꞌ quincāmaxquīꞌn.

39
 ’Huāꞌmāꞌ quinapapanaꞌcaꞌn 

jā takexmatniꞌcuꞌtunli Moisés ē 
talakmakaꞌlh. Ixtataspiꞌtcuꞌtun nac 
Egipto. 40

 Tahuanilh Aarón:
Caquilātlahuaniꞌuj ídolos tū 

naquincāpūlaniꞌyān.
Jā iccaꞌtzīyāuj tū aꞌkspulalh 

Moisés tī quincāmāxtun nac 
tiꞌyaꞌt Egipto.

41
 Xlacaꞌn tatlahualh aꞌktin ídolo tū 

ixtasuꞌyu huaꞌchi xaskaꞌtaꞌ huācax 
ē maknīca animalh ē maxquīꞌca 
talakalhuꞌmān ídolo. Talīpāxuhualh 
tū ixtalītlahuanīꞌt ixmacancaꞌn. 
42

 Dios cātamakatīniꞌlh xlacaꞌn ē 
cāmakxtekli natalaktaquilhpūta 
staꞌcu. Nā chuntzaꞌ tatzoꞌkniꞌ nac 
libro tū tatzoꞌkli ixaꞌkchihuīnaꞌnīꞌn 
Dios. Huanli:

¿Ē quilāmālacnūniꞌuj 
talakalhuꞌmān ē animalh tū 
xatamaknīn tuꞌpuꞌxam cāꞌta 
nac cāꞌtzayaꞌnca tiꞌyaꞌt?

 43 Huiꞌxinaꞌn lītaꞌntit 
ixaꞌcchic ídolo Moloc jā 
ixlaktaquilhpūtacan, ē ídolo 
Renfán tū ixtasuꞌyu huaꞌchi 
staꞌcu.

Huiꞌxinaꞌn tlahuaꞌtit ídolos 
nacālaktaquilhpūtayāꞌtit.

Chuhuaꞌj quit naꞌiccālēꞌnān 
āꞌchulāꞌ ixlakamakat 
Babilonia.

44
 Esteban chihuīnaꞌmpālh:

―Nac cāꞌtzayaꞌnca tiꞌyaꞌt, 
quinapapanaꞌcaꞌn ixtakaꞌlhī 
xakaꞌtlaꞌ aꞌcchic tū ixmāsuꞌyu 
Dios ixcāmāmakxtoklēꞌmāꞌlh. 
Aꞌcchic ūꞌtzaꞌ ixtlahuacanīꞌt 
chuntzaꞌ chī Dios ixmāsuꞌyuniꞌnīꞌt 
Moisés. 45

 Quinapapanaꞌcaꞌn 
tamaktīniꞌlh ixaꞌcchic. Talīmilh 
aꞌcxniꞌ tatāꞌtanūchi Josué 
na ixtiꞌyaꞌtcaꞌn āꞌmakapitzīn 
chiꞌxcuhuīꞌn tī Dios cāmāxtulh 
ixlacatīncaꞌn quinapapanaꞌcaꞌn. 
Aꞌntzaꞌ tamakxtekli aꞌcchic hasta 
aꞌcxniꞌ ixquilhtamacuj David. 
46

 Dios līpāxuhualh David chun 
ixtlahuaniꞌcuꞌtun aꞌktin ixchic Dios 
tī nā ixDios Jacob. 47

 Tī tlahualh 
ixchic Dios, ūꞌtzaꞌ Salomón. 48

 Dios 

xakaꞌtlaꞌ jā tahuiꞌla nac aꞌktin chic 
tū tatlahuanīꞌt chiꞌxcuhuīꞌn. Nā 
chuntzaꞌ huanli ixaꞌkchihuīnaꞌ Dios:
 49 Quit, Dios, icmāpaꞌksī nac 

aꞌkapūn ē nac cāꞌquilhtamacuj.
¿Tuyā chic naquilātlahuaniꞌyāuj? 

huanli Māpaꞌksīniꞌ.
¿Jāchu naꞌicjaxa quit?

 50 ¿Ē jā quit iclītlahualh quimacan 
ixlīpōꞌktu tū aꞌnan?

51
 Esteban cāhuanipālh:

―Huiꞌxinaꞌn lacxumpin. Jā 
kaꞌlhīꞌyāꞌtit milīstacnaꞌcaꞌn 
nalīlacapāstacnaꞌnāꞌtit. Jā 
kexpaꞌtcuꞌtunāꞌtit. Tihuaꞌnaꞌ 
tāꞌlāhuaniyāꞌtit Espíritu Santo. 
Chuntzaꞌ chī ixtala minapapanaꞌcaꞌn 
nā chuntzaꞌ laꞌyāꞌtit huiꞌxinaꞌn. 
52

 Minapapanaꞌcaꞌn tamakapātīnīnli 
ixaꞌkchihuīnaꞌnīꞌn Dios. Tamaknīlh 
tī tahuanli xapūla namin tī 
xatze. Ūꞌtzaꞌ milh ē huiꞌxinaꞌn 
macamāstāꞌtit ē maknīꞌtit. 
53

 Huiꞌxinaꞌn maktīniꞌntit 
līmāpaꞌksīn tū tamacamāstāꞌlh 
ángeles ē jā kexpaꞌtniꞌtit ―
cāhuanilh Esteban.

Maknīca Esteban
54

 Aꞌcxniꞌ takexmatli huāꞌmāꞌ, 
tasītzīꞌlh ē talāxcakōꞌlh 
ixtatzancaꞌn ixpālacata chī 
tasītzīꞌlh. 55

 Ixlīstacnaꞌ Esteban 
ixlītzuma Espíritu Santo. Xlaꞌ 
ixtalacayāhuamāꞌlh nac aꞌkapūn. 
Laktzīꞌlh taxkaket jā huīꞌlh 
Dios. Laktzīꞌlh Jesús ixyālh na 
ixpekxtūcānaꞌj Dios 56

 ē huanli:
―Calaktzīꞌntit. Quit iclaktzīꞌn 

aꞌkapūn laquīꞌyālh, ē Chiꞌxcuꞌ xalaꞌ 
Tālhmāꞌn na ixpekxtūcānaꞌj Dios.

57
 Ē tī ixtakexmatmāꞌnalh 

tataꞌsalh palhaꞌ ē cāꞌaꞌkachiꞌpaca. 

Ixlīpōꞌktucaꞌn palaj tunca 
talakminkōꞌlh. 58

 Māxtuca Esteban 
nac cāꞌlacchicniꞌ ē cuctaꞌlaca. 
Testigos tahuiꞌlīlh ixluꞌxuꞌcaꞌn 
na ixlacatīn chāꞌtin kaꞌhuaꞌcha 
tī ixuanican Saulo. 59

 Aꞌcxniꞌ 
cuctaꞌlaca Esteban huanilh Dios:
―Māpaꞌksīniꞌ Jesús, 

icmacamaxquīꞌyān quilīstacnaꞌ.
60

 Tatzokostalh ē huanli palhaꞌ:
―Māpaꞌksīniꞌ, cacāmātzaꞌnkēnaꞌniꞌ 

tū quintatlahuaniꞌmāꞌnalh.
Aꞌcxniꞌ huanli huāꞌmāꞌ Esteban 

nīlh.

Saulo ixcāputzatokoke tī ixtaꞌaꞌkaꞌīꞌ

8  Saulo ixcātāꞌlīcaꞌtzī chī 
līmaknīca Esteban.

Tzamāꞌ quilhtamacuj tzucuca 
cāputzatokokecan tī ixtaꞌaꞌkaꞌīꞌ 
nac Jerusalén. Ixlīpōꞌktucaꞌn 
taꞌaꞌkahuankōꞌlh hasta nac tiꞌyaꞌt 
Judea ē Samaria. Tatachokolh 
xmān apóstoles. 2 Makapitzīn 
chiꞌxcuhuīꞌn, tī ixtalakachiꞌxcuhuīꞌ 
Dios, talēꞌlh Esteban ē tamāꞌcnūlh 
ē talakcalhuanli. 3 Saulo 
ixcāmālaksputūcuꞌtunkōꞌ tī 
ixtaꞌaꞌkaꞌīꞌ. Tzuculh tanū aꞌkatunuꞌ 
nac chic ē ixcāsakalēꞌn chiꞌxcuhuīꞌn 
ē puscan ē ixcāmānū nac pūlāchīꞌn.

Māsuꞌyuca xatze tachihuīn 
nac Samaria

4
 Tī taꞌaꞌkahuankōꞌlh ixtaꞌaꞌn 

calhāxcuhuālh ē ixtalīchihuīnaꞌn 
xatze tachihuīn. 5 Felipe aꞌlh 
tancāꞌn nac cāꞌlacchicniꞌ nac 
Samaria. Ixcāmāsuꞌyuniꞌ ixpālacata 
Cristo. 6 Lhūhuaꞌ tachiꞌxcuhuīꞌt 
ixtakexmata kēxtim tū ixcāhuani 
Felipe. Takexmatli ē talaktzīꞌlh 
līꞌaꞌcnīn tū ixtlahua. 7 Tū jā tzeya 

ūꞌniꞌ ixtataꞌsa palhaꞌ ē ixcātaxtuniꞌ 
tī ixtakaꞌlhī. Lhūhuaꞌ ixtalūꞌntūꞌnun 
ē tī īꞌxcāhuiꞌhuananīꞌt 
ixcāmātzeyīmāꞌca. 8 Lhūhuaꞌ 
ixaꞌnan tapāxuhuān tzamāꞌ nac 
cāꞌlacchicniꞌ.

9
 Ixuīꞌlh chāꞌtin chiꞌxcuꞌ 

ixtacuhuīniꞌ Simón. Xlaꞌ xapūla 
ixuanīꞌt xantilh nac tzamāꞌ 
cāꞌlacchicniꞌ. Ixcāꞌaꞌkskāhuīꞌmāꞌlh 
xalanīꞌn nac Samaria. Huanli ūꞌtzaꞌ 
xakaꞌtlaꞌ. 10

 Tzej ixtakexmatniꞌ 
Simón ixlīpōꞌktucaꞌn tī xalacstīn ē tī 
xalakaꞌtlaꞌtzaꞌ. Ixtahuan:
―Huāꞌmā chiꞌxcuꞌ kaꞌlhī 

ixlītliꞌhuiꞌqui Dios.
11

 Tzej ixtakexmatniꞌ 
Simón ixpālacata makāstzaꞌ 
ixcālīꞌaꞌkskāhuīꞌnīꞌt ixlīxantilh. 
12

 Felipe cālītāꞌchihuīnaꞌlh xatze 
tachihuīn chī Dios māpaꞌksīniꞌn 
ē ixpālacata Jesucristo. Xlacaꞌn 
taꞌaꞌkaꞌīꞌlh ē taꞌaꞌkpaxli chiꞌxcuhuīꞌn 
ē puscan. 13

 Nā Simón nā aꞌkaꞌīꞌlh 
ē aꞌkpaxli ē stālaniꞌlh Felipe. 
Aꞌcxniꞌ Simón laktzīꞌlh lhūhuaꞌ 
līꞌaꞌcnīn tū tlahualh Felipe, lhūhuaꞌ 
ixlacapāstaca.

14
 Aꞌcxniꞌ tacaꞌtzīlh xalanīꞌn 

nac Samaria ixtamaktīniꞌnīꞌttzaꞌ 
ixtachihuīn Dios, apóstoles nac 
Jerusalén tamacāꞌlh Pedro ē Juan 
nac Samaria. 15

 Xlacaꞌn tamilh ē 
taꞌorarlīlh ixpālacata natamaktīniꞌn 
Espíritu Santo xalanīꞌn nac Samaria. 
16

 Jānaꞌj ixcālakyujachi Espíritu 
Santo. Xmān ixtalīꞌaꞌkpaxnīꞌt 
na ixtacuhuīniꞌ Jesús. 
17

 Cāꞌaꞌcpūhuiꞌlīca ixmacancaꞌn ē 
tamaktīniꞌlh Espíritu Santo.

18
 Simón laktzīꞌlh chī Ēspíritu 

Santo maktīniꞌnca aꞌcxniꞌ apóstoles 
taꞌaꞌcpūhuiꞌlīlh ixmacancaꞌn ē 

cāmālacnūniꞌlh tumīn. 19
 Huanli 

Simón:
―Nā quit caquilāmaxquīꞌuj 

huāꞌmāꞌ lītliꞌhuiꞌqui ē chuntzaꞌ chī 
catīhuālh naꞌicaꞌcpūhuiꞌlī quimacan 
nā namaktīniꞌn Espíritu Santo.

20
 Pedro huanilh:

―Calaksputli mintumīn ē nā 
huiꞌx casputti ixpālacata puhuanti 
nalītamāhuaꞌyaꞌ tumīn tū Dios 
māstāꞌ. 21

 Huiꞌx jāla catimaktīniꞌ 
tzamāꞌ talakalhuꞌmān ixpālacata 
jā tze milīstacnaꞌ na ixlacatīn 
Dios. 22

 Camakxtekti tzamāꞌ tū 
jā tze talacapāstacniꞌ ē casquiꞌniꞌ 
Dios namātzaꞌnkēnaꞌniꞌyān tzamāꞌ 
talacapāstacniꞌ tū kaꞌlhīꞌyaꞌ na 
milīstacnaꞌ. 23

 Iclaktzīꞌnān huiꞌx jā 
tzeya chiꞌxcuꞌ. Huiꞌx jāla makxteka 
tū jā tze.

24
 Kelhtīniꞌlh Simón ē huanli:

―Casquiꞌniꞌtit Māpaꞌksīniꞌ Dios 
jā quintiꞌaꞌkspula tū huiꞌxinaꞌn 
quilāhuaniuj.

25
 Aꞌcxniꞌ xlacaꞌn 

ixtalīmāsuꞌyunīꞌttzaꞌ ē 
ixtalīchihuīnaꞌnīꞌttzaꞌ ixtachihuīn 
Dios, tataspiꞌtpālh nac 
Jerusalén. Talīchihuīnaꞌnli xatze 
tachihuīn ixlaꞌ Jesucristo na 
ixcāꞌlacchicniꞌcaꞌn samaritanos.

Felipe ē chāꞌtin chiꞌxcuꞌ 
xalaꞌ nac Etiopía

26
 Tāꞌchihuīnaꞌnli Felipe chāꞌtin 

ángel tī Dios macamilh ē huanilh:
―Catāꞌkaquiꞌ ē capit nac 

sur. Nalacpinaꞌ xatej Jerusalén 
tū aꞌmāꞌlh nac Gaza. Aꞌntzaꞌ 
cāꞌtzayaꞌnca tiꞌyaꞌt.

27
 Felipe tāꞌkaquīꞌlh ē aꞌlh. 

Tāꞌlāpāxtokli chāꞌtin chiꞌxcuꞌ 
eunuco xalaꞌ nac Etiopía. Xlaꞌ 

Hechos 8



256

chāꞌtin scujniꞌ ixuanīꞌt nac 
Etiopía jā ixmāpaꞌksīniꞌn reina 
ixtacuhuīniꞌ Candace. Huāꞌmāꞌ 
chiꞌxcuꞌ, xlaꞌ ūꞌtzaꞌ xamaktakaꞌlhnaꞌ 
ixtumīn reina. Quīlachi nac 
Jerusalén namakapāxuīchi 
Dios. 28

 Ixtaspiꞌtmāꞌlhtzaꞌ ē 
ixpūmimāꞌlh aꞌktin carreta. 
Ixlīkelhtahuaꞌkaꞌtēlha tū tzoꞌkli 
Isaías, tī ixaꞌkchihuīnaꞌ Dios 
ixuanīꞌt. 29

 Espíritu Santo huanilh 
Felipe:
―Catalacatzunaꞌjiꞌ nac tej jā 

lēꞌmāꞌca carreta ē catāꞌpi.
30

 Felipe tuꞌjnulh ē 
laktalacatzunaꞌjīlh ē kexmatli tū 
ixlīkelhtahuaꞌkaꞌtēlha tū ixtzoꞌknīꞌt 
Isaías. Felipe kelhasquiꞌnīlh:
―¿Ē chā kexpatniꞌyaꞌ tū 

līkelhtahuaꞌkaꞌtēlhaꞌyaꞌ?
31

 Kelhtīlh:
―¿Ē chī naꞌiclīkexmatniꞌ palh jā tī 

tī quimāsuꞌyuniꞌ?
Huanica Felipe:
―Catahuaꞌcaꞌ ē 

caquimpāxtūtahuiꞌlaꞌ.
32

 Xlaꞌ ixlīkelhtahuaꞌkaꞌhuīꞌlh 
ixtachihuīn Dios jā huan chuntzaꞌ:

Huaꞌchi chī lēꞌncan lakatin 
oveja tū namaknīcan, chuntzaꞌ 
lēꞌnca;

ē chī lakatin oveja xakōꞌkoꞌ na 
ixlacatīn tī macsiꞌta, chuntzaꞌ 
tzamāꞌ chiꞌxcuꞌ jā tū huanli.

 33 Māmāxanīꞌca ē jā tlahuaniꞌca 
justicia.

¿Tīchu cahuālh nahuan hasta 
makās tilatamalh?

¿Ē jā namināchaꞌ ixlītalakapasniꞌ 
palh maktin maknīca ē 
mālaksputūniꞌca ixlatamat 
nac cāꞌquilhtamacuj?

34
 Eunuco huanilh Felipe:

―Ickelhasquiꞌnīyān, ¿tīchu 
līchihuīnaꞌmāꞌlh huāꞌmāꞌ Isaías? 
¿Ixlīmān līchihuīnaꞌncan, o 
līchihuīnaꞌmpala āꞌchāꞌtin?

35
 Felipe tzuculh 

chihuīnaꞌn. Tzuculh huani tū 
ixlīkelhtahuaꞌkaꞌnīꞌt ixtachihuīn 
Dios ē māsuꞌyuniꞌlh ixpālacata 
Jesús. 36

 Aꞌcxniꞌ ixtaꞌaꞌmāꞌnalh nac 
tej, tachāꞌlh jā māꞌlh xcān. Huanli 
eunuco:
―Calaꞌktziꞌ. Huāꞌtzāꞌ māꞌlh 

xcān. ¿Tū naquimāmakchuyī palh 
naꞌicaꞌkpaxa?

37
 Felipe huanilh:

―Palh huiꞌx līꞌaꞌkaꞌīꞌyaꞌ pōꞌktu 
milīstacnaꞌ, tzē naꞌaꞌkpaxaꞌ.

Xlaꞌ kelhtīniꞌlh:
―Quit icaꞌkaꞌīꞌniꞌ Jesucristo ūꞌtzaꞌ 

īꞌSkaꞌtaꞌ Dios.
38

 Palaj tunca māchokolh 
ixcarreta. Tatojōlh nac xcān 
ixchāꞌtuꞌcaꞌn, Felipe ē eunuco. 
Felipe māꞌkpaxīlh. 39

 Aꞌcxniꞌ 
tatacutli, ixEspíritu Dios 
māꞌkayāhualh Felipe. Eunuco jātzaꞌ 
laktzīꞌlh. Aꞌmpālh ē pāxuhualh. 
40

 Felipe chāꞌlh nac cāꞌlacchicniꞌ 
Azoto. Ixcālītāꞌchihuīnaꞌntēlha 
xatze tachihuīn ixlaꞌ Jesucristo na 
ixlīpōꞌktu cāꞌlacchicniꞌ hasta chāꞌlh 
nac Cesarea.

Saulo lakpalīlh ixtalacapāstacniꞌ 
Hch. 22:6‑16; 26:12‑18

9  Saulo ixcāmekēꞌklha tī 
ixtaꞌaꞌkaꞌīꞌniꞌ Māpaꞌksīniꞌ 

ē ixcāmaknīcuꞌtun. Lakaꞌlh 
xapuxcuꞌ pālej 2 ē squiꞌnli aꞌktin 
tatzoꞌknuꞌ tū nalēꞌn na ixtemplocaꞌn 
israelitas nac Damasco. Chuntzaꞌ 
tzē nacāputza chiꞌxcuhuīꞌn ē 
puscan tī ixtastālaniꞌ Jesús ē 

tzē nacālīmin xatachīꞌnīꞌn nac 
Jerusalén. 3 Saulo ixtlāꞌhuantēlha 
ē ixtalacatzunaꞌjītēlhatzaꞌ nac 
Damasco. Xamaktin aꞌktin taxkaket 
xalaꞌ nac aꞌkapūn lītamacstiꞌliꞌlh. 
4

 Aꞌkāꞌlh nac tiꞌyaꞌt. Kexmatli aꞌktin 
tachihuīn tū huanica:
―Saulo, Saulo, ¿tū ixpālacata 

quimputzatokokeyaꞌ?
5

 Saulo kelhasquiꞌnīlh:
―¿Tīchu huiꞌx, Chiꞌxcuꞌ?
Xlaꞌ huanli:
―Quit Jesús, ūꞌtzaꞌ tī huiꞌx 

putzatokokeyaꞌ. Chu tlakaj 
quintāꞌlātlahuacuꞌtunaꞌ. Huiꞌx 
huaꞌchi lakatin cahuāyuj aꞌcxniꞌ 
chiꞌnta quiꞌhuiꞌ tū lītlakalēꞌncan.

6
 Saulo xpipilh ē jicuaꞌnli ē huanli:

―Māpaꞌksīniꞌ, ¿tū lacasquiꞌnaꞌ 
naꞌictlahua?

Māpaꞌksīniꞌ huanilh:
―Catāꞌkaquiꞌ ē catanuꞌ nac 

cāꞌlacchicniꞌ. Aꞌntzaꞌ nahuanicaꞌnaꞌ 
tū milītlahuat nahuan.

7
 Chiꞌxcuhuīꞌn tī ixtatāꞌaꞌmāꞌnalh 

Saulo takexmatli tachihuīn ē jā 
tū talaktzīꞌlh ē tajicuaꞌnli. 8 Saulo 
tāꞌkaquīꞌlh nac tiꞌyaꞌt. Aꞌcxniꞌ 
tilacahuānaꞌncuꞌtunli, jātzaꞌ 
lacahuānaꞌnli. Pekechiꞌpalēꞌnca 
ē līminca nac Damasco. 9 Aꞌntzaꞌ 
tamakxtekli aꞌktuꞌtun quilhtamacuj 
ē jāla lacahuānaꞌnli. Jā huāꞌyalh ē 
jā koꞌtnūlh.

10
 Ixuīꞌlh nac Damasco chāꞌtin 

chiꞌxcuꞌ tī ixaꞌkaꞌīꞌniꞌ Jesucristo 
ē ixtacuhuīniꞌ Ananías. Xlaꞌ 
lakachuyalh ē Māpaꞌksīniꞌ huanilh:
―Ananías.
Xlaꞌ kelhtīniꞌlh:
―Āꞌtzāꞌ icuīꞌlh, Māpaꞌksīniꞌ.
11

 Māpaꞌksīniꞌ huanilh:

―Capit nac tej tū huanican 
Lacasaj. Caputza na ixchic Judas 
chāꞌtin tī huanican Saulo xalaꞌ nac 
Tarso. Aꞌntzaꞌ orarlīmāꞌlh. 12

 Ūꞌtzaꞌ 
līlakachuyanīꞌt ē laktzīꞌnīꞌt chāꞌtin 
chiꞌxcuꞌ ixtacuhuīniꞌ Ananías tī 
tanūlh ē aꞌcpūhuiꞌlīlh ixmacan ē 
chuntzaꞌ nalīlacahuānaꞌmpala.

13
 Ananías kelhtīniꞌlh:

―Māpaꞌksīniꞌ, lhūhuaꞌ 
quintahuaninīꞌt huāꞌmāꞌ chiꞌxcuꞌ tū 
jā tze cātlahuaniꞌnīꞌttzaꞌ xalanīꞌn 
nac Jerusalén tī taꞌaꞌkaꞌīꞌniꞌ 
mintachihuīn. 14

 Xanapuxcuꞌnuꞌ 
pālejniꞌ tamaxquīꞌnīꞌt līmāpaꞌksīn 
naquincāchiꞌpayān quilīpōꞌktucaꞌn 
tī iclīchihuīnaꞌnāuj milīmāpaꞌksīn.

15
 Māpaꞌksīniꞌ huanilh:

―Capit. Quit iclacsacnīꞌt 
Saulo. Xlaꞌ nacālītāꞌchihuīnaꞌn 
quimpālacata āꞌmakapitzīn ē na 
ixlacatīncaꞌn reyes ē israelitas. 
16

 Quit naꞌicmāsuꞌyuniꞌ lhūhuaꞌ tū 
napātīniꞌn quimpālacata.

17
 Ananías aꞌlh ē tanūlh nac 

chic jā ixuīꞌlh Saulo. Aꞌcpūhuiꞌlīlh 
ixmacan ē huanilh:
―Tāꞌtin Saulo, quimacaminīꞌt 

Māpaꞌksīniꞌ Jesús tī tasuꞌyuniꞌn 
nac tej jā ixtaꞌmpāꞌt. 
Ūꞌtzaꞌ quimacaminīꞌt 
nalacahuānaꞌmpalaꞌyaꞌ ē 
nalītatzumakōꞌyaꞌ Espíritu Santo na 
milīstacnaꞌ.

18
 Palaj tunca yujniꞌlh na 

ixlakastapun tū ixuaꞌcaꞌniꞌlh chī 
kepēksmaꞌ ē lacahuānaꞌmpālh. 
Tāꞌkaquīꞌlh ē palaj tunca aꞌkpaxli. 
19

 Huāꞌyalh ē tatliꞌhuiꞌclhli. 
Aꞌklhūhuaꞌ quilhtamacuj 
ixcātāꞌlahuīꞌlh tāꞌtimīn nac 
Damasco.

Saulo aꞌkchihuīnaꞌnli nac Damasco
20

 Palaj tunca na ixtemplocaꞌn 
israelitas, Saulo tzuculh 
līchihuīnaꞌn Jesús. Ixuan ūꞌtzaꞌ 
huāꞌmāꞌ īꞌSkaꞌtaꞌ quinDioscaꞌn. 
21

 Talīꞌaꞌcnīlh ixlīpōꞌktucaꞌn tī 
takexmatli ē talāhuanilh:
―¿Ē jā ūꞌtzaꞌ huāꞌmāꞌ tī 

ixcāmālaksputūcuꞌtun nac 
Jerusalén tī ixtatapaꞌksīniꞌ 
Jesús? Minīꞌt huāꞌtzāꞌ ē 
quincāchīꞌlēꞌncuꞌtunān ē 
quincāmacamāstāꞌcuꞌtunān na 
ixmacancaꞌn xanapuxcuꞌnuꞌ pālejniꞌ. 
Ūꞌtzaꞌ līmilh huāꞌtzāꞌ.

22
 Saulo āꞌchulāꞌ 

ixlītatliꞌhuiꞌclhmāꞌlh ē 
ixmāsuꞌyumāꞌlh Jesús ūꞌtzaꞌ 
huāꞌmāꞌ Cristo tī Dios ixlacsacnīꞌt. 
Ūꞌtzaꞌ talīlīꞌaꞌcnīlh israelitas tī 
ixtahuiꞌlānaꞌlh nac Damasco.

Saulo cātzāꞌlaniꞌlh israelitas
23

 Aꞌcxniꞌ ixpātleꞌkēnīꞌttzaꞌ 
lakmaꞌjtzaꞌ quilhtamacuj, israelitas 
tachihuīnaꞌnli natamaknī 
Saulo. 24

 Mācaꞌtzīnīca Saulo 
ixmaktakaꞌlhmāꞌca. Pōꞌktu 
quilhtamacuj ē pōꞌktu tzīꞌsa 
ixtakaꞌlhītīmāꞌnalh jā ixlactanūcan 
nac cāꞌlacchicniꞌ ixpālacata 
ixtamaknīcuꞌtun. 25

 Cāꞌtzīꞌsa 
tāꞌtimīn talēꞌlh Saulo ē tamāyujūlh 
aꞌktin nac canasta nac lhuꞌcuꞌ nac 
xatalhtaꞌm cāꞌlacchicniꞌ. Chuntzaꞌ 
līpūtaxtulh.

Saulo aꞌlh nac Jerusalén
26

 Saulo chāꞌlh nac Jerusalén ē 
ixcātāꞌtanūcuꞌtun tāꞌtimīn aꞌntzaꞌ. 
Xlacaꞌn ixtajicuaꞌniꞌ. Jā ixtaꞌaꞌkaꞌīꞌniꞌ 
palh xlaꞌ ixaꞌkaꞌīꞌnīꞌttzaꞌ. 27

 Bernabé 

cālīminiꞌlh Saulo līꞌapóstoles. 
Cāhuanilh chī Saulo ixlaktzīꞌnīꞌt 
nac tej Māpaꞌksīniꞌ Jesucristo 
tī tāꞌchihuīnaꞌnli. Cāhuaniꞌlh 
chī Saulo ixlīchihuīnaꞌnīꞌt 
nac Damasco ixlīmāpaꞌksīn 
Jesús, ē jā ixjicuaꞌn. 28

 Saulo 
ixcātāꞌlatlāꞌhuan nac Jerusalén. 
29

 Ixlīchihuīnaꞌn ixlīmāpaꞌksīn 
Dios ē jā ixjicuaꞌn. Ixcātāꞌlāhuani 
israelitas tī ixtachihuīnaꞌn griego. 
Ixtamaknīcuꞌtun Saulo. 30

 Aꞌcxniꞌ 
tāꞌtimīn tacaꞌtzīlh huāꞌmāꞌ, talēꞌlh 
Saulo nac Cesarea ē tamacāꞌlh nac 
Tarso.

31
 Cāꞌlīpāxuhuatzaꞌ ixtahuiꞌlānaꞌlh 

tī ixtatalacxtimī na ixlīpōꞌktu 
ixlīkaꞌtlaꞌ Judea ē Galilea ē 
Samaria. Āꞌchulāꞌ ixtaꞌaꞌkaꞌīꞌniꞌ 
ē ixtajicuaꞌniꞌtēlha Māpaꞌksīniꞌ. 
Espíritu Santo ixcāmākoꞌxamākaꞌtlī 
ē ixtatalhūhuaꞌntēlha.

Eneas mātzeyīca
32

 Pedro calhāxcuhuālh 
ixlatlāꞌhuan ē cālakmilh tī ixtaꞌaꞌkaꞌīꞌ 
xalanīꞌn nac Lida. 33

 Aꞌntzaꞌ maclalh 
chāꞌtin chiꞌxcuꞌ tī ixuanican Eneas. 
Xlaꞌ ixmāꞌlh na ixpūtamaꞌ aꞌktzayan 
cāꞌta. Ixchēkēnīꞌn ixlūꞌntūꞌnunīꞌt. 
34

 Pedro huanilh:
―Eneas, Jesucristo mātzeyīyān. 

Catāꞌkaquiꞌ ē camāꞌkaquiꞌ 
mimpūtamaꞌ.

Palaj tunca tāꞌkaquīꞌlh Eneas. 
35

 Ixlīpōꞌktucaꞌn tī ixtahuiꞌlānaꞌlh 
nac Lida ē Sarón talaktzīꞌlh 
Eneas ixtzeyanīꞌttzaꞌ. Xlacaꞌn 
tatamacamāstāꞌniꞌlh Jesucristo.

Dorcas lacastālancuanaꞌnli
36

 Ixuīꞌlh nac Jope chāꞌtin puscāt 
tī ixaꞌkaꞌīꞌ. Ixtacuhuīniꞌ Tabita ē nā 

Dorcas ixtacuhuīniꞌ griego. Huāꞌmāꞌ 
puscāt ixtlahua lhūhuaꞌ tū tze. 
Ixmāstāꞌ lhūhuaꞌ talakalhuꞌmān. 
37

 Huāꞌmāꞌ quilhtamacuj taꞌjatatlalh 
ē nīlh. Ixmāpaxīcanīꞌttzaꞌ ē 
ixcāxmāpīꞌcanīꞌttzaꞌ na ixlīꞌaꞌktuꞌ 
piso. 38

 Tāꞌtimīn nac Jope 
takexmatli Pedro ixuīꞌlh nac 
Lida, ixlacatzunaꞌj nac Jope. 
Cālakmacāꞌnca chāꞌtuꞌ chiꞌxcuhuīꞌn. 
Xlacaꞌn tahuanilh Pedro:
―Palaj capit aꞌntzaꞌ jā icuiꞌlānaꞌuj.
39

 Palaj tunca Pedro cātāꞌaꞌlh. 
Aꞌcxniꞌ cālakchāꞌlh, lēꞌnca na 
ixlīꞌaꞌktuꞌ piso. Ixlīpōꞌktucaꞌn 
tī ixcānīmakaꞌncanīꞌttzaꞌ 
talītalacxtimīlh jā ixmāꞌlh Dorcas 
ē tacalhuanli. Tamāsuꞌyuniꞌlh 
luꞌxuꞌ tū ixtlahua Dorcas aꞌcxniꞌ 
ixuīꞌlhcus. 40

 Pedro cāmāxtulh 
ixlīpōꞌktucaꞌn ē tatzokostalh ē 
orarlīlh. Laktalakspiꞌtli tzamāꞌ nīn 
ē huanilh:
―Tabita, catāꞌkaquiꞌ.
Lacahuānaꞌnli ē laktzīꞌlh 

Pedro ē tāꞌkaquīꞌlh ē tahuīꞌlh. 
41

 Pedro makachiꞌpalh ē yāhualh. 
Pedro cātaꞌsaniꞌlh tī ixtaꞌaꞌkaꞌīꞌ 
ē tī ixcānīmakaꞌncanīꞌt ē 
cāmāsuꞌyuniꞌlh Dorcas xalakahuan. 
42

 Huāꞌmāꞌ caꞌtzīkōꞌca na ixlīpōꞌktu 
Jope. Lhūhuaꞌ taꞌaꞌkaꞌīꞌniꞌlh 
Māpaꞌksīniꞌ Jesucristo. 43

 Pedro 
tachokolh aꞌklhūhuaꞌ quilhtamacuj 
nac Jope na ixchic chāꞌtin chiꞌxcuꞌ 
tī ixuanican Simón tī ixcāxtlahua 
koꞌxkaꞌ.

Pedro ē Cornelio

10  Ixuīꞌlh nac Cesarea chāꞌtin 
chiꞌxcuꞌ tī ixuanican 

Cornelio. Xlaꞌ capitán ixuanīꞌt 
aꞌktin nac batallón tū ixuanican 

Italiano. 2 Cornelio ixlakachiꞌxcuhuīꞌ 
ē ixtajicuaꞌniꞌ Dios, ē nā chuntzaꞌ 
ixlīpōꞌktucaꞌn xalanīꞌn na ixchic. 
Ixmāstāꞌ talakalhuꞌmān ē pōꞌktu 
quilhtamacuj ixorarlīniꞌ Dios. 
3

 Aꞌktin quilhtamacuj chī maktuꞌtun 
kōtanū, Cornelio lakachuyalh. 
Laktzīꞌlh chāꞌtin ángel tī Dios 
macamilh. Ángel tanūlh ē huanilh:
―¡Cornelio!
4

 Cornelio laktzīꞌlh ē jicuaꞌnli ē 
kelhasquiꞌnīlh:
―¿Tūchu, Māpaꞌksīniꞌ?
Ángel huanilh:
―Dios kexmatniꞌchaꞌn minoración 

ē chī māstāꞌyaꞌ talakalhuꞌmān. 
5

 Chuhuaꞌj cacāmacapi chiꞌxcuhuīꞌn 
nac Jope ē camātaꞌsatīnīꞌniꞌ Simón 
tī kaꞌlhī ixlīꞌaꞌktuꞌ ixtacuhuīniꞌ 
Pedro. 6 Xlaꞌ tētachokonīꞌt na ixchic 
Simón tī cāxtlahua koꞌxkaꞌ tī kaꞌlhī 
ixchic na ixquilhtūn mar. Ūꞌtzaꞌ 
nahuaniyān tū natlahuaꞌyaꞌ.

7
 Aꞌcxniꞌ huanikōꞌlh ángel palaj 

tunca aꞌlh. Cornelio cātaꞌsaniꞌlh 
chāꞌtuꞌ ixtasācuaꞌn ē chāꞌtin tropa tī 
ixlakachiꞌxcuhuīꞌ Dios ē tī ixtāꞌscuja 
na ixchic. 8 Aꞌcxniꞌ cāhuanikōꞌlh 
tū ixuaninīꞌt ángel, cāmacāꞌlh nac 
Jope.

9
 Ixlīlakalī xlacaꞌn 

ixtatlāꞌhuamāꞌnalh ē 
ixtatalacatzunaꞌjītēlha nac 
cāꞌlacchicniꞌ. Chī tastuꞌnūt 
Pedro tahuaꞌcaꞌlh na ixaꞌkstīn 
chic naꞌorarlī. 10

 Ē tziꞌncstāyalh 
ē ixuāꞌyancuꞌtun. Līhuan 
ixcāxtlahuamāꞌca līhuaꞌ, Pedro 
lakachuyalh. 11

 Laktzīꞌlh aꞌkapūn 
laquīꞌyālh ē huaꞌchi aꞌktin kaꞌtlaꞌ 
sábana chīꞌcanīꞌt ixaꞌkatzāꞌstūtāꞌtiꞌ. 
Yujli na ixlacatīn. 12

 Aꞌntzaꞌ 
ixtatojōmāꞌnalh ixlīpōꞌktu animalh 

Hechos 9 ,  10



260

tū makakentāꞌtiꞌ ē lūhuaꞌ ē spūnīꞌn. 
13

 Kexmatli chī tāꞌchihuīnaꞌnca ē 
huanica:
―Catāꞌkaquiꞌ, Pedro, camaꞌkniꞌ ē 

cahuaꞌt.
14

 Pedro huanli:
―Eꞌē, Māpaꞌksīniꞌ; jā maktin 

icuaꞌnīꞌt tū jā tzē huaꞌcan.
15

 Kexmatpālh ixlīmaktuꞌ 
tāꞌchihuīnaꞌnca ē huanica:
―Jā cahuaꞌnti jā tze tū Dios 

tlahuanīꞌt tze.
16

 Huāꞌmāꞌ aꞌkspulalh maktuꞌtun 
ē sábana tayapalacanchaꞌ nac 
aꞌkapūn. 17

 Pedro ixlacapāstacuīꞌlh 
ixpālacata jā ixcaꞌtzī tū ixuanicuꞌtun 
tū lakachuyalh. Tzamāꞌ chiꞌxcuhuīꞌn, 
tī ixcāmacaminīꞌt Cornelio, 
takelhasquiꞌnīniꞌlh jā yālh ixchic 
Simón. Palaj tunca tachilh na 
ixlacapūn mākelhcha. 18

 Palhaꞌ 
tachihuīnaꞌlh ē takelhasquiꞌnīniꞌlh 
palh jā lahuīꞌlh chāꞌtin chiꞌxcuꞌ tī 
ixuanican Simón tī ixkaꞌlhī ixlīꞌaꞌktuꞌ 
ixtacuhuīniꞌ Pedro. 19

 Aꞌcxniꞌ Pedro 
ixlacapāstacuīꞌlh chī lakachuyanīꞌt, 
Espíritu Santo huanilh:
―Chāꞌtuꞌtun chiꞌxcuhuīꞌn 

taputzayān. 20
 Catāyaꞌ ē cayujti 

ē cacātāꞌpi. Jā tipuhuaꞌnaꞌ: “Jā 
ictiꞌaꞌlh.” Quit iccāmacaminīꞌt.

21
 Pedro cālakyujli chiꞌxcuhuīꞌn ē 

huanli:
―Quit tī putzayāꞌtit. ¿Tūchu 

laktaꞌnīꞌtaꞌntit?
22

 Xlacaꞌn takelhtīlh:
―Ixpālacata capitán Cornelio. 

Xlaꞌ tzeya chiꞌxcuꞌ ē jicuaꞌniꞌ 
Dios. Talaktzīꞌn israelitas tzeya 
chiꞌxcuꞌ. Chāꞌtin ángel tī Dios 
macamilh huanilh Cornelio 
namātaꞌsatīnīniꞌnān ē xlaꞌ 
nakexmata tū nahuaꞌnaꞌ.

23
 Pedro cāmānūlh nac chic ē 

cāhuanilh catatachokokelh huāꞌmāꞌ 
tzīꞌsniꞌ. Ixlīlakalī cātāꞌaꞌlh ē nā 
taꞌaꞌlh makapitzīn tāꞌtimīn xalanīꞌn 
nac Jope.

24
 Ixlīlakalī huampala tachāꞌlh nac 

Cesarea. Cornelio ixcākaꞌlhīmāꞌlh ē 
ixcāmākēstokkōꞌnīꞌt ixtalakapasnīꞌn 
ē ixamigo tī āꞌchulāꞌ ixcālakapasa. 
25

 Aꞌcxniꞌ Pedro ixtanūmāꞌlh, 
Cornelio lakchilh. Palaj tunca 
tatzokostaniꞌlh ē laktaquilhpūtalh. 
26

 Pedro māꞌkaquīꞌlh ē huanilh:
―Catāꞌkaquiꞌ. Nā quit chiꞌxcuꞌ chī 

huiꞌx.
27

 Aꞌcxniꞌ Pedro ixtanūtēlha ē 
ixtāꞌchihuīnaꞌntēlha ē lhūhuaꞌ 
cāmaclalh tī ixtatakēstoknīꞌt. 
28

 Pedro cāhuanilh:
―Huiꞌxinaꞌn caꞌtzīyāꞌtit chāꞌtin 

israelita jāla catitāꞌtalacxtimīlh 
tī jā israelita. Jāla catitanūlh na 
ixchic. Dios quimāsuꞌyuniꞌnīꞌt jāla 
ictihualh jā tze āꞌchāꞌtin chiꞌxcuꞌ ē 
xmān catīhuālh. 29

 Ūꞌtzaꞌ iclīmilh 
aꞌcxniꞌ quimātaꞌsatīnīniꞌnca ē jātū 
tū icpuhuanli. Iccākelhasquiꞌnīyān: 
¿Tūchu ixpālacata 
quilālīmātaꞌsatīnīniꞌuj?

30
 Palaj tunca Cornelio huanli:

―Tāꞌtiꞌmajatzaꞌ quit jā 
xaꞌicuāꞌyamāꞌlh. Huaꞌchi maktuꞌtun 
kōtanū quit xaꞌicorarlamāꞌlh 
na quinchic. Chāꞌtin chiꞌxcuꞌ 
tāyalh na quilacatīn ē ixkaꞌlhī 
ixluꞌxuꞌ tū īꞌxkaka. 31

 Quihuanilh: 
“Cornelio, Dios kexmatnīꞌt 
minoración ē lacapāstacmāꞌlh 
chī māstāꞌyaꞌ talakalhuꞌmān. 
32

 Cacāmacapi chiꞌxcuhuīꞌn nac 
Jope ē camātaꞌsatīnīꞌniꞌ Simón 
tī kaꞌlhī ixlīꞌaꞌktuꞌ ixtacuhuīniꞌ 
Pedro. Xlaꞌ tētachokomāꞌlh 

na ixchic Simón tī cāxtlahua 
koꞌxkaꞌ na ixquilhtūn mar. Xlaꞌ 
namin ē natāꞌchihuīnaꞌnān.” 
Chuntzaꞌ quihuanilh. 33

 Ūꞌtzaꞌ 
iclīmātaꞌsatīnīniꞌn palaj tunca. 
Huiꞌx quintlahuaꞌniꞌ talakalhuꞌmān 
quilakta. Chuhuaꞌj quilīpōꞌktucaꞌn 
icuiꞌlānaꞌuj huāꞌtzāꞌ na ixlacatīn 
Dios. Ickexmatcuꞌtunāuj tū Dios 
māpaꞌksīnīꞌtaꞌn nahuaꞌnaꞌ ―
huanica Pedro.

Pedro tzuculh aꞌkchihuīnaꞌn 
na ixchic Cornelio

34
 Pedro tzuculh aꞌkchihuīnaꞌn ē 

cāhuanilh:
―Chuhuaꞌj quit iccaꞌtzī 

ixlīcānaꞌ Dios lacpuhuan lacxtim 
ixlīpōꞌktucaꞌn chiꞌxcuhuīꞌn. 
35

 Xalanīꞌn calhāxcuhuālh nac 
cāꞌlacchicniꞌ tī tajicuaꞌniꞌ Dios 
ē tatlahua tū tze, ūꞌtunuꞌn 
tamakapāxuī Dios. 36

 Dios 
cāmacaminiꞌlh israelitas 
ixtachihuīn. Cāmāsuꞌyuniꞌlh tzē 
ixamigo natahuan Dios ixpālacata 
Jesucristo tī cāmāpaꞌksīkōꞌ. 
37

 Huiꞌxinaꞌn caꞌtzīyāꞌtit chī 
māsuꞌyucanīꞌt xatze tachihuīn pūla 
nac Galilea ē āꞌlīstān nac Judea 
aꞌcxniꞌ Juan ixmāsuꞌyunīꞌttzaꞌ ē 
ixmāꞌkpaxīniꞌnīꞌttzaꞌ. 38

 Dios 
maxquīꞌlh Jesús, xalaꞌ nac 
Nazaret, ixlītliꞌhuiꞌqui Espíritu 
Santo. Jesús ixtlahuatlāꞌhuan 
tū tze ē ixcāmātzeyītlāꞌhuan 
tī ixtapātīniꞌn ixpālacata tū 
māstāꞌ skāhuīꞌniꞌ. Huāꞌmāꞌ tzē 
tlahualh Jesús ixpālacata Dios 
ixmaktāyamāꞌlh. 39

 Quinaꞌn 
icmāsuꞌyuyāuj tū tlahualh Jesús na 
ixcāꞌlacchicniꞌcaꞌn israelitas ē nac 
Jerusalén. Ūꞌtzaꞌ tī xtokohuaꞌcaꞌca 

nac cruz ē chuntzaꞌ maknīca. 
40

 Dios mālacastālancuanīlh 
ixlīꞌaꞌktuꞌtun quilhtamacuj 
ē Dios quincāmāsuꞌyuniꞌn 
Jesús. 41

 Jā cāmāsuꞌyuniꞌlh 
ixlīpōꞌktucaꞌn tachiꞌxcuhuīꞌt. Dios 
quincāmāsuꞌyuniꞌn Jesús xmān 
quinaꞌn tī quincālacsacnīꞌtaꞌn 
naꞌicmāsuꞌyuyāuj ixtachihuīn. 
Quinaꞌn ictāꞌhuāꞌyauj 
Jesús ē ictāꞌkoꞌtnūj aꞌcxniꞌ 
ixlacastālancuanaꞌnīꞌttzaꞌ. 
42

 Dios quincāhuanin 
naꞌiccāmāsuꞌyuniꞌyāuj 
tachiꞌxcuhuīꞌt ē naꞌicuanāuj 
Jesús ūꞌtzaꞌ tī Dios huiꞌlīlh chī 
ixJuezcaꞌn xalakahuan ē xanīnīꞌn. 
43

 Ixlīpōꞌktucaꞌn ixaꞌkchihuīnaꞌnīꞌn 
Dios, xamakāstzaꞌ, ixtamāsuꞌyu 
ixlīpōꞌktu tī talīpāhuan Jesús, 
xlacaꞌn nacāmātzaꞌnkēnaꞌniꞌcan 
ixcuentacaꞌn.

Taꞌaꞌkaꞌīꞌlh tī jā israelitas
44

 Pedro ixaꞌkchihuīnaꞌmāꞌlhcus 
ē Espíritu Santo 
cālakyujchi ixlīpōꞌktucaꞌn tī 
ixtakexmatniꞌmāꞌnalh Pedro. 
45

 Talīꞌaꞌcnīniꞌlh israelitas tī ixtaꞌaꞌkaꞌī 
ē ixtatāꞌminīꞌt Pedro. Talīꞌaꞌcnīlh 
ixpālacata ixcāmaxquīꞌmāꞌca Espíritu 
Santo tī jā israelitas. 46

 Cālīꞌaꞌcnīca 
ixpālacata ixcākexmatcanīꞌt chī 
ixtachihuīnaꞌn xtum tachihuīn ē 
ixtamākaꞌtlīꞌmāꞌnalh Dios. 47

 Pedro 
cāhuanipālh:
―¿Ē huīꞌlh chāꞌtin tī 

nacāmāmakchuyī nataꞌaꞌkpaxa 
huāꞌmāꞌ chiꞌxcuhuīꞌn? Āꞌnā xlacaꞌn 
cāmaxquīꞌca chuntzaꞌ chī quinaꞌn 
quincātamaxquīꞌn Espíritu Santo.

48
 Pedro cāhuanilh cataꞌaꞌkpaxli 

na ixtacuhuīniꞌ Jesucristo. Huanica 

Pedro cacātāꞌlātahuīꞌlh aꞌklhūhuaꞌ 
quilhtamacuj.

Pedro cāmācaꞌtzīnīlh xalanīꞌn 
nac templo nac Jerusalén

11  Apóstoles ē tāꞌtimīn tī 
ixtahuiꞌlānaꞌlh nac Judea 

cāmācaꞌtzīnīca chi ixtaꞌaꞌkaꞌīꞌ 
ixtachihuīn Dios nā xlacaꞌn tī jā 
israelitas. 2 Aꞌcxniꞌ Pedro chāꞌlh nac 
Jerusalén, tatāꞌlāquilhnīlh israelitas. 
3

 Takelhasquiꞌnīlh Pedro:
―¿Tū ixpālacata maktanūnīꞌtaꞌ 

jā tahuiꞌlānaꞌlh chiꞌxcuhuīꞌn 
tī jā israelitas? ¿Tū ixpālacata 
cātāꞌhuāꞌyaꞌnīꞌtaꞌ?

4
 Pedro tzuculh chihuīnaꞌn ē 

cāhuanilh:
5

 ―Xaꞌicuiꞌlāchaꞌ quit nac Jope ē 
xaꞌicorarlamāꞌlh e iclakachuyalh. 
Iclaktzīꞌlh huaꞌchi kaꞌtlaꞌ 
sábana tū yujchi nac aꞌkapūn. 
Chīꞌcanīꞌt ixaꞌkatzāꞌstūtāꞌtiꞌ ē 
quilakchilh. 6 Iclaktzīꞌlh animalh 
tū xamakakentāꞌtiꞌ ē animalh 
tū tahuaꞌnan ē lūhuaꞌ ē spūnīꞌn. 
7

 Ickexmatli aꞌktin tachihuīn tū 
quihuanilh: “Pedro, catāꞌkaquiꞌ ē 
camaꞌkniꞌ ē cahuaꞌt.” 8 Icuanilh: 

“Eꞌē, Māpaꞌksīniꞌ. Jā maktin 
icuaꞌnīꞌt tū catūhuālh ē tū jā tze.” 
9

 Quintāꞌchihuīnaꞌmpālh ixlīmaktuꞌ 
nac aꞌkapūn. Quihuanilh: “Jā 
cahuaꞌnti jā tze tū Dios tlahuanīꞌt 
tze.” 10

 Huāꞌmāꞌ aꞌkspulalh 
maktuꞌtun ē tayapalacanchaꞌ 
tālhmāꞌn. 11

 Palaj tunca tachilh 
nac chic jā xaꞌicuiꞌlānaꞌuj 
chāꞌtuꞌtun chiꞌxcuhuīꞌn tī 
ixquilakmacamincanīꞌt nac 
Cesarea. 12

 Espíritu Santo 
quihuanilh: “Cacātāꞌpi ē jā 
tipuhuaꞌnaꞌ: Jā ictiꞌaꞌlh.” Ē 

quintatāꞌaꞌlh kelhachāxan tāꞌtimīn. 
Ictanūj na ixchic Cornelio. 13

 Xlaꞌ 
quincāhuanin chī laktzīꞌlh na 
ixchic chāꞌtin ángel tī tasuꞌyuniꞌlh ē 
huanilh: “Cacāmacapi chiꞌxcuhuīꞌn 
nac Jope ē calīminca Simón 
tī kaꞌlhī ixlīꞌaꞌktuꞌ ixtacuhuīniꞌ 
Pedro. 14

 Xlaꞌ nahuaniyān chī 
tzē nalīꞌaꞌkapūtaxtuyaꞌ huiꞌx ē 
ixlīpōꞌktucaꞌn xalanīꞌn na minchic.”

15
 Pedro cāhuanipālh:

―Aꞌcxniꞌ ictzuculh iclīchihuīnaꞌn, 
Espíritu Santo cālakmilh 
chuntzaꞌ chī quincālakmin pūla. 
16

 Quit iclacapāstacli chī huanli 
Māpaꞌksīniꞌ Jesús: “Ixlīcānaꞌ Juan 
ixlīmāꞌkpaxīniꞌn xcān. Huiꞌxinaꞌn 
nalīꞌaꞌkpaxāꞌtit Espíritu Santo.” 
17

 Dios cāmaxquīꞌlh Espíritu Santo 
nā chuntzaꞌ chī quincāmaxquīꞌn 
quinaꞌn tī aꞌkaꞌīꞌniꞌnīꞌtaꞌuj Jesucristo. 
¿Ē tīchu quit naꞌiclīmāmakchuyī 
Dios? ―huanli Pedro.

18
 Aꞌcxniꞌ takexmatli huāꞌmāꞌ, caꞌcs 

taquilhuanli. Palaj tunca tatzuculh 
tachihuīnaꞌn chī ixlīkaꞌtlaꞌ Dios ē 
tahuanli:
―Dios lacasquiꞌn natalakpalī 

ixtalacapāstacniꞌcaꞌn nā xlacaꞌn tī 
jā israelitas ē nā chuntzaꞌ natakaꞌlhī 
ixlatamatcaꞌn.

Taꞌaꞌkaꞌīꞌlh xalanīꞌn nac Antioquía
19

 Aꞌcxniꞌ maknīca Esteban, 
tzucuca cāputzatokokecan 
tī ixtaꞌaꞌkaꞌīꞌnīꞌt. Xlacaꞌn 
tatzāꞌlalh ē ixtaꞌaꞌkahuankōꞌnīꞌt. 
Ixtalatlāꞌhuanāchaꞌ nac Fenicia 
ē nac Chipre ē nac Antioquía. 
Cāhuanica xatze tachihuīn 
xmān israelitas. 20

 Makapitzīn 
xlacaꞌn xalanīꞌn nac Chipre ē nac 
Cirene tachāꞌlh nac Antioquía. 

Cātāꞌchihuīnaꞌnca tī jā israelitas. Ē 
cāmāsuꞌyuniꞌca xatze tachihuīn ixlaꞌ 
Jesús. 21

 Jesucristo cāmaxquīꞌlh 
lītliꞌhuiꞌqui ē chuntzaꞌ lhūhuaꞌ 
taꞌaꞌkaꞌīꞌlh.

22
 Cāmācaꞌtzīnīca tī ixtaꞌaꞌkaꞌīꞌnīꞌt 

xalanīꞌn nac Jerusalén tū ixlamāꞌlh 
nac Antioquía. Macāꞌnca Bernabé 
aꞌntzaꞌ. 23

 Aꞌcxniꞌ chāꞌlh, laktzīꞌlh 
chī Dios ixcāsicuaꞌlanātlahuanīꞌt, ē 
pāxuhualh. Bernabé cāmaxquīꞌlh 
talacapāstacniꞌ ē cāhuanilh:
―Calīhuiꞌlīꞌtit nastālaniꞌyāꞌtit 

Jesucristo.
24

 Bernabé tzeya chiꞌxcuꞌ 
ixuanīꞌt ē ixlīstacnaꞌ ixlītzuma 
Espíritu Santo ē ixaꞌkaꞌīꞌ. Lhūhuaꞌ 
tachiꞌxcuhuīꞌt tatzuculh tatapaꞌksīniꞌ 
Jesucristo.

25
 Āꞌlīstān Bernabé aꞌlh putza 

Saulo nac Tarso. 26
 Aꞌcxniꞌ maclalh, 

līmilh nac Antioquía. Aꞌktin cāꞌta 
Bernabé ē Saulo ixtatāꞌtakēstoka tī 
ixtaꞌaꞌkaꞌīꞌnīꞌt. Ixcāmāsuꞌyuniꞌcan 
lhūhuaꞌ tachiꞌxcuhuīꞌt. Aꞌntzaꞌ 
nac Antioquía tzucuca pūla 
cāmāpācuhuīcan cristianos tī 
ixtaꞌaꞌkaꞌīꞌtēlha.

27
 Tzamāꞌ quilhtamacuj tataxtulh 

nac Jerusalén makapitzīn 
ixaꞌkchihuīnaꞌnīꞌn Dios. Tachāꞌlh 
nac Antioquía. 28

 Chāꞌtin, tī 
ixuanican Agabo, tāyalh na 
ixlacatīncaꞌn ē cāhuanilh tū 
ixmācaꞌtzīnīlh Espíritu Santo. 
Huanli calhāxcuhuālh naꞌaꞌnan 
aꞌktin kaꞌtlaꞌ tatziꞌncstat. Chuntzaꞌ 
lalh aꞌcxniꞌ Claudio ixmāpaꞌksīniꞌn. 
29

 Tī ixtaꞌaꞌkaꞌīꞌnīꞌt talīhuiꞌlīlh 
tamacāꞌniꞌ aꞌktin tamaktay tāꞌtimīn 
xalanīꞌn nac Judea. Tapuhuanli 
natamāstāꞌ chuntzaꞌ chī ixtakaꞌlhī 
chāꞌtunuꞌ. 30

 Chuntzaꞌ tatlahualh. 

Bernabé ē Saulo talēꞌniꞌlh tamaktay 
xanapuxcuꞌnuꞌ xalanīꞌn nac templo.

Maknīca Jacobo ē chīꞌca Pedro

12  Tzamāꞌ quilhtamacuj 
rey, tī ixuanican Herodes, 

tzuculh cāchiꞌpa ē cāmāpātīnīn tī 
ixtaꞌaꞌkaꞌīꞌnīꞌt. 2 Līmāmaknīnīniꞌnli 
cuchilu Jacobo ixtāꞌtin Juan. 
3

 Aꞌcxniꞌ laktzīꞌlh Herodes israelitas 
talīpāxuhualh tū tlahualh, 
āꞌchulāꞌ cātlahuastiꞌlh. Nā Pedro 
māchiꞌpanīniꞌnli. Huāꞌmāꞌ lalh 
aꞌcxniꞌ ixlamāꞌlh cāꞌtaniꞌ aꞌcxniꞌ 
tahuaꞌlh pāntzīn tū jā ixkaꞌlhī 
levadura. 4 Aꞌcxniꞌ Herodes 
ixmāchiꞌpanīniꞌnīꞌt Pedro ē 
māmānūnīniꞌlh nac pūlāchīꞌn. 
Cāmacamaxquīꞌca kelhacāujchāxan 
tropas tī natamaktakaꞌlha ē 
ixtalālīlakpalītēlha līkelhatāꞌtiꞌn. 
Herodes ixpuhuan ixlīminca 
ixlacatīncaꞌn tachiꞌxcuhuīꞌt 
aꞌcxniꞌ naꞌaꞌksputa cāꞌtaniꞌ tū 
huanican pascua. 5 Chuntzaꞌ 
Pedro ixmānūcanīꞌt nac pūlāchīꞌn 
ē ixtamaktakaꞌlhmāꞌnalh. Tī 
ixtaꞌaꞌkaꞌīꞌnīꞌt jā tajaxli talīꞌorarla ē 
tasquiꞌniꞌlh Dios ixpālacata Pedro.

Dios māxtulh Pedro nac pūlāchīꞌn
6

 Aꞌktin tzīꞌsniꞌ Pedro 
īꞌlhtatamāꞌlh nac pūlāchīꞌn. 
Herodes ixmāxtucuꞌtun 
ixlīlakalī. Īꞌlhtatamāꞌlh Pedro 
na ixpāxtūncaꞌn chāꞌtuꞌ tropas ē 
ixcātāꞌlāmacachīꞌmaxquīꞌcanīꞌt 
chāꞌtunuꞌ tropa. Ē aꞌchāꞌtuꞌ tropa 
ixtayānaꞌlh ixlacapūn mākelhcha 
ē ixtamaktakaꞌlha pūlāchīꞌn. 
7

 Xamaktin tasuꞌyuniꞌlh chāꞌtin 
ángel tī Dios macamilh. Aꞌktin 
taxkaket māxkakēlh pūlāchīꞌn. 

Ángel tāpātoklhli Pedro ē 
mālakahuanīlh ē huanilh:
―Palaj catāꞌkaquiꞌ.
Taxcutli na ixmacan Pedro. 

8
 Ángel huanilh:
―Calhaꞌkāꞌnaꞌ ē catatūnuꞌ 

mincaclhiꞌ.
Chuntzaꞌ tlahualh Pedro. 

Huanipālh ángel:
―Calhaꞌkaꞌ miluꞌxuꞌ ē 

caquistālaꞌniꞌ.
9

 Pedro taxtulh ē īꞌstālaniꞌtēlha. 
Jā ixcaꞌtzī palh ixlīcānaꞌ tū 
ixtlahuamāꞌlh ángel. Ixpuhuan 
ixlakachuya. 10

 Tatēlakataxtulh 
xapūla tropa tī ixmaktakaꞌlhmāꞌlh 
ē āꞌlīstān tatētaxtupālh āꞌchāꞌtin. 
Tachilh nac mākelhcha xalīcāꞌn 
jā lactanūcan nac cāꞌlacchicniꞌ. 
Ixaꞌcstu talaquīꞌlh. Xlacaꞌn 
tatētaxtulh nac kentin tej. Palaj 
ángel makxtekli Pedro. 11

 Aꞌcxniꞌ 
Pedro tzeya caꞌtzīlh ē huanli:
―Chuhuaꞌj iccaꞌtzī 

Jesucristo macamilh ixángel 
ē quimakapūtaxtūnīꞌt na 
ixlīmāpaꞌksīn rey Herodes. 
Quimakapūtaxtūnīꞌt tū 
ixquintatlahuaniꞌcuꞌtun israelitas.

12
 Aꞌcxniꞌ ixlacapāstacnīꞌttzaꞌ 

huāꞌmāꞌ, Pedro chāꞌlh na ixchic 
María tī ixtzīꞌ Juan tī ixkaꞌlhī 
ixlīꞌaꞌktuꞌ ixtacuhuīniꞌ Marcos. 
Aꞌntzaꞌ līlhūhuaꞌ ixtastokcanīꞌt ē 
ixtaꞌorarlamāꞌnalh. 13

 Pedro toklhli 
nac mākelhcha jā lactanūcan 
na ixtanquilhtīn chic. Chāꞌtin 
tzuꞌmaꞌjāt, tī ixuanican Rode, 
milh kelhasquiꞌnī tīchu xlaꞌ. 
14

 Kelhlakapasli Pedro ē pāxuhualh. 
Ūꞌtzaꞌ jā līmālaquīꞌniꞌlh ē palaj 
tuꞌjnuntēlha tanūpālh nac chic. 
Cāhuanilh tī ixtatakēstoknīꞌt:

―Layālh Pedro nac kēpūn.
15

 Xlacaꞌn tahuanilh:
―Chuyaꞌyaꞌ.
Rode āꞌchulāꞌ cāhuanilh ixlīcānaꞌ 

ūꞌtzaꞌ. Palaj tunca tahuanli:
―Jā ūꞌtzaꞌ. Ixmāstilēꞌk ángel tī 

maktakaꞌlha Pedro.
16

 Pedro āꞌchulāꞌ palhaꞌ toklhli nac 
mākelhcha. Aꞌcxniꞌ tamālaquīꞌlh, 
talaktzīꞌlh Pedro ē talīꞌaꞌcnīlh. 
17

 Pedro cāmacahuaniꞌlh 
cataquilhcaꞌcslalh. Cāhuanilh 
chī Dios līmāxtulh nac pūlāchīꞌn. 
Cāhuanilh:
―Camācaꞌtzīnīꞌtit Jacobo ē 

tāꞌtimīn huāꞌmāꞌ tū quinaꞌkspulalh.
Pedro taxtulh ē aꞌlh āꞌlacatin.
18

 Palaj aꞌcxniꞌ xkakalh, tropas 
tatamakchuyīlh ixpālacata chī 
lītzāꞌlalh Pedro. 19

 Aꞌcxniꞌ Herodes 
māputzīniꞌlh Pedro ē jā maclaca 
ē cākelhasquiꞌnīlh tropas tī 
ixcāyāhuacanīꞌt natamaktakaꞌlha 
ē cāmāmaknīnīniꞌlh. Herodes 
taxtulh nac Judea ē aꞌlh tancāꞌn nac 
Cesarea ē aꞌntzaꞌ tachokolh.

Nīlh Herodes
20

 Herodes ixcātāꞌlāsītzīꞌnīꞌt 
xalanīꞌn nac Tiro ē Sidón. 
Makapitzīn talālītāꞌchihuīnaꞌnli 
palh tzē natalakaꞌn. Līꞌamigos talalh 
Blasto tī ixmaktakaꞌlha jā īꞌlhtata 
rey. Xlacaꞌn ixtalīmākoꞌxamixīcuꞌtun 
ixpālacata ixlīhuaꞌtcaꞌn tū 
līmincanchaꞌ na ixcāꞌlacchicniꞌ 
rey. 21

 Lakchāꞌlh quilhtamacuj tū 
ixcālhcāniꞌnīꞌt Herodes. Ixlhakāꞌnīꞌt 
ixluꞌxuꞌ tū ixtasuꞌyu chī rey ixuanīꞌt. 
Tahuīꞌlh nac trono ē aꞌkchihuīnaꞌnli. 
22

 Tachiꞌxcuhuīꞌt tamātaꞌsīlh:
―Jā chiꞌxcuꞌ tī chihuīnaꞌmāꞌlh. 

Huaꞌchi chāꞌtin dios.

23
 Xamaktin chāꞌtin ixángel Dios 

makataꞌjatatlalh Herodes ixpālacata 
cāmakxtekli talaktaquilhpūtalh 
huaꞌchi Dios. Lūhuaꞌ tahuaꞌlh ē nīlh.

24
 Ixtachihuīn Māpaꞌksīniꞌ 

taꞌaꞌkahuaniꞌlh ē cālakchāꞌlh 
āꞌmakapitzīn chiꞌxcuhuīꞌn.

25
 Aꞌcxniꞌ Bernabé ē Saulo 

ixtatlahuakōꞌnīꞌt ixlītlahuatcaꞌn nac 
Jerusalén, xlacaꞌn tataspiꞌtli nac 
Antioquía. Cātāꞌaꞌlh Juan tī ixkaꞌlhī 
ixlīꞌaꞌktuꞌ ixtacuhuīniꞌ Marcos.

Bernabé ē Saulo tatzuculh taꞌaꞌn 
makat talīchihuīnaꞌn xatze tachihuīn

13  Chī ūꞌtunuꞌn tī 
ixtatakēstoka nac Antioquía, 

ixtahuiꞌlānaꞌlh aꞌkchihuīnaꞌnīꞌn ē 
mākelhtahuaꞌkēꞌniꞌnīꞌn. Makapitzīn 
ixtacuhuīniꞌcaꞌn Bernabé ē Simón 
(tī ixuanican Negro) ē Lucio xalaꞌ 
nac Cirene ē Manaén (tī tāꞌstacli 
rey Herodes) ē Saulo. 2 Xlacaꞌn 
ixtalaktaquilhpūtamāꞌnalh Dios 
ē ixtalīhuiꞌlīnīꞌt jā tū natahuaꞌ. 
Espíritu Santo huanli:
―Iclacasquiꞌn Bernabé ē Saulo 

natatlahua xtum ixtascujūtcaꞌn tū 
naꞌiccāmaxquīꞌ.

3
 Xlacaꞌn jānaꞌj tū ixtahuaꞌ, ē 

taꞌorarlīlh ē taꞌaꞌcpūhuiꞌlīlh 
ixmacancaꞌn ē cāmacāꞌnca.

Apóstoles tamāsuꞌyulh nac Chipre
4

 Espíritu Santo cāmacāꞌlh 
Bernabé ē Saulo. Xlacaꞌn taꞌaꞌlh 
tancāꞌn nac Seleucia. Aꞌntzaꞌ 
tapūꞌaꞌlh barco nac Chipre, aꞌntzaꞌ 
jā puꞌnahuīꞌlh macstiꞌnaꞌj tiꞌyaꞌt. 
5

 Aꞌcxniꞌ tachilh nac Salamina, 
talīꞌaꞌkchihuīnaꞌnli ixtachihuīn 
Dios na ixtemplocaꞌn israelitas. 
Talēꞌlh Juan ixmaktāyanaꞌcaꞌn. 

6
 Aꞌcxniꞌ tatētaxtulh ixlīpōꞌktu nac 

Chipre, tachilh nac cāꞌlacchicniꞌ 
ixtacuhuīniꞌ Pafos. Tamaclalh 
chāꞌtin chiꞌxcuꞌ israelita ixtacuhuīniꞌ 
Barjesús. Xlaꞌ xantilh ixuanīꞌt 
ē aꞌkchihuīnaꞌ tū jā ixlaꞌ Dios. 
Xmān ixcālīꞌaꞌkskāhuīꞌmāꞌlh. 
7

 Xantilh ixmaktāya gobernador 
Sergio Paulo tī skalalh ixuanīꞌt. 
Gobernador cāmātaꞌsatīnīniꞌlh 
Bernabé ē Saulo ē ixkexmatcuꞌtun 
ixtachihuīn Dios. 8 Cātāꞌlāhuanilh 
xantilh tī ixuanican Barjesús ē 
Elimas. Xlaꞌ jā ixlacasquiꞌn naꞌaꞌkaꞌīꞌ 
gobernador. 9 Saulo, tī nā ixuanican 
Pablo, ixlītzuma Espíritu Santo na 
ixlīstacnaꞌ. Xlaꞌ lakalaktzīꞌlh Elimas. 
10

 Huanilh:
―Huiꞌx aꞌkskāhuīꞌniꞌnaꞌ ē jā 

tzeya chiꞌxcuꞌ. Huiꞌx ixkaꞌhuaꞌcha 
skāhuīꞌniꞌ ē huiꞌx jā lakatīyaꞌ 
tū tze. ¿Chī jā līmakxtekaꞌ 
lactlahuaꞌyaꞌ tū ixlaꞌ Dios? 
11

 Chuhuaꞌj Dios namakapātīnīnān. 
Lakatzīꞌn nahuaꞌnaꞌ ē lakmaꞌj jāla 
catilacahuāꞌnaꞌ.

Xamaktin lakapoklhuanaꞌlh ē 
jāla lacahuānaꞌlh ē ixputzatlāꞌhuan 
tī ixpekechiꞌpalēꞌlh. 12

 Aꞌcxniꞌ 
gobernador laktzīꞌlh tū aꞌkspulalh, 
xlaꞌ aꞌkaꞌīꞌlh ē līꞌaꞌcnīlh tū 
ixmāsuꞌyucan ixpālacata Jesús.

Pablo ē Bernabé nac Antioquía
13

 Pablo ē tī ixtatāꞌaꞌn tataxtulh 
nac Pafos ē tapūꞌaꞌlh barco ē 
tachāꞌlh nac Perge ixlīkaꞌtlaꞌ nac 
Panfilia. Aꞌntzaꞌ Juan cāmakxtekli 
ē taspiꞌtli nac Jerusalén. 14

 Pablo 
ē Bernabé tataxtulh nac Perge ē 
tachāꞌlh nac Antioquía ixlīkaꞌtlaꞌ 
nac Pisidia. Quilhtamacuj tū 
pūjaxcan, xlacaꞌn tatanūlh na 

ixtemplocaꞌn israelitas ē tatahuīꞌlh. 
15

 Līkelhtahuaꞌkaꞌca ixtachihuīn 
Dios jā tatzoꞌkniꞌ līmāpaꞌksīn ē jā 
huanican profetas. Xanapuxcuꞌnuꞌ 
xalanīꞌn nac templo tamacamilh 
chāꞌtin tī cāhuanilh Pablo ē 
Bernabé:
―Chiꞌxcuhuīꞌn, palh 

cāmaxquīꞌcuꞌtunāꞌtit talacapāstacniꞌ 
tachiꞌxcuhuīꞌt, cacāhuaniꞌtit.

16
 Pablo tāyalh ē cāmacahuaniꞌlh 

cataquilhcaꞌcslalh ē huanli:
―Cakexpaꞌttit chiꞌxcuhuīꞌn 

israelitas ē huiꞌxinaꞌn tī 
jicuaꞌniꞌyāꞌtit Dios. 17

 QuinDioscaꞌn 
quinaꞌn israelitas cālacsacli 
quinapapanaꞌcaꞌn. Dios 
cāmālhūhuīꞌlh aꞌcxniꞌ xlacaꞌn 
xaminiꞌ ixtahuanīꞌt nac tiꞌyaꞌt 
Egipto. Dios kaꞌlhī lhūhuaꞌ 
lītliꞌhuiꞌqui ē ūꞌtzaꞌ tzē cālīmāxtulh 
nac huāꞌmāꞌ tiꞌyaꞌt. 18

 Dios 
cālīpātīlh tuꞌpuꞌxam cāꞌta aꞌcxniꞌ 
ixtalatlāꞌhuan nac cāꞌtzayaꞌnca 
tiꞌyaꞌt. 19

 Dios cāmālaksputūlh 
tachiꞌxcuhuīꞌt xalanīꞌn aꞌktojon 
cāꞌlacchicniꞌ nac tiꞌyaꞌt jā ixuanican 
Canaán. Cāmāpitzīniꞌlh tiꞌyaꞌt 
quinapapanaꞌcaꞌn jā natatahuiꞌla. 
20

 Dios cāhuiꞌlīniꞌlh ixjuezcaꞌn tī 
nacāmāpaꞌksī aꞌktāꞌtiꞌ ciento āꞌiꞌtāt 
cāꞌta. Aꞌkchihuīnaꞌ Samuel ūꞌtzaꞌ 
āꞌxmān ixlīhuīꞌlh ixlījuez. 21

 Āꞌlīstān 
quinapapanaꞌcaꞌn israelitas 
tasquiꞌnli chāꞌtin ixreycaꞌn. Dios 
huiꞌlīlh ixlīrey Saúl, ixkaꞌhuaꞌcha 
Cis. Ixtalakapasniꞌ Benjamín 
ixuanīꞌt. Xlaꞌ ixmāpaꞌksīniꞌn 
tuꞌpuꞌxam cāꞌta. 22

 Aꞌcxniꞌ Dios 
māpānūlh Saúl, ē huiꞌlīpālh David 
ixlīrey. Dios līchihuīnaꞌnli David 
ē huanli: “Quit iclakapasa David, 
ixkaꞌhuaꞌcha Isaí. Iclaktzīꞌn ūꞌtzaꞌ 

chāꞌtin chiꞌxcuꞌ tī lacapāstacnaꞌn 
chī iclacapāstacnaꞌn quit. Xlaꞌ 
natlahua pōꞌktu tū iclacasquiꞌn.” 
Chuntzaꞌ huanli Dios. 23

 Dios 
cāmaxquīꞌlh israelitas chāꞌtin 
makapūtaxtūnuꞌ chuntzaꞌ chī 
huanli Dios xapūla. Makapūtaxtūnuꞌ 
ūꞌtzaꞌ Jesús, īꞌxūꞌnātāꞌnat David. 
24

 Aꞌcxniꞌ Jesús jānaꞌj ixāꞌmin, 
Juan ixcāhuani ixlīpōꞌktucaꞌn 
tachiꞌxcuhuīꞌt israelitas: 

“Calakpalīꞌtit mintalacapāstacniꞌcaꞌn 
ē caꞌaꞌkpaxtit.” 25

 Aꞌcxniꞌ 
īꞌsputmāꞌlhtzaꞌ quilhtamacuj tū 
ixlīmāꞌkpaxīniꞌn Juan, xlaꞌ ixuan: 

“Jā quit tī puhuaꞌniꞌyāꞌtit. Āꞌlīstān 
namimpala āꞌchāꞌtin tī kaꞌlhī 
lītliꞌhuiꞌqui. Ūꞌtzaꞌ jā minīꞌniꞌ 
naꞌicxcutniꞌ ixcaclhiꞌ.”

26
 Pablo chihuīnaꞌmpālh:

―Iccāhuaniyān huiꞌxinaꞌn tī 
īꞌxūꞌnātāꞌnatnaꞌ Abraham, chī quit, 
ē huiꞌxinaꞌn tī jicuaꞌniꞌyāꞌtit Dios. 
Chuhuaꞌj cātamacaminiꞌnīꞌtaꞌn 
tachihuīn tū nalīꞌaꞌkapūtaxtucan. 
27

 Xalanīꞌn nac Jerusalén ē nā 
īꞌscujniꞌcaꞌn jā ixtacaꞌtzī tī Jesús. 
Jā takexmatli ixtachihuīncaꞌn 
ixaꞌkchihuīnaꞌnīꞌn Dios tū 
līkelhtahuaꞌkaꞌcan pōꞌktu 
quilhtamacuj tū pūjaxcan. 
Ūꞌtzaꞌ līmāmaknīnīniꞌnca Jesús. 
Chuntzaꞌ tamākentaxtūlh chuntzaꞌ 
chī tahuanli aꞌkchihuīnaꞌnīꞌn 
xamakāstzaꞌ. 28

 Masqui jāla 
tamaclaniꞌlh chī natalīmaknī 
Jesús, xlacaꞌn tasquiꞌniꞌlh Pilato 
camaknīca. 29

 Aꞌcxniꞌ xlacaꞌn 
ixtamākentaxtūnīꞌttzaꞌ ixlīpōꞌktu 
tū ixtatzoꞌkniꞌ natatlahuaniꞌ Jesús, 
māyujūca Jesús xanīn nac cruz 
ē mānūca nac lhuꞌcuꞌ. 30

 Dios 
mālacastālancuanīlh. 31

 Aꞌklhūhuaꞌ 

quilhtamacuj ixcātasuꞌyuniꞌ tī 
ixcātāꞌtaxtunīꞌt nac Galilea 
ē ixcātāꞌaꞌnīꞌt nac Jerusalén. 
Huāꞌmāꞌ chiꞌxcuhuīꞌn ūꞌtunuꞌn tī 
tamāsuꞌyuniꞌmāꞌnalh chuhuaꞌj 
tachiꞌxcuhuīꞌt ixpālacata Jesús.

32
 ’Chuhuaꞌj quinaꞌn iccāhuaniyān 

huiꞌxinaꞌn xatze tachihuīn 
ixpālacata tū cāhuanilh Dios 
quinapapanaꞌcaꞌn namāstāꞌ. 33

 Ūꞌtzaꞌ 
Dios quincāmākentaxtūniꞌn 
quinaꞌn, tī īꞌxūꞌnātāꞌnatnaꞌcaꞌn, 
aꞌcxniꞌ mālacastālancuanīlh Jesús. 
Chuntzaꞌ tatzoꞌkniꞌ nac libro Salmos 
ixlīꞌaꞌktuꞌ capítulo:

Huiꞌx quinKaꞌhuaꞌcha.
Chuhuaꞌj icmaxquīꞌnīꞌtaꞌn 

latamat.
34

 Dios mālacastālancuanīlh Jesús 
nac cāꞌlīnīn. Jā āꞌmaktin catiꞌaꞌlh 
nac cāꞌlīnīn. Dios chuntzaꞌ huanli:

Naꞌiccāsicuaꞌlanātlahuayān 
chuntzaꞌ chī huanica David.

35
 Tatzoꞌkniꞌ nac libro Salmos 

āꞌaꞌktin capítulo:
Huiꞌx jā catimakxtekti namasa 

ixmacniꞌ minKaꞌhuaꞌcha tī tze.
36

 David ixtlahuanīꞌttzaꞌ 
ixtalacasquiꞌnīn Dios ixlacatīncaꞌn 
xlacaꞌn tī ixtahuiꞌlānaꞌlh 
aꞌcxniꞌ xlaꞌ ixlatlāꞌhuan nac 
cāꞌquilhtamacuj. Xlaꞌ nīlh ē 
māꞌcnūca jā ixcāmāꞌcnūcanīꞌt 
ixnatātaꞌnaꞌ. Ixmacniꞌ David 
masli. 37

 Jā masli ixmacniꞌ Jesús 
tī Dios mālacastālancuanīlh. 
38

 Cacaꞌtzītit huiꞌxinaꞌn tī israelitas 
chī quit. Ixpālacata huāꞌmāꞌ 
chiꞌxcuꞌ, cātamācaꞌtzīnīyān 
huiꞌxinaꞌn mincuentacaꞌn tzē 
nacātamātzaꞌnkēnaꞌniꞌyān. 39

 Jesús 
cāmātzaꞌnkēnaꞌniꞌ ixlīpōꞌktu 
ixcuentacaꞌn tī talīpāhuan Jesús. 

Līmāpaꞌksīn tū maxquīꞌca Moisés, 
ūꞌtzaꞌ jāla catimālaksputūlh 
tū jā tze. 40

 Caskalalhuantit jā 
nacāꞌaꞌkspulayān tū tahuanli 
aꞌkchihuīnaꞌnīꞌn. Tahuanli:
 41 Cakexpaꞌttit huiꞌxinaꞌn tī 

lakmakaꞌnāꞌtit.
Caꞌaꞌcnīꞌtit ē calaksputtit; 

ixpālacata quit, Dios, 
naꞌictlahua aꞌktin līꞌaꞌcnīn 
aꞌcxniꞌ huiꞌxinaꞌn huiꞌlāꞌnaꞌntit.

Palh ixcātahuaniꞌn tū quit 
naꞌictlahua, huiꞌxinaꞌn jā 
catiꞌaꞌkaꞌīꞌtit.

42
 Pablo ē Bernabé tataxtulh 

na ixtemplocaꞌn israelitas. 
Tachiꞌxcuhuīꞌt, tī jā israelitas, 
tasquiꞌniꞌlh natahuanipala huāꞌmāꞌ 
tachihuīn ixlītzayamaꞌj. 43

 Tataxtulh 
tī ixtatakēstoknīꞌt nac templo. 
Tastālaniꞌlh Pablo ē Bernabé 
lhūhuaꞌ israelitas ē āꞌmakapitzīn 
tī ixtaꞌaꞌkaꞌīꞌnīꞌt chī israelitas. 
Pablo cāmaxquīꞌlh talacapāstacniꞌ 
ē cāhuanilh jā catamakxtekli 
xatze tachihuīn tū māsuꞌyu 
ixtalakalhuꞌmān Dios.

44
 Ixlītzayamaꞌj, aꞌcxniꞌ ixchāꞌn 

quilhtamacuj tū ixpūjaxcan, 
ixlīpōꞌktucaꞌn xalanīꞌn nac 
cāꞌlacchicniꞌ tatakēstokli 
natakexmata ixtachihuīn Dios. 
45

 Aꞌcxniꞌ israelitas talaktzīꞌlh 
ixlīlhūhuaꞌcaꞌn tachiꞌxcuhuīꞌt, 
xlacaꞌn talaksītzīꞌlh ē tatāꞌlāhuanilh 
Pablo ē talakapalalh. 46

 Pablo 
ē Bernabé tachihuīnaꞌnli ē jā 
tajicuaꞌnli ē cāhuanica:
― Ixlacasquiꞌnca cacātahuanin 

xapūla huiꞌxinaꞌn, israelitas, 
ixtachihuīn Dios. Huiꞌxinaꞌn 
lakmakaꞌntit, ē chuntzaꞌ lītasuꞌyu 
jā kaꞌlhīcuꞌtunāꞌtit xasāstiꞌ 

milatamatcaꞌn tū jā catilaksputli. 
Chuhuaꞌj quinaꞌn naꞌiccālakaꞌnāuj 
tī jā israelitas. 47

 Chuntzaꞌ 
quinDioscaꞌn quincāmāpaꞌksīn ē 
huanli:

Quit iclacsacnīꞌtaꞌn 
nacāmācaꞌtzīnīꞌyaꞌ chī 
natalīꞌaꞌkapūtaxtu xalanīꞌn 
nac āꞌlacatunuꞌ cāꞌlacchicniꞌ 
na ixlīkaꞌtlaꞌ cāꞌquilhtamacuj.

Chuntzaꞌ huiꞌx chī aꞌktin 
pūcās chī namāxkakēniꞌnaꞌ 
ixlīpōꞌktu.

48
 Aꞌcxniꞌ takexmatli huāꞌmāꞌ, 

tapāxuhualh tī jā israelitas. 
Tahuanli tze ixtachihuīn Dios. 
Taꞌaꞌkaꞌīꞌlh ixlīpōꞌktucaꞌn tī 
ixcāhuiꞌlīcanīꞌt natamaktīniꞌn 
xasāstiꞌ ixlatamatcaꞌn tū jā 
catilaksputli. 49

 Mācaꞌtzīnīniꞌnca 
ixtachihuīn Māpaꞌksīniꞌ 
calhāxcuhuālh jā ixmāpaꞌksī 
Antioquía. 50

 Israelitas 
tachihuīnaꞌmakasītzīꞌlh xalakaꞌtlaꞌ 
puscan tī ixtalakachiꞌxcuhuīꞌ Dios 
ē nā xanapuxcuꞌnuꞌ cāꞌlacchicniꞌ. 
Tachihuīnaꞌmakasītzīꞌlh 
cacāputzatokokeca Pablo ē 
Bernabé ē cāmakatzāꞌlaca na 
ixcāꞌlacchicniꞌcaꞌn ē nā aꞌntzaꞌ jā 
ixtamāpaꞌksī. 51

 Pablo ē Bernabé 
tatincxli pokxniꞌ ixtujancaꞌn ē 
chuntzaꞌ cāmācaꞌtzīnīca xalanīꞌn 
cāꞌlacchicniꞌ ixtalēꞌn cuenta. Taꞌaꞌlh 
nac Iconio. 52

 Tāꞌtimīn tapāxuhualh. 
Ixlīstacnaꞌcaꞌn ixlītzuma Espíritu 
Santo.

Pablo ē Bernabé nac Iconio

14  Pablo ē Bernabé 
lacxtim tatanūlh na 

ixtemplocaꞌn israelitas nac Iconio 
ē taꞌaꞌkchihuīnaꞌnli. Taꞌaꞌkaꞌīꞌlh 

lhūhuaꞌ israelitas ē nā tī jā 
israelitas. 2 Israelitas tī jā ixtaꞌaꞌkaꞌīꞌ 
tachihuīnaꞌmakasītzīꞌlh tī jā 
israelitas. Cāmālacapāstaquīca 
tāꞌtimīn jā tze ixtahuanīꞌt. 
3

 Pablo ē Bernabé tatahuīꞌlh 
aꞌklhūhuaꞌ quilhtamacuj nac 
Iconio ē ixtaꞌaꞌkchihuīnaꞌn ē jā 
tajicuaꞌnli ixpālacata ixtalīpāhuan 
Jesucristo. Ixlītliꞌhuiꞌqui Dios 
lhūhuaꞌ ixtalītlahua tū lakaꞌtlaꞌ 
līꞌaꞌcnīn. Ūꞌtzaꞌ līmāsuꞌyulh Dios 
ixlīcānaꞌ tū ixtalīchihuīnaꞌn 
Pablo ē Bernabé ixpālacata 
Jesucristo. 4 Tachiꞌxcuhuīꞌt 
xalanīꞌn nac Iconio jā lacxtim 
ixtalacapāstaca. Makapitzīn 
ixtalacapāstaca chī israelitas ē 
āꞌmakapitzīn ixtalacapāstaca 
chī apóstoles. 5 Israelitas ē nā tī 
jā israelitas ē nā xanapuxcuꞌnuꞌ 
tachihuīnaꞌnli natalacatāꞌquīꞌnin ē 
natacuctaꞌlanaꞌn. 6 Aꞌcxniꞌ tacaꞌtzīlh 
huāꞌmāꞌ, Pablo ē Bernabé tatzāꞌlalh. 
Taꞌaꞌlh nac estado Licaonia nac 
cāꞌlacchicniꞌ Listra ē Derbe ē 
āꞌlacatunuꞌ cāꞌlacchicniꞌ. 7 Aꞌntzaꞌ 
ixtalīꞌaꞌkchihuīnaꞌn xatze tachihuīn 
ixlaꞌ Jesucristo.

Cuctaꞌlaca Pablo nac Listra
8

 Ixuīꞌlh chāꞌtin chiꞌxcuꞌ nac 
Listra. Jā tze ixuanīꞌt ixtujan. 
Ixlūꞌntūꞌnunīꞌt chu tunca 
ixlīlacatuncuhuīꞌniꞌ. Jā maktin 
ixtlāꞌhuan. 9 Ixkexmatmāꞌlh Pablo. 
Pablo lakalaktzīꞌlh ē caꞌtzīlh 
ixaꞌkaꞌīꞌ tzē namātzeyīcan. 10

 Pablo 
palhaꞌ huanli:
―Laclhtzaj catāyaꞌ.
Chiꞌxcuꞌ tāyalh ē tzuculh tlāꞌhuan.
11

 Aꞌcxniꞌ ixlīlhūhuaꞌcaꞌn 
talaktzīꞌlh tū tlahualh Pablo, 

xlacaꞌn tataꞌsalh ē tahuanli chī 
ixtachihuīncaꞌn xalanīꞌn nac 
Licaonia. Tahualh:
―¡Tayujnīꞌtaꞌnchi dioses tī 

tatasuꞌyu chī chiꞌxcuhuīꞌn!
12

 Ixtahuan Bernabé ixuanīꞌt 
ūꞌtzaꞌ dios Júpiter. Ē ixtahuan 
Pablo ixuanīꞌt ūꞌtzaꞌ dios 
Mercurio ixpālacata ūꞌtzaꞌ tī 
ixaꞌkchihuīnaꞌnīꞌt. 13

 Templo jā 
ixlaktaquilhpūtacan dios Júpiter, 
ixyālh jā lactanūcanāchaꞌ nac 
cāꞌlacchicniꞌ. Ixcura Júpiter 
līmilh huācax ē xaꞌnat nac 
tanquilhtīn. Pālej ē tachiꞌxcuhuīꞌt 
ixtalakachiꞌxcuhuīꞌcuꞌtun apóstoles. 
14

 Aꞌcxniꞌ apóstoles, Bernabé ē Pablo, 
tacaꞌtzīlh tū ixcātlahuaniꞌcuꞌtuncan, 
xlacaꞌn talacxtīꞌtli ixlīmāncaꞌn 
ixluꞌxuꞌcaꞌn ixpālacata 
tatamakchuyīlh. Tatuꞌjnulh 
ixlacpuꞌnaꞌiꞌtātcaꞌn tachiꞌxcuhuīꞌt ē 
tataꞌsalh ē tahuanli:

15
 ―¡Tachiꞌxcuhuīꞌt! ¿Tū ixpālacata 

tlahuaꞌyāꞌtit huāꞌmāꞌ? Quinaꞌn nā 
chiꞌxcuhuīꞌn chuntzaꞌ chī huiꞌxinaꞌn. 
Iccālīminiꞌyān xatze tachihuīn 
ixpālacata nalītalakaspiꞌtniꞌyāꞌtit 
ixlīpōꞌktu huāꞌmāꞌ tū jā tū ixtapalh 
tū tlahuaꞌyāꞌtit. Ē chuntzaꞌ 
naputzayāꞌtit Dios tī lakahuan. 
Ūꞌtzaꞌ tī tlahuanīꞌt aꞌkapūn ē 
cāꞌtiꞌyaꞌt ē mar ē ixlīpōꞌktu tū aꞌnan. 
16

 Lakmaꞌjtzaꞌ Dios cāmakxteknīꞌt 
ixlīpōꞌktucaꞌn tachiꞌxcuhuīꞌt 
natatlahua tū talacasquiꞌn. 17

 Pōꞌktu 
quilhtamacuj Dios ixcāmacāꞌniꞌ tū 
ixmāsuꞌyu palh aꞌnan Dios. Dios 
tlahua tū tze. Ūꞌtzaꞌ līla xcān ē līla 
tū tzē huaꞌcan. Quincāmaxquīꞌyān 
quinaꞌn tapāxuhuān ē tū huaꞌyāuj 
hasta līpāxuhua huiꞌlānaꞌuj ―huanli 
Pablo.

18
 Masqui Pablo cāhuanilh huāꞌmāꞌ, 

ē jicslīhuaꞌ cālīmāpānūniꞌca 
ixtalacapāstacniꞌcaꞌn tachiꞌxcuhuīꞌt 
jā catalakachiꞌxcuhuīꞌlh Pablo ē 
Bernabé.

19
 Tachilh makapitzīn israelitas 

xalanīꞌn nac Antioquía ē 
Iconio. Tachihuīnaꞌmakasītzīꞌlh 
tachiꞌxcuhuīꞌt. Ūꞌtzaꞌ līcuctaꞌlaca 
Pablo ē sakalēꞌnca ē māxtuca 
nac cāꞌlacchicniꞌ ē makxtekca. 
Tapuhuanli xanīntzaꞌ ixuanīꞌt. 
20

 Tāꞌtimīn talītamacstiꞌliꞌlh ē 
Pablo tāꞌkaquīꞌlh ē tanūlh nac 
cāꞌlacchicniꞌ. Ixlīlakalī taꞌaꞌlh Pablo 
ē Bernabé nac Derbe.

21
 Ixtaꞌaꞌkchihuīnaꞌn xatze 

tachihuīn ixlaꞌ Jesucristo nac tzamāꞌ 
cāꞌlacchicniꞌ ē lhūhuaꞌ taꞌaꞌkaꞌīꞌlh. 
Palaj tunca xlacaꞌn tataspiꞌtli 
nac Listra ē nac Iconio ē nac 
Antioquía. 22

 Aꞌntzaꞌ ixcāmaxquīꞌca 
tāꞌkpuhuantīn tī ixtaꞌaꞌkaꞌīꞌ. 
Ixcāmaxquīꞌ talacapāstacniꞌ 
nataꞌaꞌkaꞌīꞌ pōꞌktu quilhtamacuj. 
Cāhuanica:
―Ixlacasquiꞌnca napātīniꞌnāuj 

aꞌcxniꞌ jānaꞌj tanūyāuj jā Dios 
māpaꞌksīniꞌn.

23
 Cālacsacca xanapuxcuꞌnuꞌ 

aꞌkatunuꞌ nac templo. Pūla 
taꞌorarlīlh ē jā tahuāꞌyalh. 
Tasquiꞌniꞌlh Māpaꞌksīniꞌ Jesucristo 
tī ixtaꞌaꞌkaꞌīꞌnīꞌt. Tasquiꞌniꞌlh 
cacāmaktakaꞌlhli xanapuxcuꞌnuꞌ.

Pablo ē Bernabé taquītaspiꞌtpālh 
nac Antioquía

24
 Palaj tunca Pablo ē Bernabé 

tatētaxtulh nac Pisidia ē 
tamilh nac Panfilia. 25

 Aꞌcxniꞌ 
ixtalīꞌaꞌkchihuīnaꞌnīꞌt xatze 
tachihuīn nac Perge, ē taꞌaꞌlh 

Hechos 14



270

tancāꞌn nac Atalia. 26
 Aꞌntzaꞌ 

tapūꞌaꞌlh barco nac Antioquía. Chu 
ūꞌtzaꞌ cāꞌlacchicniꞌ ixuanīꞌt jā xapūla 
īꞌsquiꞌniꞌcanīꞌt Dios cacāmaktāyalh 
Bernabé ē Pablo ixtascujūtcaꞌn tū 
chūꞌcus ixtatlahuanīꞌt.

27
 Aꞌcxniꞌ tachāꞌlh Pablo 

ē Bernabé nac Antioquía, 
tamākēstokli ixlīpōꞌktucaꞌn tī 
ixtaꞌaꞌkaꞌīꞌ. Cāhuanica ixlīpōꞌktu 
tū Dios ixcāmaktāyanīꞌt 
natatlahua. Cāhuanica chī Dios 
ixcāmāsuꞌyuniꞌnīꞌt ixlacasquiꞌnca 
nā nataꞌaꞌkaꞌīꞌ nā xlacaꞌn tī jā 
israelitas. 28

 Aꞌntzaꞌ Pablo ē Bernabé 
tatāꞌtachokokōꞌlh tāꞌtimīn makās.

Tatakēstokli nac Jerusalén

15  Tamilh nac Antioquía 
makapitzīn chiꞌxcuhuīꞌn 

xalanīꞌn nac Judea. Tatzuculh 
tamāsuꞌyuniꞌ tāꞌtimīn. Tahuanli:
―Ixlacasquiꞌnca natachuꞌcuyāꞌtit 

chuntzaꞌ chī ixmāsuꞌyu Moisés. 
Palh jā tachuꞌcunīꞌtaꞌntit, jāla 
catiꞌaꞌkapūtaxtutit.

2
 Pablo ē Bernabé talālīhuanilh 

xlacaꞌn ē talālīquilhnīlh. Āꞌlīstān 
cālacsacca Pablo ē Bernabé 
ē āꞌmakapitzīn huampala 
tī natalakaꞌn apóstoles ē 
xanapuxcuꞌnuꞌ xalaꞌ nac templo nac 
Jerusalén ē natakelhasquiꞌnīniꞌn chī 
nalīlacāxtlahuacan.

3
 Chuntzaꞌ tāꞌtimīn xalanīꞌn nac 

templo nac Antioquía tamacāꞌlh 
Pablo ē Bernabé. Xlacaꞌn taꞌaꞌlh ē 
ixtatētaxtumāꞌnalh ixāꞌtuntamacniꞌ 
estado Fenicia ē Samaria. Ixcāhuani 
chī ixtaꞌaꞌkaꞌīꞌnīꞌt tī jā israelitas. 
Ūꞌtzaꞌ talīpāxuhualh tāꞌtimīn.

4
 Aꞌcxniꞌ Pablo ē Bernabé tachāꞌlh 

nac Jerusalén ē talālakchāꞌlh 

tāꞌtimīn ē apóstoles ē xanapuxcuꞌnuꞌ 
xalaꞌ nac templo. Pablo ē Bernabé 
tahuanilh ixlīpōꞌktu tū Dios 
cāmaktāyalh tzē natatlahua. 
5

 Tatāyalh makapitzīn tī īꞌstālaniꞌ 
ixtamāsuꞌyuncaꞌn fariseos ē 
ixtaꞌaꞌkaꞌīꞌ. Tahuanli:
―Ixlacasquiꞌnca nacāchuꞌcucan 

israelitas nā xlacaꞌn tī jā israelitas. 
Nā ixlacasquiꞌnca catakexmatniꞌlh 
līmāpaꞌksīn tū maxquīꞌca Moisés.

6
 Apóstoles ē xanapuxcuꞌnuꞌ 

tatakēstokli nataputzānaꞌnī huāꞌmāꞌ. 
7

 Ixtachihuīnaꞌmāꞌnalhcus ē tāyalh 
Pedro ē cāhuanilh:
―Tāꞌtimīn, huiꞌxinaꞌn caꞌtzīyāꞌtit 

makāstzaꞌ Dios lacsacli chāꞌtin 
chī quinaꞌn. Quit quilacsacli 
naꞌiccāhuani xatze tachihuīn tī jā 
israelitas ē chuntzaꞌ tzē nataꞌaꞌkaꞌīꞌ 
xlacaꞌn. 8 Dios, tī lakapasa 
ixlīstacnaꞌcaꞌn tachiꞌxcuhuīꞌt, ūꞌtzaꞌ 
cāmaxquīꞌlh xlacaꞌn Espíritu Santo 
chuntzaꞌ chī quincāmaxquīꞌnīꞌtaꞌn. 
Chuntzaꞌ māsuꞌyulh Dios chī 
lacasquiꞌn nataꞌaꞌkaꞌīꞌ nā xlacaꞌn 
tī jā israelitas. 9 Chuntzaꞌ Dios nā 
līcheꞌkēꞌlh ixlīstacnaꞌcaꞌn xlacaꞌn 
chī quinaꞌn ixpālacata līpāhuanāuj 
Dios. 10

 ¿Chī puhuaꞌnāꞌtit huiꞌxinaꞌn 
jā tze chī Dios lacasquiꞌn nataꞌaꞌkaꞌīꞌ 
nā xlacaꞌn tī jā israelitas? 
¿Tū ixpālacata lacasquiꞌnāꞌtit 
huiꞌxinaꞌn xlacaꞌn natamākentaxtū 
līmāpaꞌksīn tū maxquīꞌca Moisés? 
Ūꞌtzaꞌ quinatātaꞌnaꞌcaꞌn jāla 
tamākentaxtūlh. Nā quinaꞌn jāla 
catimākentaxtūj. 11

 Icaꞌkaꞌīꞌyāuj 
taꞌaꞌkapūtaxtuyāuj quinaꞌn 
chuntzaꞌ chī xlacaꞌn ixpālacata 
quincāmakapūtaxtūcuꞌtunniꞌ 
quiMāpaꞌksīniꞌcaꞌn Jesús ―huanli 
Pedro.

12
 Palaj tunca ixlīpōꞌktucaꞌn 

ixlīlhūhuaꞌcaꞌn tachiꞌxcuhuīꞌt 
taquilhcaꞌcslalh. Xlacaꞌn 
takexmatli aꞌcxniꞌ Bernabé ē Pablo 
tachihuīnaꞌnli ē tahuanli lakaꞌtlaꞌ 
līꞌaꞌcnīn tū Dios cāmaktāyalh tzē 
tatlahua na ixlacpuꞌnaꞌiꞌtātcaꞌn 
tī jā israelitas. 13

 Aꞌcxniꞌ xlacaꞌn 
tachihuīnaꞌnkōꞌlh, Jacobo 
kelhtīniꞌlh:
―Tāꞌtimīn, caquilākexmatui. 

14
 Chihuīnaꞌnīꞌttzaꞌ Simón Pedro chī 

Dios xapūla cālacsacli makapitzīn 
chiꞌxcuhuīꞌn tī jā israelitas. Dios 
cālacsacli ixpālacata ixlacstīn 
natahuan. 15

 Chuntzaꞌ tahuanli 
aꞌkchihuīnaꞌnīꞌn xalanīꞌn makāstzaꞌ. 
Ē chuntzaꞌ tatzoꞌkniꞌ:
 16 Āꞌlīstān naꞌictaspiꞌta ē 

naꞌictlahuapala ixchic David 
tū laclalh.

Naꞌiccāxtlahuapala jā laclanīꞌt, ē 
naꞌicyāhuapala.

 17 Chuntzaꞌ āꞌmakapitzīn 
chiꞌxcuhuīꞌn nataputza 
Māpaꞌksīniꞌ,

ē nā ixlīpōꞌktucaꞌn xalanīꞌn 
nac āꞌlacatunuꞌ cāꞌlacchicniꞌ 
tī cālakapascan ūꞌtunuꞌn 
quintachiꞌxcuhuīꞌt.

 18 Huāꞌmāꞌ huanli Māpaꞌksīniꞌ tī 
māsuꞌyulh huāꞌmāꞌ aꞌcxniꞌ 
tzuculh quilhtamacuj.

19
 Jacobo chihuīnaꞌmpālh:

―Ūꞌtzaꞌ quit quintalacapāstacniꞌ: 
jā cacāmāmakchuyīuj tī tatāꞌaꞌn 
Dios tī jā israelitas. 20

 Icpuhuan 
natzoꞌkāuj ē nacāhuaniyāuj jā 
catahuaꞌlh tū cālakahuiꞌlīcanīꞌt 
ídolos ē nā jā cataputzalh 
ixtāꞌlāpāxquīꞌncaꞌn ē nā jā 
catahuaꞌlh xaquinīt animalh tū 
aꞌkpixchīꞌcanīꞌt ē nā jā catahuaꞌlh 

kaꞌlhniꞌ. 21
 Chuntzaꞌ icpuhuan 

ixpālacata makās na ixlīpōꞌktu 
cāꞌlacchicniꞌ, pōꞌktu quilhtamacuj 
tū pūjaxcan, aꞌkchihuīnaꞌncan ē 
kelhtahuaꞌkaꞌcan tū huanli Moisés 

―cāhuanilh Jacobo.
22

 Apóstoles ē xanapuxcuꞌnuꞌ 
ē ixlīpōꞌktucaꞌn talīhuiꞌlīlh 
talacsaca makapitzīn chiꞌxcuhuīꞌn 
ixlīꞌūꞌtunuꞌncaꞌn ē nacātāꞌmacāꞌncan 
Pablo ē Bernabé nac Antioquía. 
Macāꞌnca Judas, tī ixkaꞌlhī ixlīꞌaꞌktuꞌ 
ixtacuhuīniꞌ Barsabás, ē āꞌchāꞌtin 
ixtacuhuīniꞌ Silas. Tzamāꞌ chāꞌtuꞌ 
chiꞌxcuhuīꞌn xalakaꞌtlaꞌ lītāꞌtimīn 
ixtahuanīꞌt. 23

 Tzoꞌkca aꞌktin carta 
tū talēꞌlh Judas ē Silas. Ē aꞌntzaꞌ 
nac carta tahuanli:
“Quinaꞌn apóstoles ē xanapuxcuꞌnuꞌ 

ē tāꞌtimīn iccāmacāꞌniꞌyāchāꞌn 
saludos huiꞌxinaꞌn tāꞌtimīn tī jā 
israelitas xalanīꞌn nac Antioquía 
ē nac estado Siria ē Cilicia. 
24

 Ickexmatnīꞌtaꞌuj makapitzīn 
tataxtunīꞌt huāꞌtzāꞌ masqui quinaꞌn 
jā iccāmaxquīꞌuj līmāpaꞌksīn. 
Xlacaꞌn cātalīmāmakchuyīnīꞌtaꞌn 
tū ixtamāsuꞌyuncaꞌn. Ē 
cātalīlakpalīcuꞌtunān aꞌcxni 
tahuanli ixlacasquiꞌnca huiꞌxinaꞌn 
natlahuayāꞌtit ixtahuiꞌlatcaꞌn 
israelitas. 25

 Aꞌcxniꞌ quinaꞌn 
ictakēstokui, iclīhuiꞌlīuj 
iclacsacāuj chiꞌxcuhuīꞌn tī 
naꞌiccālakmacāꞌnāchāꞌn huiꞌxinaꞌn 
ē natatāꞌaꞌn Bernabé ē Pablo tī 
cāpāxquīꞌyāuj. 26

 Huāꞌmāꞌ chāꞌtuꞌ 
chiꞌxcuhuīꞌn tatanūnīꞌt jā cāꞌlījicuaꞌ 
ixpālacata quiMāpaꞌksīniꞌcaꞌn 
Jesucristo. 27

 Iccāmacāꞌnīꞌtaꞌnchāuj 
Judas ē Silas. Xlacaꞌn nacāhuaniyān 
ūꞌtzaꞌ tū iccātzoꞌknuniꞌmāꞌn. 
28

 Naꞌiccāmaxquīꞌyān huiꞌxinaꞌn 

aꞌktin līmāpaꞌksīn chuntzaꞌ chī 
ixtalacasquiꞌnīn Espíritu Santo ē nā 
chuntzaꞌ quintalacapāstacniꞌcaꞌn. 
Chu xmān huāꞌmāꞌ ixlacasquiꞌnca: 
29

 huiꞌxinaꞌn jā catihuaꞌtit quinīt 
tū cālakahuiꞌlīcanīꞌt ídolos, ē jā 
cahuaꞌtit kaꞌlhniꞌ, ē jā cahuaꞌtit 
ixquinīt animalh tū aꞌkpixchīꞌcanīꞌt, 
ē jā caputzatit mintāꞌlāpāxquīꞌncaꞌn. 
Palh huiꞌxinaꞌn namākentaxtūyāꞌtit 
huāꞌmāꞌ, natlahuayāꞌtit tū tze. 
Xmān huāꞌmāꞌ iccāhuaniyān.”

30
 Cāmacāꞌnca Bernabé ē Pablo 

ē āꞌmakapitzīn. Xlacaꞌn taꞌaꞌlh 
tancāꞌn nac Antioquía. Aꞌntzaꞌ 
cāmākēstokca tachiꞌxcuhuīꞌt tī 
ixtaꞌaꞌkaꞌīꞌ ē cāmaxquīꞌca carta. 
31

 Xlacaꞌn talīkelhtahuaꞌkaꞌlh 
ē tapāxuhualh ixpālacata 
cāmākoꞌxamākaꞌtlīꞌca. 32

 Judas ē 
Silas nā xlacaꞌn aꞌkchihuīnaꞌnīꞌn 
ixtahuanīꞌt. Xlacaꞌn tamāstāꞌlh 
talacapāstacniꞌ ixpālacata lītāꞌtimīn 
ē nā tamāstāꞌlh lītliꞌhuiꞌqui. 
33

 Aꞌcxniꞌ ixtahuiꞌlānaꞌlhtzaꞌ makās 
aꞌntzaꞌ, cāmakxtekca tāꞌtimīn ē 
cāhuanica: “Dios cacālēꞌnchaꞌn.” Ē 
talaktaspiꞌtpālh tī ixcāmacāꞌnīꞌt. 
34

 Silas puhuanli natachoko aꞌntzaꞌ. 
35

 Pablo ē Bernabé tatachokolh nac 
Antioquía. Ē lhūhuaꞌ āꞌmakapitzīn 
huampala ixtamāsuꞌyu ē 
ixtalīchihuīnaꞌn ixtachihuīn 
Māpaꞌksīniꞌ.

Pablo aꞌlh ixlīmaktuꞌ aꞌcxniꞌ 
lēꞌlh makat xatze tachihuīn

36
 Aꞌcxniꞌ ixaꞌkspulanīꞌttzaꞌ 

lakmaꞌj quilhtamacuj, Pablo 
huanilh Bernabé:
―Cacālakaꞌmpalauj 

quintāꞌtimīncaꞌn na ixlīpōꞌktu 
cāꞌlacchicniꞌ jā māsuꞌyunīꞌtaꞌuj 

ixtachihuīn Māpaꞌksīniꞌ. Caꞌaꞌuj 
cālaktzīꞌnāuj chī tataxtukōꞌ.

37
 Bernabé ixlēꞌncuꞌtun Juan, tī 

ixkaꞌlhī ixlīꞌaꞌktuꞌ ixtacuhuīniꞌ 
Marcos. 38

 Pablo jā ixlēꞌncuꞌtun 
ixpālacata Marcos ixcāmakxteknīꞌt 
aꞌcxniꞌ ixtahuiꞌlānaꞌlh nac 
Panfilia. Jā aꞌlh cātāꞌscuja. 
39

 Talālītāꞌchihuīnaꞌlh Bernabé 
ē Pablo. Ūꞌtzaꞌ talītaxtumlīlh. 
Bernabé lēꞌlh Marcos ē tapūꞌaꞌlh 
barco nac Chipre. 40

 Pablo 
lacsacli Silas ē tataxtulh. 
Tāꞌtimīn ixtasquiꞌniꞌnīꞌt Dios 
cacāmaktakaꞌlhli. 41

 Pablo ē Silas 
ixtatētaxtu nac estado Siria ē 
Cilicia ē ixcāmaxquīꞌ tāꞌkpuhuantīn 
tāꞌtimīn tī aꞌntzaꞌ ixtatakēstoka nac 
aꞌkatunuꞌ cāꞌlacchicniꞌ.

Timoteo cātāꞌaꞌlh Pablo ē Silas

16  Pablo ē Silas tachāꞌlh nac 
Derbe ē Listra. Talāpāxtokli 

chāꞌtin ixtaꞌtincaꞌn ixtacuhuīniꞌ 
Timoteo, ixkaꞌhuaꞌcha chāꞌtin 
puscāt israelita tī ixaꞌkaꞌīꞌ. Ixtātaꞌ 
Timoteo griego ixuanīꞌt. 2 Tāꞌtimīn 
nac Listra ē nac Iconio tzeya 
chiꞌxcuꞌ ixtalaktzīꞌn Timoteo. 
3

 Pablo ixlēꞌncuꞌtun Timoteo. 
Israelitas ixtacaꞌtzī ixtātaꞌ Timoteo 
jā israelita ixuanīꞌt. Ūꞌtzaꞌ Pablo 
līmāchuꞌcunīniꞌlh Timoteo 
ixpālacata nakaꞌlhī ixlīlakapascan 
chī israelita. Pablo tlahualh huāꞌmāꞌ 
ixpālacata jā cāmāsītzīꞌcuꞌtunli 
israelitas. 4 Xlacaꞌn 
ixtatētaxtumāꞌnalh aꞌkatunuꞌ 
cāꞌlacchicniꞌ. Ixcāmācaꞌtzīnīcan 
līmāpaꞌksīn tū ixtahuanīꞌt apóstoles 
ē xanapuxcuꞌnuꞌ nac Jerusalén. 
5

 Chuntzaꞌ tī ixtatakēstoka 
nac aꞌkatunuꞌ cāꞌlacchicniꞌ 

tatahuixcānīlh ē āꞌchulāꞌ taꞌaꞌkaꞌīꞌlh. 
Lakalī lakalī talhūhuaꞌntēlhalh.

Pablo lakachuyalh ē laktzīꞌlh chāꞌtin 
chiꞌxcuꞌ xalaꞌ nac Macedonia

6
 Espíritu Santo jā cāmakxtekli 

natalīchihuīnaꞌn xatze tachihuīn 
nac Asia. Pablo ē tī ixtatāꞌaꞌn 
tatētaxtulh na ixlīkaꞌtlaꞌ Frigia 
ē Galacia. 7 Aꞌcxniꞌ tachāꞌlh na 
ixlītapitzi jā ixmāpaꞌksī Misia, 
ē titaꞌaꞌncuꞌtunli nac Bitinia. 
IxEspíritu Jesús jā cāmakxtekli 
nataꞌaꞌn. 8 Tatētaxtulh nac Misia 
ē taꞌaꞌlh tancāꞌn nac cāꞌlacchicniꞌ 
Troas. 9 Aꞌntzaꞌ tzīꞌsa Pablo 
lakachuyalh ē laktzīꞌlh chāꞌtin 
chiꞌxcuꞌ xalaꞌ nac Macedonia 
tī tāyalh ixlacatīn. Chiꞌxcuꞌ 
īꞌsquiꞌniꞌmāꞌlh ē huanilh: 

“Caquilālakaꞌuj nac Macedonia 
ē caquilāmaktāyauj.” 10

 Aꞌcxniꞌ 
lakachuyakōꞌlh, palaj tunca 
quinaꞌn ictacāxui naꞌicaꞌnāuj 
nac estado Macedonia. Palaj 
tunca iclacapāstacui ixlīcānaꞌ 
Dios quincālacsacnīꞌtaꞌn 
naꞌiccālītāꞌchihuīnaꞌnāuj xalanīꞌn 
nac Macedonia xatze tachihuīn ixlaꞌ 
Jesucristo.

Pablo ē Silas nac Filipos
11

 Ictaxtūj nac Troas ē icpūꞌaꞌuj 
barco ē lacatzaꞌj icmiuj nac 
Samotracia. Ixlīlakalī huampala 
icaꞌuj nac Neápolis. 12

 Ictaxtūj 
aꞌntzaꞌ ē icchāꞌuj nac Filipos tū 
tapaꞌksīꞌ nac Roma. Ūꞌtzaꞌ āꞌchulāꞌ 
xakaꞌtlaꞌ cāꞌlacchicniꞌ ixlīpōꞌktu 
estado Macedonia. Ictachokouj nac 
huāꞌmāꞌ cāꞌlacchicniꞌ aꞌklhūhuaꞌ 
quilhtamacuj. 13

 Aꞌktin quilhtamacuj 
tū tapūjaxa israelitas, ictaxtūj nac 

cāꞌlacchicniꞌ. Icchāꞌuj na ixquilhtūn 
kaꞌtlaꞌ xcān jā icpuhuanui 
palhāsāꞌ aꞌntzaꞌ jā ixtakēstokcan 
ixtlahuacan oración. Ictahuiꞌlauj 
ē iccātāꞌchihuīnaꞌuj puscan tī 
ixtatakēstoknīꞌt. 14

 Chāꞌtin chī 
xlacaꞌn, tī ixquincākexmatniꞌyān, 
chāꞌtin puscāt ixtacuhuīniꞌ Lidia. 
Xlaꞌ xalaꞌ nac Tiatira ē īꞌstāꞌ luꞌxuꞌ 
xasmataka. Ixlakachiꞌxcuhuīꞌ Dios. 
Māpaꞌksīniꞌ mākexmatīcuꞌtunli tū 
huanli Pablo. Kexmatniꞌlh. 15

 Xlaꞌ 
aꞌkpaxli ē ixlīpōꞌktu tī xalanīꞌn 
na ixchic. Lidia quincāsquiꞌniꞌn ē 
quincāhuanin:
―Palh puhuaꞌnāꞌtit huiꞌxinaꞌn 

quit ixlīcānaꞌ icaꞌkaꞌīꞌniꞌ 
Jesucristo, capintit na quinchic ē 
natachokoyāꞌtit aꞌntzaꞌ.

Chuntzaꞌ ixquincāhuaniyan.
16

 Aꞌktin quilhtamacuj aꞌcxniꞌ 
xaꞌicaꞌmāꞌnauj jā ixtlahuacan 
oración, ictāꞌlāpāxtokui chāꞌtin 
tzuꞌmaꞌjāt tī ixkaꞌlhī tū jā tzeya 
ūꞌniꞌ tū ixmāhuanī tū naꞌaꞌkspula. 
Chiꞌxcuhuīꞌn, tī ixtēcuꞌnīꞌn 
tzuꞌmaꞌjāt, lhūhuaꞌ ixtalītlaja 
ixpālacata ixcaꞌtzī tū naꞌaꞌkspula. 
17

 Tzuꞌmaꞌjāt ixquincāstālaniꞌyān 
aꞌcxniꞌ xaꞌictāꞌlatlāꞌhuanāuj Pablo. 
Palhaꞌ ixtaꞌsa ē ixuan:
―Tzamāꞌ chiꞌxcuhuīꞌn tatāꞌscuja 

Dios tī kaꞌtlaꞌ. Xlacaꞌn cātahuaniyān 
chī tzē nalīꞌaꞌkapūtaxtucan.

18
 Chuntzaꞌ ixuan aꞌklhūhuaꞌ 

quilhtamacuj. Pablo jiclhualh ē 
talakspiꞌtli ē huanilh tū jā tzeya ūꞌniꞌ:
―Na ixtacuhuīniꞌ Jesucristo 

iclīhuaniyān cataxtu na ixlīstacnaꞌ 
tzuꞌmaꞌjāt.

Palaj tunca taxtulh.
19

 Aꞌcxniꞌ tacaꞌtzīlh ixtēcuꞌnīꞌn 
jātzaꞌ la ixtalītlaja, cāchiꞌpaca 

Pablo ē Silas ē cālīminca nac 
pūchihuīn. 20

 Aꞌcxniꞌ ixcālīmincanīꞌt 
ixlacatīncaꞌn scujnīꞌn cāhuanica:
―Tzamāꞌ chiꞌxcuhuīꞌn israelitas 

cāmāmakchuyīlh xalanīꞌn 
na quincāꞌlacchicniꞌcaꞌn. 
21

 Tamāsuꞌyu āꞌxtum tahuilat 
tū quinaꞌn jāla aꞌkaꞌīꞌyāuj 
ixpālacata quinaꞌn romanos. Jāla 
catitlahuáuj ixpālacata jā chuntzaꞌ 
quilīmāpaꞌksīncaꞌn.

22
 Chuntzaꞌ tachiꞌxcuhuīꞌt 

tatāꞌkaquīꞌlh ē cāquiclhlaktzīꞌnca 
Pablo ē Silas. Scujnīꞌn tamāpaꞌksīniꞌlh 
cacāxtīꞌtpūxtuca ixluꞌxuꞌcaꞌn ē 
cacālīmacniꞌcca quiꞌhuiꞌ. 23

 Aꞌcxniꞌ 
cāhuiꞌlīniꞌkōꞌca ē cāmānūca 
nac pūlāchīꞌn. Nā māpaꞌksīca tī 
maktakaꞌlhnan tzej cacāmaktakaꞌlhca. 
24

 Chuntzaꞌ māpaꞌksīca, ē ūꞌtzaꞌ 
cālīmānūlh āꞌxmāntzaꞌ ē cāmānūniꞌca 
ixtujancaꞌn jā ixlaclhuꞌcuꞌcanīꞌt kentuꞌ 
quiꞌhuiꞌ ē ixmāpekstokcanīꞌt.

25
 Iꞌtāt tzīꞌsa, Pablo ē Silas 

ixtaꞌorarlītanūmāꞌnalh ē 
ixtapixtlīꞌtanūmāꞌnalh ē nā 
ixtamakapāxuīmāꞌnalh Dios. 
Tachīꞌnīꞌn ixtakexmattanūmāꞌnalh. 
26

 Xamaktin tzuculh tachiqui 
tiꞌyaꞌt. Ixtūtzāꞌn talhtaꞌm pūlāchīꞌn 
tasakāꞌlīlh. Palaj tunca pūlāchīꞌn 
talaquīꞌlh. Quiꞌhuiꞌ jā ixcāmānūcanīꞌt 
ixtujancaꞌn ixlīpōꞌktucaꞌn tachīꞌnīꞌn 
palaj tunca talakxtulh. 27

 Palaj 
tunca lakahuanli tī maktakaꞌlhnan 
ē laktzīꞌlh laquīꞌyālh pūlāchīꞌn. 
Māxtulh ixcuchilu ē ixlīmān 
ixmaknīcuꞌtuncan ixpālacata xlaꞌ 
puhuanli tachīꞌnīꞌn ixtatzāꞌlanīꞌttzaꞌ. 
28

 Pablo taꞌsalh palhaꞌ ē huanilh:
―Jā tū catlahuaꞌniꞌca milīmān. 

Quilīpōꞌktucaꞌn ictanūmāꞌnauj 
huāꞌtzāꞌ.

29
 Maktakaꞌlhnaꞌ squiꞌnli aꞌktin 

pūcās ē tanūlh palaj ē īꞌxpipitēlha 
cātatzokostaniꞌlh Pablo ē Silas. 
30

 Cāmāxtulh ē cākelhasquiꞌnīlh:
―Chiꞌxcuhuīꞌn, ¿tū ixlacasquiꞌnca 

naꞌictlahua quit naꞌicaꞌkapūtaxtu?
31

 Xlacaꞌn takelhtīlh:
―Caꞌaꞌkaꞌiꞌ Māpaꞌksīniꞌ Jesucristo 

ē naꞌaꞌkapūtaxtuyaꞌ huiꞌx ē nā 
chuntzaꞌ xalanīꞌn na minchic.

32
 Lītāꞌchihuīnaꞌnca ixtachihuīn 

Dios tī maktakaꞌlhnan ē ixlīpōꞌktucaꞌn 
xalanīꞌn na ixchic. 33

 Tzamāꞌ tzīꞌsa, tī 
maktakaꞌlhnan cālēꞌlh Pablo ē Silas ē 
cācheꞌkēꞌniꞌlh jā ixcāmātakāhuīꞌcanīꞌt. 
Ixlīpōꞌktucaꞌn tī ixtahuiꞌlānaꞌlh na 
ixchic taꞌaꞌkpaxkōꞌlh palaj tunca. 
34

 Tī maktakaꞌlhnan cālēꞌlh na 
ixchic ē cāmāhuīꞌlh. Pāxuhualh xlaꞌ 
ē ixlīpōꞌktucaꞌn xalanīꞌn na ixchic 
ixpālacata taꞌaꞌkaꞌīꞌniꞌlh Dios.

35
 Aꞌcxniꞌ xkakalh, scujnīꞌn 

tamacāꞌlh mayūlhnuꞌ natahuani tī 
maktakaꞌlhnan:
―Cacāmakxtekti tzamāꞌ 

chiꞌxcuhuīꞌn.
36

 Tī maktakaꞌlhnan mācaꞌtzīnīlh 
Pablo ē huanli:
―Scujnīꞌn tamāpaꞌksīniꞌlh 

naꞌiccāmakxtekān. Chuhuaꞌj 
cataxtutit ē capintit ē Dios 
cacālēꞌnchaꞌn.

37
 Pablo cāhuanilh mayūlhnuꞌ:

―Quincātamacniꞌcnīꞌtaꞌn na 
ixlacatīncaꞌn tachiꞌxcuhuīꞌt ē 
quincātamānūn nac pūlāchīꞌn 
ē jā quincātatlahuaniꞌn justicia, 
masqui quinaꞌn ictapaꞌksīyāuj 
nac Roma ē ūꞌtzaꞌ iclīkaꞌlhīyāuj 
quintachihuīncaꞌn. Chuhuaꞌj tzēꞌk 
quincātamakatzāꞌlacuꞌtunān. 
Chuhuaꞌj catamilh ūꞌtunuꞌn ē 
caquincātamāxtun.

38
 Mayūlhnuꞌ tamācaꞌtzīnīpālh 

scujnīꞌn. Xlacaꞌn tajicuaꞌnli aꞌcxniꞌ 
takexmatli tachīꞌnīꞌn ixtatapaꞌksī 
nac Roma ē jā catīhuālh 
chiꞌxcuhuīꞌn. 39

 Cālakminca 
Pablo ē Silas ē cāsquiꞌniꞌca 
tamātzaꞌnkēn. Cāmāxtuca ē 
cāsquiꞌniꞌca catataxtulh nac 
cāꞌlacchicniꞌ. 40

 Pablo ē Silas, 
aꞌcxniꞌ ixtataxtunīꞌttzaꞌ nac 
pūlāchīꞌn, tatanūlh na ixchic Lidia. 
Cālaktzīꞌnca tāꞌtimīn. Pablo ē Silas 
tamāstāꞌlh talacapāstacniꞌ ē taꞌaꞌlh.

Tatāꞌkaquīꞌlh nac Tesalónica

17  Pablo ē Silas tatētaxtulh 
nac Anfípolis ē Apolonia. 

Tachāꞌlh nac Tesalónica jā ixyālh 
aꞌktin ixtemplocaꞌn israelitas. 
2

 Pablo ixlīsmanīnīꞌt tanū nac 
templo ē chuntzaꞌ cātāꞌtanūlh. 
Aꞌktin quilhtamacuj tū pūjaxcan, 
Pablo cālītāꞌchihuīnaꞌlh ixtachihuīn 
Dios. Chuntzaꞌ tlahuapālh 
ixlītzayamaꞌj ē ixlīcāujquitzismaꞌj. 
3

 Pablo cāmāsuꞌyuniꞌlh ē 
cāmācaꞌtzīnīlh ixlacasquiꞌnca 
napātīniꞌn ē nalacastālancuanaꞌn 
Cristo tī Dios lacsacnīꞌt. Cāhuanilh:
―Huāꞌmā Jesús, tī 

iccālītāꞌchihuīnaꞌnān, xlaꞌ ūꞌtzaꞌ 
Cristo.

4
 Āꞌmakapitzīn taꞌaꞌkaꞌīꞌlh 

tū huanli Pablo. Talītastokli 
Pablo ē Silas. Nā chuntzaꞌ 
cāmākēxtimīlh lhūhuaꞌ tī jā 
israelitas ē ixtalakachiꞌxcuhuīꞌ Dios. 
Makapitzīn puscan xalakaꞌtlaꞌ nā 
xlacaꞌn cāmākēxtimīlh Pablo ē 
Silas. 5 Israelitas tī jā ixtaꞌaꞌkaꞌīꞌ, 
xlacaꞌn taquiclhlaktzīꞌlh ē talēꞌlh 
āꞌmakapitzīn tī jā tzeya chiꞌxcuhuīꞌn 
ē tī xmān ixtalatlāꞌhuan. 

Tamākēstokli lhūhuaꞌ tachiꞌxcuhuīꞌt 
ē tatāꞌkaquīꞌlh nac cāꞌlacchicniꞌ. 
Līcuesa ixtatanūcuꞌtun na ixchic 
Jasón. Ixtamāxtucuꞌtun Pablo 
ē Silas ē ixcālīmincuꞌtuncan na 
ixlacatīncaꞌn tachiꞌxcuhuīꞌt. 6 Jā 
cāmaclaca ē sakalēꞌnca Jasón ē 
makapitzīn huampala tāꞌtimīn. 
Talēꞌniꞌlh scujnīꞌn ē palhaꞌ 
cāhuanica:
―Tzamāꞌ chiꞌxcuhuīꞌn 

tamāmakchuyīnīꞌt ixlīpōꞌktu 
tachiꞌxcuhuīꞌt nac cāꞌquilhtamacuj. 
Nā taminīꞌt huāꞌtzāꞌ. 7 Jasón 
cāmānūlh na ixchic. Xlacaꞌn jā 
talakachiꞌxcuhuīꞌ ixlīmāpaꞌksīn 
César. Xlacaꞌn tahuan aꞌnampala 
chāꞌtin rey ixtacuhuīniꞌ Jesús. 
Xlacaꞌn talacasquiꞌn ūꞌtzaꞌ huāꞌmāꞌ 
nalakachiꞌxcuhuīꞌcan.

8
 Aꞌcxniꞌ takexmatli huāꞌmāꞌ, 

tatamakchuyīlh tachiꞌxcuhuīꞌt ē 
scujnīꞌn. 9 Aꞌcxniꞌ cālacāxtlahuaca, 
taxokolh macstiꞌnaꞌj ē makxtekca 
Jasón ē āꞌmakapitzīn.

Pablo ē Silas nac Berea
10

 Palaj tunca tzamāꞌ tzīꞌsa 
tāꞌtimīn tamacāꞌlh Pablo ē Silas 
nac Berea. Aꞌcxniꞌ tachāꞌlh, 
tatanūlh na ixtemplocaꞌn israelitas. 
11

 Tzamāꞌ israelitas xalanīꞌn nac 
Berea tzej ixtalacapāstacnaꞌn ē 
jā chī xalanīꞌn nac Tesalónica. 
Ixtakexmatcuꞌtun xatze tachihuīn 
ē lakalī lakalī ixtaputzanaꞌniꞌ na 
ixtachihuīn Dios palh ixlīcānaꞌ 
tū huanli Pablo. 12

 Chuntzaꞌ 
taꞌaꞌkaꞌīꞌlh lhūhuaꞌ tī israelitas ē 
nā tī jā israelitas. Ixlīlhūhuaꞌcaꞌn 
tī jā israelitas, lhūhuaꞌ puscan 
xalakaꞌtlaꞌ ē lhūhuaꞌ chiꞌxcuhuīꞌn. 
13

 Aꞌcxniꞌ israelitas xalanīꞌn 

nac Tesalónica tacaꞌtzīlh Pablo 
ixcālītāꞌchihuīnaꞌmāꞌlh nac Berea 
ixtachihuīn Dios, ē xlacaꞌn taꞌaꞌlh 
aꞌntzaꞌ. Cāchihuīnaꞌmakasītzīꞌca 
tachiꞌxcuhuīꞌt xalanīꞌn nac Berea tī 
jā ixtaꞌaꞌkaꞌīꞌ. Xlacaꞌn tatāꞌkaquīꞌlh. 
14

 Palaj tunca tāꞌtimīn tamacāꞌlh 
Pablo na ixquilhtūn mar. Silas ē 
Timoteo tatachokolh nac Berea. 
15

 Tī tatāꞌaꞌlh Pablo talēꞌlh nac 
cāꞌlacchicniꞌ Atenas ē tataspiꞌtli 
nacāmācaꞌtzīnīcan Silas ē Timoteo 
catalakaꞌlh Pablo palaj tunca.

Pablo nac Atenas
16

 Pablo ixcākaꞌlhīmāꞌlh Silas ē 
Timoteo nac Atenas. Tamakchuyīlh 
ixpālacata laktzīꞌlh tzamāꞌ 
cāꞌlacchicniꞌ ixlītzumakōꞌ ídolos. 
17

 Lakalī lakalī ixcātāꞌlāhuanimāꞌlh 
nac templo israelitas ē tī 
ixtalakachiꞌxcuhuīꞌ Dios. Lakalī 
lakalī ixcātāꞌlāhuani nac lītamāuj tī 
ixtachāꞌn aꞌntzaꞌ. 18

 Tatāꞌchihuīnaꞌnli 
āꞌmakapitzīn tī lakskalalhnaꞌ 
chiꞌxcuhuīꞌn. Makapitzīn ūꞌtunuꞌn 
ixtastālaniꞌ ixtamāsuꞌyuncaꞌn tī 
ixcāhuanican epicúreos. Āꞌmakapitzīn 
ixtastālaniꞌ ixtamāsuꞌyuncaꞌn 
estoicos. Makapitzīn tahuanli:
―¿Tū māsuꞌyumāꞌlh tzamāꞌ 

chiꞌxcuꞌ tī chihuīnaꞌn?
Āꞌmakapitzīn tahuanli:
―Huāꞌmā māsuꞌyumāꞌlh 

ixdiosescaꞌn makatiyātīꞌn.
Tahuanli huāꞌmāꞌ ixpālacata 

Pablo ixcālīmāsuꞌyuniꞌ Jesús ē chī 
nalīlacastālancuanaꞌncan. 19

 Chiꞌpaca 
Pablo ē lēꞌnca nac Areópago jā 
ixtatalacxtimī makapitzīn scujnīꞌn ē 
tahuanilh:
―Quinaꞌn iccaꞌtzīcuꞌtunāuj 

huāꞌmāꞌ xasāstiꞌ tachihuīn tū 

māsuꞌyuꞌyaꞌ. 20
 Huiꞌx taꞌnīꞌtaꞌ ē 

quilāmāsuꞌyuniꞌyāuj tū jā maktin 
ickexmatnīꞌtauj. Iccaꞌtzīcuꞌtunāuj 
tūchu huanicuꞌtun huāꞌmāꞌ.

21
 Ixlīpōꞌktucaꞌn xalanīꞌn 

nac Atenas ē xaminiꞌ tī 
ixtahuiꞌlānaꞌlh aꞌntzaꞌ, xlacaꞌn 
jā tū ixtatlahuacuꞌtun xmān 
ixtahuancuꞌtun ē ixtakexmatcuꞌtun 
tū xalacsāstiꞌ.

22
 Pablo ixyālh na ixlacatīncaꞌn 

tī ixtatakēstoknīꞌt nac Areópago ē 
cāhuanilh:
―Chiꞌxcuhuīꞌn xalanīꞌn nac Atenas, 

huiꞌxinaꞌn lakachiꞌxcuhuīꞌyāꞌtit 
mindiosescaꞌn. Chuntzaꞌ tasuꞌyu. 
23

 Aꞌcxniꞌ ictētaxtulh, iclaktzīꞌlh 
tū laktaquilhpūtayāꞌtit huiꞌxinaꞌn. 
Aꞌntzaꞌ icmaclalh aꞌktin 
pūmacamāstāꞌn jā tatzoꞌkniꞌ tzamāꞌ 
tachihuīn: “Ixlaꞌ quindioscaꞌn 
tī jānaꞌj iclakapasāuj.” Quit 
iccātāꞌchihuīnaꞌmāꞌn huiꞌxinaꞌn 
ixpālacata huāꞌmāꞌ Dios tī 
laktaquilhpūtayāꞌtit masqui jānaꞌj 
lakapasāꞌtit.

24
 ’Dios tlahualh cāꞌquilhtamacuj ē 

ixlīpōꞌktu tū aꞌnan. Xlaꞌ māpaꞌksīkōꞌ 
aꞌkapūn ē cāꞌquilhtamacuj. 
Xlaꞌ jā huīꞌlh nac templo jā 
xamacanīꞌtlahua. 25

 Xlaꞌ jā 
maclacasquiꞌn tachiꞌxcuhuīꞌt 
catamaktāyalh. Xlaꞌ jā tū sputniꞌ. 
Ixlīmāpaꞌksīn līhuiꞌlānaꞌuj ē 
lījaxānaꞌnāuj ē pōꞌktu līkaꞌlhīyāuj.

26
 ’Dios līmātzumalh tachiꞌxcuhuīꞌt 

ixlīpōꞌktu cāꞌquilhtamacuj 
ixpālacata chāꞌtin chiꞌxcuꞌ 
tī ixpapcaꞌn ixlīpōꞌktucaꞌn 
tachiꞌxcuhuīꞌt. Dios cāmāsuꞌyuniꞌlh 
ixquilhtamacujcaꞌn chī 
natalīlatama ē jāchu natatahuiꞌla. 
27

 Xlaꞌ lacasquiꞌn naputzayāuj ē 

huaꞌchi namacaputzayāuj palh 
namaclayāuj Dios masqui huīꞌlh na 
quilacatzunaꞌjcaꞌn. 28

 Ixlīmāpaꞌksīn 
līhuiꞌlānaꞌuj quinaꞌn ē līlatlāꞌhuanāuj 
ē līlatāꞌkchokoyāuj. Chāꞌtin 
chī huiꞌxinaꞌn tī lactzēhuanīꞌt 
ixtachihuīn, ūꞌtzaꞌ huanli 
chuntzaꞌ: “Nā quinaꞌn ixlacstīn.” 
29

 Palh quinaꞌn ixlacstīn Dios, jā 
capuhuanui Dios huaꞌchi oro ē plata 
ē chihuix tū cāxtlahualh chāꞌtin 
chiꞌxcuꞌ xmān chī ixtalacapāstacniꞌ 
xlaꞌ. 30

 Aꞌcxniꞌ jānaꞌj ixtacaꞌtzī 
tachiꞌxcuhuīꞌt jā tū, Dios xmān 
cālaktzīꞌlh ē jā tū cātlahuaniꞌlh. 
Chuhuaꞌj cāmāpaꞌksī Dios 
catalakpalīlh ixtalacapāstacniꞌcaꞌn 
ixlīpōꞌktucaꞌn tachiꞌxcuhuīꞌt 
calhāxcuhuālh nac cāꞌquilhtamacuj. 
31

 Dios līlacsacliꞌ aꞌktin quilhtamacuj 
aꞌcxniꞌ nacāputzānaꞌnī ixlīpōꞌktucaꞌn 
tachiꞌxcuhuīꞌt xalanīꞌn nac 
cāꞌquilhtamacuj. Nacāputzānaꞌnī 
chuntzaꞌ chī ixlacasquiꞌnca. Dios 
lacsacnīꞌt chāꞌtin chiꞌxcuꞌ, Jesucristo, 
tī nacāputzānaꞌnī tachiꞌxcuhuīꞌt 
xalanīꞌn nac cāꞌquilhtamacuj. 
Huāꞌmāꞌ tzej caꞌtzīcan ixpālacata 
Dios mālacastālancuanīlh Jesucristo 
―cāhuanilh Pablo.

32
 Aꞌcxniꞌ tachiꞌxcuhuīꞌt takexmatli 

chī nalacastālancuanaꞌncan, 
makapitzīn tatzuculh talakapala. 
Āꞌmakapitzīn tahuanli:
―Naꞌiccākexmatniꞌyān āꞌmaktin 

ixpālacata huāꞌmāꞌ.
33

 Pablo cāmakxtekli. 
34

 Āꞌmakapitzīn tatalacxtimīlh ē 
taꞌaꞌkaꞌīꞌlh. Nā aꞌkaꞌīꞌlh Dionisio, 
chāꞌtin scujniꞌ tī ixtatalacxtimī 
nac Areópago. Nā aꞌkaꞌīꞌlh chāꞌtin 
puscāt tī ixuanican Dámaris ē 
āꞌmakapitzīn huampala.

Pablo nac Corinto

18  Āꞌlīstān Pablo taxtulh 
nac Atenas ē aꞌlh nac 

Corinto. 2 Tāꞌlāpāxtokli chāꞌtin 
israelita tī ixtacuhuīniꞌ Aquila 
xalaꞌ nac Ponto. Xlaꞌ ē ixpuscāt, tī 
ixuanican Priscila, ixtataxtunīꞌtcus 
nac Italia. Xapuxcuꞌ Claudio 
ixcāmāpaꞌksīnīꞌt ixlīpōꞌktucaꞌn 
israelitas catataxtukōꞌlh nac 
Roma. Ūꞌtzaꞌ talītaxtulh Aquila ē 
Priscila. Pablo cālakaꞌlh. 3 Aꞌntzaꞌ 
cātāꞌtachokolh ixpālacata 
ixtāꞌchuntzaꞌ ixtascujūtcaꞌn 
ixuanīꞌt. Ixtascuja ē ixtatlahua 
aꞌcchic. 4 Pablo ixcāmāsuꞌyuniꞌ nac 
templo ixtzayamaꞌjān ixlīpōꞌktu 
quilhtamacuj tū ixpūjaxcan. 
Ixcāmāꞌaꞌkaꞌīꞌnīcuꞌtun israelitas ē 
nā tī jā israelitas.

5
 Silas ē Timoteo tataxtulh nac 

Macedonia ē tachāꞌlh nac Corinto. 
Aꞌcxniꞌ xlacaꞌn tachāꞌlh, Pablo 
ixmāsuꞌyumāꞌlh ixtachihuīn Dios. 
Ixcāhuanimāꞌlh tachiꞌxcuhuīꞌt 
israelitas Jesús ūꞌtzaꞌ Cristo tī Dios 
ixlacsacnīꞌt. 6 Xlacaꞌn tatāꞌlāhuanilh 
ē talakapalalh. Pablo tincxli ixluꞌxuꞌ 
na ixlacatīncaꞌn ē cāhuanilh:
―Huiꞌxinaꞌn līpināꞌtit cuenta 

tū nacāꞌaꞌkspulayān. Quit jātzaꞌ 
quincuenta. Chuhuaꞌj naꞌiccālakaꞌn 
tī jā israelitas.

7
 Aꞌlh ē chāꞌlh na ixchic 

tī ixuanican Justo. Xlaꞌ 
ixlakachiꞌxcuhuīꞌ Dios. Ixkaꞌlhī 
ixchic ixlacatzunaꞌj ixtemplocaꞌn 
israelitas. 8 Aꞌkaꞌīꞌlh Crispo, tī 
xapuxcuꞌ xalaꞌ nac templo. Nā 
taꞌaꞌkaꞌīꞌkōꞌlh ixlīpōꞌktucaꞌn xalanīꞌn 
na ixchic. Chuntzaꞌ chāꞌlhūhuaꞌ 
xalanīꞌn nac Corinto takexmatli 

tū huanli Pablo ē taꞌaꞌkaꞌīꞌlh ē 
taꞌaꞌkpaxli. 9 Pablo lakachuyalh 
tzamāꞌ tzīꞌsa. Māpaꞌksīniꞌ huanilh:
―Jā cajiꞌcuaꞌnti. Jā camakxtekti 

chihuīnaꞌnaꞌ. 10
 Quit icmaktakaꞌlhān. 

Jā tū catitlahuaniꞌca. Aꞌnan 
lhūhuaꞌ tachiꞌxcuhuīꞌt nac huāꞌmāꞌ 
cāꞌlacchicniꞌ tī naquintastālaniꞌ.

11
 Pablo tachokolh aꞌktin cāꞌta 

āꞌiꞌtāt. Ixcāmāsuꞌyuniꞌ ixtachihuīn 
Dios.

12
 Aꞌcxniꞌ Galión ixlīgobernador 

ixuanīꞌt nac Acaya, ē israelitas 
ixlīpōꞌktucaꞌn ixtatāꞌlāquiclhlaktzīꞌn 
Pablo. Talēꞌlh jā ixtlahuacan 
justicia. 13

 Tahuanilh gobernador:
―Huāꞌmāꞌ chiꞌxcuꞌ 

chihuīnaꞌmakasītzīꞌ 
tachiꞌxcuhuīꞌt. Xtum chī cāhuanī 
catalaktaquilhpūtalh Dios, ē jā chī 
tatzoꞌkniꞌ na quilīmāpaꞌksīncaꞌn.

14
 Aꞌcxniꞌ Pablo ixchihuīnaꞌncuꞌtun, 

Galión cāhuanilh israelitas:
―Palh tlahuanīꞌt cahuālh aꞌktin 

tū jā tze, o palh maknīniꞌnīꞌt 
cahuālh, quit xaꞌiccākexmatniꞌn 
līlacatzucu huiꞌxinaꞌn, israelitas. 
15

 Huiꞌxinaꞌn līmālacapūꞌyāꞌtit xmān 
tū māsuꞌyu ē aꞌktin tacuhuīniꞌ tū 
māpācuhuī ē tū milīmāpaꞌksīncaꞌn. 
Huiꞌxinaꞌn caputzānaꞌnīꞌtit. Quit jā 
icputzānaꞌnīcuꞌtun huāꞌmāꞌ.

16
 Cāmāxtulh jā ixtlahuacan 

justicia. 17
 Ixlīpōꞌktucaꞌn 

talhūhuaꞌchiꞌpalh Sóstenes, tī 
xapuxcuꞌ xalaꞌ nac templo, ē tatucsli 
na ixlacatīn gobernador. Galión jā 
tū cāhuanilh.

Pablo aꞌlh ixlīmaktuꞌtun nalēꞌn 
makat xatze tachihuīn

18
 Pablo tahuiꞌlapālh āꞌaꞌklhūhuaꞌ 

quilhtamacuj. Āꞌlīstān cāmakxtekli 

tāꞌtimīn ē pūꞌaꞌlh barco nac 
Siria. Nā Priscila ē Aquila 
tatāꞌaꞌlh. Tāꞌksitpūxtulh ē ūꞌtzaꞌ 
līmākentaxtūlh ixpromesa nac 
Cencrea. 19

 Aꞌcxniꞌ tachāꞌlh 
nac Efeso, Pablo aꞌntzaꞌ 
cāmakxtekli. Tanūlh nac templo ē 
ixcātāꞌchihuīnaꞌmāꞌlh israelitas tī 
ixtatakēstoknīꞌt aꞌntzaꞌ. 20

 Tahuanilh 
Pablo ixtachokolh āꞌchulāꞌ aꞌntzaꞌ. 
Pablo jātzaꞌ lacasquiꞌnli. 21

 Aꞌcxniꞌ 
cātāꞌlāmakxtekli Pablo cāhuanilh:
―Ixlacasquiꞌnca quit tunca 

naꞌicaꞌn nac Jerusalén jā nala 
cāꞌtaniꞌ. Naꞌictaspiꞌtpala palh Dios 
lacasquiꞌn.

Pablo taxtulh nac Efeso ē pūꞌaꞌlh 
barco.

22
 Pablo chāꞌlh nac Cesarea ē aꞌlh 

nac Jerusalén ē cātāꞌchihuīnaꞌnli 
tī ixtaꞌaꞌkaꞌīꞌnīꞌt, ē aꞌlh tancāꞌn nac 
Antioquía. 23

 Tachokolh aꞌklhūhuaꞌ 
quilhtamacuj ē taxtulh ē aꞌlh 
ē tētaxtutēlhalh nac aꞌkatunuꞌ 
cāꞌlacchicniꞌ xalaꞌ nac Galacia 
ē Frigia. Ixcāmāhuixcānītēlha 
ixlīpōꞌktucaꞌn tī ixtaꞌaꞌkaꞌīꞌnīꞌt.

Apolos aꞌkchihuīnaꞌnli nac Efeso
24

 Ixuīꞌlh chāꞌtin chiꞌxcuꞌ israelita 
xalaꞌ nac Alejandría tī ixuanican 
Apolos. Xlaꞌ chāꞌlh nac Efeso. 
Huāꞌmāꞌ chiꞌxcuꞌ tzej ixchihuīnaꞌn 
huaꞌchi tī īꞌscaꞌtnīꞌt. Tzej ixcaꞌtzī 
ixtachihuīn Dios. 25

 Xlaꞌ īꞌscaꞌtnīꞌt 
ixlīmāpaꞌksīn Dios. Līchihuīnaꞌlh 
ixlītliꞌhuiꞌqui. Tzej ixmāsuꞌyu 
ixpālacata Jesús, masqui ixcaꞌtzī 
xmān ixlīmāꞌkpaxīn Juan. 26

 Apolos 
tzuculh chihuīnaꞌn na ixtemplocaꞌn 
israelitas ē jā ixjicuaꞌn. Priscila ē 
Aquila takexmatli ē talēꞌlh āꞌlacatin 
ē āꞌchulāꞌ tzej tamāsuꞌyuniꞌlh 

ixpālacata Dios. 27
 Apolos 

ixaꞌncuꞌtun nac Acaya. Tāꞌtimīn 
tahuanilh tzē naꞌaꞌn. Cāmacāꞌniꞌca 
aꞌktin carta tāꞌtimīn xalanīꞌn nac 
Acaya ē cāhuanica catamānūlh 
Apolos na ixchiccaꞌn. Aꞌcxniꞌ chāꞌlh 
Apolos, lhūhuaꞌ cāmaktāyalh 
tī ixtaꞌaꞌkaꞌīꞌnīꞌt ixpālacata 
ixtalakalhuꞌmān Dios. 28

 Lhūhuaꞌ 
līmāpaꞌksīn Apolos ixcālītāꞌlāhuani 
israelitas ixlacatīncaꞌn 
ixlīpōꞌktucaꞌn. Ē ixcāskāhuīꞌkōꞌ. 
Ixmāsuꞌyu ixtachihuīn Dios chī 
Jesús chu ūꞌtzaꞌ Cristo tī Dios 
ixlacsacnīꞌt.

Pablo nac Efeso

19  Aꞌcxniꞌ Apolos ixuīꞌlh 
nac Corinto, Pablo 

ixtētaxtunīꞌttzaꞌ nac lacstiꞌnaꞌj 
cāꞌlacchicniꞌ nac cāꞌsipejniꞌ ē chāꞌlh 
nac Efeso. Aꞌntzaꞌ cātāꞌlāpāxtokli 
āꞌmakapitzīn tī ixtaꞌaꞌkaꞌīnīꞌt 2 ē 
cākelhasquiꞌnīlh:
―¿Chā maktīniꞌntit Espíritu Santo 

aꞌcxniꞌ aꞌkaꞌīꞌtit?
Xlacaꞌn tahuanli:
―Jā maktin ickexmatnīꞌtaꞌuj palh 

māstāꞌcan Espíritu Santo.
3

 Pablo cākelhasquiꞌnīlh:
―¿Tīchu cāmāsuꞌyuniꞌn 

naꞌaꞌkpaxāꞌtit?
Xlacaꞌn takelhtīniꞌlh:
―Quinaꞌn icaꞌkpaxui chuntzaꞌ chī 

ixquincāmāsuꞌyuniꞌyān Juan.
4

 Pablo cāhuanilh:
―Aꞌcxniꞌ ixmāꞌkpaxīniꞌn 

Juan ixcāhuani tachiꞌxcuhuīꞌt: 
“Calakpalīꞌtit mintalacapāstacniꞌcaꞌn 
ē caꞌaꞌkaꞌīꞌtit tī namin āꞌlīstān.” 
Ūꞌtzaꞌ huanicuꞌtun Jesús.

5
 Aꞌcxniꞌ takexmatli huāꞌmāꞌ, 

talīꞌaꞌkpaxli na ixtacuhuīniꞌ Jesús. 

6
 Aꞌcxniꞌ Pablo cāꞌaꞌcpūhuiꞌlīlh 

ixmacan, Espíritu Santo tanūlh 
na ixlīstacnaꞌcaꞌn. Xlacaꞌn 
tachihuīnaꞌnli xtum tachihuīn 
tū jā ixtacaꞌtzī, ē talīchihuīnaꞌnli 
ixtachihuīn Dios. 7 Ixlīpōꞌktucaꞌn 
xlacaꞌn huaꞌchi kelhacāujtuꞌ 
chiꞌxcuhuīꞌn.

8
 Aꞌktuꞌtun mālhcuyuꞌ Pablo 

ixtanū na ixtemplocaꞌn 
israelitas ē ixmāsuꞌyu ē jā 
ixjicuaꞌn. Ixcālītāꞌchihuīnaꞌn 
ē ixcāmāꞌaꞌkaꞌīꞌnīcuꞌtun chī 
māpaꞌksīniꞌn Dios. 9 Makapitzīn 
lacxumpin ixtahuanīꞌt ē jā 
ixtaꞌaꞌkaꞌīꞌ. Ixtalakapala xasāstiꞌ 
tamāsuꞌyun na ixlacatīncaꞌn 
tachiꞌxcuhuīꞌt. Pablo 
cāꞌaꞌkxtekmakaꞌlh ē cālēꞌlh tī 
ixtaꞌaꞌkaꞌīꞌ. Ixchihuīnaꞌn pōꞌktu 
quilhtamacuj na ixpūscuela 
Tiranno. 10

 Chuntzaꞌ hasta 
tlahualh aꞌktuꞌ cāꞌta. Chuntzaꞌ 
takexmatli ixtachihuīn Māpaꞌksīniꞌ 
ixlīpōꞌktucaꞌn xalanīꞌn nac Asia, 
tī israelitas ē nā tī jā israelitas. 
11

 Dios mātlahuīlh Pablo lakaꞌtlaꞌ 
līꞌaꞌcnīn. 12

 Pixtahuaꞌcaꞌ ē luꞌxuꞌ tū 
talītoklhli Pablo, ē aꞌcxniꞌ talēꞌniꞌlh 
taꞌjatatlanīꞌn, cātapānūniꞌlh 
ixtaꞌjatatcaꞌn. Cāmāxtuniꞌca tū jā 
tzeya ūꞌniꞌ tū ixtakaꞌlhī.

13
 Ixtahuiꞌlānaꞌlh makapitzīn 

xantilhniꞌ israelitas tī ixtalatlāꞌhuan 
aꞌkatunuꞌ cāꞌlacchicniꞌ. 
Xlacaꞌn, na ixtacuhuīniꞌ Jesús, 
talīmāxtucuꞌtunli tū jā tzeya ūꞌniꞌ. 
Cāhuanica tū jā tzeya ūꞌniꞌ:
―Iccālīmāpaꞌksīyān huiꞌxinaꞌn na 

ixtacuhuīniꞌ Jesús, tū māsuꞌyumāꞌlh 
Pablo, cataxtutit.

14
 Tī ixtatlahua huāꞌmāꞌ, xlacaꞌn 

kelhatojon ixkaꞌhuaꞌchan chāꞌtin 

israelita tī ixuanican Esceva tī 
xapuxcuꞌ pālej. 15

 Aꞌcxniꞌ huanica 
chuntzaꞌ, jā tzeya ūꞌniꞌ cākelhtīlh:
―Iclakapasa Jesús ē iccaꞌtzī tīchu 

Pablo. Huiꞌxinaꞌn jā iccālakapasān. 
¿Tīchu huiꞌxinaꞌn?

16
 Chiꞌxcuꞌ tī ixkaꞌlhī jā tzeya ūꞌniꞌ 

cālaktuꞌjnunli ē ixkaꞌlhī lītliꞌhuiꞌqui 
ē cāskāhuīꞌlh xantilhniꞌ. Xlacaꞌn 
tataxtulh nac chic ē tatzāꞌlalh 
maklhpiꞌmpiꞌlīꞌn ē tatakāhuīꞌnīꞌt. 
17

 Tacaꞌtzīkōꞌlh huāꞌmāꞌ 
ixlīpōꞌktucaꞌn xalanīꞌn nac Efeso, 
tī israelitas ē nā tī jā israelitas. 
Tajicuaꞌnkōꞌlh. Chuntzaꞌ āꞌchulāꞌ 
tamākaꞌtlīꞌlh Māpaꞌksīniꞌ Jesús.

18
 Lhūhuaꞌ tī ixtaꞌaꞌkaꞌīꞌnīꞌtcus 

tamilh ē tahuanilh Dios tū jā 
tze ixtatlahuanīꞌt. 19

 Lhūhuaꞌ 
ūꞌtunuꞌn, tī xantilhniꞌ ixtahuanīꞌt, 
tamākēstokli ixlibrocaꞌn ē 
talhcuyulh na ixlacatīncaꞌn 
ixlīlhūhuaꞌ. Tatlahualh ixcuentacaꞌn 
ē ixtaxokonīꞌt iꞌtāt ciento mil tumīn 
xaplata. 20

 Āꞌchulāꞌ aꞌkahuanli 
ixtachihuīn Māpaꞌksīniꞌ ē āꞌchulāꞌ 
ixtasuꞌyutēlha ixlītliꞌhuiꞌqui Dios.

21
 Aꞌcxniꞌ ixaꞌkspulanīꞌttzaꞌ 

huāꞌmāꞌ, Pablo puhuanli natētaxtu 
nac estado Macedonia ē nac Acaya 
ē naꞌaꞌn nac Jerusalén. Pablo huanli:
―Pūla naꞌicaꞌn nac Jerusalén ē 

āꞌlīstān ixlacasquiꞌnca naꞌicaꞌn nac 
Roma.

22
 Cāmacāꞌlh nac Macedonia 

chāꞌtuꞌ ixmaktāyanaꞌ, Timoteo ē 
Erasto. Pablo tachokolh aꞌklhūhuaꞌ 
quilhtamacuj nac Asia.

Tatāꞌkaquīꞌlh xalanīꞌn nac Efeso
23

 Tzamāꞌ quilhtamacuj takaꞌlhīlh 
aꞌktin tāꞌkslokon ixpālacata xatze 
tachihuīn. 24

 Ixuīꞌlh chāꞌtin chiꞌxcuꞌ 

tī ixtacuhuīniꞌ Demetrio. Xlaꞌ 
platero ixuanīꞌt. Plata ixcālītlahua 
lacstiꞌnaꞌj tū ixtemplo dios 
Diana. Demetrio ē tī ixtatāꞌscuja 
lhūhuaꞌ ixtalītlaja. 25

 Demetrio 
cāmākēstokkōꞌlh ixlīpōꞌktucaꞌn tī 
nā ūꞌtzaꞌ ixtalīscuja. Cāhuanilh:
―Chiꞌxcuhuīꞌn, huiꞌxinaꞌn 

caꞌtzīyāꞌtit huāꞌmāꞌ tascujūt 
ūꞌtzaꞌ lītlajayāuj. 26

 ¿Ē jā 
caꞌtzīyāꞌtit o jā kexpaꞌtāꞌtit tū 
aꞌkspulamāꞌlh nac Efeso ē na 
ixlīpōꞌktu nac Asia? Huāꞌmāꞌ 
Pablo cāmāꞌaꞌkaꞌīꞌnīnīꞌt lhūhuaꞌ 
tachiꞌxcuhuīꞌt. Cālakpalīniꞌlh 
ixtalacapāstacniꞌcaꞌn. Cāhuanī tū 
ixtamacanīꞌtlaujcaꞌn chiꞌxcuhuīꞌn jā 
ūꞌtzaꞌ dios. 27

 Quit icjicuaꞌn tzamāꞌ 
quintascujūtcaꞌn nasputa ē jātzaꞌ 
catiꞌaꞌkaꞌīꞌca ixtemplo xakaꞌtlaꞌ 
quimpāxcaꞌttzīꞌcaꞌn Diana. Jātzaꞌ 
catihuanca palh kaꞌtlaꞌ Diana 
tū talaktaquilhpūta chuhuaꞌj 
xalanīꞌn nac Asia ē ixlīpōꞌktu 
cāꞌquilhtamacuj ―cāhuanilh 
Demetrio.

28
 Aꞌcxniꞌ takexmatli huāꞌmāꞌ, 

tasītzīꞌlh ē tataꞌsalh ē tahuanli:
―¡Kaꞌtlaꞌ Diana, 

quimpāxcaꞌttzīꞌcaꞌn quinaꞌn tī 
xalanīꞌn nac Efeso!

29
 Palaj tunca tasītzīꞌlh 

ixlīpōꞌktucaꞌn xalanīꞌn nac Efeso. 
Cāchiꞌpaca Gayo ē Aristarco ē 
cāsakalēꞌnca jā ixtatakēstokmāꞌnalh. 
Tzamāꞌ chāꞌtuꞌ chiꞌxcuhuīꞌn 
xalanīꞌn nac Macedonia ixtatāꞌscuja 
Pablo. 30

 Pablo ixtanūcuꞌtun na 
ixlacpuꞌnaꞌiꞌtātcaꞌn tachiꞌxcuhuīꞌt. 
Tāꞌtimīn jā tamakxtekli. 
31

 Makapitzīn scujnīꞌn xalanīꞌn nac 
estado Asia, xlacaꞌn ixamigo Pablo 
ixtahuanīꞌt. Tahuanilh jā caꞌaꞌlh nac 

pūtastokniꞌ. 32
 Makapitzīn aꞌntzaꞌ jā 

ixtatakēstoknīꞌt tataꞌsalh palhaꞌ ē 
tahuanli catūhuālh. Āꞌmakapitzīn 
huampala tahuampālh xtum. 
Chuntzaꞌ tatamakchuyīkōꞌlh 
ixlīpōꞌktucaꞌn jā ixtatakēstoknīꞌt. 
Jā ixtacaꞌtzī ixlīlhūhuaꞌ tūchu 
ixpālacata ixtalītakēstoknīꞌt. 
33

 Māxtuca Alejandro 
ixlacpuꞌnaꞌiꞌtātcaꞌn ixlīlhūhuaꞌ. 
Israelitas taꞌaꞌclhtaꞌncslēꞌlh 
na ixlacatīncaꞌn. Alejandro 
cāmacahuaniꞌlh cataquilhcaꞌcslalh. 
Xlaꞌ ixtamaktāyacuꞌtun na 
ixlacatīncaꞌn tachiꞌxcuhuīꞌt. 
34

 Aꞌcxniꞌ caꞌtzīca palh xlaꞌ israelita 
ixuanīꞌt, tataꞌsalh lacxtim chī aꞌktuꞌ 
hora ē tahuanli:
―¡Kaꞌtlaꞌ Diana, 

quimpāxcaꞌttzīꞌcaꞌn quinaꞌn tī 
xalanīꞌn nac Efeso!

35
 Aꞌcxniꞌ secretario 

ixcāmāquilhcaꞌcslīnīꞌttzaꞌ 
ixlīlhūhuaꞌ, xlaꞌ huanli:
―Iccāhuaniyān chiꞌxcuhuīꞌn 

xalanīꞌn nac Efeso. Tzamāꞌ 
quincāꞌlacchicniꞌcaꞌn ūꞌtzaꞌ 
xamaktakaꞌlhnaꞌ ixtemplo xakaꞌtlaꞌ 
Diana, quimpāxcaꞌttzīꞌcaꞌn, ē 
nā ixídolo tū minchaꞌ nac 
aꞌkapūn. ¿Ē huīꞌlh tī jā caꞌtzī 
huāꞌmāꞌ? 36

 Jāla catihuanca 
jā ixlīcānaꞌ huāꞌmāꞌ. Chuntzaꞌ 
huiꞌxinaꞌn caquilhcaꞌcslaꞌtit ē tzej 
calacapāstactit tū tlahuaꞌyāꞌtit. 
37

 Huiꞌxinaꞌn cālītaꞌnīꞌtaꞌntit 
huāꞌtzāꞌ tzamāꞌ chiꞌxcuhuīꞌn. 
Xlacaꞌn jā tū tatlahuaniꞌnīꞌt 
tzamāꞌ quimpāxcaꞌttzīꞌcaꞌn ē jā 
talīchihuīnaꞌnīꞌt. 38

 Palh Demetrio 
ē tī tatāꞌscuja talāmakasītzīꞌlh 
āꞌmakapitzīn, ūꞌtzaꞌ līꞌaꞌnan 
pūchihuīn ē juez. Catamālacapūꞌlh. 

39
 Palh catūhuālh talacasquiꞌn 

xlacaꞌn, cataputzānaꞌnīlh aꞌcxniꞌ 
tatakēstokkōꞌ scujnīꞌn natlahuacan 
justicia. 40

 Quit icjicuaꞌn 
naquincātalīmālacsuꞌyuyān 
tāꞌkaquīꞌlh ixpālacata 
tū aꞌkspulalhcus. ¿Chī 
nakelhtīniꞌnāuj quinaꞌn palh 
naquincātakelhasquiꞌnīyān tū 
ixpālacata takēstoknīꞌtaꞌntit ē 
taꞌsapāꞌnaꞌntit?

41
 Chuntzaꞌ līꞌaꞌksputli chihuīnaꞌn 

secretario ē cāmacāꞌlh na 
ixchiccaꞌn.

Pablo aꞌlh nac Macedonia 
ē nac Grecia

20  Aꞌcxniꞌ 
taquilhcaꞌcslakōꞌlhtzaꞌ, 

Pablo cāmātaꞌsatīnīniꞌlh tāꞌtimīn. 
Aꞌcxniꞌ ixcāmaxquīꞌnīꞌttzaꞌ 
talacapāstacniꞌ, cāmakxtekli ē 
taxtulh ē aꞌlh nac Macedonia. 
2

 Aꞌcxniꞌ ixlatlāꞌhuan nac 
Macedonia, ixcāmaxquīꞌ 
talacapāstacniꞌ tāꞌtimīn. Āꞌlīstān 
chāꞌlh jā ixmāpaꞌksīniꞌntzaꞌ 
Grecia. 3 Aꞌntzaꞌ ixuīꞌlh aꞌktuꞌtun 
mālhcuyuꞌ. Ixlacapāstacmāꞌlh 
naꞌaꞌn nac barco nac Siria. Israelitas 
ixtalīchihuīnaꞌnīꞌttzaꞌ natamaknī 
Pablo. Ūꞌtzaꞌ Pablo līlacpuhuampālh 
natētaxtu nac Macedonia. 4 Tatāꞌaꞌlh 
nac Asia, Sópater xalaꞌ nac Berea, 
ē Aristarco ē Segundo xalanīꞌn 
nac Tesalónica, ē Gayo xalaꞌ nac 
Derbe ē nā Timoteo. Nā tatāꞌaꞌlh 
Tíquico ē Trófimo xalanīꞌn nac 
Asia. 5 Tzamāꞌ chiꞌxcuhuīꞌn xapūla 
tachāꞌlh nac cāꞌlacchicniꞌ Troas ē 
aꞌntzaꞌ quincātakaꞌlhīn. 6 Quinaꞌn 
ictaxtūj nac Filipos aꞌcxniꞌ aꞌksputli 
cāꞌtaniꞌ aꞌcxniꞌ ixuaꞌcan pāntzīn 

tū jā ixkaꞌlhī levadura. Icpūꞌaꞌuj 
barco ē ixlīꞌaꞌkquitzis quilhtamacuj 
iccālakchāꞌuj nac Troas. Aꞌntzaꞌ 
ictahuiꞌlauj aꞌktojon quilhtamacuj.

Pablo ixuīꞌlh nac Troas
7

 Xapūla quilhtamacuj aꞌcxniꞌ 
tanūlh semana, tatakēstokli tī 
ixtaꞌaꞌkaꞌīꞌ natamāpitzī pāntzīn. 
Pablo cātāꞌchihuīnaꞌnli. Xlaꞌ 
ixpuhuamāꞌlh palh naꞌaꞌn 
ixlīlakalī. Mālhmāꞌnīlh ixtachihuīn 
hasta iꞌtāt tzīꞌsa. 8 Aꞌntzaꞌ jā 
xaꞌictakēstoknīꞌtaꞌuj tālhmāꞌn 
na ixlīꞌaꞌktuꞌtun piso nac chic. 
Lhūhuaꞌ pūcās ixuaꞌcaꞌlh. 9 Chāꞌtin 
kaꞌhuaꞌcha tī ixuanican Eutico 
ixuīꞌlh nac ventana. Īꞌlhtatacuꞌtun 
ixpālacata Pablo lhūhuaꞌ 
chihuīnaꞌnli. Āꞌlīstān lhtatahuīꞌlh 
ē kelhtun minchaꞌ ixlīꞌaꞌktuꞌtun 
nac piso. Quīsacca xanīn. 10

 Pablo 
yujli ē taquilhpūtalh ē laktzīꞌlh ē 
skoꞌkaꞌlh. Cāhuanilh tāꞌtimīn:
―Jā cajicuaꞌntit. Xlaꞌ lakahuan.
11

 Pablo tahuaꞌcaꞌlh ē 
māpitzīlh pāntzīn ē huaꞌlh. 
Cāꞌaꞌkchihuīnaꞌniꞌpālh hasta jā 
xkakalh. Āꞌlīstān aꞌlh. 12

 Lēꞌnca 
kaꞌhuaꞌcha xalakahuan ē 
tapāxuhualh.

Icaꞌuj nac Mileto
13

 Quinaꞌn icpūlauj ē icpūꞌaꞌuj 
barco nac Asón jā Pablo 
ixtanūcuꞌtun nac barco. Chuntzaꞌ 
icchihuīnaꞌuj ixpālacata xlaꞌ 
ixtlāꞌhuanaꞌaꞌncuꞌtun hasta nac 
Asón. 14

 Aꞌcxniꞌ quincāmaclan 
nac Asón, quincātāꞌtanūn nac 
barco. Āꞌlīstān icchāꞌuj nac 
Mitilene. 15

 Ictaxtūj aꞌntzaꞌ nac 
aꞌktin barco. Ixlīlakalī icchāꞌuj 

ixlacatīn Quío. Ixlīlakalī 
huampala ictalacatzunaꞌjīuj Samos. 
Āꞌlīstān icchāꞌuj nac Trogilio. 
Ixlīlakalī icchāꞌuj nac Mileto. 
16

 Pablo ixlacapala ixpālacata 
ixtahuiꞌlacuꞌtun nac Jerusalén 
tzamāꞌ quilhtamacuj tū huanican 
Pentecostés. Ūꞌtzaꞌ jā lītanūcuꞌtunli 
nac Efeso ē jā tahuiꞌlacuꞌtunli 
lakmaꞌj nac Asia.

Pablo aꞌkchihuīnaꞌnli nac Efeso
17

 Aꞌcxniꞌ xaꞌicuiꞌlānaꞌnchāujcus 
nac Mileto, Pablo cāmātaꞌsatīnīniꞌlh 
xanapuxcuꞌnuꞌ xalanīꞌn nac templo 
nac Efeso. 18

 Aꞌcxniꞌ talakchāꞌlh, 
Pablo cāhuanilh:
―Huiꞌxinaꞌn caꞌtzīyāꞌtit chī 

xaꞌiclīlatlāꞌhuan na milacatīncaꞌn 
pōꞌktu quilhtamacuj hasta 
xapūla quilhtamacuj aꞌcxniꞌ 
icmilh nac Asia. 19

 Quit 
xaꞌictāꞌscuja Māpaꞌksīniꞌ. Quit 
jā maktin kaꞌtlaꞌ icmakcaꞌtzīlh. 
Ē icpātīniꞌlh ē lhūhuaꞌ tū 
ixquinaꞌkspula ixpālacata israelitas 
ixquintalīchihuīnaꞌnīꞌttzaꞌ. 20

 Quit 
tzej xaꞌiccāmāsuꞌyuniꞌn ixlīpōꞌktu 
tū huiꞌxinaꞌn namaclacasquiꞌnāꞌtit. 
Iccāmāsuꞌyuniꞌnīꞌtaꞌn na 
ixlacatīncaꞌn tachiꞌxcuhuīꞌt ē 
na minchiccaꞌn. 21

 Israelitas ē 
nā tī jā israelitas xaꞌiccāhuani: 

“Calakpalīꞌtit mintalacapāstacniꞌcaꞌn 
ē cakexpaꞌtniꞌtit Dios ē 
calīpāhuaꞌntit quiMāpaꞌksīniꞌcaꞌn 
Jesucristo.”

22
 ’Chuhuaꞌj icaꞌmāꞌlh nac 

Jerusalén. Espíritu Santo 
quimacāꞌmāꞌlh. Quit jā iccaꞌtzī tū 
naquinaꞌkspulayāchaꞌ. 23

 Quilīmān 
iccaꞌtzī ixlīpōꞌktu cāꞌlacchicniꞌ jā 
icaꞌn, Espíritu Santo quimācaꞌtzīnī 

naquinchīꞌcan ē naꞌicpātīniꞌn. 
24

 Pōꞌktu huāꞌmāꞌ jā quincaꞌtzaniꞌ. 
Quit jā iclakcaꞌtzan quilatamat. 
Xmān līpāxuhua icmāsputūcuꞌtun 
quintascujūt ē icmākentaxtūcuꞌtun 
tū quimacamaxquīꞌlh Māpaꞌksīniꞌ 
Jesús. Quimacamaxquīꞌlh 
naꞌiclīchihuīnaꞌn xatze tachihuīn tū 
quincāhuaniyān ixtalakalhuꞌmān 
Dios.

25
 ’Quit iccaꞌtzī 

jātzaꞌ quintilālaktzīꞌuj 
milīpōꞌktucaꞌn huiꞌxinaꞌn, tī 
xaꞌiccāhuanitlāꞌhuanān chī 
māpaꞌksīniꞌn Dios. 26

 Ūꞌtzaꞌ quit 
chuhuaꞌj iccālīhuanicuꞌtunān 
quit icmākentaxtūnīꞌttzaꞌ tū 
ixquimacamaxquīꞌcanīꞌt 
mimpālacatacaꞌn. Jātzaꞌ iclēꞌn 
cuenta. 27

 Quit iccāmāsuꞌyuniꞌnīꞌtaꞌn 
ixlīpōꞌktu tū ixtalacasquiꞌnīn 
Dios. Nūn tū icmātzēꞌkli. 
28

 Chuhuaꞌj cacuentatlahuaꞌtit 
chī nalatāꞌkchokoyāꞌtit. 
Nā cacāmaktakaꞌlhtit tī 
ixlacstīn Dios. Espíritu 
Santo cāmacamaxquīꞌnīꞌtaꞌn 
nacāmaktakaꞌlhāꞌtit chī 
maktakaꞌlhnaꞌnīꞌn purecu. 
Māpaꞌksīniꞌ cālītamāhualh 
ixkaꞌlhniꞌ ixlīpōꞌktucaꞌn tī 
taꞌaꞌkaꞌīꞌ. 29

 Quit iccaꞌtzī aꞌcxniꞌ 
naꞌicaꞌn, nacātalacpuꞌnaꞌtanūyān 
chiꞌxcuhuīꞌn. Xlacaꞌn huaꞌchi 
misinīꞌn lījicuaꞌniꞌ tū tamālaksputū 
purecu. Nūn macstiꞌnaꞌj 
catitalakalhuꞌmanli ixlacstīn 
Dios. 30

 Nā makapitzīn huiꞌxinaꞌn 
natatzucu cātaꞌaꞌkskāhuīꞌyān 
ē nacātamāxtucuꞌtunān 
makapitzīn huiꞌxinaꞌn 
ixpālacata nacāstālaniꞌyāꞌtit 
ūꞌtunuꞌn. 31

 Skalalh catahuiꞌlaꞌtit 

ē calacapāstactit chī 
xaꞌiccāmaxquīꞌyān talacapāstacniꞌ 
tzīꞌsa ē cāꞌcuhuīniꞌ aꞌktuꞌtun cāꞌta 
hasta iccalhuanli.

32
 ’Chuhuaꞌj quit icsquiꞌniꞌ 

Dios ūꞌtzaꞌ cacāmaktakaꞌlhniꞌ 
huiꞌxinaꞌn. Ē huiꞌxinaꞌn kaꞌlhīꞌyāꞌtit 
tachihuīn tū quincātahuaniyān 
ixtalakalhuꞌmān Dios. Tzamāꞌ 
tachihuīn tzē nacāmaxquīꞌyān 
lītliꞌhuiꞌqui ē tzē nacāmaxquīꞌyān 
tū natamaktīniꞌn ixlīpōꞌktucaꞌn 
tī Dios cātlahuanīꞌt lactze. 33

 Quit 
jā iclakcaꞌtzanīꞌt ixtumīn ē ixoro 
ē ixluꞌxuꞌ āꞌchāꞌtin. 34

 Huiꞌxinaꞌn 
caꞌtzīyāꞌtit chī xaꞌiclīscuja quimacan 
ē chuntzaꞌ xaꞌiclīhuāꞌyan quit ē 
tī ixquintatāꞌlahuiꞌlānaꞌlh. 35

 Nā 
chuntzaꞌ xaꞌiccāmāsuꞌyuniꞌyān 
huiꞌxinaꞌn cascujtit ē 
cacāmaktāyaꞌtit tī cāsputniꞌ tū 
tamaclacasquiꞌn. Calacapāstactit chī 
huanli Māpaꞌksīniꞌ Jesús: “Āꞌchulāꞌ 
līpāxuhuacan aꞌcxniꞌ māstāꞌcan ē jā 
aꞌcxniꞌ maktīniꞌncan.”

36
 Aꞌcxniꞌ Pablo chihuīnaꞌnkōꞌlh, 

tatzokostalh ē cātāꞌorarlīlh 
ixlīpōꞌktucaꞌn. 37

 Tacalhuankōꞌlh 
ixlīpōꞌktucaꞌn ē taskoꞌkaꞌlh Pablo 
ē tamuꞌsulh. 38

 Pablo ixcāhuaninīꞌt 
jātzaꞌ maktin catitalaktzīꞌlh. Ūꞌtzaꞌ 
ixtalīlīpuhuan. Āꞌlīstān taquīxtekli 
hasta nac barco.

Pablo aꞌlh nac Jerusalén

21  Iccāmakxtekui tāꞌtimīn 
ē ictojōuj nac barco ē 

lacatzaꞌj icaꞌuj nac Cos. Ixlīlakalī 
icchāꞌuj nac Rodas ē āꞌlīstān 
icchāꞌuj nac Pátara. 2 Aꞌntzaꞌ 
icmaclauj aꞌktin barco tū ixaꞌmāꞌlh 
nac Fenicia. Ictojōuj nac barco ē 
icaꞌuj. 3 Aꞌcxniꞌ ictētaxtūj makat, 

iclaktzīꞌuj quimpāxtūncaꞌn Chipre 
aꞌntzaꞌ jā puꞌnahuīlh macstiꞌnaꞌj 
tiꞌyaꞌt. Icaꞌuj nac Siria. Āꞌlīstān 
icchāꞌuj nac Tiro ixpālacata barco 
natēxteka ixtacuꞌcaꞌ. 4 Aꞌntzaꞌ 
iccāmaclauj tī ixtaꞌaꞌkaꞌīꞌ ē 
iccātāꞌtachokouj ūꞌtunuꞌn aꞌktojon 
quilhtamacuj. Espíritu Santo 
ixcāhuaninīꞌt tū naꞌaꞌkspula. 
Ūꞌtzaꞌ tāꞌtimīn talīhuanilh 
Pablo jā caꞌaꞌlh nac Jerusalén. 
5

 Ixlīꞌaꞌktojon quilhtamacuj 
ictaxtūj. Quincātatāꞌaꞌn, hasta 
iclaclhtaxtukōꞌuj nac cāꞌlacchicniꞌ, 
ixlīpōꞌktucaꞌn tī ixtaꞌaꞌkaꞌīꞌ ē 
ixpuscātcaꞌn ē ixcamanaꞌcaꞌn. 
Aꞌcxniꞌ icchāꞌuj na ixquilhtūn mar, 
ictatzokostauj ē icorarlauj. 6 Āꞌlīstān 
iclāskoꞌkaꞌuj ē iclāmakxtekui. 
Quinaꞌn ictojōuj nac barco ē xlacaꞌn 
tataspiꞌtpālh na ixchiccaꞌn.

7
 Ictaxtūj nac Tiro ē icchāꞌuj nac 

Tolemaida. Aꞌntzaꞌ icaꞌksputui 
iclatāꞌkchokoyāuj nac mar. 
Iccāmaclauj tāꞌtimīn aꞌntzaꞌ ē 
iccātāꞌtachokouj ūꞌtunuꞌn aꞌktin 
quilhtamacuj. 8 Ixlīlakalī huampala 
ictāꞌtaxtūj Pablo. Icchāꞌuj nac 
cāꞌlacchicniꞌ Cesarea. Aꞌntzaꞌ ictanūj 
na ixchic Felipe tī ixmāsuꞌyu 
xatze tachihuīn ixlaꞌ Jesucristo. 
Xlaꞌ chāꞌtin ixlīkelhatojoncaꞌn 
maktāyanaꞌnīꞌn xalanīꞌn nac 
templo. Ictāꞌtachokouj ūꞌtzaꞌ. 9 Xlaꞌ 
ixcākaꞌlhī kelhatāꞌtiꞌ ixtzuꞌmaꞌjan 
tī jānaꞌj ixtatamakaxtoka. 
Xlacaꞌn ixtalīchihuīnaꞌn 
tū Dios ixcāmācaꞌtzīnīnīꞌt. 
10

 Aꞌntzaꞌ ictachokouj aꞌklhūhuaꞌ 
quilhtamacuj. Chilh chāꞌtin chiꞌxcuꞌ 
xalaꞌ nac Judea tī ixuanican 
Agabo. Ūꞌtzaꞌ ixuan tū naꞌaꞌnan. 
11

 Xlaꞌ quincālakchin ē tayalh 

īꞌcinturón Pablo ē lītantūchīꞌca ē nā 
līmacachīꞌca ē huanli:
―Espíritu Santo huanli: “Chuntzaꞌ 

nac Jerusalén israelitas nā 
natachīꞌ ixtēcuꞌ huāꞌmāꞌ cinturón 
ē nacāmacamaxquīꞌcan tī jā 
israelitas.”

12
 Aꞌcxniꞌ ickexmatui huāꞌmāꞌ, 

quinaꞌn ē nā xalanīꞌn nac Cesarea 
icuaniuj Pablo jā caꞌaꞌlh nac 
Jerusalén. 13

 Pablo kelhtīniꞌlh ē 
quincākelhasquiꞌnīn:
―¿Tū ixpālacata līcalhuaꞌnāꞌtit 

huiꞌxinaꞌn? ¿Tū ixpālacata 
quilālīmāmakchuyīyāuj? Quit 
iclīhuiꞌlīnīꞌt naquinchīꞌcan ē 
naquimaknīcan nac Jerusalén 
ixpālacata Māpaꞌksīniꞌ Jesús.

14
 Aꞌcxniꞌ jāla icmālacpuhuanīuj jā 

caꞌaꞌlh nac Jerusalén, jātzaꞌ āꞌchulāꞌ 
icuaniuj. Xmān huāꞌmāꞌ icuanui:
―Calalh tū ixtalacasquiꞌnīn 

Māpaꞌksīniꞌ.
15

 Āꞌlīstān ictacāxui ē icaꞌuj 
nac Jerusalén. 16

 Quincātatāꞌaꞌn 
makapitzīn tāꞌtimīn xalanīꞌn nac 
Cesarea ē quincātalēꞌn na ixchic 
Mnasón xalaꞌ nac Chipre. Xlaꞌ 
makāstzaꞌ ixaꞌkaꞌīꞌnīꞌt. Aꞌntzaꞌ na 
ixchic ictētachokouj.

Pablo lakaꞌlh Jacobo
17

 Aꞌcxniꞌ icchāꞌuj nac Jerusalén, 
tāꞌtimīn tapāxuhualh aꞌcxniꞌ 
iclāpāxtokui. 18

 Ixlīlakalī 
quinaꞌn ē Pablo iclakchāꞌuj 
Jacobo. Aꞌntzaꞌ ixtahuiꞌlānaꞌn 
ixlīpōꞌktucaꞌn xanapuxcuꞌnuꞌ 
lītāꞌtimīn. 19

 Pablo cātāꞌchihuīnaꞌnli 
ē āꞌlīstān cāhuanilh pōꞌktu chī 
Dios maktāyalh tū tlahualh na 
ixlacpuꞌnaꞌiꞌtātcaꞌn tī jā israelitas. 
20

 Aꞌcxniꞌ takexmatli xlacaꞌn 

tamakapāxuīlh Dios. Tahuanilh 
Pablo:
―Tāꞌtin, huiꞌx caꞌtzīyaꞌ lhūhuaꞌ 

miles israelitas taꞌaꞌkaꞌīꞌnīꞌt. Kēxtim 
takexmatniꞌ līmāpaꞌksīn tū maxquīꞌca 
Moisés. 21

 Cāmācaꞌtzīnīcanīꞌttzaꞌ 
huiꞌx cāmāsuꞌyuniꞌyaꞌ israelitas, tī 
tahuiꞌlānaꞌnchaꞌ na ixcāꞌlacchicniꞌcaꞌn 
makatiyātīꞌn, ē cāhuaniꞌyaꞌ jā 
catakexmatniꞌlh Moisés. Tahuan 
huiꞌx cāmāsuꞌyuniꞌyaꞌ jā 
ixlacasquiꞌnca ixkaꞌhuaꞌchancaꞌn 
natakaꞌlhī ixtasmaniꞌcaꞌn israelitas 
ē jā ixlacasquiꞌnca natatlahua 
ixtahuiꞌlatcaꞌn israelitas. 22

 Chuhuaꞌj, 
¿tū natlahuayāuj? Tzamāꞌ 
tachiꞌxcuhuīꞌt natatakēstoka aꞌcxniꞌ 
natacaꞌtzī palh taꞌnīꞌtaꞌ. 23

 Chuntzaꞌ 
huiꞌx catlaꞌhuaꞌ tū naꞌiccāhuaniyān. 
Tahuiꞌlānaꞌlh kelhatāꞌtiꞌ chiꞌxcuhuīꞌn 
na quilacpuꞌnaꞌiꞌtātcaꞌn. Xlacaꞌn 
natamākentaxtū tū tamālacnūnīꞌt. 
24

 Cacālīꞌpi ē catalacpaꞌlhtit ē 
huiꞌx nacāxokonuniꞌyaꞌ. Āꞌlīstān 
xlacaꞌn tzē nacāꞌaꞌcsitcan. Chuntzaꞌ 
nacaꞌtzīkōꞌcan jā ixlīcānaꞌ chī 
līchihuīnaꞌncaꞌnaꞌ huiꞌx. Āꞌchulāꞌ 
nā nalaktzīꞌncan nā huiꞌx 
kexpaꞌtniꞌyaꞌ līmāpaꞌksīn. 25

 Quinaꞌn 
iccāmacāꞌniꞌnīꞌtaꞌuj aꞌktin carta 
tī jā israelitas tī taꞌaꞌkaꞌīꞌnīꞌt. 
Iccāhuaniuj tū icpuhuanāuj quinaꞌn. 
Iccāhuaniuj: “Camākentaxtūtit xmān 
huāꞌmāꞌ: Jā tihuaꞌyāꞌtit quinīt tū 
huiꞌlīniꞌcanīꞌt ídolos ē jā tihuaꞌyāꞌtit 
kaꞌlhniꞌ nūn quinīt ixlaꞌ animalh 
tū taꞌaꞌkpixchīꞌnīꞌt. Jā tikaꞌlhīꞌyāꞌtit 
mintāꞌlāpāxquīꞌncaꞌn.” Chuntzaꞌ 
iccāhuaniuj xlacaꞌn.

Chiꞌpaca Pablo xakaꞌtlaꞌ nac templo
26

 Pablo cālēꞌlh kelhatāꞌtiꞌ 
chiꞌxcuhuīꞌn ē ixlīlakalī 

cātāꞌtalacpaꞌlhli. Tanūlh xakaꞌtlaꞌ 
nac templo nacāmācaꞌtzīnī aꞌcxniꞌ 
natamāsputū quilhtamacuj 
tū napūtalacpaꞌlhcan aꞌcxniꞌ 
ixlīpōꞌktucaꞌn natalīmin 
ixofrendacaꞌn.

27
 Xmān macstiꞌnaꞌj īꞌsputa 

ixlīꞌaꞌktojon quilhtamacuj ē 
israelitas xalanīꞌn nac Asia 
talaktzīꞌlh Pablo xakaꞌtlaꞌ nac 
templo. Tachihuīnaꞌmakasītzīꞌlh 
tachiꞌxcuhuīꞌt ē chiꞌpaca Pablo. 
28

 Palhaꞌ tahuanli:
―¡Chiꞌxcuhuīꞌn israelitas, 

caquilāmaktāyauj! Huāꞌmāꞌ 
chiꞌxcuꞌ calhāxcuhuālh 
cāmāsuꞌyuniꞌtlāꞌhuan ixlīpōꞌktucaꞌn 
tachiꞌxcuhuīꞌt. Xlaꞌ cālīchihuīnaꞌn 
quincāꞌlacchicniꞌcaꞌn ē 
quilīmāpaꞌksīncaꞌn ē huāꞌmāꞌ 
xakaꞌtlaꞌ templo. Nā cāmānūnīꞌt 
xakaꞌtlaꞌ nac templo tī jā israelitas. 
Chuntzaꞌ talactlahualh chī ixlītze 
ixuanīꞌt.

29
 Chuntzaꞌ tahuanli ixpālacata 

laktzīꞌnca Pablo ē Trófimo xalaꞌ 
nac Efeso. Tapuhuanli Pablo ūꞌtzaꞌ 
ixmānūnīꞌt xakaꞌtlaꞌ nac templo.

30
 Ixlīpōꞌktu tachiꞌxcuhuīꞌt 

xalanīꞌn nac Jerusalén tatāꞌkaquīꞌlh 
ē tatuꞌjnuntēlha tatalacxtimīlh. 
Chiꞌpaca Pablo ē sakaxtuca 
xakaꞌtlaꞌ nac templo ē palaj 
tunca mālacchahuaca. 31

 Aꞌcxniꞌ 
ixmaknīcuꞌtuncantzaꞌ, palaj 
mācaꞌtzīnīca xapuxcuꞌ tropa 
ē huanica ixlīpōꞌktu xalanīꞌn 
nac Jerusalén ixtasītzīꞌkōꞌnīꞌt ē 
ixtatāꞌkaquīꞌkōꞌnīꞌt. 32

 Palaj tunca 
xapuxcuꞌ tropa cālēꞌlh ixtropas 
ē ixcapitanescaꞌn. Tatuꞌjnulh 
ē tachāꞌlh jā ixtatakēstoknīꞌt. 
Aꞌcxniꞌ xlacaꞌn talaktzīꞌlh tropas 

ē capitanes, jātzaꞌ tatucsli Pablo. 
33

 Xapuxcuꞌ tropa talacatzunaꞌjīlh 
ē palaj tunca māchiꞌpanīniꞌnli 
Pablo ē līmāchīꞌnīniꞌlh kentuꞌ 
cadenas. Kelhasquiꞌnīniꞌlh 
tīchu xlaꞌ ē tūchu ixtlahuanīꞌt. 
34

 Makapitzīn tachiꞌxcuhuīꞌt palhaꞌ 
tahuanli catūhuālh ē āꞌmakapitzīn 
xtum tahuampālh. Chuntzaꞌ 
xapuxcuꞌ tropa jāla tzej caꞌtzīlh 
tū ixaꞌkspulamāꞌlh ixpālacata 
ixtataꞌsamāꞌnalh. Mālēꞌnīniꞌnca 
Pablo nac cuartel. 35

 Aꞌcxniꞌ tachāꞌlh 
jā ixlactahuaꞌcaꞌcan nac cuartel, 
tropas tacuꞌcaꞌlēꞌlh Pablo ixpālacata 
ixtamaknīcuꞌtuntzaꞌ tachiꞌxcuhuīꞌt. 
36

 Ixlīpōꞌktucaꞌn ixtastālaniꞌtēlha ē 
ixtataꞌsatēlha ē ixtahuan:
―¡Canīlh!

Pablo tamaktāyalh na 
ixlacatīn tachiꞌxcuhuīꞌt

37
 Aꞌcxniꞌ ixmānūtēlhacantzaꞌ nac 

cuartel, Pablo huanilh xapuxcuꞌ 
tropa:
―Icchihuīnaꞌncuꞌtun macstiꞌnaꞌj.
Xapuxcuꞌ huanli:
―¿Ē chā tzē chihuīnaꞌnaꞌ griego? 

38
 ¿Jā huiꞌx tzamāꞌ chiꞌxcuꞌ xalaꞌ 

nac Egipto tī tāꞌkaquīꞌlh lakmaꞌjtzaꞌ 
ē cālēꞌnca nac cāꞌtzayaꞌnca tiꞌyaꞌt 
aꞌktāꞌtiꞌ mil maknīniꞌnīꞌn?

39
 Pablo kelhtīniꞌlh:

―Quit israelita xalaꞌ nac 
xakaꞌtlaꞌ cāꞌlacchicniꞌ Tarso 
nac estado Cilicia. Icsquiꞌniꞌyān 
caquimakxtekti naꞌiccātāꞌchihuīnaꞌn 
tzamāꞌ tachiꞌxcuhuīꞌt.

40
 Xapuxcuꞌ maxquīꞌlh 

talacasquiꞌnīꞌn. Pablo tāyalh jā 
ixtahuaꞌcaꞌmāꞌlh ē cāmacahuaniꞌlh 
cataquilhcaꞌcslalh tachiꞌxcuhuīꞌt. 
Aꞌcxniꞌ taquilhcaꞌcslalh, 

cātāꞌchihuīnaꞌnli tachihuīn hebreo 
ē huanli:

22  ―Chiꞌxcuhuīꞌn, 
quintāꞌisraelitas, 

cakexpaꞌttit chī naꞌicchihuīnaꞌn 
ē chī naꞌiclītamaktāya na 
milacatīncaꞌn.

2
 Aꞌcxniꞌ takexmatli chī 

cātāꞌchihuīnaꞌlh tachihuīn hebreo, 
āꞌchulāꞌ taquilhcaꞌcslalh. Pablo 
cāhuanilh:

3
 ―Quit israelita. 

Iclacatuncuhuīꞌlh nac 
cāꞌlacchicniꞌ Tarso nac estado 
Cilicia. Huāꞌtzāꞌ quimakastacca 
nac Jerusalén. Quimāsuꞌyuniꞌlh 
Gamaliel. Tzej quimāsuꞌyuniꞌca 
ixlīmāpaꞌksīncaꞌn quinatātaꞌnaꞌcaꞌn. 
Quit xaꞌiclīhuiꞌlī naꞌictlahua tū 
ixlaꞌ Dios chuntzaꞌ chī huiꞌxinaꞌn 
tlahuaꞌyāꞌtit chuhuaꞌj. 4 Quit 
xaꞌiccāputzatokoke tī ixtaꞌaꞌkaꞌīꞌ 
Jesús ē xaꞌiccāmaknīcuꞌtun. Tachīꞌn 
xaꞌiccālēꞌn chiꞌxcuhuīꞌn ē puscan 
ē xaꞌiccāmānū nac pūlāchīꞌn. 
5

 Xapuxcuꞌ pālej ē xanapuxcuꞌnuꞌ 
israelitas tzē natahuan ixlīcānaꞌ tū 
icuan. Ūꞌtunuꞌn quintamaxquīꞌlh 
carta naꞌiccālēꞌniꞌ israelitas xalanīꞌn 
nac Damasco. Tzamāꞌ carta ūꞌtzaꞌ 
tū tzē xaꞌiccālīchiꞌpalh tī ixtaꞌaꞌkaꞌīꞌ 
Jesús aꞌntzaꞌ ē xaꞌiccālīmilh tachīꞌn 
nac Jerusalén jā ixcāmakapātīnīnca.

Pablo cāhuanilh chī līlakpalīlh 
ixtalacapāstacniꞌ 
Hch. 9:1‑19; 26:12‑18

6
 ’Quit xaꞌicaꞌmāꞌlh nac tej 

ē xaꞌicchāꞌntēlhatzaꞌ, chī iꞌtāt 
quilhtamacuj, nac Damasco 
ē xamaktin quintapūnūlh 
aꞌktin taxkaket tū minchaꞌ nac 
aꞌkapūn. 7 Icaꞌkāꞌlh nac tiꞌyaꞌt ē 

ickexmatli aꞌktin tachihuīn tū 
quihuanilh: “Saulo, Saulo, ¿tū 
ixpālacata quimputzatokokeyaꞌ?” 
8

 Quit ickelhasquiꞌnīlh: “¿Tīchu 
huiꞌx, Chiꞌxcuꞌ?” Quihuanilh: 

“Quit Jesús xalaꞌ nac Nazaret 
tī huiꞌx putzatokokeyaꞌ.” 9 Tī 
ixquintatāꞌaꞌmāꞌnalh nā xlacaꞌn 
talaktzīlh taxkaket ē tajicuaꞌnli 
ixpālacata jā takexmatli tū 
quihuanilh tachihuīn. 10

 Quit 
icuanilh: “¿Tū naꞌictlahua, 
Māpaꞌksīniꞌ?” Māpaꞌksīniꞌ 
quihuanilh: “Catāꞌkaquiꞌ ē capit 
nac Damasco. Aꞌntzaꞌ nahuanicaꞌnaꞌ 
ixlīpōꞌktu tū natlahuaꞌyaꞌ.” 
11

 Tzamāꞌ taxkaket quimālakatzīꞌlh. 
Quintapekechiꞌpalēꞌlh tī 
ixquintatāꞌaꞌmāꞌnalh. Chuntzaꞌ 
icchāꞌuj nac Damasco.

12
 ’Aꞌntzaꞌ ixuīꞌlh chāꞌtin 

chiꞌxcuꞌ tī ixuanican Ananías. Xlaꞌ 
ixlakachiꞌxcuhuīꞌ Dios ē ixkexmatniꞌ 
līmāpaꞌksīn. Ixtacaꞌtzīkōꞌ israelitas 
xalanīꞌn nac Damasco tzeya chiꞌxcuꞌ 
ixuanīꞌt. 13

 Ananías quilakmilh ē 
quilaktalacatzunaꞌjīlh ē quihuanilh: 

“Tāꞌtin Saulo, calacahuāꞌnaꞌmpalaꞌ.” 
Lacapala iclacahuānaꞌmpālh ē 
iclaktzīꞌlh Ananías. 14

 Quihuanilh: 
“IxDioscaꞌn quinatātaꞌnaꞌcaꞌn lacsacniꞌ 
huiꞌx ē chuntzaꞌ nalīcaꞌtzīyaꞌ tū 
ixtalacasquiꞌnīn ē nalaktzīꞌnaꞌ tī 
Xatze ē nakexpaꞌtaꞌ ixtachihuīn. 
15

 Chuntzaꞌ nacātāꞌchihuīnaꞌnaꞌ 
ixlīpōꞌktucaꞌn tachiꞌxcuhuīꞌt 
ixpālacata tī Xatze. Nacāhuaniꞌyaꞌ 
tū laktzīꞌnīꞌtaꞌ ē tū kexpaꞌtnīꞌtaꞌ. 
16

 Chuhuaꞌj, ¿tū ixpālacata 
lītamakapalīꞌyaꞌ? Catāꞌkaquiꞌ ē 
caꞌaꞌkpaxti ē calīpāhuaꞌnti Jesucristo 
ē chuntzaꞌ naxapacan mincuenta.” 
Chuntzaꞌ quihuanilh Ananías.

Pablo cāhuanilh chī līmacāꞌnca 
na ixlacatīncaꞌn tī jā israelitas

17
 ’Icmimpālh nac Jerusalén ē 

icquīꞌorarlīlh xakaꞌtlaꞌ nac templo. 
Iclakachuyalh. 18

 Iclaktzīꞌlh 
Māpaꞌksīniꞌ Jesús ē xlaꞌ quihuanilh: 

“Calacapalaꞌ ē cataxtu palaj tunca 
nac Jerusalén ixpālacata āꞌtzāꞌ 
jā catiꞌaꞌkaꞌīꞌca tū līchihuīnaꞌnaꞌ 
quimpālacata.” 19

 Icuanilh: 
“Māpaꞌksīniꞌ, xlacaꞌn tacaꞌtzī quit 
xaꞌicaꞌn ixlīpōꞌktu nac templo 
ē xaꞌiccāmānū nac pūlāchīꞌn tī 
ixtaꞌaꞌkaꞌīꞌniꞌyān ē xaꞌiccāhuiꞌlīniꞌ. 
20

 Nā quit xaꞌicyālh aꞌntzaꞌ aꞌcxniꞌ 
maknīca Esteban tī ixlīchihuīnaꞌn 
mimpālacata. Quit nā xaꞌiclīcaꞌtzī 
tū tatlahuaniꞌlh ē xaꞌicmaktakaꞌlha 
ixluꞌxuꞌcaꞌn xlacaꞌn tī tamaknīlh.” 
21

 Māpaꞌksīniꞌ quihuanilh: “Capit. 
Quit naꞌicmacāꞌnān makat. 
Nacālakpinaꞌ xlacaꞌn tī jā israelitas.” 
Chuntzaꞌ quihuanica ―huanli Pablo.

Xapuxcuꞌ tropa timāpaꞌksīniꞌlh 
ixkēsnoꞌkca Pablo

22
 Tachiꞌxcuhuīꞌt jātzaꞌ 

ixtakexmatniꞌcuꞌtun Pablo tū 
ixcāhuani. Tatzuculh tataꞌsa ē 
tahuanli:
―¡Canīlh huāꞌmāꞌ chiꞌxcuꞌ! ¡Jā 

līmacuan natahuiꞌla!
23

 Ixtataꞌsa ē ixtatincxa 
ixluꞌxuꞌcaꞌn ē ixtamākosū pokxniꞌ 
ixpālacata ixtasītzīꞌnīꞌt. 24

 Xapuxcuꞌ 
tropa māmānūnīniꞌlh Pablo nac 
cuartel. Ixmāmaksnoꞌknīniꞌncuꞌtun 
ixpālacata namāchihuīnīcan. 
Ixcaꞌtzīcuꞌtun tū ixpālacata 
ixtalītaꞌsa tachiꞌxcuhuīꞌt ē 
ixtalīsītzīꞌniꞌ Pablo. 25

 Aꞌcxniꞌ 
ixchīꞌyāhuamāꞌca nakēsnoꞌkcan, 

Pablo kelhasquiꞌnīlh capitán tī 
ixyālh aꞌntzaꞌ:
―¿Chā chuntzaꞌ huan nac 

līmāpaꞌksīn? Jāla kēsnoꞌkcan 
chāꞌtin tī tapaꞌksī nac Roma ē palh 
jānaꞌj tlahuaniꞌcan justicia.

26
 Aꞌcxniꞌ huanica huāꞌmāꞌ, 

capitán lakaꞌlh xapuxcuꞌ tropa ē 
mācaꞌtzīnīlh ē huanilh:
―¿Tū natlahuaniꞌyaꞌ? Tzamāꞌ 

chiꞌxcuꞌ xlaꞌ tapaꞌksī nac Roma.
27

 Xapuxcuꞌ tropa lakmilh Pablo ē 
kelhasquiꞌnīlh:
―¿Chā ixlīcānaꞌ huiꞌx xalaꞌ nac 

Roma?
Pablo kelhtīniꞌlh:

―Ixlīcānaꞌ. Quit ictapaꞌksī nac 
Roma.

28
 Xapuxcuꞌ tropa huanli:

―Lhūhuaꞌ tumīn icxokonīꞌt 
naꞌictapaꞌksī nac Roma.

Pablo huanli:
―Hasta chī iclacatuncuhuīꞌlh quit 

ictapaꞌksī nac Roma.
29

 Palaj tunca taꞌaꞌkxtekyāhualh 
Pablo tī ixtakēsnoꞌkcuꞌtun. Xapuxcuꞌ 
jicuaꞌnli aꞌcxniꞌ caꞌtzīlh ixchīꞌnīꞌt 
chāꞌtin tī ixtapaꞌksī nac Roma.

Pablo tamaktāyalh nac pūchihuīn
30

 Ixlīlakalī xapuxcuꞌ tropa 
ixcaꞌtzīcuꞌtun tūchu ixpālacata 
israelitas talīmālacsuꞌyulh Pablo. 
Macaxcutli Pablo. Cāmākēstokli 
ixlīpōꞌktucaꞌn xanapuxcuꞌnuꞌ pālejniꞌ 
ē ixlīpōꞌktucaꞌn scujnīꞌn. Līminca 
Pablo ē huiꞌlīca na ixlacatīncaꞌn.

23  Pablo cālakalaktzīꞌlh 
scujnīꞌn ē huanli:

―Chiꞌxcuhuīꞌn, quintāꞌisraelitas, 
quit quinaꞌcstu iclacapāstacnaꞌn tzej 
iclatlāꞌhuan na ixlacatīn Dios hasta 
chuhuaꞌj.

2
 Palaj tunca Ananías, tī xapuxcuꞌ 

pālej, cāhuanilh tī ixtayānaꞌlh na 
ixlacatzunaꞌj Pablo:
―Caquilhtuꞌcstit.
3

 Pablo huanilh:
―Dios namakapātīnīnān 

huiꞌx, aꞌkskāhuīꞌniꞌ. Huiꞌx huiꞌlaꞌ 
naquintlahuaniꞌyaꞌ justicia chuntzaꞌ 
chī tatzoꞌkniꞌ nac līmāpaꞌksīn. 
Quimātuꞌcsnīꞌniꞌ. Jā chuntzaꞌ 
tatzoꞌkniꞌ nac līmāpaꞌksīn.

4
 Tī ixtayānaꞌlh aꞌntzaꞌ tahuanli:

―¿Tū ixpālacata lacaquilhnīꞌyaꞌ 
xlaꞌ tī Dios huiꞌlīnīꞌt xapuxcuꞌ pālej?

5
 Pablo huanli:

―Chiꞌxcuhuīꞌn, quit jā xaꞌiccaꞌtzī 
palh xlaꞌ xapuxcuꞌ pālej. Chuntzaꞌ 
tatzoꞌkniꞌ: “Jā tilīchihuīnaꞌnaꞌ tī 
cāmāpaꞌksī tachiꞌxcuhuīꞌt.”

6
 Makapitzīn scujnīꞌn xlacaꞌn 

ixchiꞌxcuhuīꞌn saduceos ixtahuanīꞌt 
ē āꞌmakapitzīn huampala 
ixchiꞌxcuhuīꞌn fariseos. Aꞌcxniꞌ 
caꞌtzīlh Pablo huāꞌmāꞌ, palhaꞌ 
cāhuanilh:
―Chiꞌxcuhuīꞌn, quintātaꞌ 

xlaꞌ fariseo ē nā quit fariseo. 
Quilālīmālacsuꞌyuyāuj ixpālacata 
quit icaꞌkaꞌīꞌ natalacastālancuanaꞌn 
nīnīꞌn.

7
 Aꞌcxniꞌ Pablo huanli 

huāꞌmāꞌ, tataxtumlīlh tī 
ixtatakēstoknīꞌt. Tatzuculh 
talālītāꞌchihuīnaꞌn fariseos ē 
saduceos. 8 Saduceos tahuan 
jāla catitalacastālancuanaꞌnli 
nīnīꞌn. Tahuan jā tī ángeles ē jā tī 
espíritu. Fariseos, xlacaꞌn taꞌaꞌkaꞌīꞌ 
pōꞌktu aꞌnan. Ūꞌtzaꞌ talālīhuanilh. 
9

 Ixlīpōꞌktucaꞌn ixtataꞌsamāꞌnalh. 
Palaj tunca tatāyalh makapitzīn 
mākelhtahuaꞌkēꞌniꞌnīꞌn līmāpaꞌksīn, 
tī ixchiꞌxcuhuīꞌn fariseos ē tahuanli:

―Huāꞌmā chiꞌxcuꞌ jā tū tlahuanīꞌt 
tū jā tze. Palhāsāꞌ tāꞌchihuīnaꞌnli 
aꞌktin espíritu o chāꞌtin ángel. Jā 
catāꞌlātlahuáuj Dios.

10
 Āꞌchulāꞌ talālītāꞌchihuīnaꞌlh. 

Xapuxcuꞌ tropa, xlaꞌ jicuaꞌnli Pablo 
ixtalālīlaksakamāꞌnalh. Ūꞌtzaꞌ 
cālīmacāꞌlh ixtropas namāxtucan ē 
nalēꞌmpalacan nac cuartel.

11
 Huāꞌmāꞌ tzīꞌsa Māpaꞌksīniꞌ 

tasuꞌyuniꞌlh Pablo ē huanilh:
―Jā cajiꞌcuaꞌnti. Chuntzaꞌ chī 

chihuīnaꞌnīꞌtaꞌ quimpālacata nac 
Jerusalén, chuntzaꞌ nachihuīnaꞌnaꞌ 
nac Roma.

Talīchihuīnaꞌnli natamaknī Pablo
12

 Aꞌcxniꞌ xkakalh, makapitzīn 
israelitas tachihuīnaꞌnli natamaknī 
Pablo. Talāhuanilh:
―Jā tū catihuaꞌuj ē jā 

catikoꞌtnūnui hasta aꞌcxniꞌ 
namaknīyāuj Pablo. Dios 
caquincāmakapātīnīn palh jā 
namākentaxtūyāuj.

13
 Tī chuntzaꞌ tahuanli līhuaꞌcaꞌlh 

chī tuꞌpuꞌxam chiꞌxcuhuīꞌn. 
14

 Xlacaꞌn talakaꞌlh xanapuxcuꞌnuꞌ 
pālejniꞌ ē xanapuxcuꞌnuꞌ israelitas ē 
cāhuanica:
―Quinaꞌn icuanīꞌtaꞌuj Dios 

caquincāmakapātīnīn palh 
naꞌicuaꞌyāuj catūhuālh aꞌcxniꞌ jānaꞌj 
naꞌicmaknīyāuj Pablo. 15

 Chuhuaꞌj 
huiꞌxinaꞌn ē milīpōꞌktucaꞌn scujnīꞌn, 
casquiꞌniꞌtit xapuxcuꞌ tropa lakalī 
calīmilh Pablo na milacatīncaꞌn. 
Nahuaꞌniꞌyāꞌtit huiꞌxinaꞌn palh 
āꞌchulāꞌ kelhasquiꞌnīcuꞌtunāꞌtit. Pablo 
jā catichilh. Quinaꞌn naꞌickaꞌlhītīyāuj 
nac tej naꞌicmaknīyāuj.

16
 Ixkaꞌhuaꞌcha ixtāꞌtin Pablo 

caꞌtzīlh tū ixlīchihuīnaꞌncanīꞌt ē 

aꞌlh nac cuartel ē mācaꞌtzīnīlh 
Pablo. 17

 Pablo taꞌsaniꞌlh chāꞌtin 
capitán ē huanilh:
―Calīꞌpiniꞌchi huāꞌmāꞌ 

kaꞌhuaꞌcha xapuxcuꞌ tropa. Xlaꞌ 
tāꞌchihuīnaꞌncuꞌtun macstiꞌnaꞌj.

18
 Capitán lēꞌniꞌlh ē huanilh 

xapuxcuꞌ:
―Tachīꞌn Pablo quintaꞌsaniꞌlh 

ē quisquiꞌniꞌlh caꞌiclīminiꞌn 
huāꞌmāꞌ kaꞌhuaꞌcha. Xlaꞌ 
tāꞌchihuīnaꞌncuꞌtunān macstiꞌnaꞌj.

19
 Xapuxcuꞌ tropa makachiꞌpalh 

kaꞌhuaꞌcha ē lēꞌlh lacapunchunaꞌj ē 
kelhasquiꞌnīlh:
―¿Tū quihuanicuꞌtunaꞌ?
20

 Kaꞌhuaꞌcha huanli:
―Israelitas talīchihuīnaꞌnīꞌttzaꞌ 

natasquiꞌniꞌyān nalīpinaꞌ lakalī 
Pablo jā tlahuacan justicia. 
Natahuaniyān tū āꞌchulāꞌ 
takelhasquiꞌnīcuꞌtun Pablo. Xmān 
nataꞌaꞌkskāhuīꞌlēꞌnān. 21

 Jā 
cacākexpaꞌtniꞌ. Xlacaꞌn līhuaꞌcaꞌlh 
chī tuꞌpuꞌxam chiꞌxcuhuīꞌn tī 
takaꞌlhītīmāꞌnalh. Jā tū catitahuaꞌlh 
ē nūn catitakoꞌtnūlh hasta jā 
natamaknī Pablo. Chuhuaꞌj 
tacāxuiꞌlānaꞌnchaꞌtzaꞌ. Āꞌxmān huiꞌx 
takaꞌlhīmāꞌnān palh namacapinaꞌ.

22
 Xapuxcuꞌ tropa huanilh:

―Jā tī tihuaniꞌyaꞌ palh 
quimācaꞌtzīnīnīꞌtaꞌtzaꞌ huāꞌmāꞌ.

Ē macāꞌlh na ixchic kaꞌhuaꞌcha.

Lakmacāꞌnca Pablo gobernador Félix
23

 Xapuxcuꞌ tropa cātaꞌsaniꞌlh 
chāꞌtuꞌ ixcapitán ē cāhuanilh:
―Cacāmācāxtit aꞌktuꞌ ciento 

tropas ē tuꞌtumpuꞌxamacāuj tropas 
kētahuiꞌlanaꞌnīꞌn ē aꞌktuꞌ ciento 
tī natalēꞌn espada. Nataxtuyāꞌtit 
maknaꞌjāstzaꞌ tzīꞌsa ē napināꞌtit 

nac Cesarea. 24
 Cacākētlaꞌpaꞌtit 

cahuāyujnuꞌ tū nakētahuiꞌla Pablo. 
Chuntzaꞌ jā tū catiꞌaꞌnaniꞌlh Pablo ē 
nalakchāꞌn gobernador Félix.

25
 Xapuxcuꞌ tropa tzoꞌkli aꞌktin 

caꞌpsnap ē huanli:
26

 “Quit, Claudio Lisias, 
ictzoꞌknuniꞌyān huiꞌx, gobernador 
Félix, tī lakachiꞌxcuhuīꞌcaꞌnaꞌ. 
27

 Israelitas tachiꞌpanīꞌt huāꞌmāꞌ 
chiꞌxcuꞌ ixtacuhuīniꞌ Pablo. 
Ixtamaknīmāꞌnalh aꞌcxniꞌ icchāꞌlh 
ē quintropas. Icmakapūtaxtūlh 
ixpālacata iccaꞌtzīlh xlaꞌ ixtapaꞌksī 
nac Roma. 28

 Quit xaꞌiccaꞌtzīcuꞌtun 
tūchu ixpālacata ixtalīmālacsuꞌyu. 
Ūꞌtzaꞌ iclīlēꞌlh jā tatlahua justicia 
israelitas. 29

 Palaj tunca iccaꞌtzīlh 
ixtalīmālacsuꞌyu ixpālacata 
ixlīmāpaꞌksīncaꞌn israelitas. Jā tū 
laclēꞌn huāꞌmāꞌ chiꞌxcuꞌ ixpālacata 
tū nalīmaknīcan o ixpālacata 
tū nalīmānūcan nac pūlāchīꞌn. 
30

 Aꞌcxniꞌ quit iccaꞌtzīlh israelitas 
ixtalīchihuīnaꞌnīꞌttzaꞌ natamaknī, 
palaj tunca quit icmacāꞌniꞌchaꞌn. Quit 
iccāhuanilh tī ixtamālacsuꞌyumāꞌnalh 
Pablo catalīmālacsuꞌyulh na 
milacatīn. Xmān ūꞌtzaꞌ icuaniyān.”

31
 Chuntzaꞌ chī ixcāhuanicanīꞌt, 

tropas talēꞌlh Pablo ē līminca 
cāꞌtzīꞌsniꞌ nac cāꞌlacchicniꞌ 
Antípatris. 32

 Ixlīlakalī tropas 
tachimpālh nac cuartel. Xmān 
kētahuiꞌlānaꞌnīꞌn ixtatāꞌaꞌmāꞌnalh 
Pablo. 33

 Aꞌcxniꞌ tachāꞌlh nac 
Cesarea, tamacamaxquīꞌlh caꞌpsnap 
gobernador Félix ē talīminiꞌlh Pablo 
na ixlacatīn. 34

 Aꞌcxniꞌ gobernador 
līkelhtahuaꞌkaꞌkōꞌlh caꞌpsnap, xlaꞌ 
cākelhasquiꞌnīlh jāchu xalaꞌ Pablo. 
Tahuanilh xlaꞌ xalaꞌ nac estado 
Cilicia. 35

 Félix huanilh Pablo:

―Naquihuaniꞌyaꞌ ixlīpōꞌktu aꞌcxniꞌ 
natamin tī tamālacsuꞌyuyān.

Gobernador māchīꞌnīniꞌlh Pablo 
na ixpalacio Herodes ē cāyāhuaca tī 
natamaktakaꞌlha.

Pablo tamaktāyalh na ixlacatīn Félix

24  Ixlīꞌaꞌkquitzis 
quilhtamacuj chāꞌlh 

nac Cesarea Ananías tī xapuxcuꞌ 
pālej. Nā tachāꞌlh makapitzīn 
xanapuxcuꞌnuꞌ israelitas ē chāꞌtin 
ixkelhmaktāyanaꞌcaꞌn tī ixuanican 
Tértulo. Talakchāꞌlh gobernador 
Félix ē tamālacsuꞌyulh Pablo.

2
 Aꞌcxniꞌ līminca Pablo, Tértulo 

tzuculh mālacsuꞌyu Pablo. Huanilh 
Félix:
―Señor gobernador, 

iccāmaxquīꞌyān tapāxcatcaꞌtzīn 
quinaꞌn cāꞌcaꞌcsuaꞌ icuiꞌlānaꞌuj. 
Tzamāꞌ quincāꞌlacchicniꞌcaꞌn 
makāstzaꞌ xatze ixpālacata 
mintalacapāstacniꞌ. 
3

 Iccāmaxquīꞌyān tapāxcatcaꞌtzīn 
huiꞌx, señor gobernador 
Félix, tū pōꞌktu quilhtamacuj 
quilāmaxquīꞌyāuj calhāxcuhuālh. 
4

 Jā icmāmakchuyīcuꞌtunān āꞌchulāꞌ. 
Icsquiꞌniꞌyān caquintlahuaꞌniꞌ 
talakalhuꞌmān ē caquinkexpaꞌtniꞌ 
macstiꞌnaꞌj. 5 Huāꞌmāꞌ chiꞌxcuꞌ Pablo 
jicsmāhuīꞌnin. Calhāxcuhuālh 
chihuīnaꞌmakasītzīꞌlh ixlīpōꞌktucaꞌn 
israelitas. Xlaꞌ ūꞌtzaꞌ xapuxcuꞌ 
secta tū huanican nazarenos. 6 Xlaꞌ 
lactlahuacuꞌtun ixlītze xakaꞌtlaꞌ 
templo. Quinaꞌn icchiꞌpauj ē 
xaꞌickelhasquiꞌnīcuꞌtunāuj chuntzaꞌ 
chī huan na quilīmāpaꞌksīncaꞌn. 
7

 Lisias, tī xapuxcuꞌ tropa, 
maktanūlh ē palhaꞌ quincāmaktīn. 
8

 Cāhuanilh tī tamālacsuꞌyu 

catalakmin huiꞌx. Huiꞌx tzē 
nakelhasquiꞌnīꞌyaꞌ ē chuntzaꞌ 
nacaꞌtzīyaꞌ ixlīpōꞌktu tū ixpālacata 
iclīmālacsuꞌyuyāuj ―huanli.

9
 Israelitas nā xlacaꞌn 

tamālacsuꞌyulh ē tahuanli pōꞌktu 
ixlīcānaꞌ tū huanli Tértulo. 
10

 Gobernador macahuaniꞌlh Pablo 
nachihuīnaꞌn. Pablo huanli:
―Quit iccaꞌtzī huiꞌx juez 

huāꞌtzāꞌ nac cāꞌlacchicniꞌ 
lakmaꞌjtzaꞌ. Ūꞌtzaꞌ iclīpāxuhua 
naꞌictamaktāya na milacatīn. 
11

 Huiꞌx tzē nakelhasquiꞌnīniꞌnaꞌ 
palh ixlīcānaꞌ kaꞌlhītzaꞌ xmān 
aꞌkcāujtuꞌ quilhtamacuj 
icquīlalh nac Jerusalén 
icquīlaktaquilhpūtalh Dios. 12

 Jā 
tī chāꞌtin xaꞌictāꞌlāhuanimāꞌlh 
aꞌcxniꞌ quilaktzīꞌnca aꞌntzaꞌ. Jā 
iccāmākēstokli tachiꞌxcuhuīꞌt 
xakaꞌtlaꞌ nac templo, nūn 
na ixtemplocaꞌn israelitas, ē 
nūn nac Jerusalén. 13

 Xlacaꞌn 
jāla catitamālactzeyīlh tū 
quintaputzānaꞌnīlh. 14

 Tū 
ixlīcānaꞌ ūꞌtzaꞌ huāꞌmāꞌ: Quit 
iclaktaquilhpūta ixDioscaꞌn 
quinatātaꞌnaꞌ chuntzaꞌ chī xasāstiꞌ 
tamāsuꞌyun tū xlacaꞌn tahuan secta. 
Quit icaꞌkaꞌīꞌ ixlīpōꞌktu tū tatzoꞌkniꞌ 
na ixtachihuīn Dios jā huanican 
līmāpaꞌksīn ē jā huanican profetas. 
15

 Chuntzaꞌ chī taꞌaꞌkaꞌīꞌ xlacaꞌn 
nā chuntzaꞌ icaꞌkaꞌīꞌ quit chī Dios 
nacāmālacastālancuanī tī xalactze 
ē tī jā xalactze. 16

 Ūꞌtzaꞌ iclīhuiꞌlīlh 
naꞌictlahua tū tze ē chuntzaꞌ quit 
naꞌiclīcaꞌtzī jā tū icmaklaclēꞌn nūn 
Dios ē nūn chiꞌxcuhuīꞌn.

17
 ’Quit makās xaꞌiclatlāꞌhuan 

ē chuhuaꞌj icmimpālhtzaꞌ na 
quincāꞌlacchicniꞌ naꞌicmāstāꞌ 

limosna ē talakalhuꞌmān. 18
 Xmān 

huāꞌmāꞌ xaꞌictlahuamāꞌlh ē 
makapitzīn israelitas xalanīꞌn 
nac Asia quintalaktzīꞌlh 
xakaꞌtlaꞌ nac templo aꞌcxniꞌ 
ixquilakpaꞌlhcanīꞌtcus. Jā tī 
ixaꞌnan. Cāꞌcaꞌcsuaꞌ ixuanīꞌt. 19

 Palh 
xlacaꞌn tapuhuan quit ictlahuanīꞌt 
catūhuālh, ixtamilh huāꞌtzāꞌ ē 
ixquintamālacsuꞌyulh na milacatīn. 
20

 Catahuanli xlacaꞌn tī tahuiꞌlānaꞌlh 
huāꞌtzāꞌ palh quintamaclaniꞌlh tū jā 
tze xaꞌictlahuanīꞌt aꞌcxniꞌ quilēꞌnca 
na ixlacatīncaꞌn xanapuxcuꞌnuꞌ 
israelitas. 21

 Tū xaꞌictlahuanīꞌt ūꞌtzaꞌ 
huāꞌmāꞌ: Aꞌcxniꞌ xaꞌiccātāꞌhuīꞌlh 
ūꞌtunuꞌn, iccāhuanilh 
palhaꞌ: “Chuhuaꞌj huiꞌxinaꞌn 
quilākelhasquiꞌnīmāꞌnauj ixpālacata 
quit icaꞌkaꞌīꞌ natalacastālancuanaꞌn 
nīnīꞌn.”

22
 Félix tzej ixcaꞌtzī 

ixtamāsuꞌyuncaꞌn tī ixtatāꞌaꞌn 
Jesucristo. Xlaꞌ cālhcāniꞌlh āꞌaꞌktin 
quilhtamacuj ē cāhuanilh:
―Hasta aꞌcxniꞌ namin Lisias 

xapuxcuꞌ tropa, hasta aꞌcxniꞌ 
naꞌicputzānaꞌnī huāꞌmāꞌ.

23
 Félix māpaꞌksīlh capitán calēꞌlh 

Pablo tachīꞌn ē catlahuaniꞌlh 
talakalhuꞌmān macstiꞌnaꞌj 
ē cacāmakxtekli talakmin 
ixamigo natatlahuaniꞌ tū xlaꞌ 
namaclacasquiꞌn.

24
 Aꞌklhūhuaꞌ quilhtamacuj 

tachāꞌlh Félix ē Drusila, ixpuscāt, 
tī israelita ixuanīꞌt. Félix 
mātaꞌsatīnīniꞌlh Pablo. Pablo 
cātāꞌchihuīnaꞌnli chī aꞌkaꞌīꞌcan 
Jesucristo. 25

 Cālītāꞌchihuīnaꞌnli 
chī tzej līlatāꞌkchokocan ē chī 
līhuiꞌlīcan jāla catitlahuaca tū jā 
tze. Cālītāꞌchihuīnaꞌnli chī Dios 

nalīputzānaꞌn. Félix jicuaꞌnli ē 
huanilh:
―Tzetzaꞌ. Chuhuaꞌj capit. 

Aꞌcxniꞌ ickaꞌlhī quilhtamacuj 
naꞌicmātaꞌsatīnīniꞌmpalayān.

26
 Félix ixpuhuan Pablo 

ixmaxquīꞌlh tumīn ixpālacata 
ixlīmakxtekli. Ūꞌtzaꞌ maklhūhuaꞌ 
ixlīmātaꞌsatīnīniꞌn ē ixtāꞌchihuīnaꞌn. 
27

 Aꞌcxniꞌ tlahualh aꞌktuꞌ cāꞌta, Félix 
taxtulh ixlīgobernador. Tanūlh 
ixlakxoko tī ixuanican Porcio Festo. 
Félix ixcātlahuaniꞌcuꞌtun israelitas 
kaꞌtlaꞌ talakalhuꞌmān. Ūꞌtzaꞌ 
līmakxtekli Pablo tachīꞌn.

Pablo na ixlacatīn Festo

25  Festo chāꞌlh natanū 
ixlīgobernador. 

Ixlīꞌaꞌktuꞌtun quilhtamacuj taxtulh 
nac Cesarea ē aꞌlh nac Jerusalén. 
2

 Aꞌntzaꞌ xanapuxcuꞌnuꞌ pālejniꞌ 
ē israelitas āꞌchulāꞌ xalakaꞌtlaꞌ 
talīmālacsuꞌyulh Pablo na ixlacatīn 
Festo. 3 Lhūhuaꞌ talakalhuꞌmān 
tasquiꞌniꞌlh Festo camātaꞌsatīnīniꞌlh 
Pablo nac Jerusalén. Xlacaꞌn 
ixtalīchihuīnaꞌnīꞌttzaꞌ natakaꞌlhītī 
nac tej natamaknī. 4 Festo 
cāhuanilh Pablo chīꞌcanīꞌtaꞌnchaꞌ 
nac Cesarea ē ūꞌtzaꞌ ixaꞌncuꞌtun 
aꞌntzaꞌ palaj. 5 Cāhuanilh:
―Caquilātāꞌaꞌuj huiꞌxinaꞌn tī 

kaꞌlhīꞌyāꞌtit līmāpaꞌksīn. Palh 
huāꞌmāꞌ chiꞌxcuꞌ tlahuanīꞌt tū jā tze, 
camālacsuꞌyutit aꞌntzaꞌ.

6
 Festo tachokolh nac 

Jerusalén xmān aꞌktzayan 
o aꞌkcāuj quilhtamacuj ē 
aꞌmpālh nac Cesarea. Ixlīlakalī 
tahuīꞌlh jā ixtlahuacan justicia. 
Mātaꞌsatīnīniꞌlh Pablo. 7 Aꞌcxniꞌ 
milh Pablo, talītastiꞌliꞌlh israelitas 

tī ixtaminīꞌtaꞌnchaꞌ nac Jerusalén. 
Lhūhuaꞌ lakaꞌtlaꞌ ixtalīmālacsuꞌyu. 
Jā tū ixtamālactzeyī. 8 Pablo 
ixtamaktāya ē huanli:
―Quit jā tū ictlahuaniꞌnīꞌt 

ixlīmāpaꞌksīncaꞌn israelitas. Jā tū 
ictlahuaniꞌnīꞌt xakaꞌtlaꞌ templo 
nūn xamāpaꞌksīniꞌ nac Roma tī 
huanican César.

9
 Festo ixcātlahuaniꞌcuꞌtun 

israelitas aꞌktin talakalhuꞌmān. 
Ūꞌtzaꞌ līkelhasquiꞌnīlh Pablo:
―¿Pincuꞌtunaꞌ nac 

Jerusalén ixpālacata aꞌntzaꞌ 
naputzānaꞌnīniꞌcaꞌnaꞌ na quilacatīn?

10
 Pablo kelhtīniꞌlh:

―Quilākelhasquiꞌnīmāꞌnauj 
nac pūchihuīn tū māpaꞌksī César. 
Chuntzaꞌ xatze. Quit jā tū tū 
iccātlahuaniꞌnīꞌt israelitas tū jā tze. 
Huāꞌmāꞌ huiꞌx caꞌtzīyaꞌ. 11

 Palh quit 
ictlahuanīꞌt tū naquilīmaknīcan, 
caquimaknīca. Palh jā ixlīcānaꞌ 
tū quintaputzānaꞌnī, jāla tī 
quintimacamāstāꞌlh chī ūꞌtunuꞌn. 
Icsquiꞌniꞌ César caquimputzānaꞌnīlh.

12
 Festo cātāꞌchihuīnaꞌnli 

ixmaktāyanaꞌnīꞌn ē palaj tunca xlaꞌ 
huanilh Pablo:
―Huiꞌx squiꞌnīꞌtaꞌ César 

ixputzānaꞌnīn. Ūꞌtzaꞌ nalīlakpinaꞌ 
César.

Pablo na ixlacatīn rey Agripa
13

 Āꞌlīstān ē jā aꞌklhūhuaꞌ 
quilhtamacuj rey Agripa ē Berenice, 
ixpuscāt rey, talakchāꞌlh Festo 
nac Cesarea. 14

 Aꞌntzaꞌ tatachokolh 
aꞌklhūhuaꞌ quilhtamacuj. Festo 
tāꞌchihuīnaꞌlh rey ixpālacata Pablo 
ē huanli:
―Huāꞌtzāꞌ tachīꞌnīꞌt chāꞌtin 

chiꞌxcuꞌ tī tachīꞌn makxtekli 

Félix. 15
 Aꞌcxniꞌ quit icquīlalh 

nac Jerusalén, tamālacsuꞌyulh 
na quilacatīn xanapuxcuꞌnuꞌ 
pālejniꞌ ē xanapuxcuꞌnuꞌ 
israelitas. Quintasquiꞌniꞌlh quit 
caꞌicmāmaknīnīniꞌlh. 16

 Quit 
iccākelhtīlh, chuntzaꞌ chī 
ixlīmāpaꞌksīncaꞌn romanos, xlaꞌ jā 
līsmanī namaknīcan chāꞌtin palh 
jā pūla natāꞌlacāxla nac cāꞌlacan 
tī mālacsuꞌyumāꞌlh. 17

 Aꞌcxniꞌ 
tachilh xlacaꞌn huāꞌtzāꞌ, quit jā 
ictanajīlh. Ixlīlakalī ictahuīꞌlh jā 
tlahuacan justicia. Icmātaꞌsatīnīniꞌlh 
tachīꞌn Pablo. 18

 Aꞌcxniꞌ tatāyalh 
tī ixtalīmālacsuꞌyuniꞌ, jā 
tamālacsuꞌyulh chī quit xaꞌicpuhuan. 
19

 Tū ixtahuan xmān ixpālacata 
tū taꞌaꞌkaꞌīꞌ xlacaꞌn ē ixpālacata 
chāꞌtin tī ixtacuhuīniꞌ Jesús tī nīlh. 
Pablo huan xlaꞌ lakahuan. 20

 Quit 
jāla xaꞌicputzānaꞌnī huāꞌmāꞌ, ē 
ūꞌtzaꞌ iclīkelhasquiꞌnīlh Pablo palh 
aꞌncuꞌtun nac Jerusalén ixpālacata 
aꞌntzaꞌ naputzānaꞌnīcan. 21

 Aꞌcxniꞌ 
Pablo squiꞌnli caputzānaꞌnīlh César, 
xamāpaꞌksīniꞌ nac Roma, quit 
icmāpaꞌksīniꞌlh catachokolh tachīꞌn 
hasta aꞌcxniꞌ quit tzē naꞌiclakmacāꞌn 
César.

22
 Agripa huanilh Festo:

―Nā quit ickexmatniꞌcuꞌtun 
ixtachihuīn huāꞌmāꞌ chiꞌxcuꞌ.

Kelhtīca:
―Lakalī nakexpaꞌtaꞌ.
23

 Ixlīlakalī Agripa ē Berenice 
tamilh tzej tacāxyānaꞌlh. Tatanūlh 
nac pūtastokniꞌ ē nā tatanūkōꞌlh 
xanapuxcuꞌnuꞌ tropa ē xalakaꞌtlaꞌ 
chiꞌxcuhuīꞌn. Festo mātaꞌsatīnīniꞌlh 
Pablo. 24

 Festo huanli:
―Rey Agripa ē milīpōꞌktucaꞌn tī 

takēstoknīꞌtaꞌntit huāꞌtzāꞌ, huiꞌxinaꞌn 

laktzīꞌnāꞌtit huāꞌyālh chiꞌxcuꞌ Pablo. 
Quintasquiꞌniꞌlh, ixpālacata huāꞌmāꞌ 
chiꞌxcuꞌ, lhūhuaꞌ israelitas xalanīꞌn 
nac Jerusalén ē xalanīꞌn huāꞌtzāꞌ nac 
Cesarea. Palhaꞌ tahuanli canīlh. 25

 Quit 
icpuhuan jā tū tlahuanīꞌt ixpālacata 
tzē namaknīcan. Xlaꞌ squiꞌniꞌlh 
xamāpaꞌksīniꞌ César caputzānaꞌnīlh. 
Ūꞌtzaꞌ quit iclīlacpuhuanli 
naꞌiclakmacāꞌn César. 26

 Quit jā tū 
ickaꞌlhī tū ixlacasquiꞌnca naꞌictzoꞌknun 
ixpālacata tzamāꞌ chiꞌxcuꞌ. Ūꞌtzaꞌ 
iclīlīmin na milacatīncaꞌn huiꞌxinaꞌn. 
Āꞌchulāꞌ iclīmincuꞌtun na milacatīn 
huiꞌx, rey Agripa, ixpālacata 
nakelhasquiꞌnīꞌyaꞌ. Chuntzaꞌ quit 
naꞌiccaꞌtzī tū naꞌictzoꞌka. 27

 ¿Chī quit 
naꞌiclīmacāꞌn chāꞌtin tachīꞌn palh jā 
iccaꞌtzī chī putzānaꞌnīcan?

Pablo tamaktāyalh na 
ixlacatīn rey Agripa

26  Agripa huanilh Pablo:
―Chuhuaꞌj tzē 

natamaktāyaꞌyaꞌ.
Pablo tamacayāhualh ē tzuculh 

tamaktāya ē huanli:
2

 ―Rey Agripa, iclīpāxuhua 
ixpālacata quit naꞌictamaktāya 
na milacatīn ixpālacata ixlīpōꞌktu 
tū quintalīmālacsuꞌyu israelitas. 
3

 Huiꞌx lakapasaꞌ ixlīpōꞌktu chī 
quintahuiꞌlatcaꞌn quinaꞌn israelitas 
ē nā tū iclālīhuanimāꞌnauj. Ūꞌtzaꞌ 
iclīsquiꞌniꞌyān caquinkexpaꞌtniꞌ 
līlacatejtin.

Pablo cāhuanilh chī ixlīlatlāꞌhuan 
aꞌcxniꞌ jānaꞌj ixaꞌkaꞌīꞌ

4
 ’Ixlīpōꞌktucaꞌn israelitas 

tacaꞌtzīkōꞌ, aꞌcxniꞌ 
quilīkaꞌhuaꞌchacus xaꞌicuanīꞌt, chī 
xaꞌiclīlatlāꞌhuan nac Jerusalén ē 

na ixlacpuꞌnaꞌiꞌtātcaꞌn. 5 Xlacaꞌn 
tacaꞌtzī ē, palh tahuancuꞌtun, tzē 
natalīmāsuꞌyu makāstzaꞌ quit 
fariseo xaꞌicuanīꞌt. Fariseos, 
xlacaꞌn takaꞌlhī ixlīmāpaꞌksīncaꞌn 
āꞌchulāꞌ xapalhaꞌ ē jā ixlīpōꞌktucaꞌn 
tī tamakstāla chī israelitas. 
6

 Chuhuaꞌj quinkelhasquiꞌnīmāꞌca 
ixpālacata quit icaꞌkaꞌīꞌ Dios 
nacāmālacastālancuanī nīnīꞌn 
chuntzaꞌ chī Dios cāhuanilh 
quinapapanaꞌcaꞌn. 7 Quinaꞌn, 
israelitas, īꞌxūꞌnātāꞌnatnaꞌcaꞌn 
kelhacāujtuꞌ lītāꞌtimīn tī 
ixkaꞌhuaꞌchan Israel ixtahuanīꞌt. 
Quilīpōꞌktucaꞌn icaꞌkaꞌīꞌniꞌyāuj 
Dios namākentaxtū tū huanli. 
Ūꞌtzaꞌ iclīlaktaquilhpūtayāuj Dios 
tzīꞌsa ē cāꞌcuhuīniꞌ. Icuaniyān, rey 
Agripa, nā quit icaꞌkaꞌīꞌniꞌ Dios 
namākentaxtū tū huanli. Ūꞌtzaꞌ 
quintalīmālacsuꞌyu israelitas. 8 ¿Tū 
ixpālacata huiꞌxinaꞌn jā aꞌkāꞌīꞌyāꞌtit 
Dios tzē namālacastālancuanī 
nīnīꞌn?

Pablo cāhuanilh chī 
ixcāputzatokoke tī ixtaꞌaꞌkaꞌīꞌ

9
 ’Xapūla quit xaꞌicpuhuan lhūhuaꞌ 

catūhuālh xaꞌiccātlahuaniꞌlh 
tī ixtastālaniꞌ Jesús xalaꞌ nac 
Nazaret. 10

 Chuntzaꞌ ictlahualh nac 
Jerusalén. Xanapuxcuꞌnuꞌ pālejniꞌ 
quintamaxquīꞌlh līmāpaꞌksīn. 
Chuntzaꞌ xaꞌiccāmānū nac 
pūlāchīꞌn lhūhuaꞌ tī ixtastālaniꞌ 
Jesús. Nā quit xaꞌiclīcaꞌtzī aꞌcxniꞌ 
ixcāmaknīcan. 11

 Maklhūhuaꞌ quit 
xaꞌiccāmakapātīnīn ē chuntzaꞌ 
quit xaꞌiccāmāmakxtekēcuꞌtun 
chī ixtaꞌaꞌkaꞌīꞌniꞌnīꞌt Jesús. 
Chuntzaꞌ xaꞌictlahua quit 
na ixlīpōꞌktu ixtemplocaꞌn 

israelitas. Ixquintamakasītzīꞌ ē 
xaꞌiccāputzatokoke hasta na 
ixcāꞌlacchicniꞌcaꞌn makatiyātīꞌn.

Pablo cāhuanilh chī tzuculh 
tapaꞌksīniꞌ Cristo 
Hch. 9:1‑19; 22:6‑16

12
 ’Ūꞌtzaꞌ xaꞌiclīꞌaꞌmāꞌlh nac 

Damasco. Xanapuxcuꞌnuꞌ 
pālejniꞌ ixquintamaxquīꞌnīꞌt 
līmāpaꞌksīn ē talacasquiꞌnīꞌn ē 
ūꞌtzaꞌ tzē xaꞌiccālīputzatokoke. 
13

 Naꞌicuaniyān huiꞌx, rey, tū 
quinaꞌkspulalh. Chī tastuꞌnūt 
ixuanīꞌt xaꞌictlāꞌhuantēlha, quit 
iclaktzīꞌlh aꞌktin taxkaket tū minchaꞌ 
nac aꞌkapūn. Xlaꞌ āꞌchulāꞌ xkaka 
ē jā chiꞌchiniꞌ. Quilītamacstiꞌlilh 
quit ē nā tī ixquintatāꞌaꞌmāꞌnalh. 
14

 Quilīpōꞌktucaꞌn icaꞌkāꞌuj nac 
tiꞌyaꞌt. Ickexmatli aꞌktin tachihuīn 
tū quihuanilh ixtachihuīn hebreo: 

“Saulo, Saulo, ¿tū ixpālacata 
quimputzatokokeyaꞌ? Chu tlakaj 
quintāꞌlātlahuacuꞌtunaꞌ. Huiꞌx 
huaꞌchi lakatin cahuāyuj aꞌcxniꞌ 
chiꞌnta quiꞌhuiꞌ tū lītlakalēꞌncan.” 
15

 Quit icuanli: “¿Tīchu 
huiꞌx, Chiꞌxcuꞌ?” Māpaꞌksīniꞌ 
quihuanilh: “Quit Jesús tī huiꞌx 
putzatokokeyaꞌ. 16

 Catāꞌkaquiꞌ ē 
catāyaꞌ. Quit ictasuꞌyuniꞌmāꞌn 
huiꞌx. Quit iclacsacnīꞌtaꞌn ē 
naquintāꞌscuja ē nacāhuaniꞌyaꞌ 
āꞌmakapitzīn chī iclītasuꞌyuniꞌn 
ē chī naꞌiclītasuꞌyuniꞌyān. 
17

 Naꞌicmakapūtaxtūyān tī israelitas 
ē nā tī jā israelitas jā naꞌicmacāꞌnān. 
18

 Naꞌiccāmacāꞌniꞌyān ixpālacata 
nā xlacaꞌn natalacahuānaꞌn ē 
natataxtu jā cāꞌpucsuaꞌ ē chuntzaꞌ 
natalatāꞌkchoko nac taxkaket ē 
nataꞌaꞌkapūtaxtu na ixlītliꞌhuiꞌqui 

skāhuīꞌniꞌ ē natastālaniꞌ Dios. 
Quit naꞌiccāmacāꞌniꞌyān 
naquintaꞌaꞌkaꞌīꞌniꞌ quit ē chuntzaꞌ 
ixcuentacaꞌn nacāmāsputūnuꞌniꞌcan 
ē nā xlacaꞌn nacātlahuacan lactze 
chī ixlīpōꞌktucaꞌn tī quintaꞌaꞌkaꞌīꞌniꞌ 
quit.” Chuntzaꞌ quihuanilh 
Māpaꞌksīniꞌ Jesús.

Pablo kexmatniꞌlh Māpaꞌksīniꞌ Jesús
19

 ’Ūꞌtzaꞌ huāꞌmāꞌ icuaniyān, rey 
Agripa. Quit ickexmatniꞌlh tū 
quihuanilh Māpaꞌksīniꞌ xalaꞌ nac 
aꞌkapūn aꞌcxniꞌ quintasuꞌyuniꞌlh. 
20

 Quit xapūla iccāꞌaꞌkchihuīnaꞌniꞌlh 
xalanīꞌn nac Damasco ē 
āꞌlīstān xalanīꞌn nac Jerusalén 
ē ixlīpōꞌktucaꞌn xalanīꞌn nac 
estado Judea. Nā xaꞌiccāhuani 
tī jā israelitas: “Calakpalīꞌtit 
mintalacapāstacniꞌcaꞌn ē castālaniꞌtit 
Dios ē chuntzaꞌ catahuiꞌlaꞌtit chī tī 
talakpalīnīꞌt ixtalacapāstacniꞌcaꞌn.” 
Chuntzaꞌ xaꞌiccāhuani. 21

 Ūꞌtzaꞌ 
quintalīchiꞌpalh israelitas xakaꞌtlaꞌ 
nac templo ē ixquintamaknīcuꞌtun. 
22

 Hasta chuhuaꞌj Dios 
quimaktāyanīꞌt. Ūꞌtzaꞌ iccālīhuanicus 
ixtachihuīn Dios ixlīpōꞌktucaꞌn 
tachiꞌxcuhuīꞌt tī xalakaꞌtlaꞌ ē tī jā 
xalakaꞌtlaꞌ. Xmān iclīchihuīnaꞌn tū 
māsuꞌyulh Moisés makāstzaꞌ ē tū 
tahuanli aꞌkchihuīnaꞌnīꞌn naꞌaꞌkspula. 
23

 Xlacaꞌn tahuanli ixlacasquiꞌnca 
napātīniꞌn Cristo ē nanī ē ūꞌtzaꞌ tī 
xapūla nalacastālancuanaꞌn, ē 
chuntzaꞌ nacāmācaꞌtzīnīcan tū 
ixlīcānaꞌ tī israelitas ē nā tī jā 
israelitas.

Pablo ixmāꞌaꞌkaꞌīꞌnīcuꞌtun Agripa
24

 Chuntzaꞌ Pablo lītamaktāyalh. 
Festo huanli palhaꞌ:

―¡Huiꞌx chuyaꞌyaꞌ, Pablo! Lhūhuaꞌ 
scaꞌtnīꞌtaꞌ. Ūꞌtzaꞌ līmakachuyaꞌyān.

25
 Pablo kelhtīniꞌlh:

―Quit jā icchuya, Festo. Quit 
ixlīcānaꞌ tū icuan. 26

 Rey Agripa 
nā xlaꞌ lakapasa huāꞌmāꞌ. Ūꞌtzaꞌ 
iclīchihuīnaꞌn na ixlacatīn ē jā 
icmāxanaꞌn. Quit tzej iccaꞌtzī nā xlaꞌ 
caꞌtzīkōꞌ huāꞌmāꞌ. Quit iclīchihuīnaꞌn 
tū jā tzēꞌk tlahuacanīꞌt. 27

 ¿Ē huiꞌx, 
rey Agripa, aꞌkaꞌīꞌyaꞌ tū tahuanli 
aꞌkchihuīnaꞌnīꞌn xalanīꞌn makāstzaꞌ? 
Quit iccaꞌtzī aꞌkaꞌīꞌyaꞌ.

28
 Agripa huanilh Pablo:

―Puhuaꞌnaꞌ palh āꞌmacstiꞌnaꞌj 
tachihuīn naquilīmāꞌaꞌkaꞌīꞌnīꞌyaꞌ.

29
 Pablo huanli:

―Masqui macstiꞌnaꞌj, o masqui 
lhūhuaꞌ tachihuīn, iclacasquiꞌn huiꞌx 
calaꞌt huaꞌchi chī quit. Catalakōꞌlh 
huaꞌchi chī quit ixlīpōꞌktucaꞌn tī 
quintakexmatniꞌmāꞌnalh chuhuaꞌj. 
Xmān jā cacāmacachīꞌca huaꞌchi chī 
quit ―huanli Pablo.

30
 Tatāyakōꞌlh ixlīpōꞌktucaꞌn, 

rey ē gobernador ē Berenice ē 
ixlīpōꞌktucaꞌn tī ixtatāꞌhuiꞌlānaꞌlh. 
31

 Tatatampūxtulh lacapunchunaꞌj ē 
talāhuanilh:
―Huāꞌmā chiꞌxcuꞌ jā tū tlahuanīꞌt tū 

ixpālacata nalīmaknīcan o nalīchīꞌcan.
32

 Agripa huanilh Festo:
―Palh huāꞌmāꞌ chiꞌxcuꞌ jā īꞌsquiꞌnli 

naputzānaꞌnī César, quinaꞌn tzē 
ixmakxtekui.

Macāꞌnca Pablo nac Roma

27  Aꞌcxniꞌ lacapāstacca 
naquincātamacāꞌnān 

nac Italia, Pablo ē āꞌmakapitzīn 
tachīꞌnīꞌn tamacamaxquīꞌlh chāꞌtin 
capitán tī ixuanican Julio. Xlaꞌ 
ixmāpaꞌksī batallón tū huanican 

Augusto. 2 Ictojōuj aꞌktin nac barco 
xalaꞌ nac Adramitio ē icaꞌuj. Huāꞌmāꞌ 
barco ixtētaxtumāꞌlh nac makapitzīn 
cāꞌlacchicniꞌ nac Asia jā ixpūjaxniꞌ 
barco. Quincātāꞌaꞌn Aristarco xalaꞌ 
nac Tesalónica, aꞌktin cāꞌlacchicniꞌ 
nac Macedonia. 3 Ixlīlakalī icchāꞌuj 
nac Sidón jā ixpūjaxniꞌ barco. Julio 
tzej ixtāꞌlālēꞌn Pablo ē makxtekli 
cālakaꞌlh ixamigo. Xlacaꞌn 
tatlahuaniꞌlh tū ixmaclacasquiꞌn. 
4

 Āꞌmaktin icaꞌmpalauj nac barco. 
Ūꞌniꞌ palhaꞌ quincālāpāxtokniꞌ. 
Ūꞌtzaꞌ iclītētaxtūj na ixpāxtūn 
Chipre aꞌntzaꞌ jā puꞌnahuīꞌlh 
macstiꞌnaꞌj tiꞌyaꞌt. Aꞌntzaꞌ jātzaꞌ 
palhaꞌ ixquincāsnoꞌkmāꞌn ūꞌniꞌ. 
5

 Āꞌlīstān icpūꞌaꞌuj barco lacatzunaꞌj 
na ixquilhtūn jā huanican Cilicia ē 
Panfilia. Icchāꞌuj nac Mira, aꞌktin 
cāꞌlacchicniꞌ nac estado Licia.

6
 Aꞌntzaꞌ maclalh capitán 

aꞌktin barco xalaꞌ nac Alejandría 
tū ixaꞌmāꞌlh nac Italia. 
Quincāmojōpalan āꞌaꞌktin nac 
barco. Ūꞌtzaꞌ icpūꞌaꞌmpalauj. 
7

 Xaꞌicaꞌmāꞌnauj līlacatzucu 
aꞌklhūhuaꞌ quilhtamacuj, ē jicslīhuaꞌ 
iclīchāꞌuj ixlacatzunaꞌj Gnido. 
Ūꞌniꞌ quincāmāmakchuyīn ē ūꞌtzaꞌ 
iclītētaxtupalauj ixlacatzunaꞌj 
Salmón na ixpāxtūn Creta aꞌntzaꞌ 
jā puꞌnahuīꞌlh macstiꞌnaꞌj tiꞌyaꞌt. 
Aꞌntzaꞌ jā palhaꞌ ixquincāsnoꞌkān 
ūꞌniꞌ. 8 Jicslīhuaꞌ xaꞌictētaxtumāꞌnauj 
ixlacatzunaꞌj Creta. Icchāꞌuj nac 
Buenos Puertos, ixlacatzunaꞌj 
cāꞌlacchicniꞌ jā huanican Lasea.

9
 Makās ictamakapalīuj ē 

ixmimāꞌlhtzaꞌ lonkniꞌ. Ūꞌtzaꞌ 
ixlījicuaꞌncan ixpūꞌaꞌncan barco. 
Pablo cāmaxquīꞌlh talacapāstacniꞌ 
10

 ē cāhuanilh:

―Chiꞌxcuhuīꞌn, quit icpuhuan 
palh āꞌchulāꞌ naꞌaꞌnāuj, huīꞌlh 
tū naquincālaniꞌyān ē lhūhuaꞌ 
namakasputāuj. Lhūhuaꞌ 
natzaꞌnkānaꞌn: tzamāꞌ barco 
ē tzamāꞌ tacuꞌcaꞌ ē nā quinaꞌn 
nanīyāuj.

11
 Capitán jā kexmatniꞌlh Pablo. 

Cākexmatniꞌlh piloto ē ixtēcuꞌ 
barco. 12

 Aꞌntzaꞌ jāla ixmakxtekcan 
barco aꞌcxniꞌ ixlonknuꞌn. Ūꞌtzaꞌ 
ixlīlhūhuaꞌ talīhualh:
―Caꞌaꞌuj āꞌchulāꞌ.
Ixtapuhuan palh tzē cahuālh 

ixtachāꞌlh nac Fenice, aꞌktin 
cāꞌlacchicniꞌ nac Creta. Nac Fenice 
jā ixpūjaxniꞌ barco lacaꞌaꞌhuīꞌlh 
nac noroeste ē nac suroeste. Aꞌntzaꞌ 
ixtapuhuan ixtatachokolh aꞌcxniꞌ 
ixlonknuꞌlh.

Ūꞌniꞌ snoꞌkmaxquīꞌlh xcān barco
13

 Aꞌcxniꞌ tzuculh ūꞌnun macstiꞌnaꞌj 
nac sur, tapuhuampālh tzētzaꞌ 
nataꞌaꞌmpala. Tatzucupālh taꞌaꞌn ē 
ixtatētaxtumāꞌnalh ixlacatzunaꞌj 
Creta. 14

 Palaj tunca milh aꞌktin 
palhaꞌ ūꞌniꞌ tū ixuanican Nordeste. 
15

 Ūꞌniꞌ snoꞌkmaxquīꞌlh xcān barco 
ē jā quincāmakxtekniꞌ naꞌicaꞌnāuj 
jā xaꞌicaꞌncuꞌtumāꞌnauj. Jātzaꞌ la 
tū ixtlahuacan. Calhāxcuhuālh 
quincālēꞌn ūꞌniꞌ. 16

 Ictētaxtūj na 
ixlacatzunaꞌj aꞌktin pītzunaꞌj 
tiꞌyaꞌt tū ixuanican Clauda. Aꞌntzaꞌ 
jātzaꞌ palhaꞌ ixquincāsnoꞌkān ūꞌniꞌ. 
Jicslīhuaꞌ icsakacuꞌtūj pūtacutnuꞌ 
tū xaꞌicsakalīmimāꞌnauj. 17

 Aꞌcxniꞌ 
ixmojōcanīꞌttzaꞌ pūtacutnuꞌ nac 
barco, chāꞌxpāchīꞌca barco. 
Ixtalījicuaꞌn palhāsāꞌ ixaꞌksatāyalh 
nac cāꞌcucujnuꞌ tū ixuanican Sirte. 
Ūꞌtzaꞌ talīmāyujūlh xaluꞌxuꞌ barco 

tū ixlīsnoꞌklēꞌn ūꞌniꞌ. Chuntzaꞌ 
calhāxcuhuālh quincālēꞌn ūꞌniꞌ. 
18

 Ixlīlakalī xaxiyālh xcān ē 
ūꞌniꞌ palhaꞌ snoꞌkli barco. Ūꞌtzaꞌ 
tatzuculh talīmakaꞌn tacuꞌcaꞌ nac 
mar. Chuntzaꞌ jātzaꞌ tziꞌnca līhualh 
barco. 19

 Ixlīlakalī huampala 
iclīmakaꞌuj quimacancaꞌn 
ixtamacatzucun tū ixtojōmāꞌlh 
nac barco. 20

 Lakmaꞌj quilhtamacuj 
tētaxtulh ē jā iclaktzīꞌuj chiꞌchiniꞌ 
nūn staꞌcu. Ūꞌniꞌ palhaꞌcus 
īꞌsnoꞌkmāꞌlh barco. Ūꞌtzaꞌ jātzaꞌ 
xaꞌiclīcaꞌtzīyāuj palh xaꞌiclaktaxtūj.

21
 Lakmaꞌjtzaꞌ jā xaꞌicuāꞌyanīꞌtaꞌuj. 

Pablo tāyalh na ixlacpuꞌnaꞌiꞌtātcaꞌn 
ē huanli:
―Chiꞌxcuhuīꞌn, ixquilākexmatniꞌuj. 

Palh jā ixtaxtuchaꞌuj nac Creta, 
jā tū ixquincāꞌaꞌkspulan huāꞌmāꞌ 
lījicuaꞌ ē jā tū ixtimakasputui. 
22

 Chuhuaꞌj, jā calīpuhuaꞌntit. 
Huiꞌxinaꞌn jā tī chāꞌtin catinīlh, 
masqui casputli tzamāꞌ barco. 
23

 Tzamāꞌ huāꞌ kōtan tzīꞌsa quit 
quintasuꞌyuniꞌlh chāꞌtin ángel 
tī Dios macamilh. Huāꞌmāꞌ Dios 
ūꞌtzaꞌ tī quimāpaꞌksī ē tī ictāꞌscuja. 
24

 Ángel quihuanilh: “Huiꞌx, Pablo, 
jā cajiꞌcuaꞌnti. Ixlacasquiꞌnca huiꞌx 
nalakpinaꞌ César. Milīpālacata, Dios 
nacāmakapūtaxtū ixlīpōꞌktucaꞌn 
tī tatāꞌtojōmāꞌnan nac barco.” 
Chuntzaꞌ quihuanilh. 25

 Chuhuaꞌj, 
chiꞌxcuhuīꞌn, jā calīpuhuaꞌntit. 
Quit iclīpāhuan Dios. Quit icuan 
chuntzaꞌ nala chī quihuanica. 
26

 Ixlacasquiꞌnca nachāꞌnāuj jā 
puꞌnahuīꞌlh macstiꞌnaꞌj tiꞌyaꞌt ―
huanli Pablo.

27
 Aꞌkcāujtāꞌtiꞌ quilhtamacuj 

ixlanīꞌt palhaꞌ ūꞌniꞌ. Huaꞌchi iꞌtāt 
tzīꞌsa barco calhāxcuhuālh ixlēꞌn 

xaxiyālh xcān jā huanican Adria. 
Marineros tapuhuanli palhāsāꞌ 
ixtatalacatzunaꞌjīmāꞌnalh nac aꞌktin 
tiꞌyaꞌt. 28

 Talhcālh ixlīpūlhmāꞌn 
xcān ē puꞌxamacāujchāxan metro 
ixuanīꞌt. Lacapunchunaꞌj huampala 
talhcāpālh ē xmāntzaꞌ puꞌxamatojon 
metro ixuanīꞌt. 29

 Ixtajicuaꞌn 
palhāsāꞌ ixtalaknūlh barco nac 
cāꞌchihuixniꞌ. Ūꞌtzaꞌ talīmojōlh 
nac xcān aꞌktāꞌtiꞌ xalactzinca 
līcāꞌn xalaꞌ na ixchakēn barco ē 
chuntzaꞌ tzē talīyāhualh barco. 
Takaꞌlhīlh hasta aꞌcxniꞌ xkakalh. 
30

 Marineros ixtamāyujūmāꞌnalh 
pūtacutnuꞌ. Ixtatasuꞌyu chī 
ixtamojōmāꞌnampālh nac xcān 
xalactzinca līcāꞌn xalaꞌ na ixquiniꞌ 
barco tū nalītāya barco. Xmān 
taꞌaꞌkskāhuīꞌnilh. Ixtapūtzāꞌlacuꞌtun 
nac pūtacutnuꞌ. 31

 Pablo cāhuanilh 
capitán ē tropas:
―Palh tzamāꞌ chiꞌxcuhuīꞌn jā 

natatachoko nac barco, huiꞌxinaꞌn 
jātzaꞌ la catiꞌaꞌkapūtaxtutit.

32
 Palaj tunca tropas tacāꞌtuꞌcxli 

lāsuꞌ tū tapūmāyujūlh pūtacutnuꞌ. 
Tamacaminchaꞌ nac xcān.

33
 Aꞌcxniꞌ īꞌxkakamāꞌlhtzaꞌ, 

Pablo cāhuanilh ixlīpōꞌktucaꞌn 
catahuāꞌyalh macstiꞌnaꞌj. Cāhuanilh:
―Kaꞌlhītzaꞌ aꞌkcāujtāꞌtiꞌ 

quilhtamacuj ē jā huāꞌyaꞌnīꞌtaꞌntit 
ē jā lhtatanīꞌtaꞌntit. 34

 Iccāhuaniyān 
cahuāꞌyaꞌntit ē chuntzaꞌ tliꞌhuiꞌqui 
nahuanāꞌtit. Nūn chāꞌtin huiꞌxinaꞌn 
catimakasputtit nūn kentin 
miyaꞌjcaꞌn.

35
 Aꞌcxniꞌ huankōꞌlh huāꞌmāꞌ, 

Pablo tayalh pāntzīn ē maxquīꞌlh 
tapāxcatcaꞌtzīn Dios na ixlacatīncaꞌn 
ixlīpōꞌktucaꞌn ē cheꞌkelh ē tzuculh 
huāꞌyan. 36

 Ixlīpōꞌktucaꞌn jātzaꞌ 

ixtalīpuhuan ē nā tahuāꞌyalh. 
37

 Quinaꞌn quilīpōꞌktucaꞌn aꞌktuꞌ 
ciento āꞌtuꞌtumpuꞌxamacāujchāxan tī 
xaꞌictojōmāꞌnauj nac barco. 38

 Aꞌcxniꞌ 
ixtahuāꞌyanīꞌttzaꞌ, tamakaꞌlh trigo 
nac mar ē chuntzaꞌ jātzaꞌ ixtzincan 
barco.

Barco laclalh
39

 Aꞌcxniꞌ xkakalh, marineros jā 
ixtalakapasnaꞌn tzamāꞌ nac tiꞌyaꞌt. 
Talaktzīꞌlh jā ixquīpātanūnīꞌt mar ē 
ixkaꞌlhī cucuj. Titapuhualh palh tzē 
cahuālh ixtamālacatzunaꞌjīlh aꞌntzaꞌ 
barco. 40

 Tacāꞌtuꞌcxli lāsuꞌ ē chuntzaꞌ 
tachokolh nac mar xalactzinca līcāꞌn 
ē chuntzaꞌ tzē tasakāꞌlīlh barco. 
Taxlaꞌjalh xalāsuꞌ ixlīkosnuꞌ barco. 
Tamakyāhualh luꞌxuꞌ xalaꞌ ixquiniꞌ 
barco ē chuntzaꞌ natantancslēꞌn 
ūꞌniꞌ. Barco tzuculh aꞌn nac tiꞌyaꞌt. 
41

 Talaknūlh nac cāꞌcucujnuꞌ. 
Ixquiniꞌ barco aꞌksātāyalh ē 
jātzaꞌ la tasakāꞌlīlh. Ixlīsnūꞌn 
xcān mālakuanīlh ixchakēn 
barco. 42

 Tropas ixtamaknīcuꞌtun 
tachīꞌnīꞌn ē chuntzaꞌ nūn 
chāꞌtin natasuāyanatacuta nac 
mar ē chuntzaꞌ tzē natatzāꞌla. 
43

 Capitán ixmakapūtaxtūcuꞌtun 
Pablo. Ūꞌtzaꞌ jā līmakxtekli 
nacāmaknīcan. Cāmāpaꞌksīlh tī 
tzē ixtasuāyanan xapūla catatojōlh 
nac xcān ē cataꞌaꞌlh nac tiꞌyaꞌt. 
44

 Māpaꞌksīniꞌlh makapitzīn 
catapūtacutli lhtaꞌcaꞌlaꞌ ē makapitzīn 
catapūtacutli xalacpītzun barco. 
Chuntzaꞌ tatacutkōꞌlh nac xcān ē 
taꞌaꞌkapūtaxtukōꞌlh ixlīpōꞌktucaꞌn.

Pablo nac Malta

28  Aꞌcxniꞌ 
xaꞌicaꞌkapūtaxtunīꞌtaꞌujtzaꞌ, 

iccaꞌtzīuj pītzunaꞌj tiꞌyaꞌt tū 
ixuanican Malta. 2 Xalanīꞌn aꞌntzaꞌ 
quincātalakalhuꞌmanniꞌ. Ixlamāꞌlh 
xcān ē ixlonknuꞌn. Tahuiꞌlīlh 
macscut. Quincātahuanin 
caꞌicskōꞌnui. 3 Pablo putzalh 
makxpātin quiꞌhuiꞌ. Aꞌcxniꞌ 
ixmāpūcuꞌtumāꞌlh nac macscut, 
taxtuchi lakatin lūhuaꞌ tzāꞌlatēlha 
nac macscut ē macaxcalh 
Pablo. 4 Aꞌcxniꞌ xalanīꞌn nac 
Malta talaktzīꞌlh lūhuaꞌ chī 
ixlaknūhuaꞌcaꞌlh na ixmacan Pablo, 
talāhuanilh:
―Ixlīcānaꞌ huāꞌmāꞌ chiꞌxcuꞌ 

maknīniꞌnīꞌt. Masqui aꞌkapūtaxtulh 
nac mar, ixlacasquiꞌnca nanī ē 
chuntzaꞌ nalīxokoniꞌ Dios.

5
 Pablo tincxmakaꞌlh lūhuaꞌ nac 

macscut ē jā tū laniꞌlh. 6 Xlacaꞌn 
ixtapuhuan palh ixcuꞌniꞌlh jā īꞌxcanīꞌt 
lūhuaꞌ o palh ixaꞌkāꞌlh ē ixnīlh. Naj 
tunca takaꞌlhīlh. Aꞌcxniꞌ talaktzīꞌlh jā tū 
laniꞌlh, ē tapuhuampālh ē talāhuanilh:
―Ūꞌtzaꞌ chāꞌtin dios huāꞌmāꞌ chiꞌxcuꞌ.
7

 Lacatzunaꞌj ixuīꞌlh ixtiꞌyaꞌt xapuxcuꞌ 
chiꞌxcuꞌ xalaꞌ nac Malta. Xlaꞌ ixuanican 
Publio. Ūꞌtzaꞌ quincāhuiꞌlīn na ixchic 
aꞌktuꞌtun quilhtamacuj ē lhūhuaꞌ 
quincātlahuaniꞌn tū tze. 8 Ixtātaꞌ Publio 
ixmāꞌlh nac tamaꞌ ē ixmacscutla ē 
ixkaꞌlhniꞌtantin. Pablo lakaꞌlh ē orarlīlh 
ē huiꞌlīniꞌlh ixmacan ē mātzeyīlh. 
9

 Aꞌcxniꞌ mātzeyīlh, tamilh āꞌmakapitzīn 
huampala taꞌjatatlanīꞌn tī ixtahuiꞌlānaꞌlh 
nac Malta. Nā cāmātzeyīca. 10

 Lhūhuaꞌ 
talakalhuꞌmān quincātatlahuaniꞌn. 
Aꞌcxniꞌ ictaxtūj, ūꞌtunuꞌn tamānūlh nac 
barco tū naꞌicmaclacasquīꞌnāuj.

Pablo chāꞌlh nac Roma
11

 Ixlīꞌaꞌktuꞌtun mālhcuyuꞌ 
icpūꞌaꞌuj aꞌktin barco tū 

ixtachokonīꞌt na ixlacatzunaꞌj Malta 
ixlīpōꞌktu cāꞌlonkniꞌ. Barco xlaꞌ 
xalaꞌ nac cāꞌlacchicniꞌ Alejandría. 
Ixyāhuaniꞌcanīꞌt nac barco 
ixlīlakapascan tū aꞌktuꞌ ídolo tū 
ixuanican Cástor ē Pólux. 12

 Icchāꞌuj 
nac Siracusa ē aꞌntzaꞌ ictētahuiꞌlauj 
tuꞌtumaꞌj. 13

 Aꞌntzaꞌ ictaxtūj ē 
jāla lacatzaꞌj icaꞌuj. Āꞌlīstān 
icchāꞌuj nac Regio. Ixlīlakalī 
lalh ūꞌniꞌ nac sur. Ixlītuꞌmaꞌj 
icchāꞌuj nac Puteoli. 14

 Aꞌntzaꞌ 
iccātāꞌlāpāxtokui āꞌmakapitzīn 
tāꞌtimīn. Xlacaꞌn quincātahuanin 
caꞌiccātāꞌtachokouj aꞌntzaꞌ 
aꞌktojon quilhtamacuj. Āꞌlīstān 
ictaxtupalauj naꞌicaꞌnāuj nac Roma. 
15

 Ixcāmācaꞌtzīnīcanīꞌttzaꞌ tāꞌtimīn 
nac Roma palh naꞌicchāꞌnāuj. 
Xlacaꞌn tataxtulh ē tamilh hasta 
nac lītamāuj Apio ē nā jā huanican 
Tres Tabernas. Aꞌntzaꞌ iclāpāxtokui 
nac tej. Aꞌcxniꞌ cālaktzīꞌlh Pablo 
maxquīꞌlh tapāxcatcaꞌtzīn Dios 
ē kaꞌlhīlh tapāxuhuān. 16

 Aꞌcxniꞌ 
icchāꞌuj nac Roma, capitán 
cāmacamaxquīꞌlh tachīꞌnīꞌn 
xapuxcuꞌ maktakaꞌlhnaꞌ. Pablo 
makxtekca natachoko ixlīmān ē 
chāꞌtin tropa ixmaktakaꞌlha.

Pablo aꞌkchihuīnaꞌnli nac Roma
17

 Ixlītuꞌtumaꞌj Pablo 
cāmātaꞌsatīnīniꞌlh xanapuxcuꞌnuꞌ 
israelitas nac Roma. Aꞌcxniꞌ 
talakminkōꞌlh, Pablo cāhuanilh:
―Chiꞌxcuhuīꞌn israelitas, quit 

jā tū iccātlahuaniꞌnīꞌt israelitas 
tū jā tze nūn ixtahuiꞌlatcaꞌn 
quinatātaꞌnaꞌcaꞌn. Masqui 
jā tū ictlahuanīꞌt tū jā tze, 
quimacamāstāꞌca huaꞌchi chāꞌtin 
tachīꞌn na ixlīmāpaꞌksīncaꞌn 

romanos nac Jerusalén. 18
 Romanos 

quintakelhasquiꞌnīlh ē jā tū 
tamaclalh tū tzē naquilīmaknīcan. 
Ūꞌtzaꞌ ixquintalīmakxtekcuꞌtun. 
19

 Israelitas jā talacasquiꞌnli 
naquimakxtekcan. Ūꞌtzaꞌ iclīsquiꞌnli 
quit caquinkelhasquiꞌnīca 
na ixlacatīn César, masqui 
jā iccāmālacsuꞌyu xalanīꞌn 
na quincāꞌlacchicniꞌ. 20

 Ūꞌtzaꞌ 
iccālīmātaꞌsatīnīnīꞌtaꞌn huiꞌxinaꞌn. 
Xaꞌiccālaktzīꞌncuꞌtunān huiꞌxinaꞌn 
ē xaꞌiccātāꞌchihuīnaꞌncuꞌtunān. 
Israelitas taꞌaꞌkaꞌīꞌ 
nacāmālacastālancuanīcan nīnīꞌn. 
Nā quit chuntzaꞌ icaꞌkaꞌīꞌ. Ūꞌtzaꞌ 
quilīmacatūpixchīꞌcanīꞌt.

21
 Xanapuxcuꞌnuꞌ israelitas 

tahuanilh:
―Xalanīꞌn nac Judea jā 

tamacaminīꞌt caꞌpsnap mimpālacata. 
Israelitas, tī taminchaꞌ nac 
Judea, jā tū quincātahuaninīꞌtaꞌn 
mimpālacata. 22

 Iclacasquiꞌnāuj 
caquilāhuaniuj tū huiꞌx puhuaꞌnaꞌ. 
Iccaꞌtzīyāuj chī calhāxcuhuālh 
huancan jā tze huāꞌmāꞌ secta ―
huanica Pablo.

23
 Tzamāꞌ quilhtamacuj tū 

ixlīlacsaccanīꞌt, ixlhūhuaꞌcaꞌn 
tamilh nac chic jā ixtachoko 
Pablo. Pablo tzuculh tziꞌsaj 
cālītāꞌkelhachihuīnaꞌn 
chī māpaꞌksīniꞌn Dios. 
Cātāꞌchihuīnaꞌnli hasta jā 
tzīꞌsuanli. Cālītāꞌchihuīnaꞌnli 
tū huan ixtachihuīn Dios 
ixpālacata Jesús jā tatzoꞌkniꞌ 
līmāpaꞌksīn tū maxquīꞌca Moisés 
ē jā huanican profetas. Chuntzaꞌ 
Pablo cāmāꞌaꞌkaꞌīꞌnīcuꞌtunli 
ixpālacata Jesús. 24

 Makapitzīn 
ixtaꞌaꞌkaꞌīꞌmāꞌnalh ē āꞌmakapitzīn 

jā taꞌaꞌkaꞌīꞌlh. 25
 Chuntzaꞌ jā aꞌktin 

ixtalacapāstacniꞌcaꞌn ixtahuanīꞌt. 
Tatzuculh taꞌaꞌn. Aꞌcxniꞌ jānaꞌj 
ixtataxtu, Pablo cāhuanilh:
―Espíritu Santo huanli tū ixlīcānaꞌ 

aꞌcxniꞌ māchihuīnīlh aꞌkchihuīnaꞌ 
Isaías. Chuntzaꞌ cāhuanilh 
quinapapanaꞌcaꞌn:
 26 Capit ē cacāhuaꞌniꞌ huāꞌmāꞌ 

tachiꞌxcuhuīꞌt:
Huiꞌxinaꞌn nakexpaꞌtāꞌtit ē jā 

caticaꞌtzītit tū huanicuꞌtun;
nalaktzīꞌnāꞌtit ē jā cuenta 

catitlahuaꞌtit tū laktzīꞌnāꞌtit.
 27 Jā tū tamakcaꞌtzī na 

ixlīstacnaꞌcaꞌn huāꞌmāꞌ 
tachiꞌxcuhuīꞌt.

Ixaꞌkaꞌxkoꞌlhcaꞌn jā tzej 
talīkexmata.

Ixlakastapuncaꞌn jā talīlaktzīꞌn.
Jā talaktzīꞌncuꞌtun ē jā 

takexmatcuꞌtun.

Jā tacaꞌtzī tū huanicuꞌtun.
Jā talakpalīcuꞌtun 

ixtalacapāstacniꞌcaꞌn 
ē chuntzaꞌ quit tzē 
naꞌiccāmātzeyī.

28
 Pablo āꞌchulāꞌ ixchihuīnaꞌn ē 

cāhuanilh:
―Cacaꞌtzītit huiꞌxinaꞌn huāꞌmāꞌ: Tī 

jā israelitas cāmācaꞌtzīnīcanīꞌttzaꞌ 
chī Dios makapūtaxtūnuꞌn. Xlacaꞌn 
natakexmata.

29
 Aꞌcxniꞌ Pablo ixuanīꞌttzaꞌ 

huāꞌmāꞌ, israelitas taꞌaꞌlh ē 
ixtalīkelhachihuīnaꞌntēlha.

30
 Pablo aꞌntzaꞌ tachokolh aꞌktuꞌ 

cāꞌta nac chic jā ixsācuaꞌnīꞌt. 
Ixcāmakamaktīniꞌn ixlīpōꞌktucaꞌn 
tī ixtalakmin. 31

 Ixcāhuani chī 
Dios māpaꞌksīniꞌn. Ixcāmāsuꞌyuniꞌ 
ixpālacata Māpaꞌksīniꞌ Jesucristo 
na ixlacatīncaꞌn ē jā tī chāꞌtin 
ixmāmakchuyī. 

Pablo cāmacāꞌniꞌlh saludos 
xalanīꞌn nac Roma

1  Quit, Pablo, ictzoꞌkmāꞌlh 
huāꞌmāꞌ carta. Quit ictāꞌscuja 

Jesucristo. Dios quilīhuiꞌlīlh 
quilīꞌapóstol. Quimacamaxquīꞌlh 
naꞌicmāsuꞌyu xatze tachihuīn tū 
Dios mācaꞌtzīnīniꞌlh.

2
 Tatzoꞌkniꞌ na ixtachihuīn Dios, 

jā huanican profetas, chī Dios 
huanli tū naꞌaꞌkspula. 3 Tatzoꞌkniꞌ 
ixpālacata quiMāpaꞌksīniꞌcaꞌn 
Jesucristo tī īꞌSkaꞌtaꞌ Dios. Jesucristo 
xlaꞌ īꞌxūꞌnātāꞌnat rey David. 4 Nā 
Jesucristo, nā xlaꞌ īꞌSkaꞌtaꞌ Dios. 
Jesucristo lacastālancuanaꞌnli ē 
chuntzaꞌ līmāsuꞌyu xlaꞌ īꞌSkaꞌtaꞌ 
Dios ē kaꞌlhī lītliꞌhuiꞌqui. Xlaꞌ 
chuntzaꞌ chī Dios ixlītze. 5 Cristo 
quilakalhuꞌmanli ē quilīhuiꞌlīlh 
quilīꞌapóstol ixpālacata ūꞌtzaꞌ 
ixlīmāpaꞌksīn Dios. Xlaꞌ lacasquiꞌn 
naꞌiccāmāsuꞌyuniꞌ tachiꞌxcuhuīꞌt 
xalanīꞌn calhāxcuhuālh nac 
cāꞌquilhtamacuj. Chuntzaꞌ xlacaꞌn 
tzē nataꞌaꞌkaꞌīꞌniꞌ Jesucristo ē 
tzē natakexmatniꞌ Dios. Chuntzaꞌ 
Jesucristo nalakachiꞌxcuhuīꞌcan. 
6

 Nā chuntzaꞌ huiꞌxinaꞌn xalanīꞌn nac 
Roma. Dios cātaꞌsatīnīꞌtaꞌn ē chuntzaꞌ 
tapaꞌksīniꞌyāꞌtittzaꞌ Jesucristo.

7
 Quit iccātzoꞌknuniꞌyān 

milīpōꞌktucaꞌn xalanīꞌn nac 
Roma tī Dios cāpāxquīꞌyān 
ē cātaꞌsatīnīꞌtaꞌn ē ūꞌtzaꞌ 
līlītaxtuyāꞌtit ixtachiꞌxcuhuīꞌt 
Dios. Cacāsicuaꞌlanātlahuan 
huiꞌxinaꞌn Dios tī quinTātaꞌcaꞌn 
ē quiMāpaꞌksīniꞌcaꞌn Jesucristo. 
Cacāmaxquīꞌn tze latamat.

Pablo ixaꞌncuꞌtun nac Roma
8

 Pūla icmaxquīꞌ tapāxcatcaꞌtzīn 
Dios ixpālacata Jesucristo, 
ixpālacata huiꞌxinaꞌn tzej aꞌkaꞌīꞌyāꞌtit. 
Calhāxcuhuālh līchihuīnaꞌncan 
huiꞌxinaꞌn chī tzej aꞌkaꞌīꞌyāꞌtit. 
9

 Dios caꞌtzī palh ixlīcānaꞌ tū 
naꞌiccāhuaniyān. Xlaꞌ ūꞌtzaꞌ tī 
iclītāꞌscuja ixlīpōꞌktu quilīstacnaꞌ, 
ixpālacata quit icmāsuꞌyu xatze 
tachihuīn ixlaꞌ īꞌSkaꞌtaꞌ Dios. Dios 
caꞌtzī palh pōꞌktu quilhtamacuj 
iccālacapāstacān huiꞌxinaꞌn 
aꞌcxniꞌ icorarla. 10

 Quit icsquiꞌniꞌ 
Dios tzē naꞌiccālakaꞌnāchāꞌn 
huiꞌxinaꞌn palh chuntzaꞌ 
ixtalacasquiꞌnīn Dios. 11

 Quit 
iccālaktzīꞌncuꞌtunān huiꞌxinaꞌn 
ixpālacata iccāmāsuꞌyuniꞌcuꞌtunān 
tū quimācaꞌtzīnīlh Espíritu 
Santo. Chuntzaꞌ huiꞌxinaꞌn tzē 
naꞌaꞌkaꞌīꞌyāꞌtit āꞌchulāꞌ. 12

 Chuntzaꞌ 

tzē nalāmaktāyayāuj chāꞌtunuꞌ chī 
aꞌkaꞌīꞌyāuj.

13
 Quit iclacasquiꞌn cacaꞌtzītit 

huiꞌxinaꞌn, tāꞌtimīn, maklhūhuaꞌ 
xaꞌiccālakaꞌncuꞌtunāchāꞌn. Jā 
icaꞌnīꞌtaꞌnchaꞌ ixpālacata 
jālanaꞌj icaꞌnchaꞌ. Quit 
iccāmaktāyacuꞌtunān āꞌchulāꞌ 
naꞌaꞌkaꞌīꞌyāꞌtit. Chuntzaꞌ aꞌnanīꞌt 
āꞌlacatin jā iccāmāsuꞌyuniꞌnīꞌt 
ixtachihuīn Dios tī jā israelitas. 
14

 Ixlacasquiꞌnca naꞌiccāmāsuꞌyuniꞌ 
ixlīpōꞌktucaꞌn tachiꞌxcuhuīꞌt. 
Ixlacasquiꞌnca naꞌiccāmāsuꞌyuniꞌ tī 
catīxcuhuālh tachiꞌxcuhuīꞌt ē nā 
tī jā catīxcuhuālh tachiꞌxcuhuīꞌt, 
ē tī tacaꞌtzī ē nā tī jā tacaꞌtzī. 
15

 Chuntzaꞌ iccāmāsuꞌyuniꞌcuꞌtunān 
chī līꞌaꞌkapūtaxtucan huiꞌxinaꞌn 
xalanīꞌn nac Roma.

Aꞌkapūtaxtucan aꞌcxniꞌ 
aꞌkaꞌīꞌcan xatze tachihuīn

16
 Jā iclīmāxanaꞌn icmāsuꞌyu 

xatze tachihuīn ixlaꞌ Jesucristo. 
Aꞌcxniꞌ māsuꞌyucan huāꞌmāꞌ 
tachihuīn, Dios cāmāꞌaꞌkapūtaxtūkōꞌ 
ixlīpōꞌktucaꞌn tī talīpāhuan Dios, 
ixpālacata xlaꞌ kaꞌlhī lītliꞌhuiꞌqui. 
Pūla cāmāsuꞌyuniꞌca tī israelitas ē 
āꞌlīstān tī jā israelitas. 17

 Ixtachihuīn 
Dios quincāmāsuꞌyuniꞌyān chī 
Dios cāmāpānūniꞌ ixcuentacaꞌn 
ixlīpōꞌktucaꞌn tī talīpāhuan Dios. 
Tatzoꞌkniꞌ na ixtachihuīn Dios: 

“Ixlīpōꞌktucaꞌn tī Dios cāmāpānūniꞌ 
ixcuentacaꞌn ixpālacata talīpāhuan 
Dios, xlacaꞌn pōꞌktu quilhtamacuj 
natakaꞌlhī xasāstiꞌ ixlatamatcaꞌn.”

Ixlīpōꞌktucaꞌn tachiꞌxcuhuīꞌt talaclēꞌn
18

 Caꞌtzīyāuj Dios huiꞌlachaꞌ nac 
aꞌkapūn ē xlaꞌ nacāmakapātīnīn 

tī tatlahua tū jā tze. Xlacaꞌn 
tatlahuacuꞌtun tū jā tze, ē ūꞌtzaꞌ jā 
talīlacapāstaccuꞌtun tū ixlīcānaꞌ 
ixlaꞌ Dios. 19

 Xlacaꞌn tzē natacaꞌtzī 
macstiꞌnaꞌj chī Dios, chuntzaꞌ chī 
quilīpōꞌktucaꞌn nā tzē caꞌtzīyāuj. 
Ūꞌtzaꞌ Dios cāmāsuꞌyuniꞌnīꞌt. 
20

 Aꞌcxniꞌ ixlītzucuniꞌ 
cāꞌquilhtamacuj tachiꞌxcuhuīꞌt 
talaktzīꞌn tū tlahuanīꞌt Dios. 
Chuntzaꞌ tzē natalīcaꞌtzī chī 
Dios. Masqui jāla talaktzīꞌn 
Dios, xlacaꞌn tacaꞌtzī huīꞌlh Dios 
ē xlaꞌ kaꞌlhī ixlītliꞌhuiꞌqui tū 
jā maktin catilaksputli. Ūꞌtzaꞌ 
talīlēꞌn cuenta. 21

 Masqui xlacaꞌn 
tacaꞌtzī Dios huīꞌlh, xlacaꞌn jā 
talakachiꞌxcuhuīꞌ chī ixlacasquiꞌnca 
nalakachiꞌxcuhuīꞌcan. Jā tamaxquīꞌ 
tapāxcatcaꞌtzīn Dios. Āꞌchulāꞌ 
talacapāstaca tū jā tze. Chuntzaꞌ 
ixtalacapāstacniꞌcaꞌn jā tze takaꞌlhī. 
22

 Xlacaꞌn tahuan lakskalalhnaꞌ, 
ē āꞌchulāꞌ talalh xalaclhkēntin. 
23

 Jā tamakapāxuīcuꞌtun Dios 
tī pōꞌktu quilhtamacuj huīꞌlh. 
Talaktaquilhpūta ídolos tū tatasuꞌyu 
chī chiꞌxcuhuīꞌn. Chiꞌxcuhuīꞌn, 
xlacaꞌn natanīkōꞌ. Nā xlacaꞌn 
talaktaquilhpūta xtum ídolos 
xatamacanīꞌtlahua tū tatasuꞌyu 
huaꞌchi spūnīꞌn ē lūhuaꞌ ē animalh.

24
 Ūꞌtzaꞌ Dios cālīlakmakaꞌlh 

ē cālīmakxtekli natatlahua tū 
jā tze. Chuntzaꞌ talātlahuaniꞌ 
tū jā tze chuntzaꞌ chī 
ixtalacasquiꞌnīncaꞌn. 25

 Xlacaꞌn jā 
taꞌaꞌkaꞌīꞌcuꞌtun tū ixlīcānaꞌ ixlaꞌ 
Dios; xmān taꞌaꞌkaꞌīꞌcuꞌtun aꞌktin 
tāꞌksaꞌnīn. Talakachiꞌxcuhuīꞌ ē 
talaktaquilhpūta tū tlahuanīꞌt Dios. 
Jā tamakapāxuī tī ixlīcānaꞌ Dios. 
Ūꞌtzaꞌ tī tlahuakōꞌnīꞌt ixlīpōꞌktu 

tū aꞌnan nac cāꞌquilhtamacuj. 
Ixlacasquiꞌnca ūꞌtzaꞌ 
namakapāxuīyāuj quilīpōꞌktucaꞌn 
pōꞌktu quilhtamacuj. Amén.

26
 Ūꞌtzaꞌ Dios cālīmakxtekli 

natatlahua tū līmāxanaꞌ chuntzaꞌ 
chī tatlahuacuꞌtun. Chuntzaꞌ puscan 
jātzaꞌ takaꞌlhīcuꞌtun ixkōluꞌcaꞌn 
chī talacasquiꞌn. Talātāꞌtahuiꞌlalh 
chī ixlīpuscancaꞌn. Chuntzaꞌ 
talātlahuaniꞌ puscan tū līmāxanaꞌ. 
27

 Nā chuntzaꞌ chiꞌxcuhuīꞌn. 
Jā taputza ixpuscātcaꞌn chī 
talacasquiꞌn. Talātāꞌtahuiꞌlalh 
chī ixlīchiꞌxcuhuīꞌncaꞌn. Chuntzaꞌ 
talātlahuaniꞌ chiꞌxcuhuīꞌn tū 
līmāxanaꞌ. Ūꞌtzaꞌ talīlaclatāyalh.

28
 Jā talacapāstaccuꞌtun tū ixlaꞌ 

Dios, chuntzaꞌ Dios cālakmakaꞌlh 
ē cāmakxtekli natalacapāstaca tū 
jā tze. Ūꞌtzaꞌ talītlahua tū jā tze. 
29

 Tatlahua kempālhūhuaꞌ tū jā 
tze. Taputza ixtāꞌlāpāxquīꞌncaꞌn. 
Tatlahua tū jā tze. Xlacaꞌn 
talālakcaꞌtzaniꞌ tū takaꞌlhī 
āꞌmakapitzīn. Jā talaktzīꞌncuꞌtun 
āꞌmakapitzīn. Talālakcaꞌtzaniꞌ. 
Tamaknīniꞌn. Talālīsītzīꞌniꞌ. 
Taꞌaꞌkskāhuīꞌnin. Talālacpuhuaniꞌ tū 
jā tze āꞌmakapitzīn. Taꞌaꞌksaꞌnīniꞌn. 
30

 Talīchihuīnaꞌn āꞌmakapitzīn 
tū jā tze, ē tasītzīꞌniꞌ Dios. 
Talacatāquīꞌnin. Kaꞌtlaꞌ tamakcaꞌtzī. 
Tahuan palh xlacaꞌn lakaꞌtlaꞌ. 
Tapuhuan chī natalītlahua āꞌchulāꞌ 
tū jā tze. Jā takexmatniꞌ ixtātaꞌcaꞌn 
ē ixtzīꞌcaꞌn. 31

 Jā tacaꞌtzī tū xatze. 
Jā tamākentaxtū tū tahuan. Jā 
tapāxquīꞌ āꞌmakapitzīn. Jā 
tamātzaꞌnkēnaꞌniꞌ āꞌmakapitzīn. 
Nūn talakalhuꞌmanīniꞌn. 
32

 Ixlīpōꞌktucaꞌn tī tatlahua chuntzaꞌ, 
xlacaꞌn nacāmakapātīnīncan. 

Chuntzaꞌ huanīꞌt Dios. Masqui 
xlacaꞌn tacaꞌtzī huāꞌmāꞌ, jā 
tamakxteka tatlahua tū jā 
tze. Āꞌchulāꞌ tamālacpuhuanī 
āꞌmakapitzīn nā natatlahua tū jā 
tze.

Dios nacāputzānaꞌnī tachiꞌxcuhuīꞌt

2  Palh chāꞌtin ixuanli 
āꞌmakapitzīn talaclēꞌn, 

chuntzaꞌ xaꞌcstu huanimāꞌca 
ūꞌtzaꞌ laclēꞌn ixpālacata nā xlaꞌ 
tlahua tū jā tze. 2 Caꞌtzīyāuj Dios 
nacāputzānaꞌnī chī ixlīcānaꞌ 
xlacaꞌn tī jā tze tū tatlahua. 3 Tī 
natahuan Dios nacāputzānaꞌnī 
āꞌmakapitzīn ixpālacata talaclēꞌn, 
nā xlacaꞌn nā nacāputzānaꞌnīcan 
ixpālacata xlacaꞌn nā takaꞌlhī 
ixcuentacaꞌn. 4 Masqui Dios 
quincālakalhuꞌmanān, ē masqui jā 
palaj quincāmakapātīnīnān, xlacaꞌn 
jā takexmata. Huaꞌchi talakmakaꞌn 
Dios chī cālīpātīmāꞌlh. Dios tzej 
lakalhuꞌmanīniꞌn ixpālacata 
xlaꞌ lacasquiꞌn natalakpalī 
ixtalacapāstacniꞌcaꞌn xalanīꞌn 
nac cāꞌquilhtamacuj. 5 Xlacaꞌn 
xalīlacxumpin. Jā talakpalīcuꞌtun 
ixtalacapāstacniꞌcaꞌn. Ūꞌtzaꞌ āꞌchulāꞌ 
natalīxoko na ixlacatīn Dios 
aꞌcxniꞌ Dios nacāputzānaꞌnī xlacaꞌn 
tī talaclēꞌn. 6 Dios naputzānaꞌnī 
chāꞌtunuꞌ chuntzaꞌ chī tlahuanīꞌt. 
7

 Nacāmaxquīꞌ ixlatamatcaꞌn tū jā 
catilaksputli xlacaꞌn tī tatlahua 
tū tze. Tatlahua tū tze ixpālacata 
xlacaꞌn taꞌaꞌncuꞌtun nac aꞌkapūn, 
ē talacasquiꞌn Dios nacālaktzīꞌn 
lactze, ē takaꞌlhīcuꞌtun xasāstiꞌ 
ixlatamatcaꞌn tū jā catilaksputli. 
8

 Dios tamakasītzīꞌ xlacaꞌn tī 
lacxumpin ē jā tatlahuacuꞌtun 

ixtalacasquiꞌnīn Dios, ē xmān 
tatlahuacuꞌtun tū jā tze. Dios 
nacāmakapātīnīn. 9 Natapātīniꞌn 
ixlīpōꞌktucaꞌn tī tatlahua tū jā 
tze. Natapātīniꞌn israelitas xapūla 
ē nā natapātīniꞌn tī jā israelitas. 
10

 Ixlīpōꞌktucaꞌn tī tatlahua tū 
tze, Dios nacālaktzīꞌn lactze. 
Dios nacāmaxquīꞌ tze latamat. 
Nataꞌaꞌn nac aꞌkapūn. Nā chuntzaꞌ 
xapūla nacāꞌaꞌkspula tī israelitas 
ē nā chuntzaꞌ nacāꞌaꞌkspula tī jā 
israelitas.

11
 Chuntzaꞌ nacāꞌaꞌkspula tī 

israelitas ē nā tī jā israelitas, 
ixpālacata Dios chu lacxtim 
cālaktzīꞌn. 12

 Ixlīpōꞌktucaꞌn 
tachiꞌxcuhuīꞌt takaꞌlhī 
ixcuentacaꞌn. Makapitzīn xlacaꞌn 
jā talakapasa līmāpaꞌksīn tū Dios 
cāmaxquīꞌlh israelitas. Xlacaꞌn 
nacāputzānaꞌnīcan chuntzaꞌ chī 
tacaꞌtzī xlacaꞌn. Āꞌmakapitzīn 
talakapasa ixlīmāpaꞌksīn Dios. 
Xlacaꞌn nacāputzānaꞌnīcan chī 
huan ixlīmāpaꞌksīn Dios. 13

 Dios 
lactze cālaktzīꞌn xlacaꞌn tī 
takexmatniꞌ huāꞌmāꞌ līmāpaꞌksīn. 
Tī tacaꞌtzī ixlīmāpaꞌksīn Dios ē 
jā takexmatꞌcuꞌtun, xlacaꞌn jā 
tze cālaktzīꞌncan. 14

 Xlacaꞌn tī jā 
talakapasa ixlīmāpaꞌksīn Dios, ē 
palh xlacaꞌn lacatejtin tahuiꞌlānaꞌlh 
chuntzaꞌ chī ixtalacapāstacniꞌcaꞌn, 
chuntzaꞌ tatlahua chī ixlīmāpaꞌksīn 
Dios masqui jā talakapasa. Chuntzaꞌ 
lītasuꞌyu palh xlacaꞌn tacaꞌtzī tū tze 
ē tū jā tze. 15

 Huaꞌchi ixtalakapasli 
ixlīmāpaꞌksīn Dios, ixpālacata 
ixlīmāncaꞌn tacaꞌtzī palh tze o palh 
jā tze tū tatlahuamāꞌnalh. 16

 Namin 
quilhtamacuj aꞌcxniꞌ Dios nalīhuiꞌlī 
Jesucristo naputzānaꞌn. Jesucristo 

nacāputzānaꞌnī tachiꞌxcuhuīꞌt 
ixpālacata ixcuentacaꞌn ē 
ixtalacapāstacniꞌcaꞌn tū jā tze tū 
lakatzēꞌk tacaꞌtzī. Ūꞌtzaꞌ icmāsuꞌyu 
aꞌcxniꞌ icaꞌkchihuīnaꞌn xatze 
tachihuīn ixlaꞌ Jesucristo.

Israelitas ixtalīpāhuan līmāpaꞌksīn 
tū maxquīꞌca Moisés

17
 Xlacaꞌn tī israelitas, 

xlacaꞌn kaꞌtlaꞌ talīmakcaꞌtzī. 
Talīpāhuan līmāpaꞌksīn tū Dios 
cāmaxquīꞌlh. Kaꞌtlaꞌ talīmakcaꞌtzī 
ixcālacsacnīꞌt Dios. 18

 Xlacaꞌn 
talakapasa ixtalacasquiꞌnīn 
Dios. Cāmāsuꞌyuniꞌcanīꞌt huāꞌmāꞌ 
līmāpaꞌksīn ē chuntzaꞌ tzētzaꞌ 
tacaꞌtzī tū tze ē tū jā tze. 19

 Xlacaꞌn 
tapuhuan tzē natamāsuꞌyuniꞌ tī jā 
tū talakapasa. Nā tapuhuan xlacaꞌn 
huaꞌchi tamāxkakēniꞌmāꞌnalh 
tī talatlāꞌhuan nac cāꞌpucsuaꞌ. 
20

 Tapuhuan tzē tamāsuꞌyuniꞌ tī 
xalaclhkēntin ē tī huaꞌchi lacstīn 
ixpālacata jānaꞌj tū tacaꞌtzī. 
Talakapasa ixlīmāpaꞌksīn Dios. 
Tapuhuan tacaꞌtzītzaꞌ ixlīpōꞌktu tū 
ixlīcānaꞌ ē ixlīpōꞌktu tū caꞌtzīcan. 
21

 Xlacaꞌn tamāscaꞌtī āꞌmakapitzīn, 
ē jā tamākentaxtū tū tamāsuꞌyu. 
Tahuani āꞌmakapitzīn jā tze 
palh kaꞌlhānaꞌncan, ē xlacaꞌn 
takaꞌlhānaꞌn. 22

 Xlacaꞌn tahuani 
āꞌmakapitzīn jā tze palh taputza 
ixtāꞌlāpāxquīꞌncaꞌn, ē xlacaꞌn 
taputza ixtāꞌlāpāxquīꞌncaꞌn. 
Xlacaꞌn talakmakaꞌn ídolos, ē 
xlacaꞌn takaꞌlhānaꞌn nac templo jā 
tahuiꞌlānaꞌlh ídolos. 23

 Xlacaꞌn kaꞌtlaꞌ 
talīmakcaꞌtzī cāmaxquīꞌcanīꞌt 
ixlīmāpaꞌksīn Dios, ē xlacaꞌn jā 
takexmatniꞌ huāꞌmāꞌ līmāpaꞌksīn. 
Ūꞌtzaꞌ talīlakmakaꞌn Dios 

āꞌmakapitzīn. 24
 Chuntzaꞌ tatzoꞌkniꞌ 

na ixtachihuīn Dios:
Huiꞌxinaꞌn israelitas āꞌchulāꞌ 

līpināꞌtit cuenta ixpālacata 
talakmakaꞌn Dios 
āꞌmakapitzīn tī jā israelitas.

25
 Tze israelita huancan xmān 

palh natamākentaxtū ixlīmāpaꞌksīn 
Dios. Palh jā tamākentaxtū, 
chuntzaꞌ jā tū līmacuan huanican 
israelitas. 26

 Xlacaꞌn tī jā israelitas, 
palh xlacaꞌn tamākentaxtū 
ixlīmāpaꞌksīn Dios, chuntzaꞌ 
Dios cālaktzīꞌn huaꞌchi israelitas. 
27

 Palh xlacaꞌn tī jā israelitas 
tamākentaxtū ixlīmāpaꞌksīn Dios, 
chuntzaꞌ lītasuꞌyu huiꞌxinaꞌn tī 
israelitas kaꞌlhīꞌyāꞌtit mincuentacaꞌn, 
ixpālacata huiꞌxinaꞌn jā 
mākentaxtūyāꞌtit huāꞌmāꞌ 
līmāpaꞌksīn, masqui kaꞌlhīꞌyāꞌtit 
jā tatzoꞌkniꞌ. 28

 Chāꞌtin jā 
catitaxtulh ixkaꞌhuaꞌcha Dios xmān 
ixpālacata chuꞌcucanīꞌt chuntzaꞌ 
chī ixtahuiꞌlatcaꞌn israelitas. 
29

 Tī ixlīcānaꞌ ixtachiꞌxcuhuīꞌt 
Dios, ūꞌtunuꞌn tī talakpalīnīꞌt 
ixtalacapāstacniꞌcaꞌn. Chuntzaꞌ 
talakpalīnīꞌt nā ixpūlacniꞌcaꞌn ē jā 
xmān na ixmacniꞌcaꞌn. Xlacaꞌn tī 
talakpalīnīꞌt ixtalacapāstacniꞌcaꞌn, 
Dios cālaktzīꞌn lactze masqui jā 
cālaktzīꞌncuꞌtuncan na ixlacatīncaꞌn 
tachiꞌxcuhuīꞌt.

3  Palhāsāꞌ huiꞌxinaꞌn 
puhuaꞌnāꞌtit palh jā tū 

ixtapalh huancan israelita ē palh 
jā tū ixtapalh chuꞌcucan. 2 Quit 
icuan jā ixlīcānaꞌ. Israelitas 
lhūhuaꞌ takaꞌlhī tū jā takaꞌlhī 
āꞌmakapitzīn. Aꞌcxniꞌ Dios 
cāmaxquīꞌlh tachiꞌxcuhuīꞌt 
ixtachihuīn tū tatzoꞌkniꞌ, israelitas 

ūꞌtunuꞌn tī Dios cāmacamaxquīꞌlh 
ixtachihuīn. 3 Masqui āꞌmakapitzīn 
jā taꞌaꞌkaꞌīꞌcuꞌtun palh ixlīcānaꞌ tū 
huan Dios, Dios namākentaxtū 
tū huan. 4 Masqui ixlīpōꞌktucaꞌn 
tachiꞌxcuhuīꞌt taꞌaꞌkskāhuīꞌnin, Dios 
namākentaxtū tū huan. Chuntzaꞌ 
tatzoꞌkniꞌ na ixtachihuīn Dios:

Chuntzaꞌ lītasuꞌyu pōꞌktu 
quilhtamacuj huiꞌx huaꞌnaꞌ tū 
ixlīcānaꞌ.

Nūn chāꞌtin tzē nahuan jā tze tū 
huaꞌnaꞌ.

Chuntzaꞌ huanica Dios.
5

 Palh quinaꞌn natlahuayāuj tū 
jā tze, chuntzaꞌ āꞌchulāꞌ lītasuꞌyu 
palh Dios pōꞌktu quilhtamacuj 
tlahua tū tze. Palhāsāꞌ chāꞌtin 
nakelhasquiꞌnīniꞌn: “¿Tū ixpālacata 
naquincātamakapātīnīnān? 
Ixpālacata quincuentacaꞌn, āꞌchulāꞌ 
nacaꞌtzīcan Dios āꞌchulāꞌ xatze. 
¿Chā naquincātamakapātīnīnān 
ixpālacata tū māsuꞌyu Dios xatze?” 
Chuntzaꞌ tapuhuan tachiꞌxcuhuīꞌt. 
6

 Jā tze talacapāstaca. Palh Dios 
jā nacāmakapātīnīn xlacaꞌn tī 
talaclēꞌn, ¿chī nacālīputzānaꞌnī 
tachiꞌxcuhuīꞌt xalanīꞌn nac 
cāꞌquilhtamacuj?

7
 Palhāsāꞌ chāꞌtin nahuan: 

“Palh quintāꞌksaꞌnīn māsuꞌyu 
Dios xatze, ixpālacata xlaꞌ jā 
maktin aꞌksaꞌnīniꞌn, ¿chā 
naquilīmakapātīnīn Dios? 
Ixpālacata quincuenta āꞌchulāꞌ 
nalakachiꞌxcuhuīꞌcan Dios.” 8 Palh 
tze cahuālh huāꞌmāꞌ talacapāstacniꞌ, 
chuntzaꞌ tzē ixuanui: “Āꞌchulāꞌ 
catlahuáuj tū jā tze ē chuntzaꞌ 
āꞌchulāꞌ nalakachiꞌxcuhuīꞌcan 
Dios.” Jāla huancan huāꞌmāꞌ 
tachihuīn. Makapitzīn tahuan quit 

chuntzaꞌ icmāsuꞌyu. Jā ixlīcānaꞌ. 
Dios nacāmakapātīnīn tī tahuan 
chuntzaꞌ.

Nūn chāꞌtin tī jā laclēꞌn
9

 Jāla huanāuj israelitas āꞌchulāꞌ 
lactze. Icuanīꞌttzaꞌ kēxtim jāla 
tamakxteka tū jā tze, xlacaꞌn 
tī israelitas ē nā xlacaꞌn tī jā 
israelitas. 10

 Nā huāꞌmāꞌ tatzoꞌkniꞌ 
na ixtachihuīn Dios huan:

Nūn chāꞌtin tī tze.
 11 Nūn chāꞌtin tī kexmata tū ixlaꞌ 

Dios.
Nūn chāꞌtin tī lacapāstaccuꞌtun 

Dios.
 12 Ixlīpōꞌktucaꞌn tatamakatīniꞌlh 

Dios.
Talaclakōꞌlh ixlīpōꞌktucaꞌn.
Nūn tī chāꞌtin tlahua tū tze.

 13 Aꞌcxniꞌ tatakelhpitzi, huaꞌchi 
mālaquīꞌcan aꞌktin pūtāꞌcnūn 
jā tojōmālhꞌ nīn, ixpālacata jā 
tze chī tachihuīnaꞌn.

Taꞌaꞌkskāhuīꞌnin ē taꞌaꞌksaꞌnīniꞌn.
Ixtachihuīncaꞌn tū taxtu 

na ixquilhniꞌcaꞌn huaꞌchi 
ixlīcuꞌchu lūhuaꞌ tū xcanaꞌn.

 14 Taquiclhlaktzīꞌn āꞌmakapitzīn.
 15 Masqui jā tū ixpālacata, palaj 

tunca tamaknīniꞌn.
 16 Aꞌntzaꞌ jā talatāꞌkchoko 

xlacaꞌn tamālaksputūnuꞌn ē 
tamālakalīpuhuanīniꞌn.

 17 Jā tacaꞌtzī chī tze natalīlatama.
 18 Nūn talacapāstaca 

natalakachiꞌxcuhuīꞌ Dios.
19

 Quinaꞌn caꞌtzīyāuj tū 
tatzoꞌkniꞌ na ixtachihuīn Dios 
aꞌntzaꞌ jā tatzoꞌkniꞌ līmāpaꞌksīn, 
ūꞌtzaꞌ cāhuani xlacaꞌn tī 
cāmacamaxquīꞌcanīꞌt līmāpaꞌksīn. 
Chuntzaꞌ ixlīpōꞌktucaꞌn talaclēꞌn 

na ixlacatīn Dios. Nūn chāꞌtin 
tzē catihuanli palh jā laclēꞌn. 
20

 Nūn chāꞌtin mākentaxtūkōꞌnīꞌt 
ixlīmāpaꞌksīn Dios. Ūꞌtzaꞌ jā 
tī chāꞌtin lītasuꞌyu palh tze na 
ixlacatīn Dios. Ixlīmāpaꞌksīn Dios 
xmān tzē naquincāmāsuꞌyuniꞌyān 
palh quinaꞌn kaꞌlhīyāuj 
quincuentacaꞌn.

Taꞌaꞌkapūtaxtu xlacaꞌn tī 
taꞌaꞌkaꞌīꞌniꞌ Jesucristo

21
 Chuhuaꞌj caꞌtzīyāuj Dios jā 

catimāpānūniꞌlh ixcuenta chāꞌtin 
chiꞌxcuꞌ tī xmān mākentaxtūcuꞌtun 
līmāpaꞌksīn. Xtum chī Dios 
cālīmāpānūniꞌ ixcuentacaꞌn 
tachiꞌxcuhuīꞌt. Chuntzaꞌ tatzoꞌkniꞌ 
na ixtachihuīn Dios jā tatzoꞌkniꞌ 
līmāpaꞌksīn ē jā huanican profetas. 
22

 Dios cāmāpānūniꞌ ixcuentacaꞌn 
ixlīpōꞌktucaꞌn tī taꞌaꞌkaꞌīꞌniꞌ 
Jesucristo. Catīxcuhuālh tī 
aꞌkaꞌīꞌniꞌ Jesucristo, ūꞌtzaꞌ Dios 
namakapūtaxtū palh xlaꞌ israelita ē 
palh jā israelita. 23

 Quilīpōꞌktucaꞌn 
tlahuanīꞌtaꞌuj tū jā tze. Nūn 
chāꞌtin tī līlacatejtin latāꞌkchoko 
chuntzaꞌ chī Dios lacasquiꞌn. 24

 Dios 
lakalhuꞌmanīniꞌn. Cristo Jesús 
xokolh quincuentacaꞌn. Chuntzaꞌ 
Dios quincāmāpānūniꞌnīꞌtaꞌn 
quincuentacaꞌn. 25

 Chī 
ixtalacasquiꞌnīn Dios, Jesucristo 
xtokohuaꞌcaꞌca. Xlaꞌ nīlh ē chuntzaꞌ 
xlaꞌ xapakōꞌlh ixcuentacaꞌn 
ixlīpōꞌktucaꞌn tī taꞌaꞌkaꞌīꞌniꞌ 
Jesucristo. Chuntzaꞌ lītasuꞌyu Dios 
pōꞌktu tze tū tlahua. Aꞌcxniꞌ jānaꞌj 
ixnī Cristo, Dios ixcālīpātī chī 
ixtlahuacan tū jā tze. 26

 Chuhuaꞌj 
Cristo nīnīꞌt ē cāmāpānūniꞌnīꞌt 
ixcuentacaꞌn ixlīpōꞌktucaꞌn tī 

taꞌaꞌkaꞌīꞌniꞌ Jesucristo. Chuntzaꞌ 
lītasuꞌyu ūꞌtzaꞌ Dios tlahua tū tze.

27
 Jā tī tī kaꞌtlaꞌ nalīmakcaꞌtzī 

na ixlacatīn Dios. Palh chāꞌtin 
cahuālh ixmākentaxtūkōꞌlh 
ixlīmāpaꞌksīn Dios, chuntzaꞌ tzē 
kaꞌtlaꞌ ixlīmakcaꞌtzīlh. Jāla kaꞌtlaꞌ 
makcaꞌtzīyāuj, ixpālacata Cristo 
ūꞌtzaꞌ tī quincāmakapūtaxtūnīꞌtaꞌn 
ixpālacata līpāhuanāuj xlaꞌ. 28

 Dios 
quincāmāpānūniꞌn quincuentacaꞌn 
ixpālacata aꞌkaꞌīꞌyāuj Jesucristo 
quincāmakapūtaxtūyān, ē masqui 
quinaꞌn jā mākentaxtūkōꞌnīꞌtaꞌuj 
ixlīmāpaꞌksīn.

29
 Ixlacstīn Dios, xlacaꞌn jā xmān 

israelitas. Nā xlacaꞌn tī jā israelitas 
nā xlacaꞌn ixlacstīn Dios. 30

 Dios 
xmān chāꞌtin. Xlaꞌ cāmāpānūniꞌ 
ixcuentacaꞌn ixlīpōꞌktucaꞌn tī 
taꞌaꞌkaꞌīꞌniꞌ Jesucristo ē masqui 
xlacaꞌn israelitas ē masqui jā ūꞌtzaꞌ. 
31

 Jā māpānūmāꞌnauj ixlīmāpaꞌksīn 
Dios. Aꞌkaꞌīꞌyāujtzaꞌ Jesucristo 
quincāmakapūtaxtūyān, āꞌchulāꞌ 
tzej natlahuayāuj tū tze chuntzaꞌ 
chī ixlīmāpaꞌksīn Dios.

Abraham ixlīpāhuan Dios

4  Chuhuaꞌj naꞌiclīchihuīnaꞌn 
Abraham, quimpapcaꞌn 

quinaꞌn israelitas. ¿Chī 
līmātzaꞌnkēnaꞌniꞌca ixcuenta? 2 Palh 
Abraham tzē ixmākentaxtūkōꞌlh 
cahuālh tū Dios ixuani ē palh 
chuntzaꞌ Dios ixlīmāpānūniꞌlh 
ixcuenta, chuntzaꞌ tzē kaꞌtlaꞌ 
ixlīmakcaꞌtzīlh Abraham. Jā 
chuntzaꞌ lalh. Ūꞌtzaꞌ jāla kaꞌtlaꞌ 
līmakcaꞌtzīlh. 3 Ixtachihuīn Dios 
huan Abraham ixlīpāhuan Dios. 
Ūꞌtzaꞌ Dios līlaktzīꞌlh tze Abraham. 
4

 Aꞌcxniꞌ chāꞌtin chiꞌxcuꞌ makscuja, 

xlaꞌ maxquīꞌcan ixtatlaj. Ixtatlaj 
xlaꞌ jātzaꞌ talakalhuꞌmān. Xokocan 
ixpālacata makscuja. Ūꞌtzaꞌ tū 
laclēꞌniꞌcan. 5 Dios cāmāpānūniꞌ 
ixcuentacaꞌn xlacaꞌn tī talīpāhuan 
Dios, ē masqui jā tū tatlahuanīꞌt 
tū xatze na ixlacatīn Dios. Tū Dios 
māstāꞌ huāktzaꞌ talakalhuꞌmān. 
6

 Nā David līchihuīnaꞌnli huāꞌmāꞌ. 
Līchihuīnaꞌnli chī talīpāxuhua tī 
Dios cāmāpānūniꞌlh ixcuentacaꞌn 
xmān huaꞌchi talakalhuꞌmān ē 
jā ixpālacata tatlahuanīꞌt tū tze. 
7

 Tatzoꞌkniꞌ na ixtachihuīn Dios tū 
huanli David:

Tapāxuhua xlacaꞌn tī Dios 
cāmātzaꞌnkēnaꞌniꞌlh ē 
cāxapaniꞌlh ixcuentacaꞌn.

 8 Tapāxuhua xlacaꞌn tī Dios 
jā caticāmāxokonīlh 
ixcuentacaꞌn.

9
 Naꞌiccākelhasquiꞌnīyān 

catūhuālh. ¿Ē huiꞌxinaꞌn 
puhuaꞌnāꞌtit Dios cāmātzaꞌnkēnaꞌniꞌ 
xmān tī cāchuꞌcucanīꞌt chuntzaꞌ 
chī ixtahuiꞌlatcaꞌn israelitas? Jā 
chuntzaꞌ. Nā Dios cāmātzaꞌnkēnaꞌniꞌ 
tī jā cāchuꞌcucanīꞌt. 
Iccāhuaninīꞌtaꞌntzaꞌ Abraham 
ixlīpāhuan Dios, ē ūꞌtzaꞌ Dios 
līlaktzīꞌlh Abraham tze. 10

 Aꞌcxniꞌ 
aꞌkspulalh huāꞌmāꞌ, Abraham jānaꞌj 
ixchuꞌcucanīꞌt. 11

 Āꞌlīstān chuꞌcuca. 
Huāꞌmāꞌ līlakapascan Abraham 
tze na ixlacatīn Dios ixpālacata 
ixlīpāhuan Dios, masqui jānaꞌj 
ixchuꞌcucan. Chuntzaꞌ Abraham 
huaꞌchi ixtātaꞌcaꞌn ixlīpōꞌktucaꞌn tī 
Dios cāmāpānūniꞌlh ixcuentacaꞌn 
ixpālacata talīpāhuan Dios, masqui 
jā cāchuꞌcucanīꞌt. 12

 Nā Abraham 
huaꞌchi ixtātaꞌcaꞌn tī cāchuꞌcucanīꞌt. 
Jā ixpālacata cāchuꞌcucanīꞌt. 

Huaꞌchi ixtātaꞌcaꞌn ixpālacata 
taꞌaꞌkaꞌīꞌ xlacaꞌn chuntzaꞌ huaꞌchi 
quimpapcaꞌn Abraham aꞌkaꞌīꞌlh 
aꞌcxniꞌ jānaꞌj ixchuꞌcucanīꞌt.

Dios mākentaxtūlh tū ixuanīꞌt
13

 Dios huanilh Abraham 
namaxquīꞌ cāꞌquilhtamacuj, xlaꞌ 
ē nā īꞌxūꞌnātāꞌnatnaꞌ. Huanilh 
huāꞌmāꞌ jā ixpālacata Abraham 
kexmatniꞌlh līmāpaꞌksīn. Jā 
chuntzaꞌ. Dios huanilh huāꞌmāꞌ 
ixpālacata Abraham ixaꞌkaꞌīꞌnīꞌt 
ixlīcānaꞌ tū Dios ixuaninīꞌt ē 
ūꞌtzaꞌ līlaktzīꞌlh palh tze. 14

 Dios 
huanli nacāsicuaꞌlanātlahua 
tachiꞌxcuhuīꞌt. Jā ixpālacata 
tamākentaxtū līmāpaꞌksīn. Jā 
ūꞌtzaꞌ cālīsicuaꞌlanātlahuacan. 
Palh chuntzaꞌ cahuālh, palh 
Dios ixcāsicuaꞌlanātlahualh 
xmān xlacaꞌn tī tamākentaxtū 
līmāpaꞌksīn, chuntzaꞌ jā tī chāꞌtin 
ixsicuaꞌlanātlahuaca, ixpālacata jā 
tī tzē mākentaxtūkōꞌ līmāpaꞌksīn. 
Nā jā ixcāsicuaꞌlanātlahuaca nūn 
xlacaꞌn tī taꞌaꞌkaꞌīꞌ. 15

 Ixlīmāpaꞌksīn 
Dios quincāmāsuꞌyuniꞌyān palh 
laclēꞌnāuj ē ūꞌtzaꞌ nalīpātīniꞌnāuj. 
Palh jā ixaꞌnalh līmāpaꞌksīn, jā 
ixcaꞌtzīuj palh laclēꞌnāuj.

16
 Tī Dios cāsicuaꞌlanātlahua, 

ūꞌtunuꞌn tī taꞌaꞌkaꞌīꞌ. Dios 
cātlahuaniꞌ huāꞌmāꞌ talakalhuꞌmān 
ixlīpōꞌktucaꞌn tī taꞌaꞌkaꞌīꞌ chuntzaꞌ 
huaꞌchi Abraham, masqui xlacaꞌn 
israelitas ē masqui jā israelitas. 
Abraham aꞌkaꞌīꞌlh ixlīcānaꞌ tū huan 
Dios. Chuntzaꞌ Abraham huaꞌchi 
quintātaꞌcaꞌn quilīpōꞌktucaꞌn 
tī aꞌkaꞌīꞌyāuj. 17

 Tatzoꞌkniꞌ na 
ixtachihuīn Dios chī Dios huanilh 
Abraham:

Quit iclacsacnīꞌtaꞌn ē 
chuntzaꞌ nalītaxtuyaꞌ 
huaꞌchi ixtātaꞌcaꞌn lhūhuaꞌ 
tachiꞌxcuhuīꞌt.

Abraham aꞌkaꞌīꞌlh tū Dios huanilh 
namākentaxtū. Dios ūꞌtzaꞌ tī tzē 
nacāmālacastālancuanī nīnīꞌn ē xlaꞌ 
nā cāmaxquīꞌ ixlatamatcaꞌn tī jānaꞌj 
talacatuncuhuīꞌ.

18
 Dios ixuaninīꞌt Abraham 

nakaꞌlhī chāꞌtin ixkaꞌhuaꞌcha. 
Abraham aꞌkaꞌīꞌlh tū ixuaninīꞌt 
Dios. Puhuanli ixlīcānaꞌ, ē masqui 
ixtasuꞌyu palh jāla ixlītaxtulh 
ixtātaꞌcaꞌn lhūhuaꞌ tachiꞌxcuhuīꞌt. 
Abraham aꞌkaꞌīꞌlh chī ixuanicanīꞌt:

Mixūꞌnātāꞌnatnaꞌ lhūhuaꞌ 
natahuan.

19
 Abraham kōluꞌtzaꞌ ixuanīꞌt. 

Ixkaꞌlhī chī aꞌktin ciento cāꞌta. 
Sara, tī ixpuscāt, tētaxtunīꞌttzaꞌ chī 
namālacatuncuhuīꞌnīniꞌn. Masqui 
kōluꞌtzaꞌ ixtahuanīꞌt, Abraham 
jā pātzaꞌnkālh tū ixuaninīꞌt 
Dios. 20

 Jā puhuanli palh Dios jā 
namākentaxtū tū ixuanicanīꞌt. Xlaꞌ 
āꞌchulāꞌ ixaꞌkaꞌīꞌ ē ixmakapāxuī 
Dios. 21

 Xlaꞌ ixcaꞌtzī palh Dios 
tzē natlahua tū ixmālacnūniꞌnīꞌt. 
22

 Abraham aꞌkaꞌīꞌlh naꞌaꞌkspula 
chī Dios ixuaninīꞌt ē ūꞌtzaꞌ Dios 
līmāpānūniꞌlh ixcuenta.

23
 Ūꞌtzaꞌ jā tzoꞌkca xmān 

ixpālacata Abraham. 24
 Nā 

tzoꞌkcanīꞌt ixpālacata 
quinaꞌn tzē nacaꞌtzīyāuj Dios 
nā quincāmāpānūniꞌyān 
quincuentacaꞌn quinaꞌn tī 
līpāhuanāuj Dios. Xlaꞌ ūꞌtzaꞌ 
tī mālacastālancuanīlh 
quiMāpaꞌksīniꞌcaꞌn Jesucristo. 
25

 Dios macamilh Jesucristo 
nanī ixpālacata quincuentacaꞌn. 

Āꞌlīstān mālacastālancuanīlh. 
Ūꞌtzaꞌ Dios quincālīmāpānūniꞌyān 
quincuentacaꞌn.

Jā caticāmakapātīnīnca xlacaꞌn tī 
Dios cāmāpānūniꞌlh ixcuentacaꞌn

5  Quinaꞌn aꞌkaꞌīꞌnīꞌtaꞌuj 
Jesucristo. Ūꞌtzaꞌ Dios 

quincālīmāpānūniꞌnīꞌtaꞌn 
quincuentacaꞌn. Chuntzaꞌ 
jātzaꞌ ixtāꞌlāquiclhlaktziꞌ Dios 
quinaꞌn, ixpālacata Dios 
quincāmāsputūnuꞌniꞌnīꞌtaꞌn 
quincuentacaꞌn ixpālacata 
quiMāpaꞌksīniꞌcaꞌn Jesucristo. 
2

 Aꞌkaꞌīꞌyāuj Jesucristo 
quincāmakapūtaxtūyān, ē chuntzaꞌ 
Dios quincālakalhuꞌmanān. 
Chuhuaꞌj pāxuhuayāuj ixpālacata 
caꞌtzīyāuj naꞌaꞌnāuj nac aꞌkapūn 
jā huiꞌlachaꞌ Dios. 3 Nā līpāxuhua 
huiꞌlānaꞌuj masqui pātīniꞌmāꞌnauj, 
ixpālacata caꞌtzīyāuj chuntzaꞌ 
nalīcaꞌtzīyāuj līlacatzucu 
napātīniꞌnāuj. 4 Palh līlacatzucu 
napātīniꞌnāuj, chuntzaꞌ Dios 
nalīpāxuhua. Chuntzaꞌ līcaꞌtzīyāuj 
palh nalakchāꞌnāuj Dios. 5 Jā 
catitaꞌaꞌkskāhuīꞌuj. Ixlīcānaꞌ 
nalakchāꞌnāuj Dios. Huāꞌmāꞌ 
tzej caꞌtzīyāuj, ixpālacata 
makcaꞌtzīyāuj na quilīstacnaꞌcaꞌn 
chī Dios quincāpāxquīꞌyān. 
Huāꞌmāꞌ quincāmāmakcaꞌtzīnīyān 
Espíritu Santo. Ūꞌtzaꞌ tī Dios 
quincālakmacaminīꞌtaꞌn.

6
 Quinaꞌn jāla catiꞌaꞌkapūtaxtūj 

quinaꞌcstucaꞌn. Chuntzaꞌ aꞌcxniꞌ 
chilh quilhtamacuj tū Dios 
īꞌlhcāꞌnīꞌt, Cristo nīlh ixpālacata 
quincuentacaꞌn. 7 Jā tī chāꞌtin 
nīcuꞌtun ixpālacata āꞌchāꞌtin 
masqui xlaꞌ chāꞌtin chiꞌxcuꞌ tī 

jā tū tlahuanīꞌt. Palhāsāꞌ nanī 
ixpālacata āꞌchāꞌtin tī tzeya chiꞌxcuꞌ. 
8

 Cristo nīlh quimpālacatacaꞌn 
quinaꞌn masqui jā tze ixuanīꞌtaꞌuj. 
Chuntzaꞌ Dios līmāsuꞌyulh palh 
quincāpāxquīꞌyān. 9 Chuhuaꞌj Cristo 
nīlh quimpālacatacaꞌn, ē chuntzaꞌ 
Dios quincāmāpānūniꞌnīꞌtaꞌn 
quincuentacaꞌn. Ūꞌtzaꞌ līcaꞌtzīyāuj jā 
quinticāmakapātīnīn aꞌcxniꞌ nachin 
āꞌxmān quilhtamacuj. 10

 Quinaꞌn 
ixtāꞌlāquiclhlaktziꞌ Dios ixuanīꞌtaꞌuj. 
Dios ixamigo quincātlahuan 
ixpālacata Cristo, īꞌSkaꞌtaꞌ Dios, 
nīlh quimpālacatacaꞌn. Quinaꞌn 
ixamigo Dios ē ixpālacata Cristo 
lacastālancuanaꞌnli, āꞌchulāꞌ 
caꞌtzīyāuj Cristo quincāmaktāyayān 
ē chuntzaꞌ jā quinticāmakapātīnīn. 
11

 Ūꞌtzaꞌ līpāxuhuayāuj Dios 
jātzaꞌ quinticāmakapātīnīn. Nā 
līpāxuhuayāuj Dios ixamigo 
quincātlahuanīꞌtaꞌn ixpālacata 
quiMāpaꞌksīniꞌcaꞌn Jesucristo.

Adán ē Cristo
12

 Xapūla ixuīꞌlh chāꞌtin chiꞌxcuꞌ tī 
ixuanican Adán. Ūꞌtzaꞌ tī xapūla ē 
chūꞌcus tlahualh tū jā tze. Ixcuenta 
ūꞌtzaꞌ līnīlh. Chuhuaꞌj ūꞌtzaꞌ 
talīnīkōꞌ tachiꞌxcuhuīꞌt ixpālacata 
ixlīpōꞌktucaꞌn tatlahualh tū jā 
tze. 13

 Aꞌcxniꞌ jānaꞌj ixmaxquīꞌcan 
ixlīmāpaꞌksīn Dios, tachiꞌxcuhuīꞌt 
ixtatlahuamāꞌnalh tū jā tze. 
Masqui jāla ixuancan xlacaꞌn 
ixtalactlahuanīꞌttzaꞌ līmāpaꞌksīn, 
ixpālacata jānaꞌj ixcāmaxquīꞌcanīꞌt 
līmāpaꞌksīn, xlacaꞌn ixtalaclēꞌn na 
ixlacatīn Dios. 14

 Chuntzaꞌ talīnīlh 
masqui xlacaꞌn jā tatlahualh chu 
lacxtim chī tlahualh Adán. Ixcuenta 
Adán talīlaclalh ixlīpōꞌktucaꞌn 

tachiꞌxcuhuīꞌt. Cristo jā chuntzaꞌ 
chī Adán. Xlaꞌ tze tū cātlahuaniꞌlh 
ixlīpōꞌktucaꞌn tachiꞌxcuhuīꞌt.

15
 Xtum Adán ē xtum Cristo; 

jā chu chāꞌtin talītaxtulh. 
Adán tlahualh tū jā tze. Ūꞌtzaꞌ 
ixlīpōꞌktucaꞌn tachiꞌxcuhuīꞌt 
talīnī. Dios cālakalhuꞌmankōꞌ 
tachiꞌxcuhuīꞌt. Chuhuaꞌj tzē 
nataꞌaꞌkapūtaxtu ixpālacata 
Jesucristo. Ūꞌtzaꞌ huaꞌchi 
aꞌktin talakalhuꞌmān tū Dios 
māstāꞌ. 16

 Xtum tū tlahualh 
Adán. Xtum tū tlahualh Dios. 
Adán tlahualh tū jā tze, ē 
ūꞌtzaꞌ nacālīmakapātīnīnkōꞌcan 
ixlīpōꞌktucaꞌn tachiꞌxcuhuīꞌt. 
Dios cālakalhuꞌmanli, ē chuntzaꞌ 
lhūhuaꞌ cāmāpānūniꞌcanīꞌttzaꞌ 
ixcuentacaꞌn. 17

 Chāꞌtin tī xapūla 
ē chūꞌcus tlahualh tū jā tze. Ūꞌtzaꞌ 
Adán. Ūꞌtzaꞌ talīnīkōꞌ ixlīpōꞌktucaꞌn 
tachiꞌxcuhuīꞌt. Xtum tū tlahualh 
āꞌchāꞌtin chiꞌxcuꞌ tī huanican 
Jesucristo. Ixpālacata Jesucristo, 
Dios cālakalhuꞌmanli tachiꞌxcuhuīꞌt 
ē Dios cāmāpānūniꞌ ixcuentacaꞌn ē 
nā cāmaxquīꞌ xasāstiꞌ ixlatamatcaꞌn.

18
 Chuntzaꞌ ixlīpōꞌktucaꞌn 

nacāmakapātīnīnkōꞌcan ixpālacata 
aꞌktin tū jā tze tū tlahualh 
Adán. Jesucristo tlahualh tū 
tze, ē chuntzaꞌ ixlīpōꞌktucaꞌn 
tzē nacālīmāpānūniꞌcan 
ixcuentacaꞌn ē tzē natalīkaꞌlhī 
xasāstiꞌ ixlatamatcaꞌn. 19

 Adán jā 
kexmatniꞌlh Dios ē ūꞌtzaꞌ talīlaclēꞌn 
ixlīpōꞌktucaꞌn tachiꞌxcuhuīꞌt. 
Jesucristo, xlaꞌ kexmatniꞌlh 
Dios ē ūꞌtzaꞌ ixlīpōꞌktucaꞌn tzē 
nacālīmāpānūniꞌkōꞌcan ixcuentacaꞌn.

20
 Dios māstāꞌlh līmāpaꞌksīn 

ixpālacata namāsuꞌyu palh quinaꞌn 

tlahuayāuj tū jā tze. Masqui āꞌchulāꞌ 
ixtlahuayāuj tū jā tze, āꞌchulāꞌ Dios 
quincālakalhuꞌmanān. 21

 Xapūla 
quilīpōꞌktucaꞌn ixtlahuayāuj tū jā 
tze. Ūꞌtzaꞌ ixpālacata nalīnīkōꞌyāuj. 
Chuhuaꞌj Dios lakalhuꞌmanīniꞌn, ē 
chuntzaꞌ tzē nakaꞌlhīyāuj xasāstiꞌ 
quilatamatcaꞌn tū jā catilaksputli. 
Dios quincāmāpānūniꞌyān 
quincuentacaꞌn ixpālacata 
quiMāpaꞌksīniꞌcaꞌn Jesucristo.

Tī tatapaꞌksīniꞌ Cristo, xlacaꞌn 
jātzaꞌ cāmāpaꞌksī tū jā tze

6  Jāla huanāuj natlahuayāuj 
āꞌchulāꞌ tū jā tze ē āꞌchulāꞌ 

Dios naquincālakalhuꞌmanān. 
2

 Quinaꞌn jāla catihuáuj chuntzaꞌ. 
Quinaꞌn makxteknīꞌtaꞌujtzaꞌ tū jā 
tze. Jātzaꞌ la natlahuatāꞌkchokoyāuj 
tū jā tze. 3 Huiꞌxinaꞌn caꞌtzīyāꞌtit 
quilīpōꞌktucaꞌn tī tapaꞌksīniꞌyāuj 
Cristo, chu chāꞌtin lītaxtuyāuj. 
Huaꞌchi ixtāꞌnīnīꞌtaꞌuj Cristo. 
4

 Aꞌcxniꞌ aꞌkpaxāuj, huaꞌchi 
tāꞌtāꞌcnūyāuj Cristo. Huaꞌchi 
tāꞌlacastālancuanaꞌnāuj Cristo. Xlaꞌ 
līlacastālancuanaꞌnli ixlītliꞌhuiꞌqui 
Dios quinTātaꞌcaꞌn. Chuhuaꞌj 
kaꞌlhīyāuj xasāstiꞌ quilatamatcaꞌn.

5
 Cristo huaꞌchi ixtāꞌnīnīꞌtaꞌuj ē 

tāꞌlacastālancuanaꞌnui, ē chuntzaꞌ 
quinaꞌn nā kaꞌlhīyāuj xasāstiꞌ 
quilatamatcaꞌn. 6 Caꞌtzīyāuj 
talakpalīnīꞌtaꞌujtzaꞌ. Xapūla 
ixtlahuatlāꞌhuanāuj tū jā tze. 
Chuhuaꞌj huaꞌchi ixquincātāꞌtaxtok
ohuaꞌcaꞌnīꞌtaꞌn Cristo. Chuntzaꞌtzaꞌ 
tze nalīlatāꞌkchokoyāujtzaꞌ. 
Jātzaꞌ quincāmāpaꞌksīyān tū jā 
tze. 7 Chāꞌtin tī xanīntzaꞌ jātzaꞌ 
tlahua tū jā tze. Nā quinaꞌn 
jātzaꞌ quincāmāpaꞌksīyān 

tū jā tze. 8 Huaꞌchi 
ixtāꞌnīnīꞌtaꞌuj Cristo, ē chuhuaꞌj 
tāꞌlacastālancuanaꞌnīꞌtaꞌujtzaꞌ 
Cristo. 9 Caꞌtzīyāuj Cristo 
lacastālancuanaꞌnli. Jātzaꞌ 
maktin catinīlh. Xlaꞌ natahuiꞌla 
ixlīpōꞌktu quilhtamacuj. 
10

 Cristo xmān maktin līnīlh 
ixcuentacaꞌn tachiꞌxcuhuīꞌt. 
Chuhuaꞌj Cristo huīꞌlh. Xlaꞌ 
tlahuamāꞌlh ixtalacasquiꞌnīn Dios. 
11

 Calīhuiꞌlīꞌtit jātzaꞌ natlahuaꞌyāꞌtit 
tū jā tze. Kaꞌlhīꞌyāꞌtittzaꞌ xasāstiꞌ 
milatamatcaꞌn ixpālacata 
quiMāpaꞌksīniꞌcaꞌn Jesucristo. 
Chuhuaꞌj calatāꞌkchokotit chuntzaꞌ 
chī Dios lacasquiꞌn.

12
 Jātzaꞌ catamakxtektit 

nacāmāpaꞌksīyān tū jā 
tze. Jātzaꞌ catlahuaꞌtit tū 
lacasquiꞌn mimacniꞌcaꞌn tū 
jā tze. 13

 Jā catamakxtektit 
mintalacapāstacniꞌcaꞌn 
nacāmātlahuīyān tū jā 
tze. Catamakxtektit Dios 
nacāmāpaꞌksīyān. Kaꞌlhīꞌyāꞌtittzaꞌ 
xasāstiꞌ milatamatcaꞌn, ē 
catlahuaꞌtit ixtalacasquiꞌnīn Dios. 
14

 Jātzaꞌ nacāmāpaꞌksīyān tū jā 
tze. Jātzaꞌ līpāhuanāuj līmāpaꞌksīn. 
Līpāhuanāuj xmān ixtalakalhuꞌmān 
Dios.

Tī tatlahua tū tze
15

 Masqui jātzaꞌ līpāhuanāuj 
līmāpaꞌksīn, quinaꞌn jāla tlahuayāuj 
tū jā tze. 16

 Huiꞌxinaꞌn caꞌtzīyāꞌtit 
palh kaꞌlhīꞌyāꞌtit chāꞌtin xapuxcuꞌ, 
natlahuaꞌyāꞌtit tū nahuan xlaꞌ. Nā 
chuntzaꞌ xlacaꞌn tī tatamakxteka 
nacāmāpaꞌksī tū jā tze, xlacaꞌn 
chu līcuesa natatlahua tū jā tze. Tī 
tatlahua tū jā tze natanī. Xlacaꞌn 

tī tatamakxteka nacāmāpaꞌksī 
Dios, xlacaꞌn natatlahua tū Dios 
lacasquiꞌn. 17

 Quit icmaxquīꞌ Dios 
tapāxcatcaꞌtzīn mimpālacatacaꞌn. 
Chuhuaꞌj huiꞌxinaꞌn tlahuaꞌpāꞌnaꞌntit 
tū cātamāsuꞌyuniꞌn ē tū 
maktīniꞌnīꞌtaꞌntit. Jātzaꞌ 
cāmāpaꞌksīyān tū jā tze. 
18

 Makxteknīꞌtaꞌntittzaꞌ tū jā tze; 
chuhuaꞌj tlahuaꞌcuꞌtunāꞌtit tū 
xatze. 19

 Chuntzaꞌ iclīchihuīnaꞌn 
quit ixpālacata huiꞌxinaꞌn 
nakexpaꞌtāꞌtit. Xapūla huiꞌxinaꞌn 
tamakxtektit ixcāmāpaꞌksīyān tū 
jā tze. Āꞌchulāꞌ ixtlahuaꞌpāꞌnaꞌntit 
tū jā tze. Chuhuaꞌj catamakxtektit 
Dios nacāmāpaꞌksīyān. Āꞌchulāꞌ 
natlahuatēlhaꞌyāꞌtit tū tze.

20
 Xapūla aꞌcxniꞌ ixcāmāpaꞌksīyān 

tū jā tze, huiꞌxinaꞌn jāla 
ixtlahuaꞌyāꞌtit tū tze. 21

 Chuhuaꞌj 
līmāxanaꞌnāꞌtit tū ixtlahuaꞌyāꞌtit 
xapūla. Tū ixtlahuaꞌyāꞌtit xapūla, jā 
tū līmacuan. Tī tatlahua huāꞌmāꞌ, 
xlacaꞌn natanī. 22

 Chuhuaꞌj Dios 
cāmāpaꞌksīyān huiꞌxinaꞌn, ē 
chuntzaꞌ talakpalīnīꞌtaꞌntit tū jā 
tze. Chuhuaꞌj tzētzaꞌ natlahuaꞌyāꞌtit 
tū tze. Kaꞌlhīꞌyāꞌtittzaꞌ xasāstiꞌ 
milatamatcaꞌn tū jā catilaksputli. 
23

 Xlacaꞌn tī cāmāpaꞌksī tū jā tze, 
xlacaꞌn natamaktīniꞌn ixtatlajcaꞌn. 
Ūꞌtzaꞌ līnīn. Dios quincāmaxquīꞌyān 
xasāstiꞌ quilatamatcaꞌn tū jā 
catilaksputli. Ixlīpōꞌktucaꞌn tī 
taꞌaꞌkaꞌīꞌniꞌ quiMāpaꞌksīniꞌcaꞌn 
Jesucristo, xlacaꞌn cāmaxquīꞌcan 
xasāstiꞌ ixlatamatcaꞌn tū jā 
catilaksputli.

Tū līcaꞌtzīcan tī tamakaxtoklitzaꞌ

7  Huiꞌxinaꞌn tāꞌtimīn, lakapasāꞌtit 
ixlīmāpaꞌksīncaꞌn chiꞌxcuhuīꞌn. 

Caꞌtzīyāꞌtit chāꞌtin chiꞌxcuꞌ natlahua 
tū talīmāpaꞌksīniꞌn līhuan lamāꞌlh nac 
cāꞌquilhtamacuj. Aꞌcxniꞌ xlaꞌ nīnīꞌttzaꞌ, 
huāꞌmāꞌ līmāpaꞌksīn jātzaꞌ māpaꞌksī. 
2

 Chāꞌtin puscāt tī tamakaxtoknīꞌttzaꞌ, 
xlaꞌ kaꞌlhī ixkōluꞌ līhuan huīꞌlh ixkōluꞌ 
nac cāꞌquilhtamacuj. Chuntzaꞌ huan 
ixlīmāpaꞌksīncaꞌn chiꞌxcuhuīꞌn. Palh 
nanī ixkōluꞌ puscāt jātzaꞌ māpaꞌksī. 
3

 Palh puscāt kaꞌlhī ixtāꞌlāpāxquīꞌn ē 
palh kaꞌlhīcus ixkōluꞌ, chuntzaꞌ xlaꞌ 
tlahua tū jā tze. Palh ixkōluꞌ nī, xlaꞌ 
tzē natamakaxtokpala. Xlaꞌ masqui 
tamakaxtokpala, chuntzaꞌ jā tlahua tū 
jā tze.

4
 Huiꞌxinaꞌn tāꞌtimīn, huaꞌchi 

tāꞌnīnīꞌtaꞌntit Cristo. Ūꞌtzaꞌ lītaxokolh 
tū ixlaclīpināꞌtit chuntzaꞌ chī 
līmāpaꞌksīn. Chuhuaꞌj tzamāꞌ 
līmāpaꞌksīn jātzaꞌ cāmāpaꞌksīyān. 
Chuhuaꞌj tapaꞌksīniꞌyāꞌtit Cristo. 
Xlaꞌ lacastālancuanaꞌnīꞌttzaꞌ. 
Tzētzaꞌ nalatapāyāꞌtit chuntzaꞌ chī 
Dios lacasquiꞌn. 5 Aꞌcxniꞌ jānaꞌj 
tapaꞌksīniꞌyāuj Dios, quinaꞌn 
ixlatlāꞌhuanāuj chuntzaꞌ chī 
quintalacapāstacniꞌcaꞌn tū jā tze. 
Aꞌcxniꞌ lakapasui ixlīmāpaꞌksīn 
Dios, āꞌchulāꞌ ixtlahuayāuj tū jā 
tze. Tī chuntzaꞌ tatlahua, xlacaꞌn 
natanī. 6 Chuhuaꞌj līmāpaꞌksīn jātzaꞌ 
quincāmāpaꞌksīyān, ixpālacata 
huaꞌchi tāꞌnīnīꞌtaꞌujtzaꞌ Cristo. 
Xapūla ixquincāmāpaꞌksīyān 
līmāpaꞌksīn. Chuhuaꞌj kexmatniꞌyāuj 
Dios ixpālacata kaꞌlhīyāuj 
xasāstiꞌ quilatamatcaꞌn. Ūꞌtzaꞌ 
lītlahuacuꞌtunāuj ixtalacasquiꞌnīn Dios.

Tachiꞌxcuhuīꞌt ixaꞌcstucaꞌn 
jāla tamakxteka tū jā tze

7
 Palhāsāꞌ huiꞌxinaꞌn 

nahuaꞌnāꞌtit jā tze līmāpaꞌksīn. 

Jā ixlīcānaꞌ. Tzamāꞌ līmāpaꞌksīn 
quincāmāsuꞌyuniꞌyān chī aꞌnaniꞌ tū 
jā tze. Chuntzaꞌ huan līmāpaꞌksīn:

Jā tilakcaꞌtzanaꞌ tū ixlaꞌ 
āꞌchāꞌtin.

Ūꞌtzaꞌ līcaꞌtzīyāuj tzamāꞌ tū jā 
tze. 8 Aꞌcxniꞌ iccaꞌtzīlh huāꞌmāꞌ 
līmāpaꞌksīn, āꞌchulāꞌ xaꞌiclakcaꞌtzan 
tū ixlaꞌ āꞌchāꞌtin. Aꞌcxniꞌ jānaꞌj 
ixlakapascan līmāpaꞌksīn, jā 
ixcaꞌtzīcan tū jā tze. 9 Aꞌcxniꞌ jānaꞌj 
xaꞌiccaꞌtzī tū huan ixlīmāpaꞌksīn 
Dios, quit xaꞌicpuhuan tzej 
xaꞌiclatlāꞌhuan. Aꞌcxniꞌ iccaꞌtzīlh 
tū huan huāꞌmāꞌ līmāpaꞌksīn, 
iccaꞌtzīlh palh xaꞌiclaclēꞌn na 
ixlacatīn Dios ē chuntzaꞌ Dios 
naquimakapātīnīn. 10

 Tzamāꞌ 
līmāpaꞌksīn quincāmāsuꞌyuniꞌnīꞌtaꞌn 
līlacatejtin natahuiꞌlayāuj. Quit 
quimāsuꞌyuniꞌlh xaꞌiclaclēꞌn ē 
ūꞌtzaꞌ Dios ixquilīmālaksputūlh. 
11

 Iclītaꞌaꞌkskāhuīꞌlh 
quinaꞌcstu ixpālacata tū jā 
tze. Ūꞌtzaꞌ iclīlacpuhualh 
quit tzē xaꞌicmākentaxtūkōꞌ 
ixlīmāpaꞌksīn Dios. Tzamāꞌ 
līmāpaꞌksīn quimāsuꞌyuniꞌlh Dios 
naquilīmālaksputū ixpālacata 
quincuenta.

12
 Ixlīmāpaꞌksīn Dios tze. Pōꞌktu 

tze. 13
 Masqui tze ixlīmāpaꞌksīn 

Dios, ūꞌtzaꞌ quimāsuꞌyuniꞌlh 
xaꞌiclaclēꞌn. Nā quimāsuꞌyuniꞌlh jā 
tze tū xaꞌictlahuamāꞌlh ē ūꞌtzaꞌ tū 
ixquilīmakapātīnīlh Dios.

14
 Caꞌtzīyāuj tzamāꞌ līmāpaꞌksīn 

ixlaꞌ Dios ē tze. Quit jā tze 
xaꞌicuanīꞌt ixpālacata xaꞌictlahua 
tū jā tze, chuntzaꞌ chī tatlahua 
ixlīpōꞌktucaꞌn tachiꞌxcuhuīꞌt. 
15

 Quit jā iccaꞌtzī tū quinaꞌkspula. 
Masqui quit jā ictlahuacuꞌtun tū 

jā tze, ūꞌtzaꞌ ictlahua. Masqui quit 
ictlahuacuꞌtun tū tze, jā ictlahua. 
16

 Quit jā ictlahuacuꞌtun tū jā tze, 
ūꞌtzaꞌ lītasuꞌyu palh quit icpuhuan 
xatze līmāpaꞌksīn. 17

 Masqui quit 
jā ictlahuacuꞌtun tū jā tze, jā 
tze quintalacapāstacniꞌ ē ūꞌtzaꞌ 
quimātlahuī tū jā tze. 18

 Iccaꞌtzī 
quit quinaꞌcstu jāla ictlahua tū tze. 
Ūꞌtzaꞌ jāla iclītlahua tū tze, masqui 
chuntzaꞌ ictlahuacuꞌtun tū xatze. 
19

 Masqui ictlahuacuꞌtun tū tze, jāla 
ictlahua. Masqui jā ictlahuacuꞌtun 
tū jā tze, chuntzaꞌ ictlahua. 
20

 Huaꞌchi quintalacapāstacniꞌ jā tze. 
Ūꞌtzaꞌ quimātlahuī tū jā tze, ē jā 
quit. Quit jā ictlahuacuꞌtun tū jā tze.

21
 Pōꞌktu quilhtamacuj chuntzaꞌ 

quinaꞌkspula. Aꞌcxniꞌ quit 
ictlahuacuꞌtun tū tze, xmān tzē 
ictlahua tū jā tze. 22

 Quit tzej 
iccaꞌtzī tze ixlīmāpaꞌksīn Dios. 
Iclīpāxuhua aꞌcxniꞌ iclacapāstaca 
huāꞌmāꞌ līmāpaꞌksīn. 23

 Masqui 
ictlahuacuꞌtun tū huan 
ixlīmāpaꞌksīn Dios, huaꞌchi 
āꞌaꞌktin līmāpaꞌksīn lītapaꞌksī 
quimacniꞌ. Huāꞌmāꞌ līmāpaꞌksīn 
ixtāꞌlāquiclhlaktziꞌ ixlīmāpaꞌksīn 
Dios. Quit huaꞌchi xatachīꞌn 
ixpālacata jāla icmakxteka ictlahua 
tū jā tze.

24
 Līlakalhuꞌmānat quit. 

Jāla ictapānūniꞌ huāꞌmāꞌ 
līmāpaꞌksīn tū jā tze. ¿Tīchu 
tzē naquimakapūtaxtū huāꞌmāꞌ 
līmāpaꞌksīn tū jā tze? 25

 Dios 
ūꞌtzaꞌ tī tzē namakapūtaxtūnuꞌn 
ixpālacata quiMāpaꞌksīniꞌcaꞌn 
Jesucristo. Quimacniꞌ 
tlahuacuꞌtun tū jā tze, masqui 
quit icmākentaxtūcuꞌtun 
ixlīmāpaꞌksīn Dios. Chuhuaꞌj 

Dios quimakapūtaxtūnīꞌt huāꞌmāꞌ 
līmāpaꞌksīn. Ūꞌtzaꞌ iclīmaxquīꞌ Dios 
tapāxcatcaꞌtzīn.

Espíritu Santo cāmaxquīꞌ xasāstiꞌ 
ixlatamatcaꞌn tī taꞌaꞌkaꞌīꞌ

8  Chuhuaꞌj jātzaꞌ 
caticāmakapātīnīlh Dios 

xlacaꞌn tī talīpāhuan Cristo 
ē talatlāꞌhuan chuntzaꞌ chī 
ixtalacasquiꞌnīn Espíritu Santo ē 
jātzaꞌ talatlāꞌhuan chuntzaꞌ chī 
ixtalacapāstacniꞌcaꞌn tū jā tze. 
2

 Espíritu Santo kaꞌlhī lītliꞌhuiꞌqui. 
Ūꞌtzaꞌ tzē cālīmaxquīꞌ xasāstiꞌ 
ixlatamatcaꞌn tī taꞌaꞌkaꞌīꞌniꞌ Cristo 
Jesús. Quilakmāxtulh huāꞌmāꞌ 
līmāpaꞌksīn tū ixquimātlahuī 
tū jā tze. Chuntzaꞌ Dios jātzaꞌ 
quintimakapātīnīlh. 3 Ixlīmāpaꞌksīn 
Dios jāla catimakapūtaxtūnuꞌlh, 
ixpālacata jā tī tī tzē mākentaxtūkōꞌ 
tzamāꞌ līmāpaꞌksīn. Dios tlahualh 
tū jāla tlahua līmāpaꞌksīn. ĪꞌSkaꞌtaꞌ 
macamilh naquincāmāpānūniꞌyān 
tū jā tze. Aꞌcxniꞌ milh, ixtasuꞌyu 
chāꞌtin chī quinaꞌn. Masqui 
ixtasuꞌyu chī quinaꞌn, xlaꞌ jā 
tlahualh tū jā tze. Xlaꞌ xokolh 
tū quinaꞌn ixlaclēꞌnāuj. Chuntzaꞌ 
quincālīmakapūtaxtūnīꞌtaꞌn 
chī ixlītliꞌhuiꞌqui tū 
ixquincāmātlahuīyān tū jā tze. 
4

 Chuntzaꞌ līlatlāꞌhuanāujtzaꞌ 
chuntzaꞌ chī ixlīmāpaꞌksīn 
Dios ixpālacata tlahuayāuj tū 
quincāmāsuꞌyuniꞌyān Espíritu 
Santo. Jātzaꞌ līlatlāꞌhuanāuj tū jā 
tze quintalacapāstacniꞌcaꞌn.

5
 Tī tatlahuacuꞌtun tū jā tze 

ixtalacapāstacniꞌcaꞌn, xmān 
ūꞌtzaꞌ talacapāstaca xlacaꞌn. Tī 
tatlahuacuꞌtun tū cāmāsuꞌyuniꞌ 

Espíritu Santo, xlacaꞌn 
talacapāstaca chī lacasquiꞌn 
Dios. 6 Tī talatlāꞌhuan chuntzaꞌ 
chī jā tze ixtalacapāstacniꞌcaꞌn, 
xlacaꞌn nacāmakapātīnīncan. Tī 
talatlāꞌhuan chuntzaꞌ chī lacasquiꞌn 
Dios, xlacaꞌn takaꞌlhī xasāstiꞌ 
ixlatamatcaꞌn ē tzej talamāꞌnalh. 
7

 Ixlīpōꞌktucaꞌn ixtāꞌlāquiclhlaktziꞌ 
Dios tī jā tze ixtalacapāstacniꞌcaꞌn. 
Jā tatlahua tū ixlīmāpaꞌksīn 
Dios. Masqui ixtatlahuacuꞌtunli, 
jāla ixtitatlahualh. 8 Tī 
talatlāꞌhuan chuntzaꞌ chī jā tze 
ixtalacapāstacniꞌcaꞌn, xlacaꞌn jāla 
tamakapāxuī Dios.

9
 Huiꞌxinaꞌn jātzaꞌ latlāꞌhuaꞌnāꞌtit 

chuntzaꞌ. Huiꞌxinaꞌn 
latlāꞌhuaꞌnāꞌtittzaꞌ chuntzaꞌ chī 
lacasquiꞌn Espíritu Santo, ixpālacata 
Espíritu Santo cātāꞌlatlāꞌhuanān 
huiꞌxinaꞌn. Tī jā takaꞌlhī Espíritu 
Santo, xlacaꞌn jā tatapaꞌksīniꞌ Cristo. 
10

 Quinaꞌn, Cristo quincātāꞌlahuiꞌlān. 
Quimacniꞌcaꞌn natanī, ixpālacata 
quilīpōꞌktucaꞌn tlahuanīꞌtaꞌuj 
tū jā tze. Masqui quimacniꞌcaꞌn 
natanī, quinaꞌn kaꞌlhīyāuj xasāstiꞌ 
quilatamatcaꞌn, ixpālacata Dios 
quincāmātzaꞌnkēnāniꞌnīꞌtaꞌn 
quincuentacaꞌn. 11

 Dios 
mālacastālancuanīnīꞌt 
Jesús. Masqui nanīyāuj, Dios 
naquincāmālacastālancuanīyān 
quinaꞌn ixpālacata Espíritu Santo 
quincātāꞌlahuiꞌlān.

12
 Chuhuaꞌj tāꞌtimīn, jātzaꞌ 

catlahuáuj chī xapūla 
quintalacapāstacniꞌcaꞌn tū 
jā tze. 13

 Tī tatlahua tū jā 
tze ixtalacapāstacniꞌcaꞌn, 
Dios nacāmakapātīnīn. Tī 
tamakxteknīꞌttzaꞌ tatlahua tū jā tze 

ixtalacapāstacniꞌcaꞌn, ixpālacata 
Espíritu Santo cāmaktāya, xlacaꞌn 
natakaꞌlhī ixlatamatcaꞌn tū jā 
catilaksputli.

14
 Ixlīpōꞌktucaꞌn tī tatlahua tū 

cāmālacapāstaquī Espíritu Santo, 
xlacaꞌn ixlacstīn Dios. 15

 Chuhuaꞌj 
kaꞌlhīyāuj Espíritu Santo. Jātzaꞌ 
jicuaꞌniꞌyāuj Dios, huaꞌchi 
chāꞌtin tasācuaꞌ tī tamāhuacanīꞌt. 
Caꞌtzīyāuj quinaꞌn ixlacstīn Dios. 
Ūꞌtzaꞌ tzē nalīhuaniyāuj: “Dios 
quinTātaꞌcaꞌn.” 16

 Espíritu Santo 
quincāmācaꞌtzīnīyān quinaꞌn 
ixlacstīn Dios. 17

 Quinaꞌn ixlacstīn 
Dios, ē chuntzaꞌ namaktīniꞌnāuj 
tū Dios cāmālacnūniꞌ ixlacstīn. 
Tū maxquīꞌcan Cristo nā quinaꞌn 
quilacaꞌn nahuan. Cristo pātīniꞌlh. 
Nā chuntzaꞌ quinaꞌn napātīniꞌnāuj. 
Chuntzaꞌ tū namaxquīꞌcan Cristo, ē 
nā ūꞌtzaꞌ naquincātamaxquīꞌyān.

18
 Chuhuaꞌj pātīniꞌmāꞌnauj. 

Āꞌlīstān nakaꞌlhīyāuj tapāxuhuān 
nac aꞌkapūn ē jātzaꞌ catitlahuáuj 
cuenta tū pātīnīꞌmāꞌnauj. Chuntzaꞌ 
icpuhuan quit. 19

 Ixlīpōꞌktu 
tū aꞌnan nac cāꞌquilhtamacuj 
takaꞌlhīmāꞌnalh chī namāsuꞌyu tī 
ixlacstīn Dios. 20

 Ixlīpōꞌktu tū aꞌnan 
nac cāꞌquilhtamacuj nalaksputa. 
Chuntzaꞌ Dios māpaꞌksīniꞌlh. Ē 
huīꞌlh tū kaꞌlhīmāꞌnauj. 21

 Dios 
namāsāstīꞌkōꞌ ixlīpōꞌktu tū 
aꞌnan nac cāꞌquilhtamacuj 
aꞌcxniꞌ nacāmaxquīꞌ ixlacstīn tū 
cāmālacnūniꞌnīꞌt. 22

 Caꞌtzīyāuj 
ixlīpōꞌktu cāꞌquilhtamacuj 
huaꞌchi ixtacaꞌtzanaꞌjuāꞌt 
huaꞌchi chāꞌtin puscāt aꞌcxniꞌ 
namālacatuncuhuīꞌnī īꞌskaꞌtaꞌ. 
23

 Masqui quinaꞌn kaꞌlhīꞌyāujtzaꞌ 
Espíritu Santo, huaꞌchi nā 

makcaꞌtzīyāuj tacaꞌtzanaꞌjuāꞌt 
ixpālacata kaꞌlhīmāꞌnauj aꞌcxniꞌ 
Dios naquincāmaxquīꞌyān 
xasāstiꞌ quimacniꞌcaꞌn ē nā 
namāsuꞌyu quinaꞌn ixlacstīn 
Dios. Kaꞌlhīmāꞌnauj aꞌcxniꞌ 
Dios nacāmaxquīꞌ ixlacstīn tū 
cāmālacnūniꞌnīꞌt. 24

 Quinaꞌn 
quincātamakapūtaxtūnīꞌtaꞌntzaꞌ. 
Kaꞌlhīmāꞌnauj tū Dios 
naquincāmaxquīꞌpalayān. 
Jātzaꞌ kaꞌlhīmāꞌnauj tū 
kaꞌlhīyāujtzaꞌ. 25

 Caꞌtzīyāuj Dios 
naquincāmaxquīꞌyān tū jānaꞌj 
kaꞌlhīyāuj, chuntzaꞌ līlacatzucu 
kaꞌlhīmāꞌnauj.

26
 Espíritu Santo 

quincāmaktāyayān aꞌcxniꞌ jāla 
tlahuayāuj tū talacasquiꞌn 
natlahuayāuj. Aꞌcxniꞌ orarlīyāuj, 
quinaꞌn jā caꞌtzīyāuj tū 
ixlacasquiꞌnca nasquiꞌniꞌyāuj 
Dios. Espíritu Santo 
quincāmāsuꞌyuniꞌyān nasquiꞌniꞌyāuj 
chuntzaꞌ chī xlaꞌ lacasquiꞌn. Nā 
quincāmāmakcaꞌtzīnīyān tū jāla 
līchihuīnaꞌnāuj. 27

 Dios lakapasa 
quilīstacnaꞌcaꞌn. Xlaꞌ caꞌtzī tū 
squiꞌn Espíritu Santo, ixpālacata 
Espíritu Santo squiꞌn chī lacasquiꞌn 
Dios. Espíritu Santo squiꞌniꞌ Dios 
quimpālacatacaꞌn, ixpālacata 
quinaꞌn tapaꞌksīniꞌyāuj Dios.

Quinaꞌn tzē skāhuīꞌyāuj
28

 Quinaꞌn caꞌtzīyāuj tzej 
nalītaxtuyāchaꞌ ixlīpōꞌktu tū 
quincāꞌaꞌkspulayān quinaꞌn 
tī pāxquīꞌyāuj Dios. Dios 
quincālacsacnīꞌtaꞌn chuntzaꞌ 
chī ixtalacasquiꞌnīn. 29

 Xapūla 
Dios ixquincālakapasān quinaꞌn 
huaꞌchi ixlacstīn. Chuhuaꞌj 

quincālīmāxtucuꞌtunān chī 
ixlītze Jesucristo, īꞌSkaꞌtaꞌ Dios. 
Chuntzaꞌ Jesucristo xlaꞌ chī 
quimpuxcuꞌcaꞌn quilīpōꞌktucaꞌn 
tāꞌtimīn. 30

 Dios quincālacsacnīꞌtaꞌn 
ē quincāmāpānūniꞌnīꞌtaꞌn 
quincuentacaꞌn. Xlaꞌ 
natāꞌtahuiꞌlachāuj nac aꞌkapūn.

31
 Dios quincātlahuaniꞌnīꞌtaꞌn 

ixlīpōꞌktu huāꞌmāꞌ, ē ūꞌtzaꞌ 
līcaꞌtzīyāuj jāla quinticāskāhuīꞌn tī 
quincātāꞌlātlahuayān, ixpālacata 
pōꞌktu quilhtamacuj Dios 
quincāmaktāyamāꞌn. 32

 Dios 
māstālh īꞌSkaꞌta ē macamilh nanī 
quimpālacatacaꞌn. Ūꞌtzaꞌ līcaꞌtzīyāuj 
Dios naquincāmaxquīꞌyān 
ixlīpōꞌktu tū maclacasquiꞌnāuj. 
33

 Dios quincālacsacnīꞌtaꞌn ē 
xapakōꞌnīꞌttzaꞌ quincuentacaꞌn. 
Chuntzaꞌ jā tī chāꞌtin tzē 
naquincālīmālacsuꞌyuyān. 34

 Jā tī 
chāꞌtin tzē naquincāmakapātīnīnān, 
ixpālacata Cristo xokokōꞌlh 
quincuentacaꞌn aꞌcxniꞌ nīlh. 
Nā xlaꞌ lacastālancuanaꞌnli. 
Huiꞌlachaꞌ na ixpekxtūcānaꞌj 
Dios. Squiꞌniꞌmāꞌlh Dios 
quimpālacatacaꞌn. 35

 Cristo pōꞌktu 
quilhtamacuj quincāpāxquīꞌyān. 
Masqui pātīniꞌnāuj, ē masqui 
tētamakchuyīyāuj, ē masqui 
quincātaputzatokokeyān, ē 
masqui tziꞌncsāuj, ē masqui 
jā tū quiluꞌxuꞌcaꞌn, ē masqui 
nac cāꞌlījicuaꞌ latlāꞌhuanāuj, ē 
masqui quincātamaknīcuꞌtunān, 
Cristo pōꞌktu quilhtamacuj 
quincāpāxquīꞌyān. 36

 Tatzoꞌkniꞌ na 
ixtachihuīn Dios:

Mimpālacata huiꞌx, 
pōꞌktu quilhtamacuj 
quincātamaknīcuꞌtunān.

Quinaꞌn huaꞌchi borregos tū 
nacāmaknīcan.

37
 Masqui quincāꞌaꞌkspulayān 

ixlīpōꞌktu huāꞌmāꞌ, quinaꞌn 
naskāhuīꞌyāuj, ixpālacata 
Cristo quincāpāxquīꞌyān 
ē quincāmaktāyayān. 
38

 Quit iccaꞌtzī Dios pōꞌktu 
quilhtamacuj quincāpāxquīꞌyān 
masqui xanīntzaꞌ ē masqui 
xalakahuancus. Jā tī chāꞌtin tzē 
naquincāmāmakxtekēyān Dios, 
nūn ángeles, ē nūn tī takaꞌlhī 
lītliꞌhuiꞌqui, ē nūn tū huīꞌlh 
chuhuaꞌj, ē nūn tū namin. 39

 Jā tū 
tū tzē naquincāmāmakxtekēyān 
Dios nūn tū huīꞌlh nac aꞌkapūn, ē 
nūn tū huīꞌlh nac cāꞌquilhtamacuj. 
Caꞌtzīyāuj Dios pōꞌktu quilhtamacuj 
quincāpāxquīꞌyān ixpālacata ūꞌtzaꞌ 
huāꞌmāꞌ tū quincāmāsuꞌyuniꞌnīꞌtaꞌn 
quiMāpaꞌksīniꞌcaꞌn Jesucristo.

Dios cālacsacli israelitas 
natalītaxtu ixtachiꞌxcuhuīꞌt Dios

9  Ixlīcānaꞌ tū naꞌiccāhuaniyān. 
Jā iccāꞌaꞌkskāhuīꞌmāꞌn, 

ixpālacata quit ictapaꞌksīniꞌ Cristo. 
Espíritu Santo laktzīꞌn quilīstacnaꞌ 
ē caꞌtzī ixlīcānaꞌ tū naꞌicuan. 2 Quit 
iccālaclīpuhuan quintāꞌisraelitas 
hasta quincaꞌtzaniꞌ quilīstacnaꞌ, 
ixpālacata xlacaꞌn jā taꞌaꞌkaꞌīꞌniꞌ 
Jesucristo. 3 Quit xaꞌicpātīniꞌlh 
ixpālacatacaꞌn quintāꞌisraelitas 
ē xaꞌiclītapekpānūniꞌlh Cristo 
palh chuntzaꞌ tzē cahuālh 
ixtalīꞌaꞌkapūtaxtulh quintāꞌisraelitas. 
4

 Israelitas xlacaꞌn īꞌxūꞌnātāꞌnatnaꞌ 
Israel. Dios cālacsacli 
ixtachiꞌxcuhuīꞌt nacātlahua. Dios 
cāmāsuꞌyuniꞌlh ixlīmāpaꞌksīn. 
Dios chuntzaꞌ līlacāxuiꞌlīlh aꞌktin 

talacāxtlahuan. Cāmaxquīꞌlh 
līmāpaꞌksīn. Cāmāsuꞌyuniꞌlh chī 
natalīmakapāxuī. Cāhuanilh 
nacāmaxquīꞌ tū mālacnūniꞌ. 
5

 Xlacaꞌn ixnapapanaꞌcaꞌn israelitas 
tī tahuiꞌlānaꞌlh chuhuaꞌj. Cristo, 
aꞌcxniꞌ milh nac cāꞌquilhtamacuj, 
lacatuncuhuīꞌlh israelita. Cristo 
ūꞌtzaꞌ Dios tī māpaꞌksīkōꞌ. Ūꞌtzaꞌ 
makapāxuīcan pōꞌktu quilhtamacuj. 
Amén.

6
 Jāla huanāuj palh Dios jā 

mākentaxtūlh tū cāhuanilh 
israelitas makāstzaꞌ. Jā 
ixlīpōꞌktucaꞌn israelitas taꞌaꞌkaꞌīꞌnīꞌt 
Cristo. Chuntzaꞌ jā ixlīpōꞌktucaꞌn 
israelitas ixlacstīn Dios. 7 Jā 
ixlīpōꞌktucaꞌn īꞌxūꞌnātāꞌnatnaꞌ 
Abraham, jā pōꞌktu ixlacstīn Dios. 
Makāstzaꞌ Dios huanilh Abraham:

Ixlacstīn Dios natala tī ixlacstīn 
minkaꞌhuaꞌcha Isaac, ē nā 
īꞌxūꞌnātāꞌnatnaꞌ Isaac.

8
 Tū iccāhuanimāꞌn ūꞌtzaꞌ huāꞌmāꞌ: 

israelitas jā ixlīpōꞌktucaꞌn ixlacstīn 
Dios, xmān tī takaꞌlhī ixlatamatcaꞌn 
chuntzaꞌ chī huanli Dios. 9 Ūꞌtzaꞌ tū 
Dios huanilh Abraham makāstzaꞌ:

Huāꞌ quilhtamacuj tū talhcān, 
quit naꞌicmākentaxtū tū 
icuaniyān.

Mimpuscāt, Sara, nakaꞌlhī 
chāꞌtin īꞌskaꞌtaꞌ kaꞌhuaꞌcha.

10
 Chuhuaꞌj xtum naꞌiccāhuaniyān. 

Jacob ē Esaú tī ixlacstīn Rebeca 
xmān chāꞌtin ixtātaꞌcaꞌn. Ūꞌtzaꞌ 
Isaac, quimpapcaꞌn. 11

 Aꞌcxniꞌ 
jānaꞌj ixtalacatuncuhuīꞌ lacstīn, 
Dios lacsacli chāꞌtin chuntzaꞌ 
chī lacasquiꞌnli. Jā lacsacli chī 
tatlahualh lacstīn, ixpālacata jānaꞌj 
tū ixtatlahua tū jā tze nūn tū tze. 
12

 Dios huanilh Rebeca:

Romanos 8 ,  9



317

Xastancu namāpaꞌksī ixpuxcuꞌ.
13

 Nā tatzoꞌkniꞌ na ixtachihuīn Dios:
Quit xaꞌicpāxquīꞌ Jacob.
Esaú jā xaꞌicpāxquīꞌ.

14
 Jāla huanāuj jā tze chī 

līlacsacnaꞌn Dios, ixpālacata 
xmān chāꞌtin lacsacli ē āꞌchāꞌtin 
jā lacsacli. Iccāhuaniyān tū tlahua 
Dios ūꞌtzaꞌ pōꞌktu tze. 15

 Dios 
huanilh Moisés:

Naꞌiccālakalhuꞌman tī 
naꞌiccālakalhuꞌmancuꞌtun.

16
 Āꞌmakapitzīn tapuhuan Dios 

nacālakalhuꞌman xlacaꞌn chi 
talacasquiꞌn. Āꞌmakapitzīn 
tapuhuan Dios nacālakalhuꞌman 
ixpālacata xlacaꞌn tze tū tatlahua. 
Jā chuntzaꞌ. Dios cālakalhuꞌman 
tī cālakalhuꞌmancuꞌtun. 17

 Nā 
tatzoꞌkniꞌ na ixtachihuīn Dios chī 
huanica rey Faraón:

Quit iclīhuiꞌlīn milīrey, 
ixpālacata quit 
xaꞌicmāsuꞌyucuꞌtun 
quilītliꞌhuiꞌqui aꞌcxniꞌ huiꞌx 
quintāꞌlātlahuaꞌyaꞌ.

Chuntzaꞌ tachiꞌxcuhuīꞌt xalanīꞌn 
na ixlīpōꞌktu cāꞌquilhtamacuj, 
xlacaꞌn natacaꞌtzī tū quit tzē 
naꞌictlahua.

18
 Chuntzaꞌ tasuꞌyu 

Dios cālakalhuꞌman tī 
cālakalhuꞌmancuꞌtun. Makapitzīn 
tī jā takexmatniꞌcuꞌtun Dios, Dios 
cāmakxteka āꞌchulāꞌ lacxumpin 
catahuanli.

19
 Ē palh chāꞌtin nahuan: “Palh 

Dios chuntzaꞌ lacasquiꞌn, ¿chī 
quincāputzānaꞌnīyan? Palh 
chuntzaꞌ chī Dios nahuan, chuntzaꞌ 
nalatāꞌkchoko chāꞌtin chiꞌxcuꞌ. 
Jāla catitalakpalīlh.” 20

 Palh 
chāꞌtin chuntzaꞌ ixquihuanilh, 

quit xaꞌicuanilh: “Huiꞌx xmān 
chāꞌtin chiꞌxcuꞌ. ¿Ē tzē huiꞌx 
natāꞌlāhuaꞌyaꞌ Dios?” Aꞌktin 
tlaꞌmaꞌnc jā chuntzaꞌ kelhasquiꞌnī tī 
tlahualh tlaꞌmaꞌnc: “¿Tū ixpālacata 
chuntzaꞌ quilītlaꞌhuaꞌ?” 21

 Chāꞌtin 
tī tlahua tlaꞌmaꞌnc tzē natlahua 
chī ūꞌtzaꞌ lacasquiꞌn. Ūꞌtzaꞌ pūtlūꞌn 
tzē nalītlahua aꞌktin tlaꞌmaꞌnc tū 
tzēhuanīꞌt ē aꞌktin tlaꞌmaꞌnc tū jā 
tzēhuanīꞌt.

22
 Nā chuntzaꞌ Dios līlacatzucu 

ixcālīpātīmāꞌlh xlacaꞌn tī 
ixtatlahuamāꞌnalh tū jā tze. Masqui 
Dios ixmāsuꞌyucuꞌtun ixtasītziꞌ, ē 
masqui ixmāsuꞌyucuꞌtun palh kaꞌlhī 
līmāpaꞌksīn nacāmakapātīnīn, ē 
masqui ixlacasquiꞌnca natapātīniꞌn, 
Dios ixcālīpātīmāꞌlh xlacaꞌn. 23

 Nā 
Dios ixmāsuꞌyucuꞌtun palh xlaꞌ 
tze. Dios quincālakalhuꞌmanān 
ē quincālakpalīyān chī tzē 
nalīchāꞌnāuj nac aꞌkapūn. 24

 Dios 
quincātaꞌsatīnīꞌtaꞌn quinaꞌn tī 
israelitas ē nā xlacaꞌn tī jā israelitas. 
25

 Tatzoꞌkniꞌ na ixtachihuīn Dios jā 
tzoꞌkli Oseas tū huanli Dios:

Tī jā quintachiꞌxcuhuīꞌt 
ixtahuanīꞌt, naꞌiccāmāpācuhuī 
quintachiꞌxcuhuīꞌt.

Tachiꞌxcuhuīꞌt tī jā 
ixcāpāxquīꞌcan quit 
naꞌiccāpāxquīꞌ xlacaꞌn.

 26 Aꞌntzaꞌ jā cāhuanica: “Huiꞌxinaꞌn 
jā quintachiꞌxcuhuīꞌt”,

xlacaꞌn nacāmāpācuhuīcan 
ixlacstīn Dios xalakahuan.

27
 Tatzoꞌkniꞌ na ixtachihuīn Dios 

tū huanli Isaías ixpālacatacaꞌn 
israelitas. Xlaꞌ huanli:

Masqui israelitas xlacaꞌn lhūhuaꞌ 
huaꞌchi cucuj tū huīꞌlh 
ixquilhtūn nac mar,

Romanos 9



318

jā ixlīpōꞌktucaꞌn 
catitaꞌaꞌkapūtaxtulh.

 28 Dios nacāmakapātīnīnkōꞌ aꞌcxniꞌ 
āꞌxmān quilhtamacuj.

Ē palaj natlahua.
29

 Nā Isaías chuntzaꞌ 
chihuīnaꞌmpālh:

Dios kaꞌlhī ixlītliꞌhuiꞌqui.
Palh xlaꞌ jā ixcāmakxtekli 

natatahuiꞌla makapitzīn,
quilīpōꞌktucaꞌn quinaꞌn ixnīkōꞌuj 

chuntzaꞌ chī tanīkōꞌlh 
xalanīꞌn nac Sodoma ē 
Gomorra.

Israelitas jā ixtaꞌaꞌkaꞌīꞌcuꞌtun
30

 Nā chuntzaꞌ xlacaꞌn tī jā 
israelitas. Masqui xapūla jā 
ixtaputza chī tze natalītaxtu na 
ixlacatīn Dios, chuhuaꞌj Dios 
cāmāpānūniꞌlh ixcuentacaꞌn 
ixpālacata xlacaꞌn taꞌaꞌkaꞌīꞌniꞌlh 
Jesucristo. 31

 Israelitas talīhuiꞌlīlh 
taꞌaꞌkaꞌīꞌ ixlīmāpaꞌksīn Dios 
ixpālacata tapuhuanli chuntzaꞌ 
Dios nacālīlaktzīꞌn tze. Xlacaꞌn jāla 
tatlahualh tū tzē natalītaxtu lactze 
na ixlacatīn Dios. 32

 ¿Tū ixpālacata? 
Ixpālacata xlacaꞌn talītaxtucuꞌtunli 
tze na ixlacatīn Dios ixpālacata tū 
xlacaꞌn ixtatlahua. Jāla chuntzaꞌ. 
Xlacaꞌn jā ixtaꞌaꞌkaꞌīꞌniꞌcuꞌtun 
Jesucristo. Xmān ūꞌtzaꞌ tī tzē 
makapūtaxtūnuꞌn. Huaꞌchi 
talīꞌaꞌkcheꞌkxlalh aꞌktin chihuix, 
ixpālacata Jesucristo huaꞌchi 
aꞌktin chihuix tū līꞌaꞌkcheꞌkxlacan. 
33

 Chuntzaꞌ tatzoꞌkniꞌ na ixtachihuīn 
Dios jā huan Dios:

Quit icuiꞌlī nac Sión chāꞌtin 
tī huaꞌchi chihuix jā 
aꞌkcheꞌkxlacan ē huaꞌchi 
chihuix jā pūtamakahuascan.

Xlacaꞌn tī talīpāhuan xlaꞌ, jā chu 
tlakaj catitalīpāhuanli.

Ē chuntzaꞌ jā catitamāxanaꞌniꞌlh.

10  Tāꞌtimīn, quit iclacasquiꞌn 
cataꞌaꞌkapūtaxtulh 

quintāꞌisraelitas. Ūꞌtzaꞌ iclīsquiꞌniꞌ 
Dios huāꞌmāꞌ. 2 Quit iccaꞌtzī 
xlacaꞌn tamakapāxuīcuꞌtun 
Dios. Xlacaꞌn jā tacaꞌtzī chī 
līmakapāxuīcan Dios. 3 Xlacaꞌn 
jā tacaꞌtzī chī Dios cālīmāpānūniꞌ 
ixcuentacaꞌn tachiꞌxcuhuīꞌt. 
Chuntzaꞌ ixlīmāncaꞌn taputza 
xtum chī nacālīmāpānūniꞌcan 
ixcuentacaꞌn. Ē jā takexmatniꞌ 
Dios. 4 Dios nacāmāpānūniꞌ 
ixcuentacaꞌn ixlīpōꞌktucaꞌn tī 
taꞌaꞌkaꞌīꞌniꞌ Cristo, ixpālacata Cristo 
xlaꞌ mākentaxtūkōꞌlh ixlīpōꞌktu 
ixlīmāpaꞌksīn Dios.

5
 Āꞌmakapitzīn tamākentaxtūcuꞌtun 

līmāpaꞌksīn ixpālacata chuntzaꞌ 
tapuhuan nacālīmāpānūniꞌcan 
ixcuentacaꞌn. Makāstzaꞌ Moisés 
līchihuīnaꞌnli huāꞌmāꞌ. Xlaꞌ huanli:

Palh chāꞌtin mākentaxtūkōꞌ 
ixlīpōꞌktu līmāpaꞌksīn, xlaꞌ 
naꞌaꞌkapūtaxtu.

6
 Masqui Moisés huanli chuntzaꞌ, 

quinaꞌn Dios quincāmāpānūniꞌnīꞌtaꞌn 
quincuentacaꞌn ixpālacata 
aꞌkaꞌīꞌniꞌyāuj Cristo. Ūꞌtzaꞌ 
māsuꞌyucan na ixtachihuīn Dios 
jā tatzoꞌkniꞌ jā ixlacasquiꞌnca 
chāꞌtin naꞌaꞌn nac aꞌkapūn nalīmin 
Cristo. 7 Jā ixlacasquiꞌnca chāꞌtin 
naꞌaꞌn jā tahuiꞌlānaꞌnchaꞌ nīnīꞌn 
ē nalīmin Cristo, ixpālacata xlaꞌ 
lacastālancuanaꞌnīꞌttzaꞌ. 8 ¿Chī huan 
ixtachihuīn Dios?

Lacatzunaꞌj kaꞌlhīꞌyaꞌ 
ixtachihuīn Dios, aꞌntzaꞌ na 
minquilhniꞌ ē na milīstacnaꞌ.

Ūꞌtzaꞌ huāꞌmāꞌ tachihuīn ixlīcānaꞌ tū 
icmāsuꞌyu. 9 Chuntzaꞌ palh huanāuj 
Jesús ūꞌtzaꞌ quiMāpaꞌksīniꞌcaꞌn 
ē palh aꞌkaꞌīꞌyāuj ixlīcānaꞌ Dios 
mālacastālancuanīlh, chuntzaꞌ 
Dios naquincāmakapūtaxtūyān. 
10

 Palh aꞌkaꞌīꞌyāuj Jesucristo 
makapūtaxtūnuꞌn ē palh cāhuaniyāuj 
āꞌmakapitzīn aꞌkaꞌīꞌyāuj, chuntzaꞌ 
Dios quincāmakapūtaxtūyān.

11
 Chuntzaꞌ ixlīcānaꞌ. Ixtachihuīn 

Dios huan:
Xlacaꞌn tī talīpāhuan xlaꞌ, jā chu 

tlakaj catitalīpāhuanli ē jā 
catitamāxanaꞌniꞌlh.

12
 Lacxtim chī natalīꞌaꞌkapūtaxtu 

xlacaꞌn tī israelitas ē nā tī jā 
israelitas. Dios xmān chāꞌtin. Xlaꞌ 
cālakalhuꞌman ixlīpōꞌktucaꞌn 
tī tasquiꞌniꞌ Dios nacāmaktāya. 
13

 Tatzoꞌkniꞌ na ixtachihuīn Dios:
Ixlīpōꞌktucaꞌn tī 

natasquiꞌniꞌ Māpaꞌksīniꞌ 
nataꞌaꞌkapūtaxtukōꞌ.

14
 ¿Chī tzē nalīsquiꞌniꞌ Cristo palh 

jānaꞌj aꞌkaꞌīꞌ? ¿Ē chī nalīꞌaꞌkaꞌīꞌ palh 
jānaꞌj kexmata? ¿Ē chī līkexmata 
palh jā tī tī lītāꞌchihuīnaꞌn? 15

 Nūn 
chāꞌtin tzē naꞌaꞌnāchaꞌ namāsuꞌyu 
palh jā Dios namacāꞌnāchaꞌ. 
Tatzoꞌkniꞌ na ixtachihuīn Dios:

Tze aꞌcxniꞌ min chāꞌtin tī 
namāsuꞌyu xatze tachihuīn tū 
ixlaꞌ Dios.

16
 Masqui cāmāsuꞌyuniꞌcanīꞌt 

xatze tachihuīn ixlaꞌ Jesucristo, 
āꞌmakapitzīn jā taꞌaꞌkaꞌīꞌ. Tatzoꞌkniꞌ 
na ixtachihuīn Dios jā Isaías 
huanilh Dios:

QuiMāpaꞌksīniꞌ, jā tī chāꞌtin 
aꞌkaꞌīꞌcuꞌtun tū icmāsuꞌyu.

17
 Aꞌkaꞌīꞌcan xmān palh pūla 

kexmatcan ixtachihuīn Dios.

18
 Quit iccākelhasquiꞌnīyān: ¿Ē 

ixlīcānaꞌ israelitas jā takexmatnīꞌt 
xatze tachihuīn? Ixlīcānaꞌ 
takexmatnīꞌt. Tatzoꞌkniꞌ na 
ixtachihuīn Dios:

Calhāxcuhuālh taxtumāꞌlh 
ixtachihuīncaꞌn tī Dios 
cāmacāꞌnīꞌt ixlīpōꞌktu nac 
cāꞌquilhtamacuj.

19
 Nā quit icuan: ¿Ē jā talakapasa 

huāꞌmāꞌ israelitas? Moisés 
cāhuanilh israelitas chī Dios 
ixmāsuꞌyunīꞌt:

Naꞌiccāsicuaꞌlanātlahua tī jā 
israelitas.

Ūꞌtzaꞌ nacālīlakcaꞌtzaniꞌyāꞌtit 
huiꞌxinaꞌn israelitas.

Naꞌiccālīmakasītzīꞌyān 
huiꞌxinaꞌn ixpālacata 
tachiꞌxcuhuīꞌt tī jā tacaꞌtzī.

20
 Nā Isaías tzej huanli chī Dios 

huanli:
Xlacaꞌn chuhuaꞌj tacaꞌtzīlhtzaꞌ tī 

jā ixquintaputza.
Cāmāsuꞌyuniꞌca xlacaꞌn 

quimpālacata xlacaꞌn tī 
jā ixtakelhaꞌsquiꞌnīniꞌn tū 
quimpālacata.

21
 Dios huampālh ixpālacata 

israelitas:
Lakalīyān xaꞌiccātaꞌsaniꞌ 

tachiꞌxcuhuīꞌt tī xalacxumpin 
ē jā ixquintakexmatniꞌcuꞌtun.

Makapitzīn israelitas 
cāmakapūtaxtūcanīꞌttzaꞌ

11  Huiꞌxinaꞌn jā 
capuhuaꞌntit palh Dios 

cālakmakaꞌnkōꞌnīꞌt israelitas. 
Quit israelita. Abraham quimpap. 
Quit ixquilhtzucut Benjamín tī 
xalaꞌ makāstzaꞌ ixuanīꞌt. 2 Dios jā 
cālakmakaꞌnīꞌt ixtachiꞌxcuhuīꞌt tī 

cālacsacli makāstzaꞌ. Huiꞌxinaꞌn 
caꞌtzīyāꞌtit tū tatzoꞌkniꞌ na 
ixtachihuīn Dios chī Elías 
cālīmālacsuꞌyulh israelitas aꞌcxniꞌ 
īꞌsquiꞌniꞌmāꞌlh Dios. 3 Xlaꞌ huanli:

QuiMāpaꞌksīniꞌ Dios, 
cāmaknīkōꞌcanīꞌt 
ixlīpōꞌktucaꞌn 
minaꞌkchihuīnaꞌnīꞌn.

Cāmāmakahuasīkōꞌcanīꞌt 
ixlīpōꞌktu altares.

Āꞌxmān quit iclatlāꞌhuan.
Nā quimaknīcuꞌtuncan quit.

4
 Dios kelhtīlh ē huanilh:

Āꞌlakatojon mil chiꞌxcuhuīꞌn jā 
quintamakxtekniꞌ.

Xlacaꞌn jā talaktaquilhpūtanīꞌt 
ídolo Baal.

5
 Chuhuaꞌj aꞌkspulamāꞌlh chu 

aꞌcxtim. Xmān makapitzīn israelitas 
taꞌaꞌkaꞌīꞌnīꞌt. Dios cālacsacnīꞌt 
ixpālacata xlaꞌ lakalhuꞌmanīniꞌn. 
6

 Dios cālacsacli ē jā ixpālacata tū 
ixtatlahuanīꞌt. Dios cātlahuaniꞌlh 
aꞌktin talakalhuꞌmān. Aꞌktin 
talakalhuꞌmān jā huaꞌchi tatlaj. 
Dios ixcālakalhuꞌmanīꞌt ē ūꞌtzaꞌ 
cālīlacsacli.

7
 Israelitas ixtaputza chī 

nacālīmāpānūniꞌcan ixcuentacaꞌn. 
Jā lhūhuaꞌ xlacaꞌn tī Dios 
cāmāpānūniꞌlh ixcuentacaꞌn. 
Xlacaꞌn ūꞌtunuꞌn tī Dios cālacsacnīꞌt. 
Āꞌmakapitzīn āꞌchulāꞌ lacxumpin 
tataxtulh. 8 Chuntzaꞌ tatzoꞌkniꞌ na 
ixtachihuīn Dios:

Huaꞌchi Dios cāmālhtatīlh 
ixpālacata xlacaꞌn jā 
takexmatcuꞌtun tū ixlīcānaꞌ.

Huaꞌchi jā tze ixlakastapuncaꞌn 
ē ixaꞌkaꞌxkoꞌlhcaꞌn ixpālacata 
jā takexmata tū cāhuanican ē 
tū talaktzīꞌn.

Nā chuntzaꞌ hasta chuhuaꞌj.
9

 Nā tatzoꞌkniꞌ na ixtachihuīn Dios 
jā David huanli:

Tū talīpāhuan xlacaꞌn, ūꞌtzaꞌ 
nalītaxtu huaꞌchi aꞌktin aꞌksuj 
tū nacāpūchiꞌpacan.

Ē nalītaxtu huaꞌchi aꞌktin 
chihuix tū natalīꞌaꞌkcheꞌkxla.

Dios nacāmakapātīnīn.
 10 Natatalakatzīꞌ ē chuntzaꞌ jā 

catitalacahuānaꞌlh.
Natapātīniꞌn huaꞌchi tī talēꞌn 

tzinca ixtacuꞌcaꞌcaꞌn.

Tī jā israelitas nā xlacaꞌn nā 
tzē nacāmakapūtaxtūcan

11
 Iccāhuaniyān huiꞌxinaꞌn 

Dios jā cālakmakaꞌnīꞌt israelitas 
pōꞌktu quilhtamacuj. Israelitas 
jā taꞌaꞌkaꞌīꞌcuꞌtunli. Chuntzaꞌ 
Dios cāmakapūtaxtūlh tī jā 
israelitas. Dios lacasquiꞌn palh 
israelitas natalakcaꞌtzaniꞌ xlacaꞌn 
tī jā israelitas ixpālacata xlacaꞌn 
ixtachiꞌxcuhuīꞌttzaꞌ Dios. Chuntzaꞌ 
israelitas nā nataꞌaꞌkaꞌīꞌcuꞌtun. 
12

 Aꞌcxniꞌ israelitas jā 
takexmatniꞌcuꞌtunli Dios, chuntzaꞌ 
Dios cāsicuaꞌlanātlahualh xlacaꞌn 
tī jā israelitas. Aꞌcxniꞌ israelitas 
natakexmatniꞌpala, Dios āꞌchulāꞌ 
nacāsicuaꞌlanātlahua ixlīpōꞌktucaꞌn 
tachiꞌxcuhuīꞌt.

13
 Chuhuaꞌj naꞌiccāhuaniyān 

catūhuālh huiꞌxinaꞌn tī jā 
israelitas. Dios quimacamaxquīꞌnīꞌt 
naꞌiccāmāsuꞌyuniꞌyān xatze 
tachihuīn. Quit ictlahuacuꞌtun 
tū quimacamaxquīꞌcanīꞌt. 14

 Quit 
iclacasquiꞌn quintāꞌisraelitas 
natalaktzīꞌn chī Dios 
cāsicuaꞌlanātlahuamāꞌlh 
āꞌmakapitzīn ē ūꞌtzaꞌ 

natalīꞌaꞌkapūtaxtucuꞌtun nā xlacaꞌn. 
15

 Aꞌcxniꞌ Dios cālakmakaꞌlh 
israelitas, ixamigo cātlahualh 
tī jā israelitas. Aꞌcxniꞌ israelitas 
natatapaꞌksīniꞌpala Dios, huaꞌchi 
xlacaꞌn natalacastālancuanaꞌmpala. 
16

 Palh macstiꞌnaꞌj tasquit tze ē 
chuntzaꞌ ixlīpōꞌktu nā tze. Palh 
ixtankēxēꞌk aꞌktin quiꞌhuiꞌ tze, 
nā ixpekenīꞌn tze. Nā chuntzaꞌ 
israelitas. Quinapapanaꞌcaꞌn quinaꞌn 
israelitas ixtatapaꞌksīniꞌ Dios, ē nā 
chuntzaꞌ īꞌxūꞌnātāꞌnatnaꞌcaꞌn nā 
natatapaꞌksīniꞌ Dios.

17
 Israelitas huaꞌchi ixpekenīꞌn 

aꞌktin quiꞌhuiꞌ. Ixpekenīꞌn tū 
cācāꞌtayacanīꞌt, xlacaꞌn huaꞌchi 
israelitas tī cālakmakaꞌlh 
Dios. Huiꞌxinaꞌn tī jā israelitas, 
huiꞌxinaꞌn huaꞌchi ixpekenīꞌn 
aꞌktin quiꞌhuiꞌ tū aꞌcstun puꞌn. 
Huaꞌchi cālāchāꞌmānūcanīꞌt 
ixpekenīꞌn quiꞌhuiꞌ tū aꞌcstun 
puꞌn jā cācāꞌtayacanīꞌt. Ixpekenīꞌn 
tū cālāchāꞌmānūcanīꞌt talīstaca 
ixtankēxēꞌk jā lāchāꞌmānūcanīꞌt. Nā 
chuntzaꞌ huiꞌxinaꞌn tī jā israelitas. 
Dios cāsicuaꞌlanātlahuayān 
huiꞌxinaꞌn aꞌcxtim chī israelitas. 
18

 Huiꞌxinaꞌn tī jā israelitas, jā 
kaꞌtlaꞌ calīmakcaꞌtzītit ixpekenīꞌn 
tū cācāꞌtayacanīꞌt. ¿Ē jā caꞌtzīyāꞌtit 
ixtankēxēꞌk quiꞌhuiꞌ ūꞌtzaꞌ tū 
makastaca ixpekenīꞌn? Ixpekenīꞌn 
tū cālāchāꞌmānūcanīꞌt jāla 
makastaca ixtankēxēꞌk quiꞌhuiꞌ.

19
 Jā tze palh nahuanāꞌtit 

huiꞌxinaꞌn tī jā israelitas: “Dios 
ixlacasquiꞌn natapaꞌksīniꞌyāuj xlaꞌ. 
Ūꞌtzaꞌ cālīlakmakaꞌlh israelitas.” 
Huāꞌmāꞌ huaꞌchi ixcācāꞌtayaniꞌkōꞌlh 
ixpekenīꞌn quiꞌhuiꞌ, ixpālacata 
cālāchāꞌmānūcuꞌtunli āꞌmakapitzīn. 

20
 Jā chuntzaꞌ. Xlacaꞌn jā taꞌaꞌkaꞌīꞌlh 

ē ūꞌtzaꞌ cālīlakmakaꞌlh Dios. 
Huiꞌxinaꞌn aꞌkaꞌīꞌyāꞌtit ē ūꞌtzaꞌ Dios 
jā cālīlakmakaꞌnīꞌtaꞌn huiꞌxinaꞌn. 
Ūꞌtzaꞌ jā kaꞌtlaꞌ calīmakcaꞌtzītit. 
Tzej calatāꞌkchokotit. 21

 Dios 
cālakmakaꞌlh israelitas tī huaꞌchi 
ixpekenīꞌn tū ixaꞌnan xapūla. 
Dios nā tzē nacālakmakaꞌnān 
huiꞌxinaꞌn tī huaꞌchi ixpekenīꞌn 
tū cālāchāꞌmānūcanīꞌt. 22

 Chuntzaꞌ 
tasuꞌyu Dios lakalhuꞌmanīniꞌn ē 
nā nacāmakapātīnīn xlacaꞌn tī 
tatlahua tū jā tze. Cāmakapātīnīnli 
israelitas tī jā taꞌaꞌkaꞌīꞌlh. Huiꞌxinaꞌn 
cālakalhuꞌmanān līhuan aꞌkaꞌīꞌyāꞌtit. 
Palh makxtekāꞌtit naꞌaꞌkaꞌīꞌyāꞌtit, 
Dios nacālakmakaꞌnān chuntzaꞌ 
huaꞌchi chāꞌtin chiꞌxcuꞌ tī 
pekecāꞌyujū ixpeken quiꞌhuiꞌ. 
23

 Israelitas, palh nataꞌaꞌkaꞌīꞌcuꞌtun, 
Dios nacālaktzīꞌmpala chī 
ixtachiꞌxcuhuīꞌt. Chuntzaꞌ 
huaꞌchi Dios cālāchāꞌmānūpala 
jā ixtayānaꞌnchaꞌ xapūla. 24

 Jā 
jicslīhuaꞌ cālāchāꞌmānūpalacan 
ixpekenīꞌn tū ixcācāꞌtayacanīꞌttzaꞌ. 
Āꞌchulāꞌ jicslīhuaꞌ cālāchāꞌmānūcan 
ixpekenīꞌn āꞌmakapitzīn quiꞌhuiꞌ. 
Israelitas, xlacaꞌn huaꞌchi 
ixpekenīꞌn quiꞌhuiꞌ tū ixaꞌnan 
xapūla.

Israelitas nataꞌaꞌkaꞌīꞌniꞌ Cristo
25

 Tāꞌtimīn iclacasquiꞌn 
nacaꞌtzīyāꞌtit tū jānaꞌj 
lakapascan. Chuntzaꞌ aꞌcxniꞌ 
nacaꞌtzīyāꞌtit huāꞌmāꞌ, jā kaꞌtlaꞌ 
nalīmakcaꞌtzīyāꞌtit. Ūꞌtzaꞌ 
huāꞌmāꞌ tū iccāhuanicuꞌtunān: 
Āꞌmakapitzīn israelitas lacxumpin 
ē jā takexmatniꞌ Dios. Namin 
quilhtamacuj natatalakpalī. Aꞌcxniꞌ 

nataꞌaꞌkaꞌīꞌ lhūhuaꞌ tī jā israelitas, 
israelitas nataꞌaꞌkaꞌīꞌ nā xlacaꞌn. 
26

 Dios nacāmakapūtaxtūkōꞌ 
ixlīpōꞌktucaꞌn israelitas tī 
nataꞌaꞌkaꞌīꞌ. Tatzoꞌkniꞌ na 
ixtachihuīn Dios:

Makapūtaxtūnuꞌ namināchaꞌ 
nac Sión.

Nacāxapaniꞌ ixcuentacaꞌn 
israelitas, īꞌxūꞌnātāꞌnatnaꞌ 
Jacob.

 27 Quit naꞌiccāmātzaꞌnkēnaꞌniꞌ 
ixcuentacaꞌn

ē chuntzaꞌ naꞌicmākentaxtū tū 
iccāhuanilh makāstzaꞌ.

Chuntzaꞌ huanli Dios.
28

 Israelitas jā taꞌaꞌkaꞌīꞌcuꞌtunli 
xatze tachihuīn ixlaꞌ Jesucristo, 
ē chuntzaꞌ talītaxtulh 
ixtāꞌlāquiclhlaktziꞌ Dios. Xlacaꞌn 
jā takexmatniꞌcuꞌtun Jesucristo, 
chuntzaꞌ cātamācaꞌtzīnīn huiꞌxinaꞌn 
tī jā israelitas. Dios cāpāxquīꞌcus 
israelitas, ixpālacata makāstzaꞌ 
ixcālacsacnīꞌt īꞌxūꞌnāpapnaꞌcaꞌn 
natalītaxtu ixtachiꞌxcuhuīꞌt. 
29

 Dios jā lakpalī ixtalacapāstacniꞌ. 
Ixlīpōꞌktucaꞌn tī cālacsacnīꞌt xlaꞌ 
nacāsicuaꞌlanātlahua. 30

 Israelitas 
jā taꞌaꞌkaꞌīꞌcuꞌtunli, ē chuntzaꞌ 
huiꞌxinaꞌn cātamāsuꞌyuniꞌn 
ixtachihuīn Dios. Masqui xapūla 
huiꞌxinaꞌn jā aꞌkaꞌīꞌtit, chuhuaꞌj 
cālakalhuꞌmanān Dios ē 
cāmakapūtaxtūnīꞌtaꞌn. 31

 Chuntzaꞌ 
chī Dios cālakalhuꞌmanān 
huiꞌxinaꞌn, nā chuntzaꞌ 
nacālakalhuꞌman israelitas 
masqui chuhuaꞌj jānaꞌj taꞌaꞌkaꞌīꞌ. 
32

 Dios māsuꞌyunīꞌt ixlīpōꞌktu 
tachiꞌxcuhuīꞌt takaꞌlhī ixcuentacaꞌn. 
Dios ixcāmāsuꞌyuniꞌcuꞌtun chī 
cālakalhuꞌmankōꞌ ixlīpōꞌktucaꞌn.

33
 Dios tzej lacapāstaca ē 

caꞌtzīkōꞌ ixlīpōꞌktu. Quinaꞌn jāla 
caꞌtzīyāuj chī ixtalacapāstacniꞌ 
ē tū tlahua. 34

 Jā tī chāꞌtin 
caꞌtzī chī lacpuhuan Dios. Jā tī 
chāꞌtin tzē namālacapāstaquī 
Dios. 35

 Palh namaxquīꞌyāuj Dios 
catūhuālh, jāla catihuanui Dios 
quincāmaklaclēꞌnān. 36

 Dios 
tlahuakōꞌnīꞌt ixlīpōꞌktu. Pōꞌktu 
ixlaꞌ. Camākaꞌtlīꞌca Dios pōꞌktu 
quilhtamacuj. Amén.

Ixlacasquiꞌnca 
natamacamāstāꞌniꞌyāuj Dios

12  Tāꞌtimīn, Dios 
quincālakalhuꞌmanīꞌtaꞌn. 

Ūꞌtzaꞌ iccālīsquiꞌniꞌyān 
catamacamāstāꞌniꞌtit Dios. 
Chuntzaꞌ huiꞌxinaꞌn nalītaxtuyāꞌtit 
huaꞌchi aꞌktin talakalhuꞌmān tū 
huiꞌlīcan nac pūmacamāstāꞌn, 
masqui xalakahuancus huiꞌxinaꞌn. 
Ūꞌtzaꞌ huāꞌmāꞌ talakalhuꞌmān 
tū līpāxuhua Dios. Chuntzaꞌ 
nalīmakapāxuīꞌyāꞌtit Dios. 2 Jā 
calatāꞌkchokotit chī talatlāꞌhuan 
tī xalanīꞌn nac cāꞌquilhtamacuj. 
Catamakxtekniꞌtit Dios nalakpalī 
mintalacapāstacniꞌcaꞌn. Chuntzaꞌ 
tzē nacaꞌtzīyāꞌtit tū Dios lacasquiꞌn 
natlahuaꞌyāꞌtit. Chuntzaꞌ tzē 
natlahuaꞌyāꞌtit tū tze ē tū 
nalīpāxuhua Dios.

3
 Dios lakalhuꞌmanīniꞌn 

ē quimacamaxquīꞌlh 
naꞌiccāmāsuꞌyuniꞌyān huiꞌxinaꞌn. 
Ūꞌtzaꞌ tzē naꞌiccālīhuaniyān huāꞌmāꞌ. 
Jā kaꞌtlaꞌ tilīmakcaꞌtzīyāꞌtit. 
Calacapāstactit huiꞌxinaꞌn, 
chī Dios cāmaktāyayān 
naꞌaꞌkaꞌīꞌyāꞌtit chāꞌtunuꞌ 
huiꞌxinaꞌn. 4 Quimacniꞌcaꞌn 

lhūhuaꞌ lātāstuca masqui aꞌktin 
macniꞌ. Chāꞌtunuꞌ xlacaꞌn xtum 
ixtascujūtcaꞌn. 5 Nā chuntzaꞌ quinaꞌn 
tī aꞌkaꞌīꞌniꞌyāuj Cristo. Quinaꞌn 
quilhūhuaꞌcaꞌn ē quilīpōꞌktucaꞌn 
chu chāꞌtin lītaxtuyāuj chī Cristo. 
Ixlacasquiꞌnca chāꞌtunuꞌ quinaꞌn 
nalāmaktāyayāuj.

6
 Chāꞌtunuꞌ chī quinaꞌn kaꞌlhīyauj 

quintascujūtcaꞌn chuntzaꞌ chī Dios 
quincāmaxquīꞌnīꞌtaꞌn chāꞌtunuꞌ. 
Xlacaꞌn tī ixaꞌkchihuīnaꞌnīꞌn 
Dios, catamāsuꞌyulh xmān tū 
Dios cāhuanī. 7 Tī tamaktāya 
āꞌmakapitzīn tī taꞌaꞌkaꞌīꞌ, tzej 
catatlahualh. Tī tamāsuꞌyuniꞌ 
āꞌmakapitzīn nā tzej catamāsuꞌyulh. 
8

 Tī tahuanilēꞌn āꞌmakapitzīn nā tzej 
catatlahualh. Tī tamāstāꞌ tumīn, jā 
catatampiꞌlhīniꞌlh. Tī xanapuxcuꞌnuꞌ 
tāꞌtimīn, catamākentaxtūlh tū 
cāmacamaxquīꞌcanīꞌt. Tī tamaktāya 
āꞌmakapitzīn tī talīpuhuan 
catatlahualh nac cāꞌtapāxuhuān.

Ixlacasquiꞌnca līlacatejtin 
natalatāꞌkchoko tī taꞌaꞌkaꞌīꞌ

9
 Milīpōꞌktucaꞌn huiꞌxinaꞌn 

tzej cacāpāxquīꞌtit āꞌmakapitzīn. 
Camāpānūꞌtit tū jā tze. Catlahuaꞌtit 
tū tze. 10

 Calāpāxquīꞌtit 
ixpālacata huiꞌxinaꞌn lītāꞌtimīn. 
Cacālakachiꞌxcuhuīꞌtit āꞌmakapitzīn 
ē jā calaꞌtit huaꞌchi xlacaꞌn tī xmān 
talacasquiꞌn nacālakachiꞌxcuhuīꞌcan.

11
 Tzej cascujtit ē jā 

tilhquititniꞌnāꞌtit. Catāꞌscujtit 
quiMāpaꞌksīniꞌcaꞌn Jesucristo nac 
cāꞌtapāxuhuān.

12
 Capāxuaꞌtit ixpālacata 

caꞌtzīyāꞌtit Dios 
nacāsicuaꞌlanātlahuayān. 
Capātīniꞌntit masqui 

nacāꞌaꞌkspulayān tū jā tze. Jā 
timakxtekāꞌtit naꞌorarlayāꞌtit.

13
 Palh tāꞌtimīn cāsputniꞌ 

catūhuālh, cacāmaktāyaꞌtit. 
Cacāmānūꞌtit na minchiccaꞌn tī 
tamināchaꞌ makat.

14
 Casquiꞌniꞌtit Dios 

nacāsicuaꞌlanātlahua xlacaꞌn tī 
cātaputzastālaniꞌyān. Jā tisquiꞌnāꞌtit 
tū nacāꞌaꞌkspula xlacaꞌn tū jā tze.

15
 Cacātāꞌpāxuhuaꞌtit xlacaꞌn tī 

tapāxuhua. Cacātāꞌcalhuaꞌntit tī 
tacalhuan.

16
 Chu aꞌktin talacapāstacniꞌ 

nakaꞌlhīꞌyāꞌtit. Jā kaꞌtlaꞌ 
timakcaꞌtzīyāꞌtit. Capāxquīꞌtit 
tī catīhuālh tachiꞌxcuhuīꞌt. Jā 
tipuhuaꞌnāꞌtit palh huiꞌxinaꞌn 
caꞌtzīyāꞌtit āꞌchulāꞌ.

17
 Palh chāꞌtin nacātlahuaniꞌyān tū 

jā tze, huiꞌxinaꞌn jā titlahuaꞌniꞌyāꞌtit 
tū jā tze. Calīhuiꞌlīꞌtit natlahuaꞌyāꞌtit 
tū tze na ixlacatīncaꞌn ixlīpōꞌktucaꞌn 
tachiꞌxcuhuīꞌt. 18

 Tzej nalīputzayāꞌtit 
chī amigos nacālītāꞌlaꞌyāꞌtit 
āꞌmakapitzīn. 19

 Tāꞌtimīn, jā 
ticātlahuaniꞌyāꞌtit tū jā tze palh 
chuntzaꞌ huiꞌxinaꞌn cātatlahuaniꞌyān 
tū jā tze. Namakxtekāꞌtit xmān Dios 
nacāmakapātīnīn xlacaꞌn. Tatzoꞌkniꞌ 
na ixtachihuīn Dios:

Xmān quit tzē 
naꞌiccāmakapātīnīn tī 
tatlahua tū jā tze.

Naquintaxokonuꞌniꞌ quit, huanli 
quiMāpaꞌksīniꞌcaꞌn Dios.

20
 Nā tatzoꞌkniꞌ na ixtachihuīn Dios:

Palh mintāꞌlāquiclhlaktziꞌ 
tziꞌncsa, catāꞌhuāꞌyaꞌ.

Palh kelhputī, camaꞌxquiꞌ xcān.
Chuntzaꞌ xlaꞌ nalīmāxanaꞌn.

21
 Jā titamakxtekāꞌtit 

nacāskāhuīꞌyān tū jā tze. 

Catlahuaꞌtit xmān tū tze ē chuntzaꞌ 
nalīskāhuīꞌyāꞌtit tū jā tze.

13  Ixlacasquiꞌnca 
milīpōꞌktucaꞌn 

nacākexpaꞌtniꞌyāꞌtit māpaꞌksīniꞌnīꞌn 
na mincāꞌlacchicniꞌcaꞌn. Dios 
cāhuiꞌlīnīꞌt natamāpaꞌksīniꞌn 
xlacaꞌn. Palh jā cahuālh Dios 
ixcāmaxquīꞌlh līmāpaꞌksīn, 
xlacaꞌn jāla ixtamāpaꞌksīniꞌlh. 2 Tī 
tatāꞌlāhuani māpaꞌksīniꞌnīꞌn, xlacaꞌn 
chuntzaꞌ tatāꞌlāhuani Dios. Xlacaꞌn 
nataxokonuꞌniꞌ Dios. 3 Tī tatlahua 
tū tze, xlacaꞌn jā catitajicuaꞌniꞌlh 
māpaꞌksīniꞌnīꞌn. Xmān xlacaꞌn tī 
tatlahua tū jā tze, xlacaꞌn tajicuaꞌniꞌ 
māpaꞌksīniꞌnīꞌn. Palh huiꞌxinaꞌn jā 
cājicuaꞌniꞌcuꞌtunāꞌtit māpaꞌksīniꞌnīꞌn, 
līlacatejtin nalatāꞌkchokoyāꞌtit 
ē chuntzaꞌ nacātalīlaktzīꞌnān 
huiꞌxinaꞌn lactze. 4 Māpaꞌksīniꞌnīꞌn 
takaꞌlhī līmāpaꞌksīn 
ixpālacata Dios cāmaxquīꞌnīꞌt 
nacāmaktāyayān huiꞌxinaꞌn. Palh 
huiꞌxinaꞌn tlahuaꞌyāꞌtit tū jā tze, 
nacājicuaꞌniꞌyāꞌtit ixpālacata 
xlacaꞌn tzē nacātamakapātīnīnān. 
Dios cāmaxquīꞌnīꞌt līmāpaꞌksīn 
natamakapātīnīn xlacaꞌn 
tī tatlahua tū jā tze. 5 Ūꞌtzaꞌ 
lītalacasquiꞌn nacākexpaꞌtniꞌyāꞌtit 
māpaꞌksīniꞌnīꞌn. Jā xmān ixpālacata 
xlacaꞌn nacātamakapātīnīnān. 
Ixlacasquiꞌnca nacākexpaꞌtniꞌyāꞌtit 
ixpālacata caꞌtzīyāꞌtit chuntzaꞌ 
ixlacasquiꞌnca natlahuaꞌyāꞌtit. 
6

 Nā ixlacasquiꞌnca naxokoyāꞌtit 
impuestos. Māpaꞌksīniꞌnīꞌn tī 
tamākentaxtū ixtascujūtcaꞌn, 
xlacaꞌn chuntzaꞌ tatlahua tū Dios 
lacasquiꞌn.

7
 Chuntzaꞌ caxokotit ixlīpōꞌktu 

tū laclīpināꞌtit. Caxokonuꞌntit tū 

cātasquiꞌniꞌyān. Cacākexpaꞌtniꞌtit 
ē cacālakachiꞌxcuhuīꞌtit 
tī tamāpaꞌksīniꞌn. 8 Palh 
cālaclīpiniꞌyāꞌtit āꞌmakapitzīn, 
cacāxokonuꞌniꞌtit. Calāpāxquīꞌtit. 
Tī tapāxquīꞌ āꞌmakapitzīn, chuntzaꞌ 
talīmākentaxtū ixlīmāpaꞌksīn Dios. 
9

 Ixlīmāpaꞌksīn Dios chuntzaꞌ huan:
Jā tikaꞌlhīꞌyaꞌ mintāꞌlāpāxquīꞌn.
Jā timaknīniꞌnaꞌ.
Jā tikaꞌlhānaꞌnaꞌ.
Jā tilīchihuīnaꞌnaꞌ āꞌchāꞌtin tū jā 

ixlīcānaꞌ.
Jā tilakcaꞌtzanaꞌ tū ixlaꞌ 

āꞌchāꞌtin.
Huīꞌlh āꞌaꞌktin līmāpaꞌksīn tū huan:

Chuntzaꞌ chī minaꞌcstu 
pāxquīꞌcaꞌnaꞌ, nā chuntzaꞌ 
cacāpāxquiꞌ āꞌmakapitzīn.

Chāꞌtin tī tlahua huāꞌmāꞌ 
līmāpaꞌksīn, chuntzaꞌ mākentaxtū 
pōꞌktu huāꞌmāꞌ līmāpaꞌksīn ē 
nā āꞌmakapitzīn līmāpaꞌksīn tū 
aꞌnan. 10

 Palh chāꞌtin chiꞌxcuꞌ 
pāxquīꞌ āꞌchāꞌtin, chuntzaꞌ jāla 
tlahuaniꞌ tū jā tze. Chuntzaꞌ tī 
tapāxquīꞌ āꞌmakapitzīn, chuntzaꞌ 
talīmākentaxtūkōꞌ ixlīmāpaꞌksīn 
Dios.

11
 Ixlīpōꞌktu huāꞌmāꞌ natlahuaꞌyāꞌtit 

ixpālacata caꞌtzīyāꞌtit chuhuaꞌj 
āꞌchulāꞌ ixlacasquiꞌnca 
nakexpaꞌtniꞌyāꞌtit Dios. Skalalh 
natahuiꞌlaꞌyāꞌtit ixpālacata namin 
quilhtamacuj aꞌcxniꞌ Cristo 
naquincālēꞌnān nac aꞌkapūn. Tzamāꞌ 
quilhtamacuj jātzaꞌ makās chī 
puhuanīꞌtaꞌuj xapūla. 12

 Palaj namin 
quilhtamacuj aꞌcxniꞌ nalakaꞌnāuj Dios 
nac aꞌkapūn. Huaꞌchi xkakamāꞌlhtzaꞌ. 
Ūꞌtzaꞌ calīmakxtekui natlahuayāuj 
tū jā tze. Jā catlahuáuj chī 
tatlahua tī xalanīꞌn nac cāꞌpucsuaꞌ. 

Catlahuáuj tū tze chuntzaꞌ chī 
tī xalanīꞌn nac cāꞌxkaka. 13

 Tzej 
nalatāꞌkchokoyāuj chī talacasquiꞌn. Jā 
tū natlahuayāuj tū nalīmāxanaꞌnāuj 
palh naquincātalaktzīꞌnān. Jā 
ticālīpāxuhuayāuj tī tatlahua tū jā 
tze. Jā tikaꞌchīyāuj. Jā tikaꞌlhīyāuj 
quintāꞌlāpāxquīꞌncaꞌn. Jā titlahuayāuj 
tū jā tze. Jā tilālīsītzīꞌniꞌyāuj. 
Jā tilakcaꞌtzanaꞌnāuj. 
14

 Calīlatāꞌkchokotit chī 
quiMāpaꞌksīniꞌcaꞌn Jesucristo. Jā 
catlahuaꞌtit mintalacapāstacniꞌcaꞌn tū 
jā tze.

Jā tze nacālīchihuīnaꞌnāuj 
āꞌmakapitzīn tāꞌtimīn

14  Masqui makapitzīn jānaꞌj 
tzej taꞌaꞌkaꞌīꞌ ixpālacata 

jānaꞌj tū tacaꞌtzī, līpāxuhua 
cacāmakamaktīniꞌntit. Jā 
ticātāꞌlāhuaniꞌyāꞌtit xlacaꞌn 
ixpālacata tū jānaꞌj tū tacaꞌtzī. 
2

 Āꞌmakapitzīn tapuhuan tzē natahuaꞌ 
ixlīpōꞌktu tū aꞌnan. Āꞌmakapitzīn tī 
jānaꞌj tzej taꞌaꞌkaꞌīꞌ, xlacaꞌn tapuhuan 
jā tze huaꞌcan quinīt. 3 Huiꞌxinaꞌn 
tī huaꞌyāꞌtit ixlīpōꞌktu tū aꞌnan, jā 
cālakmakaꞌntit tī jā tahuaꞌ quinīt. 
Huiꞌxinaꞌn tī jā huaꞌyāꞌtit quinīt, 
jā ticālīchihuīnaꞌnāꞌtit xlacaꞌn tī 
tahuaꞌ quinīt. Dios cāmaktīniꞌnān 
milīpōꞌktucaꞌn. 4 Jā quincuentacaꞌn 
chī scuja ixtasācuaꞌ āꞌchāꞌtin chiꞌxcuꞌ. 
Xmān tī māpaꞌksī tzē nahuan chī 
scuja ixtasācuaꞌ palh tze o palh jā 
tze. Nā chuntzaꞌ tī tatapaꞌksīniꞌ Dios, 
xmān Dios caꞌtzī chī talīlatlāꞌhuan. 
Dios cāmaktāya, ē chuntzaꞌ xlacaꞌn jā 
catitatamakahuasli.

5
 Āꞌmakapitzīn tāꞌtimīn 

talakachiꞌxcuhuīꞌ aꞌktin 
quilhtamacuj. Āꞌmakapitzīn 

tapuhuan ixlīpōꞌktu quilhtamacuj 
chu aꞌktin. Calacapāstactit 
chāꞌtunuꞌ huiꞌxinaꞌn tū xatze ē ūꞌtzaꞌ 
catlahuaꞌtit. 6 Tī talakachiꞌxcuhuīꞌ 
aꞌktin quilhtamacuj, xlacaꞌn 
ūꞌtzaꞌ talīlakachiꞌxcuhuīꞌcuꞌtun 
Dios. Nā tī tahuaꞌ quinīt, xlacaꞌn 
ūꞌtzaꞌ talīlakachiꞌxcuhuīꞌcuꞌtun 
Dios ixpālacata tamaxquīꞌ 
tapāxcatcaꞌtzīn Dios 
ixpālacata līhuaꞌt. Tī jā tahuaꞌ 
quinīt, nā xlacaꞌn chuntzaꞌ 
talakachiꞌxcuhuīꞌcuꞌtun Dios, ē nā 
tamaxquīꞌ tapāxcatcaꞌtzīn Dios.

7
 Līhuan huiꞌlānaꞌuj nac 

cāꞌquilhtamacuj, jā tlahuayāuj 
xmān tū quinaꞌn puhuanāuj. Jā 
nīyāuj aꞌcxniꞌ quinaꞌn nīcuꞌtunāuj. 
8

 Līhuan huiꞌlānaꞌuj, tlahuayāuj 
ixtalacasquiꞌnīn quiMāpaꞌksīniꞌcaꞌn 
Jesucristo. Nīyāuj chuntzaꞌ 
aꞌcxniꞌ ixtalacasquiꞌnīn. Masqui 
lakahuancus quinaꞌn ē masqui 
xanīntzaꞌ, tapaꞌksīniꞌyāuj 
Cristo. 9 Cristo nīlh ē nā 
lacastālancuanaꞌnli. Chuntzaꞌ 
tzē nacāmāpaꞌksī xlacaꞌn tī 
xalakahuancus ē nā tī tanīnīꞌttzaꞌ.

10
 Chuntzaꞌ jā tze palh chāꞌtin 

nacālīchihuīnaꞌn āꞌmakapitzīn 
tāꞌtimīn. Jā tze palh chāꞌtin 
nacālakmakaꞌn āꞌmakapitzīn 
tāꞌtimīn. Quilīpōꞌktucaꞌn nachāꞌnāuj 
na ixlacatīn Cristo ē xlaꞌ ūꞌtzaꞌ tī 
naquincāputzānaꞌnīyān. 11

 Tatzoꞌkniꞌ 
na ixtachihuīn Dios:

QuiMāpaꞌksīniꞌcaꞌn huan: 
Ixlīcānaꞌ tū icuan.

Ixlīpōꞌktucaꞌn 
naquintatatzokostaniꞌkōꞌ.

Ē naquintahuani quit Dios.
12

 Chuntzaꞌ quilīpōꞌktucaꞌn 
nakelhtīyāuj Dios tū tlahuanīꞌtaꞌuj.

Jā tze namāmakahuasīyāuj 
āꞌchāꞌtin quintāꞌtincaꞌn

13
 Chuntzaꞌ jātzaꞌ calālēꞌksaꞌntit. 

Xatze calīhuiꞌlīꞌtit jā natlahuaꞌyāꞌtit 
tū nalītamakahuasa āꞌchāꞌtin. 
14

 Quit ictapaꞌksīniꞌ Māpaꞌksīniꞌ 
Jesús, ē quit tzej iccaꞌtzī ixlīpōꞌktu 
līhuaꞌt pōꞌktu tze. Masqui 
chuntzaꞌ icpuhuan, quit icuan 
āꞌchāꞌtin tlahua tū jā tze palh huaꞌ 
quinīt, masqui lacpuhuan jā tze 
na ixlacatīn Dios. 15

 Huiꞌxinaꞌn 
jā cahuaꞌtit quinīt palh ūꞌtzaꞌ 
nalīmāmakchuyīꞌyāꞌtit chāꞌtin 
quintāꞌtincaꞌn, ixpālacata xlaꞌ 
napuhuan jā tze tū tlahuaꞌyāꞌtit. 
Palh pāxquīꞌyāꞌtit quintāꞌtincaꞌn, 
xatze jā natlahuaꞌyāꞌtit tū 
xlaꞌ napuhuan jā tze. Cristo 
nīlh ixpālacata, ē jā xmān 
mimpālacatacaꞌn. Ūꞌtzaꞌ jā 
tilīhuaꞌyāꞌtit huiꞌxinaꞌn tū 
nalītalakspiꞌta āꞌchāꞌtin na ixtej 
Dios. 16

 Masqui huiꞌxinaꞌn caꞌtzīyāꞌtit 
pōꞌktu tze tū tlahuaꞌyāꞌtit, jā 
catlahuaꞌtit tū āꞌmakapitzīn 
tahuan jā tze. 17

 Quinaꞌn 
tapaꞌksīniꞌyāuj Dios, jā āꞌchulāꞌ 
lacapāstacāuj tū huaꞌcan. Tū 
āꞌchulāꞌ talacasquiꞌn ūꞌtzaꞌ huāꞌmāꞌ: 
Līlacatejtin nalatāꞌkchokoyāuj ē 
tze nalatahuiꞌlayāuj ē nakaꞌlhīyāuj 
tapāxuhuān ixpālacata Espíritu 
Santo quincātāꞌlahuiꞌlān. 18

 Tī 
chuntzaꞌ takexmatniꞌ Cristo, 
chuntzaꞌ talīmakapāxuī Dios ē 
nahuancan tzej talatlāꞌhuan.

19
 Lacatancs natahuiꞌlayāuj. 

Nalāmaktāyayāuj ē āꞌchulāꞌ 
nakexmatniꞌyāuj Dios. 20

 Jā 
nalactlahuaꞌyāꞌtit tū Dios 
tlahualh. Palhāsāꞌ chuntzaꞌ 

tlahuaꞌyāꞌtit aꞌcxniꞌ huaꞌyāꞌtit 
tū tahuan āꞌmakapitzīn jā 
tze. Ixlīpōꞌktu līhuaꞌt tze na 
ixlacatīn Dios. Tzē nahuaꞌyāuj 
ixlīpōꞌktu. Jāla xmān nahuaꞌyāuj 
tū nalīmāmakahuasīyāuj chāꞌtin 
quintāꞌtincaꞌn. 21

 Xatze jā 
nahuaꞌyāuj quinīt ē jā nahuaꞌyāuj 
vino, ē jā natlahuayāuj tū 
nalīmāmakahuasīyāuj chāꞌtin 
quintāꞌtincaꞌn. 22

 Palh chāꞌtin chī 
huiꞌxinaꞌn lacpuhuan palh tze na 
ixlacatīn Dios nahuaꞌ ixlīpōꞌktu 
tū aꞌnan, xlaꞌ tzēꞌk cacaꞌtzīlh. 
Līpāxuhua tahuiꞌlānaꞌlh tī tacaꞌtzī 
tzej talatlāꞌhuan chuntzaꞌ chī 
Dios lacasquiꞌn. 23

 Tī tahuaꞌ quinīt, 
masqui tapuhuan jā tze huaꞌcan, ē 
chuntzaꞌ xlacaꞌn tatlahua tū jā tze. 
Palh chāꞌtin chiꞌxcuꞌ tlahua tū xlaꞌ 
lacpuhuan jā tze na ixlacatīn Dios, 
chuntzaꞌ tlahua tū jā tze.

Ixlacasquiꞌnca natlahuayāuj tū 
natalīpāxuhua āꞌmakapitzīn tāꞌtimīn

15  Quinaꞌn tī 
tzejtzaꞌ aꞌkaꞌīꞌyāuj, 

nacāmaktāyayāuj tāꞌtimīn tī jānaꞌj 
tacaꞌtzīkōꞌ. Jā xmān napuhuanāuj 
tū quinaꞌn lacasquiꞌnāuj. 2 Quinaꞌn 
natlahuayāuj tū natalīpāxuhua 
āꞌmakapitzīn quintāꞌtimīncaꞌn ē 
chuntzaꞌ nacāmaktāyayāuj ē āꞌchulāꞌ 
nataꞌaꞌkaꞌīꞌ. 3 Nūn Cristo jā ixtlahua 
xmān tū ixlacasquiꞌn. Ūꞌtzaꞌ 
līpātīniꞌlh. Tatzoꞌkniꞌ na ixtachihuīn 
Dios tū huanica Dios:

Tī talakmakaꞌnān huiꞌx, nā quit 
quintalakmakaꞌn.

4
 Ixlīpōꞌktu tū tzoꞌkca 

makāstzaꞌ na ixtachihuīn Dios, 
quincāmāsuꞌyuniꞌyān tū Dios 
lacasquiꞌn nacaꞌtzīyāuj. Ixtachihuīn 

Dios quincāmākoꞌxamākaꞌtlīꞌyān. 
Quincāmaktāyayān natāyaniꞌyāuj 
tū quincāꞌaꞌkspulayān. 
Quincāmācaꞌtzīnīyān naꞌaꞌnāuj 
nac aꞌkapūn. 5 Dios ūꞌtzaꞌ tī 
quincāmākoꞌxamākaꞌtlīꞌyān ē 
quincāmaktāyayān natāyaniꞌyāuj. 
Dios cacāmaktāyan huiꞌxinaꞌn 
aꞌktin nala mintalacapāstacniꞌcaꞌn 
chuntzaꞌ chī ixtalacasquiꞌnīn Cristo 
Jesús. 6 Chuntzaꞌ milīpōꞌktucaꞌn 
tzē kēxtim namakapāxuīꞌyāꞌtit 
Dios, ixTātaꞌ quiMāpaꞌksīniꞌcaꞌn 
Jesucristo.

Xatze tachihuīn cāmācaꞌtzīnīca 
tī jā israelitas

7
 Huiꞌxinaꞌn calālaktzīꞌntit 

huaꞌchi lītāꞌtimīn ixpālacata 
tapaꞌksīniꞌyāꞌtit Cristo. Chuntzaꞌ 
nalakachiꞌxcuhuīꞌcan Dios. 
8

 Jesucristo aꞌcxniꞌ milh nac 
cāꞌquilhtamacuj, ixcāmāsuꞌyuniꞌ 
israelitas Dios mākentaxtū tū 
huan. Chuntzaꞌ māsuꞌyulh Cristo, 
ixpālacata xlaꞌ mākentaxtūlh 
tū Dios ixcāhuaninīꞌt makāstzaꞌ 
quinapapanaꞌcaꞌn. Chuntzaꞌ 
lītasuꞌyu Dios mākentaxtū tū 
huan. 9 Nā Cristo ixlacasquiꞌn 
natatapaꞌksīniꞌ Dios nā xlacaꞌn tī jā 
israelitas ē nā xlacaꞌn natamaxquīꞌ 
tapāxcatcaꞌtzīn Dios. Tatzoꞌkniꞌ na 
ixtachihuīn Dios chī huanica Dios:

Quit naꞌicmākaꞌtlīꞌyān na 
ixpuꞌnancaꞌn tī jā israelitas.

Naꞌicpixtlīꞌ chī milīkaꞌtlaꞌ.
10

 Nā tatzoꞌkniꞌ na ixtachihuīn Dios:
Cacātāꞌpāxuaꞌtit ixtachiꞌxcuhuīꞌt 

Dios, huiꞌxinaꞌn tī jā israelitas.
11

 Nā tatzoꞌkniꞌ na ixtachihuīn Dios:
Camākaꞌtlīꞌtit Māpaꞌksīniꞌ 

milīpōꞌktucaꞌn tī jā israelitas.

Catamākaꞌtlīꞌlh ixlīpōꞌktucaꞌn 
tachiꞌxcuhuīꞌt.

12
 Nā tatzoꞌkniꞌ jā Isaías huan:

Namin chāꞌtin īꞌxūꞌnātāꞌnat Isaí.
Xlaꞌ nacāmāpaꞌksī tī jā israelitas.
Xlacaꞌn nataꞌaꞌkaꞌīꞌ chī 

nacāmakapūtaxtū.
13

 Dios ūꞌtzaꞌ tī 
quincāmācaꞌtzīnīyān xlaꞌ 
naquincāmakapūtaxtūyān. 
Huiꞌxinaꞌn līpāhuaꞌnāꞌtit Dios. Dios 
āꞌchulāꞌ cacāmaxquīꞌn tapāxuhuān 
ē tzej calatapāꞌtit. Espíritu 
Santo cacāmācaꞌtzīnīn chī Dios 
namākentaxtū tū huanīꞌt.

14
 Quit tzej iccaꞌtzī, tāꞌtimīn, 

huiꞌxinaꞌn tzej līhuiꞌlāꞌnaꞌntit 
na ixlacatīn Dios ē tzejtzaꞌ 
caꞌtzīyāꞌtit ixtachihuīn Dios. 
Nā tzē nalāmāsuꞌyuniꞌyāꞌtit 
chāꞌtunuꞌ huiꞌxinaꞌn. 15

 Xmān 
xaꞌiccāmāpāstaquīcuꞌtunān 
huiꞌxinaꞌn tū ictzoꞌknīꞌt. Dios 
quimacamaxquīꞌlh huāꞌmāꞌ 
tascujūt. Ūꞌtzaꞌ quit jā iclījicuaꞌn 
naꞌiccātzoꞌknuniꞌyān tū lacatejtin. 
16

 Dios quilacsacli naꞌictāꞌscuja 
Jesucristo. Quimacamaxquīꞌlh 
naꞌiccāmāsuꞌyuniꞌ tī jā israelitas 
xatze tachihuīn. Āꞌmakapitzīn 
taꞌaꞌkaꞌīꞌnīꞌt. Espíritu Santo 
cālīmāxtulh ixtachiꞌxcuhuīꞌt 
Dios. Xlacaꞌn huaꞌchi aꞌktin 
talakalhuꞌmān tū icmaxquīꞌ Dios. 
Dios chuntzaꞌ līpāxuhua.

17
 Quit icmaxquīꞌ tapāxcatcaꞌtzīn 

Cristo Jesús, ixpālacata 
quimaktāyanīꞌt ē naꞌicmākentaxtū 
tū Dios quimacamaxquīꞌlh. 
18

 Quit naꞌiccāhuaniyān xmān tū 
Cristo quimaktāyalh naꞌictlahua. 
Quit iccāmāsuꞌyuniꞌlh tī jā 
israelitas. Chuhuaꞌj xlacaꞌn 

tatlahua ixtalacasquiꞌnīn 
Dios. 19

 Ixlītliꞌhuiꞌqui Espíritu 
Santo ixlītlahuacan līꞌaꞌcnīn. 
Chuhuaꞌj icmākentaxtūnīꞌt 
tū Dios quimacamaxquīꞌlh. 
Iccāmāsuꞌyuniꞌnīꞌt xalanīꞌn 
nac Jerusalén xatze tachihuīn 
ixpālacata Cristo. Calhāxcuhuālh 
icmāsuꞌyunīꞌt hasta nac Ilírico. 
20

 Quit xaꞌiccāmāsuꞌyuniꞌ xatze 
tachihuīn tī jānaꞌj ixtacaꞌtzī tū ixlaꞌ 
Cristo. Chuntzaꞌ xaꞌictlahua quit 
ixpālacata xaꞌicmāsuꞌyucuꞌtun jā 
jānaꞌj ixmāsuꞌyucan. 21

 Chuntzaꞌ 
ictlahuamāꞌlh chī tatzoꞌkniꞌ na 
ixtachihuīn Dios:

Tī jānaꞌj cāmāsuꞌyuniꞌcan chī 
xlaꞌ, natacaꞌtzī xlacaꞌn.

Tī jānaꞌj takexmata, 
natakexmata xlacaꞌn.

Pablo ixaꞌncuꞌtun nac Roma
22

 Quit xaꞌicmāsuꞌyutlāꞌhuan, ē 
ūꞌtzaꞌ jāla xaꞌiccālīlakaꞌnāchāꞌn, 
masqui maklhūhuaꞌ 
xaꞌicaꞌncuꞌtunāchaꞌ. 23

 Chuhuaꞌj 
naꞌicaꞌnāchaꞌ. Jātzaꞌ la jā 
icmāsuꞌyu huāꞌtzāꞌ, ē lhūhuaꞌtzaꞌ 
cāꞌta xaꞌiccālakaꞌncuꞌtunāchāꞌn. 
24

 Aꞌcxniꞌ quit naꞌicaꞌn nac España 
naꞌiccātēlaktzīꞌnān huiꞌxinaꞌn. 
Quit ickaꞌlhī tapāxuhuān 
iccātāꞌchihuīnaꞌncuꞌtunān 
macstiꞌnaꞌj. Iclacasquiꞌn 
naquilāmaktāyayāuj ē chuntzaꞌ 
tzē naꞌicaꞌmpalachaꞌ. 25

 Pūla 
naꞌicaꞌn nac Jerusalén. Naꞌiccālēꞌniꞌ 
macstiꞌnaꞌj tumīn tāꞌtimīn xalanīꞌn 
aꞌntzaꞌ. 26

 Tāꞌtimīn xalanīꞌn 
nac Macedonia ē nac Acaya, 
xlacaꞌn tamāstāꞌnīꞌt tumīn, ē 
tamacāꞌniꞌcuꞌtun tāꞌtimīn xalanīꞌn 
nac Jerusalén tī lacpobres. 

27
 Huāꞌmāꞌ ūꞌtzaꞌ tū tatlahuacuꞌtunli 

xlacaꞌn xalanīꞌn nac Macedonia 
ē nac Acaya. Chuntzaꞌ tī jā 
israelitas tamaktāyacuꞌtun tī 
israelitas. Chuntzaꞌ tze ixpālacata 
israelitas tamācaꞌtzīnīnīꞌt chī 
natalīꞌaꞌkapūtaxtu. Chuhuaꞌj, tī 
jā israelitas tzē natamaxquīꞌ tū 
takaꞌlhī. 28

 Quit, aꞌcxniꞌ naꞌicmāstāꞌ 
huāꞌmāꞌ tumīn, quit naꞌicaꞌn nac 
España ē naꞌiccātēlaktzīꞌnān 
huiꞌxinaꞌn. 29

 Aꞌcxniꞌ 
naꞌiccālakchāꞌnān quit iccaꞌtzī 
Cristo nacāsicuaꞌlanātlahuayān 
ixpālacata tū Cristo 
quimacamaxquīꞌ naꞌiccāhuaniyān.

30
 Chuhuaꞌj tāꞌtimīn, huiꞌxinaꞌn 

nā tapaꞌksīniꞌyāꞌtit Cristo, ē 
Espíritu Santo quincāmaktāyayān 
nalāpāxquīꞌyāuj. Chuhuaꞌj 
iccāsquiꞌniꞌyān naquilāmaktāyayāuj 
nac oración. 31

 Casquiꞌniꞌtit 
Dios caquimaktakaꞌlhli ē jā tū 
naquintatlahuaniꞌ xalanīꞌn nac 
Judea tī jā taꞌaꞌkaꞌīꞌ. Nā casquiꞌniꞌtit 
Dios caquintamaktīlh tumīn tū 
naꞌiccālēꞌniꞌ tāꞌtimīn xalanīꞌn nac 
Jerusalén. 32

 Chuntzaꞌ, palh Dios 
lacasquiꞌn, quit naꞌiccālakaꞌnāchāꞌn 
huiꞌxinaꞌn. Chuntzaꞌ quit 
naꞌiclīpāxuhua. Chuntzaꞌ 
nalālīmākoꞌxamākaꞌtlīꞌyāuj. 
33

 Chuhuaꞌj Dios cacātāꞌtahuiꞌlan 
milīpōꞌktucaꞌn. Xlaꞌ ūꞌtzaꞌ tī 
quincāmaxquīꞌyān tze latamat. 
Amén.

Pablo cāmacāꞌniꞌlh saludos 
xalanīꞌn nac Roma

16  Iccālakmacāꞌnāchāꞌn 
huiꞌxinaꞌn quintāꞌtincaꞌn 

Febe. Huāꞌmāꞌ puscāt cātāꞌscuja 
xlacaꞌn tī tatapaꞌksīniꞌ Cristo 

nac Cencrea. 2 Aꞌcxniꞌ xlaꞌ 
nacālakchāꞌnān, calaktzīꞌntit 
chī mintāꞌtincaꞌn. Chuntzaꞌ 
ixlītlahuatcaꞌn tī taꞌaꞌkaꞌīꞌ 
ixtachihuīn Dios. Calīmaktāyaꞌtit 
tū xlaꞌ namaclacasquiꞌn. Xlaꞌ 
lhūhuaꞌ tī cāmaktāyanīꞌt. Nā quit 
quimaktāyanīꞌt.

3
 Casaludarlīꞌtit Priscila ē 

Aquila. Xlacaꞌn tamāsuꞌyu chī 
Cristo Jesús, chuntzaꞌ chī quit. 
4

 Xlacaꞌn cāꞌaꞌkspulalh tū lījicuaꞌ 
aꞌcxniꞌ quintamaktāyalh. Ūꞌtzaꞌ 
iccālīmaxquīꞌ tapāxcatcaꞌtzīn. 
Nā tamāstāꞌ tapāxcatcaꞌtzīn 
ixlīpōꞌktucaꞌn tī jā israelitas 
tī tatapaꞌksīniꞌ Cristo. 5 Nā 
iccāmacāꞌniꞌ saludos tāꞌtimīn tī 
tatakēstoka na ixchiccaꞌn Priscila 
ē Aquila. Nā icmacāꞌniꞌ saludos 
Epeneto. Xlaꞌ quinamigo ē icpāxquīꞌ. 
Xlaꞌ ūꞌtzaꞌ tī xapūla aꞌkaꞌīꞌniꞌlh 
Cristo nac Acaya. 6 Nā icmacāꞌniꞌ 
saludos María. Xlaꞌ scujnīꞌt 
mimpālacatacaꞌn. 7 Nā iccāmacāꞌniꞌ 
saludos quintāꞌisraelitas tī 
Andrónico ē Junias. Ūꞌtunuꞌn 
xaꞌiccātāꞌchīꞌnīꞌt. Apóstoles nā 
talakachiꞌxcuhuīꞌ xlacaꞌn. Nā 
xlacaꞌn ixtaꞌaꞌkaꞌīꞌniꞌnīꞌttzaꞌ Cristo 
xapūla aꞌcxniꞌ quit jānaꞌj xaꞌicaꞌkaꞌīꞌ.

8
 Nā icmacāꞌniꞌ saludos Amplias. 

Icpāxquīꞌ ixpālacata xlaꞌ nā 
aꞌkaꞌīꞌniꞌ quiMāpaꞌksīniꞌcaꞌn. 
9

 Nā icmacāꞌniꞌ saludos Urbano 
tī quincāmaktāyayān quinaꞌn tī 
tāꞌscujāuj Cristo. Nā icmacāꞌniꞌ 
saludos Estaquis tī icpāxquīꞌ. 
10

 Nā icmacāꞌniꞌ saludos Apeles. 
Tasuꞌyu xlaꞌ tzej aꞌkaꞌīꞌniꞌ 
Cristo. Nā iccāmacāꞌniꞌ saludos 
tī tahuiꞌlānaꞌnchaꞌ na ixchic 
Aristóbulo. 11

 Nā icmacāꞌniꞌ 

saludos quintāꞌisraelita Herodión 
ē nā xalanīꞌn na ixchic Narciso 
tī taꞌaꞌkaꞌīꞌniꞌ quiMāpaꞌksīniꞌcaꞌn. 
12

 Nā iccāmacāꞌniꞌ saludos Trifena 
ē Trifosa. Xlacaꞌn tatāꞌscuja 
quiMāpaꞌksīniꞌcaꞌn. Nā icmacāꞌniꞌ 
saludos Pérsida tī pāxquīꞌcan. 
Huāꞌmāꞌ puscāt tāꞌscujnīꞌt 
quiMāpaꞌksīniꞌcaꞌn. 13

 Nā icmacāꞌniꞌ 
saludos Rufo. Tasuꞌyu xlaꞌ tzej 
aꞌkaꞌīꞌniꞌ quiMāpaꞌksīniꞌcaꞌn. Nā 
icmacāꞌniꞌ saludos ixtzīꞌ Rufo, 
tī huaꞌchi quintzīꞌ iccaꞌtzīniꞌ. 
14

 Nā iccāmacāꞌniꞌ saludos 
Asíncrito ē Flegonte ē Hermas 
ē Patrobas ē Hermes ē nā 
tāꞌtimīn tī tatāꞌhuiꞌlānaꞌnchaꞌ. 
15

 Nā iccāmacāꞌniꞌ saludos 
Filólogo ē Julia ē Nereo ē nā 
ixtāꞌtin xapuscāt ē Olimpas ē 
ixlīpōꞌktucaꞌn ixtachiꞌxcuhuīꞌt Dios 
tī tatāꞌhuiꞌlānaꞌnchaꞌ.

16
 Calāsaludarlīꞌtit ixpālacata 

lāpāxquīꞌyāꞌtit. Xalanīꞌn 
calhāxcuhuālh tī taꞌaꞌkaꞌīꞌ, xlacaꞌn 
cātamacāꞌniꞌyān saludos.

17
 Tāꞌtimīn, iccāsquiꞌniꞌyān 

huiꞌxinaꞌn nacaꞌtzīyāꞌtit tī 
tataxtumlī ē chuhuaꞌj tamāsuꞌyu 
tū jā tze ē jā chuntzaꞌ chī 
cātamāsuꞌyuniꞌnīꞌtaꞌn xapūla. 
Cacātapekpānūniꞌtit xlacaꞌn. 
18

 Xlacaꞌn jā tatāꞌscujmāꞌnalh 
quiMāpaꞌksīniꞌcaꞌn Jesucristo. 
Tatlahua xmān tū xlacaꞌn 
talacasquiꞌn. Tasuꞌyu huaꞌchi tze 
tū tahuan ē huaꞌchi tzēhuanīꞌt 
ixtachihuīncaꞌn. Xmān taꞌaꞌkskāhuīꞌ 
tī taꞌaꞌkaꞌīꞌ tū cāhuanican. 
19

 Calhāxcuhuālh caꞌtzīcantzaꞌ 
chī huiꞌxinaꞌn aꞌkaꞌīꞌyāꞌtit xatze 
tachihuīn ixlaꞌ Cristo. Huāꞌmāꞌ 
iclīpāxuhua. Quit iclacasquiꞌn 

huiꞌxinaꞌn tzejtzaꞌ nacaꞌtzīyāꞌtit chī 
natlahuaꞌyāꞌtit tū tze. Iclacasquiꞌn 
jā tipuhuaꞌnāꞌtit natlahuaꞌyāꞌtit tū 
jā tze. 20

 Dios tī quincāmaxquīꞌyān 
tze latamat. Dios palaj naskāhuīꞌ 
skāhuīꞌniꞌ chī cāscujniꞌcuꞌtunān 
huiꞌxinaꞌn. QuiMāpaꞌksīniꞌcaꞌn 
Jesucristo cacāsicuaꞌlanātlahuan 
huiꞌxinaꞌn.

21
 Cāmacāꞌniꞌyāchāꞌn saludos 

Timoteo tī quintāꞌscuja, ē nā 
quintāꞌisraelitas Lucio ē Jasón ē 
Sosípater.

22
 Quit, Tercio, quimātzoꞌknīca 

huāꞌmāꞌ carta. Iccāmacāꞌniꞌyāchāꞌn 
saludos huiꞌxinaꞌn tī aꞌkaꞌīꞌyāꞌtit chī 
quit.

23
 Cāmacāꞌniꞌyāchāꞌn saludos 

Gayo. Quit Pablo icmaklahuīꞌ na 
ixchic. Nā āꞌtzāꞌ tatakēstoka tī 
taꞌaꞌkaꞌīꞌ. Nā cāmacāꞌniꞌyāchāꞌn 
saludos Erasto tī tesorero 
huāꞌmāꞌ cāꞌlacchicniꞌ. Nā 
cāmacāꞌniꞌyāchāꞌn saludos 
quintāꞌtincaꞌn Cuarto.

24
 Cacāsicuaꞌlanātlahuachāꞌn 

milīpōꞌktucaꞌn quiMāpaꞌksīniꞌcaꞌn 
Jesucristo. Amén.

Pablo ixmākaꞌtlīꞌ Dios
25

 Chuhuaꞌj camākaꞌtlīꞌuj 
Dios. Xlaꞌ tzē cāmaktāyayān 
tzej naꞌaꞌkaꞌīꞌyāꞌtit chī xatze 
tachihuīn tū icmāsuꞌyu, ē tū ixlaꞌ 
Jesucristo. Xatze tachihuīn, xapūla 
jā tī chāꞌtin ixcaꞌtzī. Chuhuaꞌj 
Dios quincāmācaꞌtzīnīnīꞌtaꞌn. 
26

 Chuhuaꞌj māsuꞌyucan. Nā 
chuntzaꞌ māsuꞌyucan nā 
ixtachihuīn Dios jā huanican 
profetas. Dios līmāpaꞌksīniꞌlh 
nacāmācaꞌtzīnīkōꞌcan ixlīpōꞌktucaꞌn 
tachiꞌxcuhuīꞌt ixpālacata Dios 
lacasquiꞌn nataꞌaꞌkaꞌīꞌniꞌ ē 
natakexmatniꞌ Dios. Dios ūꞌtzaꞌ tī 
huīꞌlh pōꞌktu quilhtamacuj.

27
 Xmān Dios caꞌtzīkōꞌ ixlīpōꞌktu. 

Calakachiꞌxcuhuīꞌca Dios pōꞌktu 
quilhtamacuj ixpālacata Jesucristo. 
Amén. 

Pablo cātzoꞌknuniꞌlh xalanīꞌn nac 
Corinto tī ixtaꞌaꞌkaꞌīꞌniꞌ Cristo

1  Quit Pablo, ē quilacsacnīꞌt 
Jesucristo ixapóstol naꞌicuan 

chuntzaꞌ chī ixtalacasquiꞌnīn 
Dios. Ictzoꞌknumāꞌlh ē nā 
quintāꞌtincaꞌn Sóstenes nā xlaꞌ 
huīꞌlh huāꞌtzāꞌ. 2 Huāꞌmāꞌ carta 
iccāmacāꞌniꞌyāchān milīpōꞌktucaꞌn 
tī aꞌkaꞌīꞌniꞌyāꞌtit ixtachihuīn 
Dios ē xalanīꞌn nac Corinto. 
Iccātzoꞌknuniꞌyān huiꞌxinaꞌn tī 
cāsicuaꞌlanātlahuanīꞌtaꞌn Cristo 
Jesús. Xlaꞌ cālacsacnīꞌtaꞌn ē 
ixlaꞌ Dios huanīꞌtaꞌntittzaꞌ ē 
ixlīpōꞌktucaꞌn tī taꞌaꞌkaꞌīꞌ xalaꞌ 
calhāhuālh nac cāꞌquilhtamacuj. 
Xlacaꞌn talaktaquilhpūta 
Dios ē ixlakalīyān tasquiꞌniꞌ 
cacāmaktāyalh chī huiꞌxinaꞌn nā 
squiꞌniꞌyāꞌtit. 3 Dios quinTātaꞌcaꞌn 
ē quiMāpaꞌksīniꞌcaꞌn Jesucristo 
cacālakalhuꞌmaniꞌ. Tzej calatapāꞌtit.

Pablo māstāꞌlh tapāxcatcaꞌtzīn 
ixpālacata Cristo 

cāsicuaꞌlanātlahualh
4

 Pōꞌktu quilhtamacuj 
icmaxquīꞌ tapāxcatcaꞌtzīn 
quinDios mimpālacatacaꞌn. Dios 
cāmaxquīꞌnīꞌtaꞌn talakalhuꞌmān 

ē ūꞌtzaꞌ huāꞌmāꞌ talakalhuꞌmān 
cāmaxquīꞌn ixpālacata 
tapaꞌksīniꞌyaꞌtit Cristo Jesús. 
5

 Huiꞌxinaꞌn tapaꞌksīniꞌyāꞌtit Cristo, ē 
ūꞌtzaꞌ Dios lhūhuaꞌ cālīmāscaꞌtīyān. 
Chuntzaꞌ tzej kexpatāꞌtit ē 
chuntzaꞌ nacālīmāsuꞌyuniꞌyāꞌtit 
āꞌmakapitzīn. 6 Ixlīpōꞌktu huāꞌmāꞌ 
Dios cātlahuaniꞌn ixpālacata 
cuenta tlahuaꞌtit ē aꞌkaꞌīꞌtit 
tū iccāmāsuꞌyuniꞌn tū ixlaꞌ 
Cristo. 7 Nā chuntzaꞌ huiꞌxinaꞌn 
jā tū cāmakasputān chī Dios 
quincāsicuaꞌlanātlahuayān 
līhuan kaꞌlhīꞌpāꞌnaꞌntit 
quilhtamacuj tū napūmin 
quiMāpaꞌksīniꞌcaꞌn Jesucristo. 
8

 Nā xlaꞌ nacāmaktāyayān hasta 
aꞌcxniꞌ nasputa cāꞌquilhtamacuj 
ē chuntzaꞌ jā tū naꞌaꞌnan tū 
nacātalīmālacsuꞌyuyān aꞌcxniꞌ 
nacāputzānaꞌnī Jesucristo. 9 Dios 
pōꞌktu quilhtamacuj mākentaxtū 
tū mālacnū ē xlaꞌ cālacsacnīꞌtaꞌn 
ē chuntzaꞌ chāꞌtin nalītaxtuyāꞌtit 
Jesucristo, īꞌSkaꞌtaꞌ Dios, tī 
quiMāpaꞌksīniꞌcaꞌn.

Tī ixtaꞌaꞌkaꞌīꞌ tatalacpitzilh
10

 Tāꞌtimīn, iccāsquiꞌniꞌyān 
ixpālacata ixlītliꞌhuiꞌqui Jesucristo 
ē iccāsquiꞌniꞌyān talakalhuꞌmān 

milacxtimcaꞌn nahuaꞌnāꞌtit ē 
jā titalacpitziyāꞌtit. Cakaꞌlhīꞌtit 
aꞌktin mintalacapāstacniꞌcaꞌn 
milīpōꞌktucaꞌn ē aꞌktin 
mintapuhuātcaꞌn. 11

 Tachilh 
huāꞌtzāꞌ tī xalanīꞌn na ixchic 
Cloé. Xlacaꞌn quintamācaꞌtzīnīlh 
huiꞌxinaꞌn lāquilhniꞌyāꞌtit. 12

 Ūꞌtzaꞌ 
huanicuꞌtun huiꞌxinaꞌn jā lacxtim 
huaꞌnāꞌtit. Makapitzīn tahuan: 

“Quit icstālaniꞌ Pablo.” Āꞌmakapitzīn 
tahuampala: “Quit icstālaniꞌ 
Apolos.” Āꞌmakapitzīn tahuampala: 
“Quit icstālaniꞌ Pedro.” Āꞌmakapitzīn 
tahuampala: “Quit icstālaniꞌ Cristo.” 
13

 ¿Ē tapāpitzinīꞌt Cristo? ¿Ē quit 
icnīlh nac cruz mimpālacatacaꞌn? 
¿Ē quit iccāmāꞌkpaxīn 
naquilālīstālaniꞌyāuj? 14

 Icmaxquīꞌ 
tapāxcatcaꞌtzīn Dios jā 
iccāmāꞌkpaxīlh nūn chāꞌtin 
tī huiꞌxinaꞌn, xmān Crispo ē 
Gayo. 15

 Chuntzaꞌ jā tī chāꞌtin 
tzē nahuan quit iccāmāꞌkpaxīlh 
naquintastālaniꞌlh. 16

 Nā 
iccāmāꞌkpaxīlh xalanīꞌn na ixchic 
Estéfanas. Jā iccaꞌtzī palh 
icmāꞌkpaxīnīꞌt āꞌchāꞌtin. 17

 Cristo jā 
quimacaminīꞌt naꞌicmāꞌkpaxīniꞌn. 
Quimacamilh naꞌiclīmāsuꞌyu 
ixtachihuīn Dios. Jā iclīmāsuꞌyu 
xalakaꞌtlaꞌ tachihuīn. Palh chuntzaꞌ 
xaꞌictlahualh, xaꞌiclakmakaꞌlh 
Cristo tī pātīniꞌlh nac cruz.

Cristo lītasuꞌyu ixlītliꞌhuiꞌqui Dios
18

 Tī taꞌaꞌmāꞌnalh nac pūpātīn 
ixpālacata jā taꞌaꞌkaꞌīꞌniꞌ Dios, 
xlacaꞌn tapuhuan jā ixlacasquiꞌnca 
namāsuꞌyucan Cristo nīlh 
nac cruz. Quinaꞌn tī Cristo 
quincāmakapūtaxtūnīꞌtaꞌntzaꞌ 
puhuanāuj tū māsuꞌyucan chī līnīlh 

Cristo nac cruz, ūꞌtzaꞌ ixlītliꞌhuiꞌqui 
Dios. 19

 Chuntzaꞌ tatzoꞌkniꞌ na 
ixtachihuīn Dios:

Naꞌicmālaksputū ixlīpōꞌktu 
tū tacaꞌtzī xalakaꞌtlaꞌ 
chiꞌxcuhuīꞌn.

Ūꞌtzaꞌ jā tū ixtapalh.
Naꞌiccāmāpānūniꞌ pōꞌktu 

ixlīskalalhcaꞌn tī āꞌchulāꞌ 
tacaꞌtzī.

20
 Chuhuaꞌj ¿chī 

natalītaxtu tī lakskalalhnaꞌ ē 
mākelhtahuaꞌkēꞌniꞌnīꞌn? ¿Chī 
natalīla tī tzē talīchihuīnaꞌn 
catūhuālh? ¿Ē jā tamāxanaꞌn na 
ixlacatīn Dios? Dios āꞌchulāꞌ caꞌtzī. 
Chuntzaꞌ ixtalacapāstacniꞌcaꞌn 
xalanīꞌn na cāꞌquilhtamacuj huaꞌchi 
tachuyā na ixlacatīn Dios. 21

 Masqui 
skalalh tachiꞌxcuhuīꞌt, jāla 
chuntzaꞌ talīlakapasa Dios. Xlaꞌ jā 
makxteka chuntzaꞌ nalīlakapascan. 
Xlaꞌ līhuiꞌlīlh cāmakapūtaxtū 
ixlīpōꞌktucaꞌn tī taꞌaꞌkaꞌīꞌniꞌ 
ixtachihuīn tū icmāsuꞌyumāꞌnauj 
masqui āꞌmakapitzīn tahuan 
tachuyā.

22
 Israelitas talacasquiꞌn catatlahualh 

aꞌktin tū līꞌaꞌcnīcan ūꞌtunuꞌn tī 
tamāsuꞌyu ixtachihuīn Dios. Tī jā 
israelitas taputza tī āꞌchulāꞌ tacaꞌtzī. 
Palh jā chuntzaꞌ, jā taꞌaꞌkaꞌīꞌniꞌcuꞌtun 
ixtachihuīn Dios. 23

 Quinaꞌn 
icmāsuꞌyuyāuj chī Cristo nīlh nac cruz. 
Ūꞌtzaꞌ cālīmāmakchuyīlh israelitas 
ixpālacata jā takexmatcuꞌtun. Xlacaꞌn 
tī jā israelitas tapuhuan tachuyā. 
24

 Tī Dios cālacsacli ē xlacaꞌn 
taꞌaꞌkaꞌīꞌ, masqui israelitas ē masqui 
jā israelitas, tacaꞌtzī Cristo kaꞌlhī 
ixlītliꞌhuiꞌqui Dios ē ixtalacapāstacniꞌ 
Dios. 25

 Ixtalacapāstacniꞌcaꞌn 
chiꞌxcuhuīꞌn jāla catitamālakchāꞌnīlh 

ixtalacapāstacniꞌ Dios. Chiꞌxcuhuīꞌn 
tapuhuan Dios huaꞌchi jā ixkaꞌlhī 
ixlītliꞌhuiꞌqui chī Cristo nīlh nac 
cruz. Dios āꞌchulāꞌ māpaꞌksīniꞌn ē jā 
chiꞌxcuhuīꞌn. 26

 Cuenta catlahuaꞌtit 
māniꞌ huiꞌxinaꞌn, tāꞌtimīn. Na 
milacpuꞌnaꞌiꞌtātcaꞌn huiꞌxinaꞌn 
tī Dios cālacsacniꞌ jā lhūhuaꞌ tī 
xalakskalalhnaꞌ ixtahuanīꞌt aꞌcxniꞌ 
taꞌaꞌkaꞌīꞌlh. Jā lhūhuaꞌ ixtahuiꞌlanalh 
tī māpaꞌksīniꞌnīꞌn ixtahuanīꞌt aꞌcxniꞌ 
taꞌaꞌkaꞌīꞌlh ē jā lhūhuaꞌ ixtahuiꞌlanalh 
tī lakaꞌtlaꞌn chiꞌxcuhuīꞌn ixtahuanīꞌt. 
27

 Dios cālacsacli tī xlaꞌ cālacasquīꞌn 
masqui puhuancan jā tacaꞌtzī. 
Cālacsacli nacālīmāmāxanīꞌ tī āꞌchulāꞌ 
tacaꞌtzī. Dios cālacsacli tī puhuancan 
jā lactliꞌhuiꞌqui nacālīmāmāxanīꞌ tī 
xalactliꞌhuiꞌquin. 28

 Dios cālacsacli 
tī cāpuhuanican xlacaꞌn jā lakaꞌtlaꞌn 
chiꞌxcuhuīꞌn ē tī cālakmakaꞌncanīꞌt 
huaꞌchi jā tū ixtapalhcaꞌn ē chuntzaꞌ 
tzē natalīmālaksputū tū cāpuhuanican 
ixlacasquiꞌnca. 29

 Nā chuntzaꞌ jā 
tī chāꞌtin tzē kaꞌtlaꞌ nalīmakcaꞌtzī 
na ixlacatīn Dios. 30

 Huiꞌxinaꞌn 
tapaꞌksīniꞌyāꞌtit Cristo Jesús 
xmān ixlītliꞌhuiꞌqui Dios. Ūꞌtzaꞌ 
quincālīmāsuꞌyuniꞌn ixtalacasquiꞌnīn. 
Dios quincālaktzīꞌnān lactze 
quinaꞌn. Dios quincāmāpānūniꞌn 
quincuentacaꞌn ē ūꞌtzaꞌ 
quincālīmakapūtaxtuyān. 31

 Chuntzaꞌ 
tatzoꞌkniꞌ na ixtachihuīn Dios:

Tī kaꞌtlaꞌ makcaꞌtzī, kaꞌtlaꞌ 
calīmakcaꞌtzīlh tū 
quincātlahuaniꞌnīꞌtaꞌn 
Māpaꞌksīniꞌ.

Māsuꞌyuca chī 
līxtokohuaꞌcaꞌca Cristo

2  Chuntzaꞌ aꞌcxniꞌ pūla icchāꞌlh 
ē iccātaꞌchihuīnaꞌn, jā 

iccāmāsuꞌyuniꞌn huaꞌchi chāꞌtin 
xakaꞌtlaꞌ aꞌkchihuīnaꞌ. Jā kaꞌtlaꞌ 
quintachihuīn ē nūn lhūhuaꞌ 
quintalacapāstacniꞌ, aꞌcxniꞌ 
xaꞌiccāmāsuꞌyuniꞌyān tū ixlīcānaꞌ 
ixlaꞌ Dios ē tū jā ixtasuꞌyu hasta 
chuhuaꞌj. 2 Quit iclīhuiꞌlīlh jā tū 
quimacaꞌtzi, xmān Jesucristo tī 
maknīca nac cruz. 3 Quit huaꞌchi 
jā tliꞌhuiꞌqui xaꞌicuanīꞌt aꞌcxniꞌ 
xaꞌiccātāꞌhuiꞌlān ē xaꞌicjicuaꞌn ē 
xaꞌicxpipi. 4 Quintachihuīn ē chī 
xaꞌiccāmāscaꞌtīyān jā chī ixlaꞌ 
xakaꞌtlaꞌ aꞌkchihuīnaꞌ tī āꞌchulāꞌ 
caꞌtzī. Palh chuntzaꞌ cahuālh 
xaꞌiccāmāscaꞌtīn, jā ixtitasuꞌyulh 
chī īꞌscujmāꞌlh Espíritu Santo 
ē ixlītliꞌhuiꞌqui Dios. Espíritu 
Santo quimāsuꞌyuniꞌlh tachihuīn 
ē iclīchihuīnaꞌnli ixlītliꞌhuiꞌqui. 
5

 Chuntzaꞌ jā nalīꞌaꞌkaꞌīyāꞌtit 
ixtalacapāstacniꞌcaꞌn chiꞌxcuhuīꞌn. 
Xmān nalīꞌaꞌkaꞌīꞌyāꞌtit ixlītliꞌhuiꞌqui 
Dios.

Dios cālīmāsuꞌyuniꞌ 
tachiꞌxcuhuīꞌt Espíritu Santo

6
 Na ixlacpuꞌnaꞌiꞌtātcaꞌn tī 

tzej takexmata ixtachihuīn 
Dios, tasuꞌyu chī iccaꞌtzī. 
Quintalacapāstacniꞌ jā chuntzaꞌ chī 
ixlacaꞌn xanapuxcuꞌnuꞌ xalanīꞌn 
nac cāꞌquilhtamacuj. Xlacaꞌn 
natalaksputa. 7 Iclīchihuīnaꞌnāuj 
ixtalacapāstacniꞌ Dios tū jānaꞌj 
ixcaꞌtzīcan. Talacapāstacniꞌ 
ūꞌtzaꞌ huāꞌmāꞌ: Aꞌcxniꞌ jānaꞌj tū 
ixaꞌnan cāꞌquilhtamacuj, xmān 
ixtalacapāstacniꞌ Dios ixuanīꞌt 
nakaꞌlhīyāuj quilatamatcaꞌn 
tū jā catilaksputli. 8 Jā tī 
chāꞌtin māpaꞌksīnīꞌn xalaꞌ nac 
cāꞌquilhtamacuj takexmatnīꞌt 

huāꞌmāꞌ tū jānaꞌj ixcaꞌtzīcan. Palh 
ixtakexmatli cahuālh, jā maktin 
ixtaxtokohuaꞌcaꞌlh Māpaꞌksīniꞌ 
tī āꞌchulāꞌ xakaꞌtlaꞌ. 9 Chuntzaꞌ 
tatzoꞌkniꞌ na ixtachihuīn Dios:

Jā tī chāꞌtin laktzīꞌnīꞌt
ē jā tī chāꞌtin kexmatnīꞌt
ē jā tī chāꞌtin puhuanīꞌt tū Dios 

cāxuiꞌlīnīꞌt ixpālacatacaꞌn tī 
tapāxquīꞌ.

10
 Dios ixlīcānaꞌ 

quincālīmāsuꞌyuniꞌn Espíritu Santo 
ē jā tū mātzēꞌkniꞌcanīꞌt Espíritu. Xlaꞌ 
caꞌtzī hasta ixtalacapāstacniꞌ Dios ē 
chī līhuīꞌlh Dios.

11
 ¿Tīchu caꞌtzī tū lacpuhuan 

chāꞌtin chiꞌxcuꞌ? Xmān ixlīmān 
caꞌtzī. Chuntzaꞌ jā tī chāꞌtin tzē 
caꞌtzī ixtalacapāstacniꞌ Dios; xmān 
ixEspíritu Dios cāꞌtzī. 12

 Dios 
quincāmaxquīꞌnīꞌtaꞌn Espíritu tī 
ixlaꞌ Dios ē jā ixlacaꞌn chiꞌxcuhuīꞌn. 
Chuntzaꞌ tzē nakexmatāuj chī 
Dios quincālakalhuꞌmanān ē 
quincāmaxquīꞌyān talacapāstacniꞌ. 
13

 Jā icmāsuꞌyuyāuj chuntzaꞌ 
chī tamāsuꞌyu tachiꞌxcuhuīꞌt 
masqui tacaꞌtzī catūhuālh. 
Quinaꞌn iccāmāsuꞌyuniꞌyāuj tū 
quincāmāsuꞌyuniꞌyān Espíritu. 
Chuntzaꞌ iccāmāsuꞌyuniꞌyāuj xlacaꞌn 
tī takaꞌlhī Espíritu Santo ē xlacaꞌn 
takexmata tū ixlaꞌ Dios.

14
 Chāꞌtin chiꞌxcuꞌ tī jā kaꞌlhī 

xasāstiꞌ ixlatamat xmān lacapāstaca 
tū xalaꞌ nac cāꞌquilhtamacuj. Jāla 
maktīniꞌn tū māsuꞌyu Espíritu Santo. 
Lacpuhuan huaꞌchi tachuyā. Jāla 
kexmata ixpālacata xmān Espíritu 
Santo līkexmatcan. 15

 Espíritu Santo 
cātanūniꞌnīꞌttzaꞌ chiꞌxcuꞌhuīꞌn tī 
ixlaꞌ Dios ē chuntzaꞌ talīkexmata 
tū āꞌchulāꞌ ixlacasquiꞌnca. Chiꞌxcuꞌ 

tī jā kaꞌlhī xasāstiꞌ ixlatamat jāla 
caꞌtzī chī lītalakpalī tī kaꞌlhī 
xasāstiꞌ ixlatamat. 16

 Tatzoꞌkniꞌ na 
ixtachihuīn Dios:

¿Tīchu lakapasnīꞌt 
ixtalacapāstacniꞌ Māpaꞌksīniꞌ 
Dios?

¿Tīchu tzē namāsuꞌyuniꞌ tū 
natlahua?

Quinaꞌn iclacapāstacnāuj chī Cristo 
lacasquiꞌn.

Chī ixlatamatcaꞌn tī tatāꞌscuja Dios

3  Chuntzaꞌ, tāꞌtimīn, jāla 
iccāhuanin chī xaꞌiccāhuani 

xlacaꞌn tī takexmata Espíritu 
Santo. Ixlacasquiꞌnca 
huiꞌxinaꞌn naꞌiccāhuaniyān 
chī tatzucumāꞌnalhcus 
taꞌaꞌkaꞌīꞌniꞌ ixtachihuīn Dios ē tī 
tatlahuamāꞌnalhcus tū xmān xlacaꞌn 
talacasquiꞌn. Huiꞌxinaꞌn huaꞌchi 
lacstīn. 2 Nā huaꞌchi skaꞌtaꞌ jānaꞌj la 
laktzaka quinīt ē xmān huaꞌ ixtziꞌquīꞌ, 
chuntzaꞌ jāla iccāmāsuꞌyuniꞌn 
tū jicslīhuaꞌ nakexpatatit. Jāla 
catiscaꞌttit. Nūn chuhuaꞌj jā 
iccāmāsuꞌyuniꞌyān tū jicslīhuaꞌ 
nakexpatatit. 3 Lacapāstacnaꞌnāꞌtitcus 
huaꞌchi tī jānaꞌj taꞌaꞌkaꞌīꞌ. Palh 
lāquilhnīpāꞌnaꞌntitcus ē lāsītzīꞌniꞌyāꞌtit 
ē lāquiclhlaktzīꞌnāꞌtitcus, 
tasuꞌyu tlahuaꞌyāꞌtitcus tū 
xmān mintapāxuhuāncaꞌn. 
Latāꞌkchokoyāꞌtit huaꞌchi xalanīꞌn 
nac cāꞌquilhtamacuj. 4 Makapitzīn 
chī huiꞌxinaꞌn tahuan: “Quit icstālaniꞌ 
Pablo.” Āꞌmakapitzīn tahuampala: 

“Quit icstālaniꞌ Apolos.” Aꞌcxniꞌ 
chuntzaꞌ huaꞌnātit tapāpitzipāꞌnantit 
huaꞌchi xalanīꞌn nac cāꞌquilhtamacuj.

5
 Aꞌcxniꞌ iccāmāsuꞌyuniꞌn, jā 

iccāmāsuꞌyuniꞌn naquilāstālaniꞌyāuj. 

Apolos jā cāmāsuꞌyuniꞌn 
nastālaniꞌyāꞌtit xlaꞌ. Quinaꞌn 
xmān īꞌscujnuꞌnīꞌn Dios. Quit 
iccāmāsuꞌyuniꞌn ixtachihuīn Dios 
ē huixinaꞌn aꞌkaꞌīꞌtit. Chāꞌtunuꞌ 
quinaꞌn ictlahuáuj quintascujūtcaꞌn 
tū Dios quincāmaxquīꞌn. 6 Quit 
ictzuculh iccāmāsuꞌyuniꞌyān 
ixtachihuīn Dios. Āꞌlīstān milh 
Apolos. Nā xlaꞌ māsuꞌyupālh 
ixtachihuīn Dios. Dios 
ixcāmāꞌaꞌkaꞌīꞌnīmāꞌn. Ūꞌtzaꞌ huaꞌchi 
quit icchaꞌnli ixtachihuīn Dios ē 
Apolos muꞌnulh ē Dios makastacli 
ē tahuaꞌcaꞌlh huāꞌmāꞌ tachaꞌnān. 
7

 Chuntzaꞌ tī chaꞌnli ē tī muꞌnulh, 
xlacaꞌn chu lacxtim ixpālacata 
xmān Dios ūꞌtzaꞌ maxquīꞌ īꞌstacat. 
8

 Tī chaꞌn ē tī muꞌnu lacxtim 
īꞌscujnuꞌnīꞌn. Chāꞌtunuꞌ namaktīniꞌn 
ixtatlaj chuntzaꞌ chī scujli. 
9

 Chuntzaꞌ quinaꞌn īꞌscujnuꞌnīꞌn 
ixpālacata ictāꞌscujāuj Dios ē 
huiꞌxinaꞌn huaꞌchi ixtacuxtu Dios 
jā chaꞌncan ixtachihuīn Dios. Xlaꞌ 
maktakaꞌlhmāꞌlh ē natahuaꞌcaꞌ.

Nā huiꞌxinaꞌn huaꞌchi aꞌktin chic 
tū ixlaꞌ Dios ē tū yāhuamāꞌcacus. 
10

 Dios quilacsacli ē quimāsuꞌyuniꞌlh 
chī naꞌicmāsuꞌyu ixtachihuīn jā 
jā maktin kexmatcanīꞌt. Āꞌlīstān 
milh āꞌchāꞌtin. Nā xlaꞌ māsuꞌyulh 
ixtachihuīn Dios. Ūꞌtzaꞌ huaꞌchi 
quit chāꞌtin tī ictlahualh ixlītzucuniꞌ 
chic. Āꞌchāꞌtin namin nayāhua 
tzamāꞌ chic. Ūꞌtzaꞌ ixlīlacasquiꞌnca 
chāꞌtunuꞌ cuenta catlahualh 
tūchu nalīcāxtlahua tzamāꞌ 
chic. 11

 Xmān aꞌktin ixlītzucuniꞌ 
huāꞌmāꞌ chic tū ixlaꞌ Dios tū 
yāhuamāꞌcacus. Ūꞌtzaꞌ huāꞌmāꞌ 
tū iccāmāsuꞌyuniꞌn ixpālacata 
Jesucristo ē chī pātīniꞌlh nac cruz. 

12
 Kempālhūhuaꞌ namāsuꞌyucan tū 

ixlaꞌ Dios, chuntzaꞌ chī aꞌktin chic 
kempālhūhuaꞌ nalīcāxtlahuacan. 
Makapitzīn natalīcāxtlahua oro 
o plata o xatze chihuix tū tāyaniꞌ. 
Āꞌmakapitzīn natalīcāxtlahua 
quiꞌhuiꞌ o matlūꞌc o seket tū 
jā tāyaniꞌ. 13

 Nachin aꞌktin 
quilhtamacuj aꞌcxniꞌ natasuꞌyu tū 
talīscujli chāꞌtunuꞌ. Aꞌcxniꞌ namin 
tzamāꞌ quilhtamacuj natzucu 
huaꞌchi macscut ē chuntzaꞌ chī 
oro ē plata tatāyaniꞌ macscut, 
chu chuntzaꞌ ixtascujūt xatze 
mākelhtahuaꞌkēꞌniꞌ nā natāyaniꞌ. 
14

 Palh ixtascujūt chāꞌtin natāyaniꞌ, 
xlaꞌ namaktīniꞌn ixtatlaj. 15

 Palh jā 
tāyaniꞌ ixtascujūt chāꞌtin, nasputniꞌ 
ixtatlaj. Masqui namālaksputūniꞌ 
ixtatlaj, Dios namakapūtaxtū 
chuntzaꞌ huaꞌchi chiꞌxcuꞌ tī 
naꞌaꞌkapūtaxtu aꞌcxniꞌ lhcumāꞌlh 
ixchic ē nalhcukōꞌ ixlīpōꞌktu tū 
ixkaꞌlhī.

16
 ¿Ē jā caꞌtzīyāꞌtit milīpōꞌktucaꞌn 

huiꞌxinaꞌn huaꞌchi ixtemplo 
Dios? Espíritu Santo huīꞌlh na 
milīstacnaꞌcaꞌn. 17

 Nā palh chāꞌtin 
natlahuaniꞌ tū jā tze ixtemplo Dios, 
Dios namālaksputū xlaꞌ ixpālacata 
ixtemplo Dios xatasicuaꞌlanātlahua. 
Huiꞌxinaꞌn lītaxtutit ixtemplo Dios 
aꞌcxniꞌ aꞌkaꞌīꞌtit.

18
 Jā cataꞌaꞌkskāhuīꞌtit 

minaꞌcstucaꞌn. Palh chāꞌtin na 
milacpuꞌnaꞌiꞌtātcaꞌn lacpuhuan 
skalalh xlaꞌ ixpālacata tū aꞌnan 
nac cāꞌquilhtamacuj, calalh 
huaꞌchi jā tū ixcaꞌtzī. Chuntzaꞌ tzē 
nascaꞌta tū āꞌchulāꞌ ixlacasquiꞌnca. 
19

 Tzamāꞌ talacapāstacniꞌ tū xalaꞌ 
nac cāꞌquilhtamacuj Dios cālaktzīꞌn 
huaꞌchi tachuyā. Chuntzaꞌ tatzoꞌkniꞌ:

Tī tapuhuan lakskalalhnaꞌ, 
ūꞌtunuꞌn Dios nacāmātlahuanī

tū natalītaꞌaꞌkskāhuīꞌ 
ixaꞌcstucaꞌn ixlīlakskalalhcaꞌn 
aꞌcxniꞌ tatlahuacuꞌtun 
ixtalacapāstacniꞌcaꞌn

ē chuntzaꞌ jāla 
catitamākentaxtūlh.

20
 Tatzoꞌkniꞌ huampala:

Māpaꞌksīniꞌ Dios cālakapasniꞌ 
ixtalacapāstacniꞌcaꞌn

tī lakskalalhnaꞌ
ē cālaktzīꞌn huaꞌchi jā tū 

ixtapalhcaꞌn.
21

 Chuntzaꞌ jā kaꞌtlaꞌ catimakcaꞌtzītit 
ixpālacata tū tlahualh catīhuālh 
chiꞌxcuꞌ o tū māsuꞌyulh. Ixlīpōꞌktu 
catūhuālh milacaꞌn. 22

 Ixlīpōꞌktu 
catūhuālh milacaꞌn ē tzē 
naꞌiccālīmaktāyayān. Pablo ē 
Apolos ē Pedro, quilīpōꞌktucaꞌn 
tzē naiccālīmaktāyayān huiꞌxinan. 
Nā milacaꞌn cāꞌquilhtamacuj 
ixpālacata tzē nacālīmaktāyayān. 
Masqui huiꞌlāꞌnaꞌntitcus ē masqui 
canīꞌtit, Dios nacāmaktāyayān. Tū 
lamāꞌlh ē tū nalacus, pōꞌktu ūꞌtzaꞌ 
tzē nacālīmaktāyayān. 23

 Pōꞌktu 
milacaꞌn ixpālacata huiꞌxiꞌnaꞌn 
tapaꞌksīniꞌyāꞌtit Cristo, ē Cristo 
tapaꞌksīniꞌ Dios.

Ixtascujūtcaꞌn apóstoles

4  Quinaꞌn tī apóstoles, 
caquincātalaktzīꞌn 

quinaꞌn īꞌscujnuꞌnīꞌn Cristo 
tī quincāmacamaxquīꞌnīꞌtan 
quintascujūtcaꞌn ē ūꞌtzaꞌ 
naꞌicmāsuꞌyuyāuj tū ixlaꞌ Dios 
ē tū Dios quincāmācaꞌtzīnīn. 
2

 Tī macamaxquīꞌcanīꞌt 
tascujūt ixlacasquiꞌnca xlaꞌ tzej 
namākentaxtū tū līmāpaꞌksīcanīꞌt. 

3
 Quit jā quimacaꞌtzi tū puhuaꞌnāꞌtit. 

Ē quit jā quimacaꞌtzi tū tapuhuan 
āꞌmakapitzīn tachiꞌxcuhuīꞌt 
quimpalacata. Quit jāla naꞌicuan 
palh tze o jā tze quit. 4 Masqui 
icmakcaꞌtzī palh jā tū iclaclēꞌn 
palhāsāꞌ iclaclēꞌn. Dios nahuan 
palh iclaclēꞌn. 5 Aꞌcxniꞌ jānaꞌj 
min Māpaꞌksīniꞌ Jesucristo, jā 
catipuhuaꞌntit palh tze o jā tze 
āꞌchāꞌtin ixpālacata tū tlahualh. 
Aꞌcxniꞌ namin Māpaꞌksīniꞌ, xlaꞌ 
namālakxkakēniꞌnkōꞌ ixlīpōꞌktu 
catūhuālh tū tatzēꞌknīꞌt jā 
cāꞌpucsuaꞌ. Namāsuꞌyukōꞌ ixlīpōꞌktu 
tū tapuhuan tachiꞌxcuhuīꞌt 
ē tū tatlahuacuꞌtun. Tzamāꞌ 
quilhtamacuj Dios nacāmākaꞌtlīꞌ 
chāꞌtunuꞌ ixpālacata xatze tū 
tatlahuanīꞌt.

6
 Tāꞌtimīn, ixlīpōꞌktu 

huaꞌmāꞌ iccātzoꞌknuniꞌnīꞌtaꞌn 
quimpālacatacaꞌn quit ē 
Apolos. Ūꞌtzaꞌ huaꞌchi tū 
iccālīpūlaniꞌmāꞌn nalīscaꞌtāꞌtit chī 
tzej nakexpatniꞌyāꞌtit ixtachihuīn 
Dios tū tzoꞌkcanīꞌt. Chuntzaꞌ jā 
kaꞌtlaꞌ tilīmakcaꞌtzīyāꞌtit ixpālacata 
chāꞌtin mākelhtahuaꞌkēꞌniꞌ ē 
jā catilakmakaꞌntit āꞌchāꞌtin. 
7

 Jā tipuhuaꞌnaꞌtit palh 
huiꞌxinaꞌn āꞌchulāꞌ xatze. 
Pōꞌktu tū kaꞌlhīꞌyāꞌtit Dios 
cāmaxquīꞌnīꞌtaꞌn. Jā tlaꞌjanīꞌtaꞌntit. 
Jā kaꞌtlaꞌ tilīmakcaꞌtzīyāꞌtit tū 
cāmaxquīꞌnīꞌtaꞌn Dios.

8
 Makcaꞌtzīyāꞌtit huaꞌchi jā tū 

caticāsputniꞌn ē makcaꞌtzīyāꞌtit 
huaꞌchi kaꞌlhīꞌyāꞌtit ixlīpōꞌktu tū 
maclacasquiꞌnāꞌtit. Puhuaꞌnāꞌtit 
tzē natapaꞌksīyāꞌtit minaꞌcstucaꞌn 
ē quilāmakxteknīꞌtaꞌuj. 
Jātzaꞌ lacasquiꞌnāꞌtit 

naꞌiccāmaktāyayān. Xatze 
palh ixlīcānaꞌ ixmāpaꞌksīniꞌntit 
cahuālh ixpālacata quinaꞌn tzē 
xaꞌiccātāꞌmāpaꞌksīniꞌn. 9 Palhāsāꞌ 
Dios lacasquiꞌn quinaꞌn apóstoles 
ictasuꞌyuyāuj huaꞌchi chiꞌxcuhuīꞌn 
tī āꞌchulāꞌ xatalakmakaꞌ ē 
huaꞌchi tī līhuiꞌlīcan namaknīcan. 
Quincātatlahuanīꞌtaꞌn huaꞌchi tū 
nalīstānaꞌncan nac cāꞌquilhtamacuj 
ē na ixlacatīncaꞌn ángeles ē 
tachiꞌxcuhuīꞌt. Quincātalaktzīꞌnān 
huaꞌchi tī jā tū quintapalhcaꞌn. 
10

 Huancan quinaꞌn laclhkēntin 
ixpālacata Cristo. Ē huiꞌxinaꞌn 
puhuaꞌnāꞌtit caꞌtzīyāꞌtit tū 
ixlaꞌ Cristo. Huancan quinaꞌn 
xaxlajuananiꞌn ē huiꞌxinaꞌn tī 
iccātzoꞌknuniꞌyān kaꞌlhīꞌyāꞌtit 
lītliꞌhuiꞌqui. Huiꞌxinaꞌn 
cātalakachiꞌxcuhuīꞌyān ē 
quinaꞌn xatalakmakaꞌ. 11

 Hasta 
chuhuaꞌj quinaꞌn ictziꞌncsāuj 
ē ickelhpūtīyāuj ē jātzaꞌ tze 
quiluꞌxuꞌcaꞌn. Quincātatucsān 
ē ictejelatlāꞌhuanāuj. 12

 Palhaꞌ 
icscujāuj naꞌiclīhuāꞌyanāuj, 
ē ictlakuaꞌnāuj. Aꞌcxniꞌ 
quincātalakapalayān, quinaꞌn 
icsquiꞌniꞌyāuj Dios ixpālacatacaꞌn. 
Aꞌcxniꞌ quincātamakapātīniꞌnān, 
quinaꞌn ictāyaniꞌyāuj. 13

 Aꞌcxniꞌ jā 
tze quincātalīchihuīnaꞌnān, quinaꞌn 
lacatejtin ickelhtīniꞌnāuj. Hasta 
chuhuaꞌj cāꞌlhūhuaꞌlacatīn quinaꞌn 
huaꞌchi paꞌlhxtum iclanīꞌtauj ē 
huaꞌchi xatancaꞌchiꞌ ixlīpōꞌktu tū 
lakmakaꞌncan.

14
 Jā iccālīmāmāxanīꞌcuꞌtunāꞌn 

tū iccātzoꞌknuniꞌyān. 
Iccātzoꞌknuniꞌyān huāꞌmāꞌ 
naꞌiccāmācaꞌtzīnīyān tū 
natlahuaꞌyāꞌtit. Iccāpāxquīꞌyān 

huaꞌchi quincamanaꞌ. 15
 Masqui 

ixcākaꞌlhīꞌtit aꞌkcāuj mil tī 
nacātamāsuꞌyuniꞌyān ixpālacata 
Cristo, xmān chāꞌtin huaꞌchi 
mintātaꞌcaꞌn. Quit mintātaꞌcaꞌn 
ixpālacata Cristo ē xatze 
tachihuīn tū iccāmāscaꞌtīyān. 
16

 Ūꞌtzaꞌ iccālīsquiꞌniꞌyān 
caquilāmakscaꞌtxtūj chī 
nalītahuiꞌlayāꞌtit.

17
 Ūꞌtzaꞌ huāꞌmāꞌ 

iccālīlakmacāꞌnchān Timoteo. Nā 
xlaꞌ lītaxtulh huaꞌchi quinkahuaꞌcha 
ixpālacata quiMāpaꞌksīniꞌ ē laktzaꞌ 
icpāxquīꞌ ē xlaꞌ mākentaxtū 
ixtalacasquiꞌnīn Dios. Timoteo 
nacāmāpāstaquīyān chī 
iclīlatlāꞌhuan ē ickexmatniꞌ Cristo 
ē chuntzaꞌ chī iccāmāsuꞌyuniꞌmāꞌlh 
āꞌmakapitzīn nā chuntzaꞌ xlacaꞌn 
natalīlatāꞌkchoko. Chuntzaꞌ chi 
icmāsuꞌyu calhāxcuhuālh nac 
templo. 18

 Makapitzīn huiꞌxinaꞌn 
kaꞌtlaꞌ līmakcaꞌtzīyāꞌtit ixpālacata 
puhuaꞌnāꞌtit: “Jā catimilh Pablo.” 
19

 Palh Dios lacasquiꞌn, palaj 
naꞌiccālakaꞌnāchān ē naꞌiclakapasa 
ixlītliꞌhuiꞌquicaꞌn xlacaꞌn tī kaꞌtlaꞌ 
tamakcaꞌtzī o palh xmān tahuan. 
20

 Natasuꞌyu tīchu tatapaꞌksīniꞌ 
Dios. Natasuꞌyu ixpālacata tū tzē 
talītlahua ixlītliꞌhuiꞌqui Dios, ē 
jā xmān tū tahuan chiꞌxcuhuīꞌn. 
21

 ¿Tūchu lacasquiꞌnāꞌtit aꞌcxniꞌ 
naꞌiccālakaꞌnāchān? ¿Lacasquiꞌnāꞌtit 
naꞌicmin naꞌiccācastigarlīyān o 
lacasquiꞌnāꞌtit naꞌiccāpāxquīꞌyān ē 
naꞌiccālakalhuꞌmanān?

Makapātīnīca tī ixtlahua tū jā tze

5  Ixlīcānaꞌ caꞌtzīcan aꞌnan 
na milacpuꞌnaꞌiꞌtātcaꞌn 

chāꞌtin jā tzeya chiꞌxcuꞌ. Xlaꞌ 

1 Corintios 4 ,  5



338

tāꞌtahuīꞌlh ixtūtzīꞌ. Ē tī jā 
taꞌaꞌkaꞌīꞌ jā chuntzaꞌ talamāꞌnalh. 
2

 Huiꞌxinaꞌn jā māxaꞌnaꞌnāꞌtit ē 
nūn līpuhuanāꞌtit ixpālacata 
huaꞌmā tū jā tze. Ixtamacxtutit na 
milacpuꞌnaꞌiꞌtātcaꞌn tzamāꞌ chiꞌxcuꞌ 
tī kaꞌlhī ixtāꞌlāpāxquīꞌn. 3 Quit 
masqui jā aꞌntzaꞌ icuīꞌlh aꞌcxniꞌ 
talacxtimīyāꞌtit, iccālacapāstacmāꞌn. 
Chuntzaꞌ huaꞌchi icuiꞌlachaꞌ ē 
icputzānaꞌnīnīꞌtaꞌnchaꞌtzaꞌ. 4 Aꞌcxniꞌ 
takēstokchipitit ixpālacata 
quiMāpaꞌksīniꞌcaꞌn Jesucristo ē 
cātāꞌhuiꞌlan ixlītliꞌhuiꞌqui, ē aꞌcxniꞌ 
huaꞌchi xaꞌicuiꞌlachaꞌ, ixpālacata 
iccālacapāstacmāꞌn, 5 catamacxtutit 
na milacpuꞌnaꞌiꞌtātcaꞌn tzamāꞌ 
chiꞌxcuꞌ. Namacamaxquīꞌyāꞌtit 
Skāꞌhuīꞌniꞌ ē xlaꞌ namakapātīniꞌn 
ixmacniꞌ ē namakapūtaxtūcan 
ixlīstacnaꞌ aꞌcxniꞌ namimpala 
Māpaꞌksīniꞌ Jesucristo.

6
 Jā tze chī kaꞌtlaꞌ makcaꞌtzīyāꞌtit. 

¿Ē jā caꞌtzīyāꞌtit macstiꞌnaꞌj levadura 
laklhtāyakōꞌ ixlīpōꞌktu tasquit? 
Chuntzaꞌ ixcuenta chāꞌtin chiꞌxcuꞌ 
nacāmāpasīkōꞌyān milīpōꞌktucaꞌn 
ixpālacata ūꞌtzaꞌ nacāmāsuꞌyuniꞌ 
āꞌmakapitzīn. 7 Camakxtektit 
ixlīpōꞌktu tū jā tze. Ūꞌtzaꞌ huaꞌchi 
xaxcuꞌta levadura. Camāxtutit 
xlaꞌ ē chuntzaꞌ nalītaxtuyāꞌtit 
huaꞌchi xasāstiꞌ tasquit tū jā kaꞌlhī 
levadura. Ixlacasquiꞌnca lactze 
nahuaꞌnātit ixpālacata maknīcanīꞌt 
Cristo quimpālacatacaꞌn 
chuntzaꞌ chī maknīcan purecuꞌ 
tū nalīlakatāyanaꞌncan aꞌcxniꞌ 
pascua. 8 Aꞌcxniꞌ tlahuacan 
ixcāꞌtaniꞌcaꞌn israelitas tū huanican 
pascua, makaꞌncan xamakās 
levadura ē huaꞌcan xasāstiꞌ 
pāntzīn tū jā kaꞌlhī levadura. 

Chuntzaꞌ calaktaquilhpūtauj Dios. 
Ixlacasquiꞌnca pūla camakxtekui 
tū jā tze talacapāstacniꞌ ē pōꞌktu 
tū jā tze. Catahuiꞌlauj līlacatejtin. 
Chuntzaꞌ calaktaquilhpūtauj Dios.

9
 Iccātzoꞌknuniꞌnīꞌtaꞌntzaꞌ aꞌktin 

carta jā caticātāꞌtalacxtuctit 
tī tatlahua tū jā tze. 10

 Jā 
xaꞌicuanicuꞌtun xalanīꞌn tzamāꞌ 
cāꞌquilhtamacuj tī tatlahua tū jā tze. 
Ē jā xaꞌicuanicuꞌtun tī xalanīꞌn nac 
cāꞌquilhtamacuj ē tatampiꞌlhīniꞌn 
ē taꞌaꞌkskāhuīꞌkaꞌlhānaꞌn. 
Nūn xaꞌicuanicuꞌtun jā 
caticātāꞌtalacxtuctit xalanīꞌn 
nac cāꞌquilhtamacuj tī 
talakachiꞌxcuhuīꞌ ixídoloscaꞌn. Palh 
jā ixcātāꞌtalacxtuctit jā tī chāꞌtin 
xlacaꞌn, ixlacasquiꞌnca namakxtekātit 
huāꞌmāꞌ cāꞌquilhtamacuj. 11

 Tū 
iccātzoꞌknuniꞌnīꞌtaꞌn ūꞌtzaꞌ huāꞌmāꞌ: 
Palh chāꞌtin tī aꞌkaꞌīꞌniꞌ ixtachihuīn 
Dios ē nā xlaꞌ tlahua tū jā tze, jā 
catitāꞌtalacxtuctit. Palh chāꞌtin 
tī aꞌkaꞌīꞌ ē tlahua tū jā tze o 
tampiꞌlhīniꞌn o lakachiꞌxcuhuīꞌ 
ixídolo, jā catitāꞌtalacxtuctit ē jā 
titāꞌhuāꞌyaꞌnāꞌtit. Jā titāꞌhuāꞌyaꞌnāꞌtit 
tī aꞌkaꞌīꞌ ē xlaꞌ lakapalanaꞌn 
o kaꞌchī o kaꞌlhānaꞌn. 12‑13

 ¿Ē 
quimacaꞌtzi naꞌiccālīputzānaꞌniꞌ 
tī jā taꞌaꞌkaꞌīꞌniꞌ ixtachihuīn 
Dios? Tī jā taꞌaꞌkaꞌīꞌ, xlacaꞌn Dios 
nacāputzānaꞌniꞌ. Ixlacasquiꞌnca 
huiꞌxinaꞌn naputzānaꞌnīꞌyāꞌtit tī 
taꞌaꞌkaꞌīꞌ. Chuntzaꞌ catamacxtutit na 
milacpuꞌnaꞌiꞌtātcaꞌn tzamāꞌ chiꞌxcuꞌ tī 
tlahua huāꞌmāꞌ tū jā tze.

Tī tāꞌtalacapūꞌniꞌ na ixlacatīncaꞌn 
jueces tī jā taꞌaꞌkaꞌīꞌ

6  Aꞌcxniꞌ chāꞌtin 
putzānaꞌnīcuꞌtun 

1 Corintios 5 ,  6



339

catūhuālh āꞌchāꞌtin tī aꞌkaꞌīꞌ, 
līmāxanaꞌ palh ixmālacapūꞌlh 
na ixlacatīncaꞌn tī jā taꞌaꞌkaꞌīꞌ. 
Ixtaputzānaꞌnīlh tī tāꞌtapaꞌksīniꞌ 
Dios. 2 Huiꞌxinaꞌn tī tāꞌtapaꞌksīyāꞌtit 
Dios nacāputzānaꞌnīꞌyāꞌtit 
tachiꞌxcuhuīꞌt aꞌcxniꞌ nasputa 
cāꞌquilhtamacuj. Palh huiꞌxinaꞌn 
nacāputzānaꞌnīꞌyāꞌtit ixlīpōꞌktucaꞌn 
xalanīꞌn nac cāꞌquilhtamacuj, 
nā tzē naputzānaꞌnīꞌyāꞌtit tū jā 
ixlacasquiꞌnca. 3 ¿Ē jā caꞌtzīyāꞌtit 
quinaꞌn nacāputzānaꞌnīyāuj 
ángeles? Palh nacāputzānaꞌnīyāuj 
ángeles, āꞌchulāꞌ tzē 
nacāputzānaꞌnīyāuj tū xalaꞌ nac 
cāꞌquilhtamacuj. 4 Chuntzaꞌ palh 
ixlacasquiꞌnca naputzānaꞌnīꞌyāꞌtit 
catūhuālh xalaꞌ nac cāꞌquilhtamacuj, 
¿tū ixpālacata lacasquiꞌnāꞌtit 
nacātaputzānaꞌniꞌyān chiꞌxcuhuīꞌn 
tī jā cālakachiꞌxcuhuīꞌcan 
na ixlacatīncaꞌn tī taꞌaꞌkaꞌīꞌ? 
5

 Huāꞌmāꞌ iccāhuaniyān 
naꞌiccāmāmāxanīꞌyān. ¿Ē jā huīꞌlh 
chāꞌtin na milacpuꞌnaꞌiꞌtātcaꞌn tī 
tzē nacāputzānaꞌnīyān huiꞌxinaꞌn 
tī lītāꞌtimīn? 6 Caꞌtzīyāꞌtit huīꞌlh. 
Chuntzaꞌ jā tze chī tlahuaꞌyāꞌtit 
aꞌcxniꞌ chāꞌtin tī aꞌkaꞌīꞌ ē 
namālacapūꞌ āꞌchāꞌtin xatāꞌtin ē 
nalacāxtlahuaꞌyāꞌtit na ixlacatīncaꞌn 
tī jā taꞌaꞌkaꞌīꞌ.

7
 Lāmālacapūꞌyāꞌtit 

lītāꞌtimīn ē chuntzaꞌ tasuꞌyu jā 
mākentaxtūyāꞌtit ixtalacasquiꞌnīn 
Dios ē lhūhuaꞌcus cāsputniꞌyān. 
Ixlīpātītit tū jā tze tū 
cātatlahuaniꞌn. Ixtāyaꞌniꞌtit chī 
cātaꞌaꞌkskāhuīꞌmaktīn. 8 Huiꞌxinaꞌn 
lātlahuaꞌniꞌyāꞌtit tū jā tze ē 
cāꞌaꞌkskāhuīꞌmaktīyāꞌtit masqui 
mintāꞌtincaꞌn.

9
 ¿Ē jā caꞌtzīyāꞌtit tī tatlahua tū 

jā tze, xlacaꞌn jāla catitatanūlh 
jā Dios māpaꞌksīniꞌnkōꞌ? Jā 
titaꞌaꞌkskāhuīꞌyāꞌtit minaꞌcstucaꞌn. 
Tī takaꞌlhī ixtāꞌlāpāxquīꞌncaꞌn 
ē tī tatlahua tū jā tze ē tī 
talaktaquilhpūta ídolos, xlacaꞌn jāla 
catitatanūlh jā Dios māpaꞌksīniꞌnkōꞌ. 
Nā tī talātahuiꞌlānaꞌlh 
līlacchiꞌxcuhuīꞌn ē tī tala līpuscāt, 
xlacaꞌn jāla catitatanūlh jā 
Dios māpaꞌksīniꞌnkōꞌ. 10

 Nā tī 
takaꞌlhānaꞌn ē tī talakcaꞌtzan 
catūhuālh ē tī takaꞌchī jāla 
catitatanūlh jā Dios māpaꞌksīniꞌnkōꞌ. 
Nā tī talakapalanaꞌn ē tī 
taꞌaꞌkskāhuīꞌmaktīniꞌn catūhuālh 
jāla catitatanūlh jā Dios 
māpaꞌksīniꞌnkōꞌ. Nūn tī chāꞌtin 
xlacaꞌn catitatanūlh jā Dios 
māpaꞌksīniꞌnkōꞌ. 11

 Chuntzaꞌ 
ixtlahuaꞌyāꞌtit makapitzīn 
huiꞌxinaꞌn. Chuhuaꞌj Dios 
cālacsacnīꞌtaꞌn ē cāxapaniꞌnīꞌtaꞌn 
mincuentacaꞌn ē lacasquiꞌn 
natlahuaꞌyāꞌtit ixtalacasquiꞌnīn. 
Chuhuaꞌj Dios cālaktzīꞌnān 
lacuantzaꞌ huiꞌxinaꞌn ixpālacata 
ixlītliꞌhuiꞌqui quiMāpaꞌksīniꞌcaꞌn 
Jesucristo ē ixpālacata ixlītliꞌhuiꞌqui 
ixEspíritu quinDioscaꞌn.

Ixlacasquiꞌnca Dios 
namāpaꞌksī quimacniꞌcaꞌn

12
 Tzē naꞌicuan: “Ickaꞌlhī 

līmāpaꞌksīn ē tzē naꞌictlahua 
ixlīpōꞌktu catūhuālh tū 
iclacasquiꞌn.” Masqui xaꞌicuanli, 
jā ixlīpōꞌktu tū ictlahuacuꞌtun 
nacāmaktāya āꞌmakapitzīn. 
Tzē naꞌicuan: “Tzē naꞌictlahua 
catūxcuhuālh tū iclacasquiꞌn. 
Masqui xaꞌicuanli, jā ictlahuacuꞌtun 

catūhuālh tū jāla naꞌicmakxteka 
āꞌlīstān ē ūꞌtzaꞌ naquilīskāhuīꞌ.” 
13

 Nā nahuancan: “Quimpāncaꞌn 
maclacasquiꞌn līhuaꞌ ē huīꞌlh 
līhuaꞌ ixpālacata quimpāncaꞌn”, 
nahuancan. Chī kempātuꞌ jā 
catitatāyaniꞌlh pōꞌktu quilhtamacuj. 
Namin aꞌktin quilhtamacuj aꞌcxniꞌ 
Dios nacāmālakuanī chī kempātuꞌ. 
Dios tlahualh quimacniꞌcaꞌn 
nalīlakachiꞌxcuhuīꞌyāuj xlaꞌ. 
Xlaꞌ quincāmaxquīꞌyān tū 
maclacasquiꞌn quimacniꞌcaꞌn. Jā 
lacasquiꞌn nalītlahuayāuj tū jā 
tze quimacniꞌcaꞌn. 14

 Chuntzaꞌ 
chī Dios mālacastālancuanīlh 
ixmacniꞌ Māpaꞌksīniꞌ Jesucristo nā 
chuntzaꞌ nalīmālacastālancuanī 
quimacniꞌcaꞌn ixlītliꞌhuiꞌqui.

15
 ¿Ē jā caꞌtzīyāꞌtit quimacniꞌcaꞌn 

tāꞌtapaꞌksī Cristo? Quimacniꞌ 
tū tapaꞌksīniꞌ Cristo, ¿chī 
naꞌiclītāꞌtalacxtimī chāꞌtin puscāt 
xalaꞌ nac cāꞌtejen? Jā maktin 
ictitlahualh. 16

 ¿Ē jā caꞌtzīyāꞌtit 
aꞌcxniꞌ chāꞌtin chiꞌxcuꞌ tāꞌtalacxtimī 
chāꞌtin puscāt tī xalaꞌ nac cāꞌtejen 
chu aꞌktin macniꞌ natahuan aꞌcxniꞌ 
natāꞌtalacxtimī? Chuntzaꞌ tatzoꞌkniꞌ 
na ixtachihuīn Dios:

Ixchāꞌtuꞌcaꞌn chu aꞌktin macniꞌ 
natahuan.

17
 Aꞌcxniꞌ natamacamāstāꞌniꞌyaꞌ 

Jesús, minchāꞌtuꞌcaꞌn nalītaxtuyāꞌtit 
chu aꞌktin līstacnaꞌ.

18
 Jā catlahuaꞌtit tū jā tze. Aꞌcxniꞌ 

chāꞌtin kaꞌlhī ixtāꞌlāpāxquīꞌn, 
xlaꞌ ixaꞌcstu lactlahua ixmacniꞌ. 
19

 Caꞌtzīyāꞌtit Dios cāmaxquīꞌnīꞌtaꞌn 
Espíritu Santo ē chī xlaꞌ tanūmāꞌlh 
na milīstacnaꞌcaꞌn, chuntzaꞌ 
mimacniꞌcaꞌn lanīꞌt ixtemplo 
Espíritu Santo. Ixlacasquiꞌnca Dios 

namāpaꞌksīniꞌn aꞌntzaꞌ. Huiꞌxinaꞌn 
jā tapaꞌksīyāꞌtit mēꞌcstucaꞌn; 
tapaꞌksīniꞌyāꞌtit Dios. 20

 Tapalaxlaꞌ 
cālītamāhuanīꞌtaꞌn aꞌcxniꞌ 
Jesucristo xokolh nac cruz. Ūꞌtzaꞌ 
tū lītlahuaꞌyāꞌtit mimacniꞌcaꞌn 
calīlakachiꞌxcuhuīꞌtit Dios 
ixpālacata tapaꞌksīniꞌyāꞌtit Dios.

Ixpālacata chī tamakaxtokcan

7  Tū quilātzoꞌknuniꞌuj, chuhuaꞌj 
iccākelhtīyān. Tze palh chāꞌtin 

chiꞌxcuꞌ jā maktin tāꞌtalacxtimī 
chāꞌtin puscāt. 2 Masqui tze 
chuntzaꞌ, ixpālacata lhūhuaꞌ aꞌnan 
tī takaꞌlhī ixtāꞌlāpāxquīꞌncaꞌn, 
cakaꞌlhīlh chāꞌtin chiꞌxcuꞌ xmān 
chāꞌtin ixpuscāt ē chāꞌtin puscāt 
cakaꞌlhīlh xmān chāꞌtin ixkōluꞌ. 
3

 Camākentaxtūlh chāꞌtunuꞌ 
chiꞌxcuhuīꞌn tū ixlacasquiꞌnca 
ixpālacata ixpuscātcaꞌn. Chuntzaꞌ 
chāꞌtunuꞌ puscan camākentaxtūlh 
tū ixlacasquiꞌnca ixpālacata 
ixkōluꞌcaꞌn. 4 Puscāt jātzaꞌ ixlīmān 
māpaꞌksī ixmacniꞌ; ixkōluꞌ nā 
tāꞌmāpaꞌksī. Nā chuntzaꞌ chiꞌxcuꞌ 
jātzaꞌ ixlīmān māpaꞌksī ixmacniꞌ; nā 
īxpuscāt tāꞌmāpaꞌksī. 5 Palh chiꞌxcuꞌ 
ē ixpuscāt āꞌchulāꞌ natatlahuacuꞌtun 
oración, tzē natachihuīnaꞌn jā 
natalātāꞌlhtata jā aꞌklhūhuaꞌ 
quilhtamacuj, ē jā makās. Palh 
makās jā natalātāꞌlhtata, skāhuīꞌniꞌ 
nacālīlaktzīꞌncuꞌtun ixpālacata jā 
catitatāyaniꞌlh.

6
 Ūꞌtzaꞌ huāꞌmāꞌ iccāhuaniyān tzē 

tlahuacan. Jā iccāmāpaꞌksīmāꞌn. 
7

 Iclacasquiꞌn ixlīpōꞌktucaꞌn 
tachiꞌxcuhuīꞌt ixtalalh chuntzaꞌ 
chī quit. Dios cāmaxquīꞌ chāꞌtunuꞌ 
chiꞌxcuhuīꞌn chī tzē natalatāꞌkchoko. 
Chāꞌtin tzē natlahua catūhuālh 

ē āꞌchāꞌtin natlahua tū āꞌxtum. 
Chāꞌtin natamakaxtoka ē āꞌchāꞌtin 
jā ixlacasquiꞌnca natamakaxtoka.

8
 Iccāhuaniyān huiꞌxinaꞌn 

tī jā āꞌtamakaxtokaꞌtit ē tī 
cānīmakaꞌncanīꞌttzaꞌ, tze palh 
natahuiꞌlaꞌyāꞌtit chuntzaꞌ chī quit. 
9

 Palh chāꞌtin jā catitāyaniꞌlh 
ixlīmān, xatze catamakaxtokli 
ixpālacata jā pōꞌktu quilhtamacuj 
nalacapāstaca tū lacasquiꞌn 
ixmacniꞌ.

10
 Huiꞌxinaꞌn tī 

tamakaxtoknīꞌtaꞌntittzaꞌ, 
iccāmāpaꞌksīyān ē jā xmān quit. Nā 
Māpaꞌksīniꞌ nā xlaꞌ cāmāpaꞌksīyān 
jā catitamakxtekli ixkōluꞌcaꞌn 
puscan. 11

 Palh makxteknīꞌttzaꞌ 
ixkōluꞌ chāꞌtin puscāt, catahuiꞌlh 
ixlīmān o catāꞌtahuiꞌlapālh ixkōluꞌ. 
Chiꞌxcuꞌ jā catimakxtekli ixpuscāt.

12
 Chuhuaꞌj xmān quit 

iccāhuaniyān āꞌmakapitzīn 
huiꞌxinaꞌn ē jātzaꞌ Māpaꞌksīniꞌ. 
Palh chāꞌtin chiꞌxcuꞌ aꞌkaꞌīꞌniꞌ 
ixtachihuīn Dios ē ixpuscāt jā aꞌkaꞌīꞌ, 
jā catimakxtekli ixpuscāt palh xlaꞌ 
tāꞌtahuiꞌlacuꞌtun. 13

 Chāꞌtin puscāt 
tī aꞌkaꞌīꞌ, jā catimakxtekli ixkōluꞌ tī 
jā aꞌkaꞌīꞌ palh xlaꞌ tāꞌtahuiꞌlacuꞌtun. 
14

 Masqui chiꞌxcuꞌ jā aꞌkaꞌīꞌniꞌ 
Dios, ixpālacata ixpuscāt tī aꞌkaꞌīꞌ, 
māxtumlīcanīꞌt chiꞌxcuꞌ ē tzē nala 
ixlaꞌ Dios. Nā puscāt tī jā aꞌkaꞌīꞌ 
māxtumlīcanīꞌt ē tzē nala ixlaꞌ Dios 
ixpālacata ixkōluꞌ tī aꞌkaꞌīꞌ. Palh jā 
chuntzaꞌ cahuālh, mincamanaꞌcaꞌn 
ixtalalh huaꞌchi tī jā taꞌaꞌkaꞌīꞌ. 
Chuhuaꞌj laktzīꞌncan huaꞌchi tī 
taꞌaꞌkaꞌīꞌ. 15

 Chiꞌxcuꞌ tī jā aꞌkaꞌīꞌ ē 
palh makxtekcuꞌtun ixpuscāt, 
camakxtekli naꞌaꞌn. Puscāt tī 
jā aꞌkaꞌīꞌ ē palh makxtekcuꞌtun 

ixkōluꞌ, camakxtekli naꞌaꞌn. Dios 
lacasquiꞌn tze calatahuiꞌlauj quinaꞌn. 
16

 ¿Chi līcaꞌtzīyaꞌ, puscāt, palh tzē 
namakapūtaxtūcan minkōluꞌ? ¿Ē 
chī līcaꞌtzīyaꞌ, chiꞌxcuꞌ, palh tzē 
namakapūtaxtūcan mimpuscāt?

17
 Chuntzaꞌ chī ixuiꞌla aꞌcxniꞌ 

pūla aꞌkaꞌīꞌnīꞌtaꞌ, chuntzaꞌ 
catahuiꞌla, xmān nalatāꞌkchokoyaꞌ 
chī Dios lacasquiꞌn. Ūꞌtzaꞌ 
icmāsuꞌyu na ixlīpōꞌktu templo. 
18

 Palh huiꞌx xatachuꞌcutzaꞌ chī 
cālīlakapascan israelitas aꞌcxniꞌ 
pūla aꞌkaꞌīꞌniꞌnīꞌtaꞌ ixtachihuīn 
Dios, chuntzaꞌ catahuiꞌla. Palh 
jā xatachuꞌcutzaꞌ aꞌcxniꞌ pūla 
aꞌkaꞌīꞌnīꞌtaꞌ, nā chuntzaꞌ catahuiꞌla. 
19

 Palh xatachuꞌcutzaꞌ o palh jā 
xatachuꞌcu, xlaꞌ jā tū huanicuꞌtun. 
Tū āꞌchulāꞌ ixlacasquiꞌnca, ūꞌtzaꞌ 
tlahuacan ixtalacasquiꞌnīn Dios. 
20

 Chāꞌtunuꞌ calātachokolh na 
ixtascujūt tū ixkaꞌlhī aꞌcxniꞌ pūla 
aꞌkaꞌīꞌniꞌlh ixtachihuīn Dios. 
21

 Palh xatastāꞌmaka tasācuaꞌ 
ixuaꞌnīꞌtaꞌ aꞌcxniꞌ aꞌkaꞌīꞌnīꞌta, jā 
tilīpuhuaꞌnaꞌ. Palh mintēcu 
namakxtekāniꞌ, capit. 22

 Tī tasācuaꞌ 
ixuanīꞌt aꞌcxniꞌ aꞌkaꞌīꞌlh, ūꞌtzaꞌ 
Dios laktzīꞌn huaꞌchi jā tasācuaꞌ 
ixuanīꞌt. Tī jā xatastāꞌmaka 
tasācuaꞌ ixuanīꞌt aꞌcxniꞌ aꞌkaꞌīꞌlh, 
ūꞌtzaꞌ nahuan xatastāꞌmaka 
ixtasācuaꞌ Cristo. 23

 Tāꞌtimīn, Dios 
xlaꞌ tapalaxlaꞌ cālītamāhuanīꞌtaꞌn 
ixpālacata Jesucristo xokolh nac 
cruz. Ūꞌtzaꞌ jā catilītamakxtektit 
nacātamāpaꞌksīyān chiꞌxcuhuīꞌn. 
Xmān Dios nacāmāpaꞌksīyān. 
24

 Tāꞌtimīn, chuntzaꞌ chī 
ixuanīꞌtaꞌntit aꞌcxniꞌ aꞌkaꞌīꞌtit, 
chuntzaꞌ natahuiꞌlayāꞌtit masqui 
tamakaxtoknīꞌtaꞌntittzaꞌ o jānaꞌj 

āꞌtamakaxtokatit, ē masqui 
xatastāꞌmaka tasācuaꞌ o jā tasācuaꞌ. 
Xmān chuhuaꞌj ixlacasquiꞌnca Dios 
nacāmākextimīyān.

25
 Masqui Māpaꞌksīniꞌ jā 

quimaxquīꞌlh līmāpaꞌksīn ixpālacata 
tī jānaꞌj āꞌtamakaxtoka, tzē 
naꞌaꞌkaꞌīꞌniꞌyāꞌtit tū iccāhuaniyān 
ixpālacata Dios quilakalhuꞌmanli 
ē quilacsacli. 26

 Icpuhuan tze palh 
chāꞌtunuꞌ ixtahuīꞌlh chuntzaꞌ chī 
quit icuīꞌlh. Chuntzaꞌ tze ixpālacata 
mimāꞌlh aꞌktin quilhtamacuj tū 
napūpātīniꞌnāuj. 27

 Palh kaꞌlhīꞌyaꞌ 
mimpuscāt, jā catimakxtekti ē palh 
jā kaꞌlhīꞌyaꞌ mimpuscāt, jā caputza. 
28

 Palh natamakaxtokcuꞌtunaꞌ, 
ūꞌtzaꞌ tze. Palh chāꞌtin tzuꞌmaꞌjāt 
natamakaxtokcuꞌtun, ūꞌtzaꞌ tze. 
Masqui tze, āꞌchulāꞌ jisclīhuaꞌ 
ixpālacatacaꞌn xlacaꞌn tī 
tatamakaxtoknīꞌttzaꞌ aꞌcxniꞌ namin 
huāꞌmāꞌ quilhtamacuj. Quit jā 
iclacasquiꞌn napātīniꞌnāꞌtit.

29
 Tāꞌtimīn, jātzaꞌ makās 

natahuiꞌlayāuj nac cāꞌquilhtamacuj. 
Ūꞌtzaꞌ iccālīhuaniyān tī kaꞌlhī 
ixpuscāt catāꞌscujli Dios huaꞌchi 
jā ixkaꞌlhīlh. 30

 Jātzaꞌ makās 
nasputa huāꞌmāꞌ cāꞌquilhtamacuj. 
Jātzaꞌ makās nacalhuaꞌnāꞌtit ē 
jātzaꞌ makās napāxuhuaꞌyāꞌtit ē 
jātzaꞌ makās natamāhuaꞌnaꞌnāꞌtit. 
Ūꞌtzaꞌ calīputzatit tū natāyaniꞌ 
pōꞌktu quilhtamacuj. 31

 Makapitzīn 
tī takaꞌlhī ixlīstāꞌcaꞌn, pōꞌktu 
quilhtamacuj talacapāstacmāꞌnalh 
ixlīstāꞌcaꞌn. Huiꞌxinaꞌn tī aꞌkaꞌīꞌyāꞌtit, 
jā chuntzaꞌ calītaxtutit chī xlacaꞌn. 
Tū xalaꞌ nac cāꞌquilhtamacuj jā 
catitāyaniꞌlh.

32
 Jā iclacasquiꞌn huiꞌxinaꞌn tū 

nalīꞌāꞌktuyunaꞌntit. Chiꞌxcuꞌ tī 

jā āꞌtamakaxtoka, xlaꞌ cuenta 
natlahua chī tzē namakapāxuhua 
Māpaꞌksīniꞌ. 33

 Chiꞌxcuꞌ tī 
tamakaxtoknīꞌttzaꞌ jā xmān 
lacapāstaca Dios; nā lacapāstaca 
tū xalaꞌ nac cāꞌquilhtamacuj 
ixpālacata ixfamilia. Cuenta tlahua 
chī namakapāxuhua ixpuscāt. 
Chuntzaꞌ kempātuꞌ ixtalacapāstacniꞌ. 
34

 Tzuꞌmaꞌjāt tī jā āꞌtamakaxtoka o 
puscāt tī jātzaꞌ kaꞌlhī ixkōluꞌ, ūꞌtzaꞌ 
tzē cuenta natlahua chī nalītlahua 
ixtalacasquiꞌnīn Māpaꞌksīniꞌ. Pōꞌktu 
tū natlahua ē tū nalacapāstaca 
nalīlakachiꞌxcuhuīꞌ Dios. Puscāt 
tī tamakaxtoknīꞌttzaꞌ jā xmān 
lacapāstaca Dios. Nā lacapāstaca 
tū xalaꞌ nac cāꞌquilhtamacuj 
ixpālacata ixfamilia. Nā cuenta 
tlahua chī namakapāxuī ixkōluꞌ.

35
 Ūꞌtzaꞌ iccāhuaniyān ixpālacata 

iccāmaktāyacuꞌtunān. Jā 
iccāhuiꞌlīniꞌcuꞌtunān chuntzaꞌ chī 
aꞌcxniꞌ cāꞌaꞌksuꞌyucan cahuāyuj. 
Iclacasquiꞌn pōꞌktu quilhtamacuj 
natlahuaꞌyāꞌtit tū tze ixpālacata 
xmān mākentaxtūcuꞌtunāꞌtit 
ixtalacasquiꞌnīn Dios.

36
 Palh chāꞌtin chiꞌxcuꞌ 

lacpuhuan jā tze ixpālacata jā 
āꞌtamakaxtoka ixtzuꞌmaꞌjāt ē 
xlaꞌ kaꞌtlaꞌtzaꞌ ē ixlacasquiꞌncatzaꞌ 
natamakaxtoka, catlahualh tū 
lacasquiꞌn. Jā tlahuamāꞌlh tū jā 
tze. Camāmakaxtokli ixtzuꞌmaꞌjāt. 
37

 Palh chāꞌtin chiꞌxcuꞌ līhuiꞌlīnīꞌt 
jā catimāmakaxtokli ixtzuꞌmaꞌjāt 
ē lacpuhuan jā ixlacasquiꞌnca 
natamakaxtoka ixtzuꞌmaꞌjāt, ūꞌtzaꞌ tze. 
Māpaꞌksī xatātaꞌ jā camāmakaxtokli. 
38

 Chuntzaꞌ tī māmakaxtoka 
ixtzuꞌmaꞌjāt, tze tlahua, ē āꞌchulāꞌ tze 
tlahua tī jā māmakaxtoka ixtzuꞌmaꞌjāt.

39
 Puscāt jāla catimakxtekli ixkōluꞌ 

palh huīꞌlhcus. Palh nīnīꞌttzaꞌ 
ixkōluꞌ, tzē natamakaxtokpala 
āꞌmaktin, xmān ixlacasquiꞌnca ūꞌtzaꞌ 
tī aꞌkaꞌīꞌniꞌ ixtachihuīn Dios. 40

 Quit 
icpuhuan āꞌchulāꞌ napāxuhua palh 
jātzaꞌ natamakaxtoka. Icpuhuan 
chuntzaꞌ quimāsuꞌyuniꞌlh Espíritu 
Santo.

Līhuaꞌ tū cālakahuiꞌlīcan ídolos

8  Chuhuaꞌj iccāhuaniyān 
ixpālacata līhuaꞌ tū 

cālakahuiꞌlīcanīꞌt ídolos. Huiꞌxinaꞌn 
huaꞌnāꞌtit: “Quilīpōꞌktucaꞌn 
lacacaꞌtzīyāuj ē kaꞌlhīyāuj 
talacapāstacniꞌ”, huaꞌnāꞌtit. Quit 
iccāhuaniyān: “Calacapāstactit. 
Kaꞌtlaꞌ makcaꞌtzīcan palh xmān 
kaꞌlhīcan lhūhuaꞌ talacapāstacniꞌ.” 
Tū cāmaktāyayān milīpōꞌktucaꞌn, 
ūꞌtzaꞌ palh lāpāxquīꞌcan. 2 Palh 
chāꞌtin lacpuhuan cāꞌtzī catūhuālh, 
xlaꞌ jānaꞌj caꞌtzī chī ixlacasquiꞌnca 
nacaꞌtzī. 3 Palh chāꞌtin pāxquīꞌ Dios, 
Dios caꞌtzī palh xlaꞌ tapaꞌksīniꞌ.

4
 Iccāhuaniyān ixpālacata līhuaꞌ 

tū cālakahuiꞌlīcanīꞌt ídolos. Quinaꞌn 
caꞌtzīyāuj ídolo jā lakahuan ē xmān 
huīꞌlh chāꞌtin Dios tī xalakahuan. 
5

 Huīꞌlh tī cāmāpācuhuīcan dioses 
nac aꞌkapūn o nac cāꞌtiꞌyaꞌtnaꞌ. 
Masqui huancan lhūhuaꞌ huīꞌlh 
dioses ē lhūhuaꞌ māpaꞌksīniꞌnīꞌn, 
6

 quinaꞌn caꞌtzīyāuj xmān 
chāꞌtin quinDioscaꞌn ē ūꞌtzaꞌ tī 
xaTātaꞌ. Xlaꞌ cāmālacatzuculh 
ixlīpōꞌktu catūhuālh. Quinaꞌn 
huiꞌlānaꞌuj namākaꞌtlīꞌyāuj ē 
nalakachiꞌxcuhuīꞌyāuj. Quinaꞌn 
caꞌtzīyāuj xmān chāꞌtin Māpaꞌksīniꞌ 
Jesucristo ē xlaꞌ cācāxuiꞌlīkōꞌlh 

ixlīpōꞌktu catūhuālh ē quinaꞌn 
huiꞌlānaꞌuj ixpālacata.

7
 Jā tacaꞌtzī huāꞌmāꞌ ixlīpōꞌktucaꞌn 

tī taꞌaꞌkaꞌīꞌ. Makapitzīn tapuhuan 
tatlahua tū jā tze aꞌcxniꞌ tahuaꞌ 
quinīt tū lakahuiꞌlīcanīꞌt ídolos. 
Ūꞌtzaꞌ tapuhuan ixpālacata xapūla 
ixtalaktaquilhpūta ídolos aꞌcxniꞌ 
jānaꞌj ixtaꞌaꞌkaꞌīꞌ. Hasta chuhuaꞌj 
chuntzaꞌ tapuhuan huāꞌmāꞌ 
quinīt ixlaꞌ ídolo. Tahuan jā tze 
palh huaꞌcan ixpālacata xlacaꞌn 
jānaꞌj tacaꞌtzī tū tze ē tū jā tze. 
8

 Quinīt jā quincālactlahuayān na 
ixlacatīn Dios. Chu lacxtim chī 
quincālaktzīnān masqui nahuaꞌyāuj 
quinīt tū ixlaꞌ ídolo ē masqui jā 
nahuaꞌyāuj. 9 Ixlacasquiꞌnca cuenta 
natlahuaꞌyāꞌtit tū tlahuaꞌpāꞌnaꞌntit 
ixpālacatacaꞌn tī jānaꞌj tzej 
taꞌaꞌkaꞌīꞌ ē jā namātlahuīꞌyāꞌtit tū 
jā tze āꞌchāꞌtin. 10

 Huiꞌx caꞌtzīyaꞌ 
ē palh nahuāꞌyaꞌnaꞌ aꞌntzaꞌ jā 
laktaquilhpūtacan ídolos, palhāsāꞌ 
nalaktzīꞌnān chāꞌtin ti aꞌkaꞌīꞌ ē 
jānaꞌj caꞌtzī tū tze ē tū jā tze. 
Huiꞌx tzej caꞌtzīyaꞌ, ē aꞌcxniꞌ xlaꞌ 
nalaktzīꞌnāꞌn nalīhuiꞌlī nahuaꞌ tū 
lakahuiꞌlīcanīꞌt ídolos masqui 
makcaꞌtzī tlahuamāꞌlh tū jā tze. 
11

 Chuntzaꞌ mintāꞌtin tī jā tzej 
aꞌkaꞌīꞌ, natlahua tū jā tze. Chuntzaꞌ 
natamakahuasa ixpālacata tū 
huiꞌx tlaꞌhuaꞌyaꞌ. Cristo nīlh 
ixpālacata mintāꞌtin. 12

 Chuntzaꞌ 
huiꞌx tlahuaniꞌpāꞌt tū jā tze Cristo 
aꞌcxniꞌ māmakchuyīyaꞌ mintāꞌtin 
ixpālacata tū puhuan xlaꞌ ē chuntzaꞌ 
mātlahuīꞌyaꞌ tū jā tze. 13

 Palh 
nalītamakahuasa chāꞌtin quintāꞌtin 
ixpālacata quinīt tū icuaꞌ, jā maktin 
ictihuaꞌlh quinīt.

Tū tzē ixtatlahua apóstoles

9  Caꞌtzīyāꞌtit quit apóstol ē 
quit libre. ¿Ē jā iclaktzīꞌnīꞌt 

quiMāpaꞌksīniꞌcaꞌn Jesucristo? 
Quit iccāmāsuꞌyuniꞌn chī Dios 
quimacamaxquīꞌnīꞌt ē ūꞌtzaꞌ 
līꞌaꞌkaꞌīꞌtit. 2 Masqui na ixlacatīncaꞌn 
āꞌmakapitzīn quit jā apóstol, 
huiꞌxinaꞌn jāla catihuaꞌntit chī 
xlacaꞌn. Huiꞌxinaꞌn aꞌkaꞌīꞌtit aꞌcxniꞌ 
iccāmāsuꞌyuniꞌn ixtachihuīn Dios ē 
chuntzaꞌ lītasuꞌyu quit apóstol.

3
 Aꞌcxniꞌ quinaꞌksaꞌncan, 

ictamaktāya ē chuntzaꞌ iccākelhtī: 
4

 ¿Ē jā ixlacasquiꞌnca palh 
naquintamāhuīꞌ tī iccāmāsuꞌyuniꞌ? 
5

 ¿Ē jā ickaꞌlhī talacasquiꞌnīꞌn 
lacxtim naꞌictlahua chī 
āꞌmakapitzīn apóstoles aꞌcxniꞌ 
icmāsuꞌyu ixtachihuīn Dios? 
Chāꞌtunuꞌ nalēꞌn ixpuscāt aꞌcxniꞌ 
naꞌaꞌn calhāxcuhuālh namāsuꞌyu 
ixtachihuīn Dios. Chuntzaꞌ tatlahua 
āꞌmakapitzīn apóstoles ē ixtāꞌtimīn 
Jesús ē nā Pedro. 6 ¿Ē xmān quit 
ē Bernabé jāla iccāmakxtekāuj 
naquincātamāhuīꞌyān? ¿Ē 
ixlacasquiꞌnca xmān quinaꞌn 
icscujāuj naꞌicxokoyāuj 
quilīhuaꞌtcaꞌn? 7 Tī tanū ixlīsoldado, 
¿ē jā xokocan? Tī chaꞌn pūlactin 
tachaꞌnān, xlaꞌ tzē nahuaꞌ 
ixtahuaꞌcaꞌt. Ē tī cāmaktakaꞌlha 
purecuꞌ, xlaꞌ nahuaꞌ xaquinīt. 
8

 Tū iccāhuaniyān jā xmān 
ixtalacapāstacniꞌcaꞌn chiꞌxcuhuīꞌn. 
Nā chuntzaꞌ na ixlīmāpaꞌksīn 
Moisés. 9 Chuntzaꞌ tatzoꞌkniꞌ na 
ixtachihuīn Dios jā huanican 
līmāpaꞌksīn:

Jā caquilhuiꞌliꞌ ixbosal 
minanimalh tū 

lacchiꞌntamāꞌlh trigo tū 
lītlahuacan harina.

Namakxtekaꞌ nahuaꞌ.
Jā xmān ixpālacata animalh 
līhuanli Dios chuntzaꞌ. 10

 Nā huanli 
quimpālacatacaꞌn. Tī cuxtu ē tī 
chaꞌn chu lacxtim takaꞌlhīmāꞌnalh 
hasta aꞌcxniꞌ nalanānaꞌn ē natahuaꞌ 
xatzaꞌktzaꞌ. 11

 Palh quinaꞌn 
iccāmāsuꞌyuniꞌyān ixtachihuīn 
Dios tū tāyaniꞌ pōꞌktu quilhtamacuj, 
¿ē kaꞌtlaꞌ catūhuālh palh 
naquilāmaxquīꞌyāuj macstiꞌnaꞌj 
tū huiꞌxinaꞌn kaꞌlhīꞌyāꞌtit ē tū jā 
tāyaniꞌ pōꞌktu quilhtamacuj? 12

 Palh 
cāmāpitziniꞌyāꞌtit āꞌmakapitzīn 
mimākelhtahuaꞌkēꞌniꞌcaꞌn, āꞌchulāꞌ 
ixquilāmāpitziniꞌuj quinaꞌn. Quinaꞌn 
āꞌchulāꞌ ickaꞌlhīyāuj talacasquiꞌnīꞌn. 
Quinaꞌn jā maktin iccāsquiꞌniꞌn 
iꞌxquilāmāpitziniꞌuj.

Xatze quinaꞌn ictāyaniꞌuj 
ixlīpōꞌktu ixpālacata jā naꞌaꞌnan 
tū nacāmāmakchuyī tī nataꞌaꞌkaꞌīꞌ 
xatze tachihuīn ixlaꞌ Jesucristo. 
13

 ¿Ē jā caꞌtzīyāꞌtit tī tamaktāyanaꞌn 
xakaꞌtlaꞌ na ixtemplocaꞌn israelitas, 
xlacaꞌn natahuaꞌ tū līmincanīꞌt nac 
templo? Tī natamaktāyanaꞌn nac 
pūmacamāstāꞌn, xlacaꞌn nā natahuaꞌ 
macstiꞌnaꞌj tū huiꞌlīnicanīꞌt nac 
pūmacamāstāꞌn. 14

 Chuntzaꞌ chī 
ixpālacata mākelhtahuaꞌkēꞌniꞌ. Tī 
tascaꞌtmāꞌnalh ixtachihuīn Dios 
natamāhuīꞌ tī cāmāsuꞌyuniꞌmāꞌlh. 
Chuntzaꞌ huanli Māpaꞌksīniꞌ. 
15

 Quit jā iccāsquiꞌniꞌnīꞌtaꞌn 
naquilāmaxquīꞌyāuj tū 
icmaclacasquiꞌn. Quit jā 
iccātzoꞌknuniꞌmāꞌn natzucuyāꞌtit 
naquilāmaxquīꞌyāuj tū 
icmaclacasquiꞌn. Xatze 
xaꞌicnīlh ē jā naquimaktīcan 

tū kaꞌtlaꞌ iclīmakcaꞌtzī. Ūꞌtzaꞌ 
kaꞌtlaꞌ iclīmakcaꞌtzī: Jā 
maktin iccāsquiꞌniꞌnīꞌtāꞌn tū 
icmaclacasquiꞌn.

16
 Masqui icmāsuꞌyu 

ixtachihuīn Dios, jāla kaꞌtlaꞌ 
iclīmakcaꞌtzī ixpālacata chuntzaꞌ 
quimacamaxquīꞌca. Koxaꞌ ictila 
palh jā naꞌicmāsuꞌyu ixtachihuīn 
Dios. 17

 Palh xaꞌicmāsuꞌyulh 
ixtachihuīn Dios ixpālacata 
chuntzaꞌ quintapuhuān, 
quintapāxuhuān ixlanīꞌt huaꞌchi 
quintatlaj. Quit ixlacasquiꞌnca 
naꞌicmāsuꞌyu ixtachihuīn Dios. 
Ūꞌtzaꞌ quimacamaxquīꞌca. 18

 ¿Tūchu 
quintatlaj? Ūꞌtzaꞌ huāꞌmā: Libre 
quit ē jā iccāmātaꞌjīyān aꞌcxniꞌ 
iccāmāsuꞌyuniꞌyān ixtachihuīn 
Dios masqui tzē xaꞌiccāsquiꞌniꞌn 
catūhuālh.

19
 Jā tu īcmaklaclēꞌn chāꞌtin 

chiꞌxcuꞌ ē chuntzaꞌ jā tī chāꞌtin 
chiꞌxcuꞌ tzē naquimāpaꞌksī. Chuntzaꞌ 
libre quit. Masqui libre quit, 
iclītaxtu huaꞌchi ixtasācuaꞌcaꞌn 
ixlīpōꞌktucaꞌn tachiꞌxcuhuīꞌt. 
Chuntzaꞌ naquintakexmata 
aꞌcxniꞌ naꞌiccāmāsuꞌyuniꞌ 
ixtachihuīn Dios ē nataꞌaꞌkaꞌīꞌ. 
20

 Na ixlacpuꞌnaꞌiꞌtātcaꞌn israelitas 
quit iclatāꞌkchokolh huaꞌchi 
israelita ē chuntzaꞌ natalīꞌaꞌkaꞌīꞌ. 
Na ixlacpuꞌnaꞌiꞌtātcaꞌn tī 
tamākentaxtūcuꞌtun ixlīmāpaꞌksīn 
Moisés quit iclatāꞌkchokolh 
huaꞌchi xaꞌicmākentaxtūcuꞌtunli 
līmāpaꞌksīn, masqui quit iccaꞌtzī 
jā ixlacasquiꞌnca naꞌicmākentaxtū 
līmāpaꞌksīn. Chuntzaꞌ palhāsāꞌ 
naꞌiccāmāꞌaꞌkaꞌīꞌnī xlacaꞌn tī 
tamākentaxtūcuꞌtun ixlīmāpaꞌksīn 
Moisés. 21

 Na ixlacpuꞌnaꞌiꞌtātcaꞌn 

tī jā talakapasa ixlīmāpaꞌksīn 
Moisés quit iclatāꞌkchokolh huaꞌchi 
ūꞌtunuꞌn. Masqui jā ixlacasquiꞌnca 
naꞌicmākentaxtū ixlīmāpaꞌksīn 
Moisés, ixlacasquiꞌnca 
naꞌicmākentaxtū ixlīmāpaꞌksīn 
Cristo. Chuntzaꞌ palhāsāꞌ 
naꞌiccāmāꞌaꞌkaꞌīꞌnī ixtachihuīn 
Dios tī jā talakapasa ixlīmāpaꞌksīn 
Moisés. 22

 Na ixlacpuꞌnaꞌiꞌtātcaꞌn 
xlacaꞌn tī jānaꞌj tacaꞌtzī tū tze 
o tū jā tze, iclatāꞌkchokolh 
huaꞌchi xlacaꞌn ixpālacata tzē 
naꞌiccāmāsuꞌyuniꞌ. Palhāsāꞌ 
naꞌiccāmāꞌaꞌkaꞌīꞌnī. Huaꞌchi 
catīhuālh chiꞌxcuꞌ iclatāꞌkchokolh 
ē chuntzaꞌ natakexmata tū 
icmāsuꞌyumāꞌlh ē nataꞌaꞌkaꞌīꞌ. 
23

 Pōꞌktu huāꞌmāꞌ ictlahuamāꞌlh 
naꞌicmāsuꞌyu ixtachihuīn 
Dios. Chuntzaꞌ āꞌmakapitzīn 
naquintatāꞌpāxuhua ixpālacata Dios 
quincālakalhuꞌman.

24
 Caꞌtzīyāꞌtittzaꞌ tī tatanū nac 

talālīskāhuīꞌ cuenta tatlahua 
chī natatuꞌjnun ixpālacata 
xmān chāꞌtin natlaja ixpremio. 
Chuntzaꞌ natlahuaꞌyāꞌtit. 
Cakexpatniꞌtit Dios natlaꞌjaꞌyāꞌtit. 
25

 Tī tanūcuꞌtun nac talālīskāhuīꞌ 
ixlacasquiꞌnca nalaktahuakaꞌ ē 
tzej natamaktakaꞌlha. Tī natlaja, 
namaxquīꞌcan aꞌktin corona tū palaj 
nascāca. Tū naquincātamaxquīꞌyān 
quinaꞌn tī nalīhuiꞌlīyāuj natlahuayāuj 
ixtalacasquiꞌnīn Dios, xlaꞌ natāyaniꞌ 
pōꞌktu quilhtamacuj. 26

 Ūꞌtzaꞌ 
iclīhuiꞌlīlh ictlahua ixtalacasquiꞌnīn 
Dios ē iclīhuiꞌlīlh naꞌictlaja. Quit 
ixlīcānaꞌ iclīhuiꞌlīlh ictlaja. Quit ja 
huaꞌchi tī tucsnuꞌncuꞌtun ē xmān 
nac ūꞌniꞌ tētaxtu. 27

 Quit iclīhuiꞌlīlh 
ictlahua ixtalacasquiꞌnīn Dios ē quit 

icmakapātīnīn quimacniꞌ. Chuntzaꞌ 
tzē naꞌiclīmāpaꞌksī quimacniꞌ. 
Chuntzaꞌ ictlahua ixpālacata 
jā tze palh quinaꞌcstu quit jala 
icmākentaxtū ixtalacasquiꞌnīn 
Dios chuntzaꞌ chī iccāmāsuꞌyunilh 
āꞌmakapītzīn.

Jā tze palh laktaquilhpūtacan ídolos

10  Jā iclacasquiꞌn 
napātzaꞌnkāꞌyāꞌtit tū 

cāꞌaꞌkspulalh quilakmakānīꞌn tī 
tatāꞌaꞌlh Moisés. Ixlīpōꞌktucaꞌn 
tastālaniꞌlh poklhnuꞌ tū Dios 
cāpūlaniꞌlh. Ē tatētaxtulh nac mar 
tū māpācuhuīcan Xatzuꞌtzoꞌko 
Mar. 2 Xlacaꞌn tastālaniꞌlh poklhnuꞌ 
ē cātujan tatētaxtulh nac mar. 
Chuntzaꞌ huaꞌchi taꞌaꞌkpaxli aꞌntzaꞌ 
ē īꞌscujnuꞌnīꞌn Moisés tahuanli. 
3

 Ixlīpōꞌktucaꞌn tahuaꞌlh maná. 
Ūꞌtzaꞌ līhuat tū Dios macamilh 
ixlakalīyān. Ixlīpōꞌktucaꞌn lacxtim 
tahuaꞌlh xcān tū Dios māxtulh nac 
chihuix. 4 Huāꞌmāꞌ chihuix huaꞌchi 
Cristo tī cāmaxquīꞌlh ixlīpōꞌktu tū 
ixtamaclacasquiꞌn calhāxcuhuālh 
na ixtejcaꞌn. 5 Masqui Dios tzej 
ixcāmaktakaꞌlha, xlacaꞌn jā 
tamakapāxuīlh ē ūꞌtzaꞌ ixtalīnītēlha 
nac cāꞌtzayaꞌnca tiꞌyaꞌt.

6
 Tzamāꞌ tū cāꞌaꞌkspulalh 

quilakmakānīꞌn, pōꞌktu 
quincātamāsuꞌyuniꞌyān jā 
catilacasquinui tū jā tze chī xlacaꞌn 
talacasquiꞌnli. 7 Makapitzīn xlacaꞌn 
tatatzokostaniꞌlh ídolo. Chuntzaꞌ 
tatzoꞌknīꞌt ixpālacatacaꞌn tī 
tatatzokostaniꞌlh ídolo:

Tachiꞌxcuhuīꞌt tatahuiꞌlalh ē 
tahuāꞌyalh ē takoꞌtnūlh.

Aꞌcxniꞌ tahuāꞌyankōꞌlh, 
tatzuculh talakastānaꞌn.

Jā catitatzokostaniꞌtit ídolos chī 
xlacaꞌn. 8 Makapitzīn xlacaꞌn 
tatlahualh tū jā tze ē aꞌktin 
quilhtamacuj tanīlh puꞌxamatuꞌtun 
mil. Jā catitlahuaꞌtit tū jā tze chī 
xlacaꞌn tatlahualh. 9 Makapitzīn 
xlacaꞌn tajicsmāhuīꞌlh Dios ē ūꞌtzaꞌ 
cālīlakxcamaknīlh lhūhuaꞌ lūhuaꞌ. 
Jā cajicsmāhuīꞌtit Māpaꞌksiniꞌ chī 
tatlahualh xlacaꞌn. 10

 Makapitzīn 
xlacaꞌn talīquilhnilh Moisés ē 
milh ángel tī cāmālaksputūkōꞌlh. 
Huiꞌxinaꞌn, jā catitlahuaꞌtit chī 
xlacaꞌn.

11
 Ixlīpōꞌktu tū cāꞌaꞌkspulalh 

xlacaꞌn ūꞌtzaꞌ talīmāsuꞌyu 
quimpālacatacaꞌn. Tzoꞌkuiꞌlīca chī 
naquincātalīmācaꞌtzīnīyān chī 
natlahuayāuj quinaꞌn tī huiꞌlānaꞌuj 
aꞌcxniꞌ jātzaꞌ lakmaj nasputa 
tzamāꞌ cāꞌquilhtamacuj. 12

 Ūꞌtzaꞌ tī 
lacpuhuan tze xlaꞌ ē jā natlahua 
tū jā tze, cuenta catlahualh. 
Xamaktin tzē natlahua tū jā tze. 
13

 Catūxcuhuālh tū naꞌaꞌkspulayān 
ūꞌtzaꞌ nalīlaktzīꞌnān ē ūꞌtzaꞌ 
chu lacxtim tū tzē naꞌaꞌkspula 
āꞌchāꞌtin. Tzē nalīpāhuaꞌnaꞌ Dios 
ixpālacata xlaꞌ jā catimakxtekli 
nalīlaktzīꞌncaꞌnaꞌ hasta aꞌcxniꞌ jātzaꞌ 
tāyaniꞌyaꞌ. Xlaꞌ namāhuixcānīyān 
ē chuntzaꞌ nalītāyaniꞌyaꞌ ē chuntzaꞌ 
nalīꞌaꞌkapūtaxtuyaꞌ.

14
 Iccātzoꞌknuniꞌmāꞌn huāꞌmāꞌ 

ixpālacata iccāpāxquīꞌyān 
huiꞌxinaꞌn. Camakxtektit tū ixlaꞌ 
ídolos ē jā tilaktaquilhpūtayāꞌtit. 
15

 Huiꞌxinaꞌn tzē lacapāstacnaꞌnāꞌtit. 
Capuhuaꞌntit minaꞌcstucaꞌn palh 
tze o jā tze tū iccāhuaniyān. 
16

 Aꞌcxniꞌ huaꞌcan Santa Cena, 
māstāꞌyāuj tapāxcatcaꞌtzīn 
ixpālacata tū tojōmāꞌlh nac 

vaso. Quilīpōꞌktucaꞌn huaꞌyāuj 
tū tojōmāꞌlh. Ūꞌtzaꞌ huanicuꞌtun 
quinaꞌn tāꞌtalacxtimīyāuj Cristo 
tī makaꞌlh ixkaꞌlhniꞌ. Pāntzīn tū 
cheꞌkeyāuj ē huaꞌyāuj nā ūꞌtzaꞌ 
huanicuꞌtun tāꞌtalacxtimīuj 
Cristo ixpālacata quilīpōꞌktucaꞌn 
huaꞌuj ixmacniꞌ. 17

 Xmān mactin 
pāntzīn tū māpitzican, chuntzaꞌ 
quilīpōꞌktucaꞌn tī tapaꞌksīniꞌyāuj 
Cristo quinaꞌn chu aꞌktin macniꞌ 
lauj ixpālacata quilīpōꞌktucaꞌn 
huaꞌuj tzamāꞌ pāntzīn.

18
 Capāstactit chī tatlahua tī 

cāmāpacuhuīcan israelitas. Aꞌcxniꞌ 
tahuaꞌ quinīt tū huiꞌlīcanīꞌt nac 
pūmacamāstāꞌn, tāꞌtalacxtimī Dios 
ixpālacata pūmacamāstāꞌn ixlaꞌ 
Dios. 19

 ¿Tūchu icmāsuꞌyumāꞌlh? 
¿Ē iccāhuanimān ídolo kaꞌlhī 
ixlītliꞌhuiꞌqui o ixofrenda ídolo tzē 
nacāmaktāyayān? 20

 Jā chuntzaꞌ 
iccāhuanin. Iccāhuanicuꞌtunān tū 
talakahuiꞌlī ídolo tī jā israelitas, 
xlacaꞌn talakahuiꞌlīmāꞌnalh tū jā 
tzeya ūꞌnīꞌ tū cāmāpaꞌksī skāhuīꞌniꞌ. 
Jā talakahuiꞌlīmāꞌnalh Dios. Quit jā 
iclacasquiꞌn natāꞌtalacxtimīꞌyāꞌtit 
skāhuīꞌniꞌ. 21

 Palh tzej aꞌkaꞌīꞌyāꞌtit, 
jāla catipūkoꞌtnuꞌntit ixvasocaꞌn 
Māpaꞌksīniꞌ nac Santa Cena 
ē nā ixvasocaꞌn ídolos. Ē jāla 
catihuāꞌyantit na ixmesa Māpaꞌksīniꞌ 
nac Santa Cena ē nā na ixmesacaꞌn 
ídolos. 22

 ¿Ē huiꞌxinan palhāsāꞌ 
makasītzīꞌcuꞌtunāꞌtit Māpaꞌksīniꞌ? 
Āꞌchulāꞌ xlaꞌ māpaꞌksīniꞌn ē jā 
quinaꞌn.

Nacālacapāstacāuj āꞌmakapitzīn
23

 Masqui tzē tlahuacan 
catūxcuhuālh, huiꞌlapālh 
catūhuālh tū jā minīꞌniꞌ 

tlahuacan ē jā cāmaktāya tī 
taꞌaꞌkaꞌīꞌniꞌ ixtachihuīn Dios. 24

 Jā 
catipuhuaꞌntit pōꞌktu: “¿Tūchu 
āꞌchulāꞌ tze quimpālacata?” Nā 
napuhuaꞌnāꞌtit: “¿Tūchu āꞌchulāꞌ tze 
ixpālacata āꞌchāꞌtin?”

25
 Aꞌcxniꞌ tamāhuaꞌyaꞌ quinīt 

nac lītamāuj, jā catikelhasquiꞌniꞌ 
palh lakahuiꞌlīcanīꞌt ídolo. Tzē 
nahuaꞌyaꞌ ē jā tū tilacpuꞌhuaꞌnaꞌ. 
26

 Dios tlahualh cāꞌquilhtamacuj ē 
ixlīpōꞌktu tū aꞌnan huāꞌtzāꞌ.

27
 Palh chāꞌtin minamigo 

jā aꞌkaꞌīꞌniꞌ ixtachihuīn Dios 
ē tāꞌhuāꞌyancuꞌtunān ē palh 
pincuꞌtunaꞌ na ixchic, cahuaꞌt 
catūxcuhuālh tū namaxquīꞌcaꞌnaꞌ. 
Jā cakelhasquiꞌniꞌ palh 
lakahuiꞌlīcanīꞌt ídolo. 28

 Palh chāꞌtin 
nahuaniyān: “Huāꞌmāꞌ quinīt 
lakahuiꞌlīcanīꞌt ídolo”, jā catihuaꞌt 
ixpālacata tī mācaꞌtzīnīꞌyān. 
Palhāsāꞌ xlaꞌ lacpuhuan jāla 
huaꞌcan. Huiꞌx caꞌtzīyaꞌ jā tū 
catilīlanīꞌn palh nahuaꞌyaꞌ; tī 
mācaꞌtzīnīyān, xlaꞌ jā caꞌtzī. 29

 Ūꞌtza 
iclīhuanin jā cahuaꞌt ixpālacata tī 
mācaꞌtzīnīyān.

Chāꞌtin tzē nakelhasquiꞌnīniꞌn: 
“¿Tū iclītlahuaniꞌ cuenta tū 
lacpuhuan āꞌchāꞌtin ixpālacata 
tū tze ē tū jā tze aꞌcxniꞌ quit 
ictlahuacuꞌtun catūhuālh? 
30

 Palh pūla naꞌicmaxquīꞌ 
tapāxcatcaꞌtzīn Dios aꞌcxniꞌ 
naꞌicuaꞌ catūxcuhuālh, ¿chī 
quilīchihuīnancan tū iclīmaxquīꞌnīꞌt 
tapāxcatcaꞌtzīn Dios?” Chuntzaꞌ 
tzē nakelhasquiꞌnīniꞌn. 31

 Chuntzaꞌ 
catūxcuhuālh tū natlahuaꞌyāꞌtit, 
ūꞌtzaꞌ natlahuaꞌyāꞌtit ixpālacata 
āꞌmakapitzīn natamakapāxuī 
Dios. Aꞌcxniꞌ huāꞌyaꞌmpāꞌnaꞌntit 

ē aꞌcxniꞌ koꞌtnuꞌnāꞌtit, 
natlahuaꞌyāꞌtit ixpālacata 
āꞌmakapitzīn natamakapāxuī 
Dios. 32

 Jā titlahuaꞌyāꞌtit jā tū tū 
nacāmāmakchuyīn israelitas nūn 
griegos nūn xlacaꞌn tī tatāꞌtapaꞌksī 
Dios. 33

 Quit iccālīmakapāxuīcuꞌtun 
ixlīpōꞌktucaꞌn tachiꞌxcuhuīꞌt 
catūxcuhuālh ictlahuamāꞌlh. 
Jā icputzamāꞌlh xmān 
tū tze quimpālacata; nā 
icputzamāꞌlh tū tze ixpālacata 
āꞌmakapitzīn ē chuntzaꞌ tzē 
natalīꞌaꞌkaꞌīꞌniꞌ ixtachihuīn Dios ē 
nacāmakapūtaxtūcan.

11  Caquilāmakscaꞌtui chuntzaꞌ 
chī quit icmakscaꞌtli Cristo.

Ixpālacata puscan aꞌntzaꞌ 
jā takēstokcan

2
 Chuhuaꞌj tāꞌtimīn, tze chī 

huiꞌxinaꞌn quilālacapāstacāuj 
ē mākentaxtūyāꞌtit tū 
iccāmāsuꞌyuniꞌnīꞌtaꞌn. 3 Iclacasquiꞌn 
nacaꞌtzīyāꞌtit Cristo cāmāpaꞌksī 
chāꞌtunuꞌ chiꞌxcuꞌhuīꞌn; ē chiꞌxcuꞌ 
māpaꞌksī ixpuscāt; ē Dios māpaꞌksī 
Cristo. 4 Aꞌcxniꞌ chiꞌxcuꞌ orarlīmāꞌlh 
o līchihuīnaꞌmāꞌlh catūhuālh tū 
Dios māsuꞌyuniꞌlh ē palh jā tāꞌkxtu 
ixtāꞌknuꞌ, xlaꞌ jā lakachiꞌxcuhuīꞌ 
ixMāpaꞌksīniꞌ. 5 Aꞌcxniꞌ puscāt 
orarlīmāꞌlh o līchihuīnaꞌmāꞌlh 
catūhuālh tū Dios māsuꞌyuniꞌlh, 
ixlacasquiꞌnca natacuctlapa. Palh 
jā natacuctlapa puscāt, tamāxaniꞌ 
ixlīmān ē chu chuntzaꞌ lacxtim 
huaꞌchi taꞌaꞌksitnīꞌt. 6 Palh chāꞌtin 
puscāt jā tacuctlapacuꞌtun, 
caꞌaꞌksitca; ē ixpālacata līmāxanaꞌ 
taꞌaꞌksita puscāt, catacuctlapalh. 
7

 Tū tlahua chiꞌxcuꞌ, ūꞌtzaꞌ tzē 
nalimākaꞌtlīꞌcan Dios ē tū tlahua 

puscāt, ūꞌtzaꞌ nalīlakachiꞌxcuhuīꞌcan 
ixkōluꞌ. 8 Dios jā tlahualh pūla 
puscāt. Pūla tlahualh chiꞌxcuꞌ ē 
lītlahualh puscāt ixtāpālucut 
chiꞌxcuꞌ. 9 Chuntzaꞌ Dios jā tlahualh 
chiꞌxcuꞌ ixpālacata puscāt. Tlahualh 
puscāt ixpālacata chiꞌxcuꞌ. 10

 Ūꞌtzaꞌ 
ixlīlacasquiꞌnca puscāt natacuctlapa. 
Chuntzaꞌ lakachiꞌxcuhuīꞌ ixkōluꞌ 
ē ángeles. 11

 Na ixlacatīn Dios, 
chiꞌxcuꞌ ē puscāt chu lacxtim, ē 
talāmaclacasquiꞌn chāꞌtunuꞌ. 
12

 Xapūla puscāt Dios māxtulh na 
ixtāpālucut chiꞌxcuꞌ ē chuhuaꞌj 
puscāt mālacatuncuhuīꞌ chāꞌtin 
skaꞌta kaꞌhuaꞌcha. Dios, xlaꞌ 
mālacatzuculh ixlīpōꞌktu catūhuālh 
tū aꞌnan.

13
 Huiꞌxinaꞌn minaꞌcstucaꞌn 

calīhuiꞌlīꞌtit. ¿Ē puhuaꞌnāꞌtit 
minīꞌniꞌ palh puscāt naꞌorarlī ē jā 
tacuctlapanīꞌt? 14

 ¿Ē jā līmāxanaꞌ 
palh pūlhmāꞌn ixyaꞌj chiꞌxcuꞌ? 
15

 Puscāt kaꞌtlaꞌ nalīmakcaꞌtzī 
ixyaꞌj xapūlhmāꞌn. Ūꞌtzaꞌ 
lītacuctlapa. 16

 Palh chāꞌtin 
līchihuīnaꞌncuꞌtun ixpālacata 
tacuctlapacan, nahuaniyāꞌtit: 

“Quinaꞌn iclīsmanīnīꞌtaꞌuj 
puscan natatacuctlapa aꞌcxniꞌ 
taꞌorarlīmāꞌnalh”, nahuaniyāꞌtit. 
Chuntzaꞌ līsmanīcan calhāxcuhuālh 
jā makapāxuīcan Dios.

Tlahuaca tū jā minīꞌniꞌ aꞌcxniꞌ 
huaꞌcan Santa Cena

17
 Chuhuaꞌj iccālacaquilhnīyān 

ē ixpālacata huāꞌmāꞌ: Aꞌcxniꞌ 
takēstokāꞌtit, tlahuaꞌyāꞌtit tū jā 
minīꞌniꞌ ē tū jā lālīmaktāyaꞌyāꞌtit. 
18

 Xapūla iccāhuaniyān tū 
quihuanica. Aꞌcxniꞌ takēstokāꞌtit, 
huiꞌxinaꞌn tapāpitziyāꞌtit na 

1 Corintios 10 ,  11



349

milacpuꞌnaꞌiꞌtātcaꞌn. Macstiꞌnaꞌj 
icaꞌkaꞌīꞌ tū tahuan. 19

 Palhāsāꞌ 
ixlacasquiꞌnca natapāpitziyāꞌtit 
ē chuntzaꞌ natasuꞌyu tīchu 
ixlīcānaꞌ tamakapāxuī Dios. 
20

 Aꞌcxniꞌ takēstokāꞌtit, tasuꞌyu 
palh jā huaꞌpāꞌnaꞌntit ixCena 
Māpaꞌksīniꞌ. 21

 Aꞌcxniꞌ huiꞌxinaꞌn 
huaꞌyāꞌtit, chāꞌtunuꞌ palaj tayayāꞌtit 
milīhuaꞌcaꞌn tū lītaꞌnīꞌtaꞌntit. 
Chuntzaꞌ chāꞌtin tī jā tū kaꞌlhī, xlaꞌ 
natziꞌncsa ē āꞌchāꞌtin nakaꞌsa ē 
hasta nakaꞌchī. 22

 ¿Ē jā kaꞌlhīꞌyāꞌtit 
minchiccaꞌn jā tzē nahuāꞌyaꞌnāꞌtit 
ē nakoꞌtnūꞌnāꞌtit? Jā tze chī 
tlahuaꞌpāꞌnaꞌntit ixpālacata chuntzaꞌ 
cālakmakaꞌnāꞌtit āꞌmakapitzīn 
tī taꞌaꞌkaꞌīꞌ ē tatakēstoknīꞌt. 
Cāmāmāxaꞌnīꞌyāꞌtit tī jā takaꞌlhī 
ixlīhuaꞌcaꞌn. ¿Chī naꞌiccāhuaniyān 
palh tze tū tlahuaꞌyāꞌtit? Jā 
icticāhuanin, nūn maktin.

IxCena Māpaꞌksīniꞌ 
Mt. 26:26‑29; Mr. 14:22‑25; Lc. 22:14‑20
23

 Quit iccāmāsuꞌyuniꞌn tū 
quimāscaꞌtīlh Māpaꞌksīniꞌ ē 
ūꞌtzaꞌ huāꞌmāꞌ. Tzamāꞌ tzīꞌsa 
aꞌcxniꞌ ixmacamāstāꞌmāꞌca 
namaknīcan, Māpaꞌksīniꞌ 
Jesús tayalh pāntzīn aꞌcxniꞌ 
ixtahuāꞌyamāꞌnalh. 24

 Māstāꞌlh 
tapāxcatcaꞌtzīn ixpālacata 
pāntzīn ē cheꞌkelh ē māpitzīlh ē 
cāhuanilh ixapóstoles: “Catayaꞌtit 
ē cahuaꞌtit. Huāꞌmāꞌ quimacniꞌ tū 
icmacamāstāꞌ mimpālacatacaꞌn. 
Nahuaꞌyāꞌtit chuntzaꞌ chī 
huaꞌyāuj chuhuaꞌj ixpālacata 
naquilālīlacapāstactēlhayāuj.” 
25

 Chu chuntzaꞌ tlahuapalh vaso 
aꞌcxniꞌ tahuāꞌyankōꞌlh. Tayalh 
ē māstāꞌlh tapāxcatcaꞌtzīn ē 

cāhuanilh: “Tū tojōmāꞌlh nac 
huāꞌmāꞌ vaso ūꞌtzaꞌ xasāstiꞌ 
ixtalacāxtlahuan Dios lītaxtu ē 
tū līlaccāxtlanīꞌt quinkaꞌlhniꞌ. 
Napūhuaꞌyāꞌtit chuntzaꞌ 
chī pūhuaꞌyāuj chuhuaꞌj 
naquilālīlacapāstactēlhayāuj.” 
Chuntzaꞌ cāhuanilh. 26

 Makatunuꞌ 
nahuaꞌyāꞌtit chuntzaꞌ huāꞌmāꞌ 
pāntzīn ē napūhuaꞌyāꞌtit chuntzaꞌ 
huāꞌmāꞌ vaso, namāsuꞌyuyāꞌtit chī 
nīlh Māpaꞌksīniꞌ quimpālacatacaꞌn. 
Chuntzaꞌ catlahuaꞌtit hasta aꞌcxniꞌ 
nataspiꞌta Māpaꞌksīniꞌ.

Chī nahuaꞌcan Santa Cena
27

 Catīxcuhuālh tī nahuaꞌ huāꞌmāꞌ 
pāntzīn ē catīxcuhuālh tī napūhuaꞌ 
huāꞌmāꞌ vaso, catlahualh chī 
ixlacasquiꞌnca. Ūꞌtzaꞌ huanicuꞌtun 
ixlacasquiꞌnca tzej nalatāꞌkchoko 
na ixlacatīn Dios. Palh jā chuntzaꞌ 
natlahuacan, nalakmakaꞌncan 
ixmacniꞌ ē ixkaꞌlhniꞌ Jesús. 
28

 Ixlacasquiꞌnca chāꞌtunuꞌ tī nahuaꞌ 
pāntzīn ē napūhuaꞌ vaso pūla 
nalacapāstaca palh tzej latlāꞌhuan 
na ixlacatīn Dios. Palh jā tzej 
latlāꞌhuan na ixlacatīn Dios, pūla 
casquiꞌnli namātzankenāniꞌcan 
ē chuntzaꞌ tzē nahuaꞌ pāntzīn ē 
tzē napūhuaꞌ vaso. 29

 Chuntzaꞌ tī 
nahuaꞌ pāntzīn ē napūhuaꞌ vaso 
ē palh jā caꞌtzī tū huanicuꞌtun tū 
tlahuamāꞌlh, xlaꞌ aꞌcstutlahuacan. 
Xlaꞌ jā caꞌtzī huāꞌmāꞌ līhuat huaꞌchi 
ixlakxoko ixmacniꞌ ē ixkaꞌlhniꞌ 
Māpaꞌksīniꞌ. Huiꞌxinaꞌn jā cuenta 
tlahuaꞌyāꞌtit tū huanicuꞌtun 
ixCena Māpaꞌksīniꞌ. 30

 Ūꞌtzaꞌ 
lhūhuaꞌ na milacpuꞌnaꞌiꞌtātcaꞌn jā 
lactliꞌhuiꞌquīn ē ūꞌtzaꞌ talītaꞌjatatla 
ē āꞌmakapitzīn tanīlh. 31

 Palh 

quinaꞌn ixpuhuanui: “¿Chā tzej o 
ja tzej iclatlāꞌhuan na ixlacatīn 
Dios?”, palh chuntzaꞌ ixpuhuanui, 
jā ixquinticāstacyāhuan. 
32

 Dios cuenta quincātlahuayān ē 
quincāstacyāhuayānꞌ ē chuntzaꞌ 
nalīscaꞌtāuj. Chuntzaꞌ jā catiꞌaꞌuj 
nac pūpātīn huaꞌchi xlacaꞌn tī jā 
taꞌaꞌkaꞌīꞌniꞌ ixtachihuīn Dios.

33
 Tāꞌtimīn, aꞌcxniꞌ natakēstokāꞌtit 

nahuāꞌyaꞌnāꞌtit, jā palaj titayaꞌyāꞌtit 
milīhuaꞌcaꞌn. Cacākaꞌlhīꞌtit 
āꞌmakapitzīn. 34

 Palh tziꞌncsa 
chāꞌtin, cahuāꞌyalh pūla na ixchic. 
Chuntzaꞌ jā natlahuaꞌyāꞌtit tū 
minaꞌcstucaꞌn nalīlactlahuaꞌyāꞌtit 
jā takēstokāꞌtit. Āꞌmakapitzīn 
catūhuālh naꞌiccālacāxtlahua aꞌcxniꞌ 
naꞌicaꞌnāchaꞌ.

Tascujūt tū cāmaxquīꞌ Espíritu 
Santo chāꞌtunuꞌ chiꞌxcuhuīꞌn

12  Chuhuaꞌj iclacasquiꞌn 
nacaꞌtzīyāꞌtit ixpālacata tū 

māstāꞌ Espíritu Santo.
2

 Caꞌtzīyāꞌtit aꞌcxniꞌ jānaꞌj 
ixaꞌkaꞌīꞌniꞌyāꞌtit ixtachihuīn 
Dios, ixcātaꞌaꞌkskāhuīꞌyān ē 
chuntzaꞌ ixcātalīmāxtuyān na 
ixtej Dios nalaktatzokostayāꞌtit 
ídolos. Huaꞌchi saꞌj ixpinīꞌtaꞌntit 
cālakachiꞌxcuhuīꞌyāꞌtit ídolos 
tū jāla caticāmaktāyan. 
3

 Iccāmāsuꞌyunicuꞌtunān tī kaꞌlhī 
ixEspíritu Dios jāla catilakapalalh 
ixtacuhuīniꞌ Jesús. Ē palh jā 
ixmāsuꞌyuniꞌlh Espíritu Santo, jā tī 
chāꞌtin tzē ixuanli Jesús xlaꞌ ūꞌtzaꞌ 
Māpaꞌksīniꞌ.

4
 Masqui xtumnuꞌ ixtascujūtcaꞌn 

chāꞌtunuꞌ chiꞌxcuꞌhuīn, xmān 
chāꞌtin Espíritu Santo tī 
cāmaxquīꞌlh. 5 Xtumnuꞌ 

ixtalacapāstacniꞌcaꞌn chāꞌtunuꞌ ē 
xmān chāꞌtin quiMāpaꞌksīniꞌcaꞌn 
tī scujniꞌmāꞌnauj. 6 Xtum chī 
chāꞌtunuꞌ tatāꞌscuja Dios ē ixlīmān 
Dios tī māsuꞌyu ixlītliꞌhuiꞌqui 
aꞌcxniꞌ chiꞌxcuhuīꞌn tatāꞌscuja. 
7

 Tasuꞌyu Espíritu Santo cāmaxquīꞌ 
ixlītliꞌhuiꞌqui chāꞌtunuꞌ chī 
natalīmaktāya āꞌmakapitzīn. 
8

 Chāꞌtin tzej caꞌtzī chī nalīmāsuꞌyu 
tū ixlīcānaꞌ ixpālacata Dios ē chī 
Dios lacasquiꞌn nalatāꞌkchokoyāuj 
chātunuꞌ quinaꞌn. Āꞌchāꞌtin tzej 
caꞌtzī chī namāsuꞌyu tū jicslīhuaꞌ 
līkexmatniꞌcan na ixtachihuīn Dios. 
Tī cāmāscaꞌtīlh chāꞌtunuꞌ, xmān 
chāꞌtin ē ūꞌtzaꞌ Espíritu Santo. 
9

 Espíritu Santo māsuꞌyu chāꞌtin chī 
līpāhuan Dios aꞌcxniꞌ tlahua oración 
ē caꞌtzī Dios namaxquīꞌ tū nasquiꞌniꞌ. 
Āꞌchāꞌtin tzē nacāmātzeyī 
taꞌjatatlanīꞌn ixpālacata Espíritu 
Santo. 10

 Chāꞌtin tzē natlahua tū 
natalīꞌaꞌcnī chiꞌxcuhuīꞌn ē āꞌchāꞌtin 
tzē nahuan tū Dios mācaꞌtzīnīlh. 
Āꞌchāꞌtin huampala tzē nacaꞌtzī 
tīchu cāmāchihuīnī āꞌmakapitzīn, 
palh Espíritu Santo o palh 
aꞌkskāhuīꞌniꞌnīꞌn. Āꞌchāꞌtin tzē 
nachihuīnaꞌn xtum tachihuīn tū jā 
maktin chihuīnaꞌnīꞌt. Āꞌchāꞌtin tzē 
nakexmata ē nahuan tū huanicuꞌtun 
xtum tachihuīn. 11

 Ixlīpōꞌktu tzamāꞌ 
catūhuālh ixtascujūt ixEspíritu Dios. 
Chu chuntzaꞌ chī lacasquiꞌn Espíritu 
Santo chu chuntzaꞌ cāmāsuꞌyuniꞌ 
chāꞌtunuꞌ tū natatlahua.

Quilīpōꞌktucaꞌn tī aꞌkaꞌīꞌyāuj 
huaꞌchi chu aꞌktin macniꞌ

12
 Chāꞌtunuꞌ chiꞌxcuhuīꞌn xmān 

aꞌktin ixmacniꞌcaꞌn. Lhūhuaꞌ 
xalacpītzun kaꞌlhī quimacniꞌcaꞌn 

huaꞌchi quimacancaꞌn ē 
quilakastapuncaꞌn ē quintujancaꞌn. 
Ixlīpōꞌktu tzamāꞌ chu aꞌktin 
quimacniꞌcaꞌn. Nā chuntzaꞌ quinaꞌn 
lanīꞌtauj huaꞌchi xalacpītzun 
ixmacniꞌ Cristo. 13

 Quilīpōꞌktucaꞌn 
tī aꞌkaꞌīꞌyāuj ixtachihuīn Dios, 
quinaꞌn lanīꞌtauj huaꞌchi chu aꞌktin 
macniꞌ aꞌcxniꞌ Dios quincāmaxquīꞌn 
Espíritu Santo. Quilīpōꞌktucaꞌn 
masqui israelitas o griegos ē masqui 
xatastāꞌmaka tasācuaꞌ o jā tasācuaꞌ, 
quilīpōꞌktucaꞌn tī aꞌkaꞌīꞌyāuj chu 
aꞌktin lanīꞌtauj aꞌcxniꞌ maktīniꞌuj 
Espíritu Santo.

14
 Kempāhūhuaꞌ xalacpītzun 

quimacniꞌcaꞌn. Jā xmān kaꞌlhīyāuj 
quimacancaꞌn. Nā kaꞌlhīyāuj 
quintujancaꞌn ē quiꞌaꞌkaꞌxkoꞌlhcaꞌn 
ē chuntzaꞌ natalīlakōꞌ chu aꞌktin 
macniꞌ. 15

 Palh tujan ixuanli: 
“Quit jā ixmacan huāꞌmāꞌ macniꞌ 
ē chuntzaꞌ quit jā ixlaꞌ macniꞌ”, 
chuntzaꞌ jā ixlīcānaꞌ. Masqui 
chuntzaꞌ ixuanli, chu ūꞌtzaꞌ macniꞌ. 
16

 Palh aꞌkaꞌxkoꞌlh ixuanli: “Quit 
jā ixlakastapun huāꞌmāꞌ macniꞌ 
ē chuntzaꞌ quit jā ixlaꞌ macniꞌ”, 
chuntzaꞌ jā ixlīcānaꞌ. Masqui 
chuntzaꞌ ixuanli, chu ūꞌtzaꞌ macniꞌ. 
17

 ¿Chī ixlīkexmatui palh xmān 
ixkaꞌlhīuj quilakastapuncaꞌn? 
¿Chī ixlīkenkahuanaꞌuj palh 
quimacniꞌcaꞌn pōꞌktu aꞌkaꞌxkoꞌlh 
ixuanli? 18

 Chuntunca quimacniꞌcaꞌn 
chuntzaꞌ chī Dios cācāxtlahualh. 
Xlaꞌ cācāxtlahualh chuntzaꞌ chī 
xlaꞌ lacasquiꞌnli ē kaꞌlhī ixlīpōꞌktu 
xalacpītzun. 19

 Palh pōꞌktu 
quimacniꞌcaꞌn ixlalh cahuālh 
xmān aꞌktin xalacpītzun huaꞌchi 
aꞌkaꞌxkoꞌlh, jā tzē ixtasuꞌyulh 
aꞌktin macniꞌ. 20

 Chuntzaꞌ lhūhuaꞌ 

ixlacpītzun quimacniꞌcaꞌn ē xmān 
aꞌktin macniꞌ lanīꞌt.

21
 Chuntzaꞌ quilakastapuncaꞌn 

jāla catihuanilh quimacancaꞌn: 
“Huiꞌx jā icmaclacasquiꞌnān.” Nūn 
quinaꞌkxākcaꞌn jāla catihuanilh 
quintujancaꞌn: “Huiꞌx jā 
icmaclacasquiꞌnān.” 22

 Masqui 
jā lacxtim tasuꞌyu ixlītliꞌhuiꞌqui 
aꞌkatunuꞌ xalacpītzun quimacniꞌcaꞌn 
chu lacxtim talacasquiꞌn. 23

 Huīꞌlh 
na quimacniꞌcaꞌn jā jā minīꞌniꞌ 
tasuꞌyu. Tzej mālhekēꞌyāuj pōꞌktu 
quilhtamacuj. Chuntzaꞌ tzej 
maktakaꞌlhāuj ē lakachiꞌxcuhuīꞌyāuj 
jā līmāxanaꞌ tasuꞌyu. 24

 Xalacpītzun 
tū jā līmāxanaꞌ tasuꞌyu, jā cuenta 
tlahuayāuj. Dios tzej cāxtlahualh 
ixlīpōꞌktu quimacniꞌcaꞌn ē 
chuntzaꞌ nalakachiꞌxcuhuīꞌyāuj jā 
huancan jā ixlacasquiꞌnca. 25

 Jāla 
cāmāxtumlīcan xalacpītzun 
quimacniꞌcaꞌn ixpālacata 
xalacpītzun talāmaktāya. Chuntzaꞌ 
quintujancaꞌn ē quimacancaꞌn ē 
quilakastapuncaꞌn talāmaktāya. 
26

 Aꞌcxniꞌ tatakāhuīꞌ quintujancaꞌn 
o quimacancaꞌn, ixlīpōꞌktu 
quimacniꞌcaꞌn tatāꞌpātīniꞌn. Palh 
nalakachiꞌxcuhuīꞌcan quintujancaꞌn 
o quimacancaꞌn, tatāꞌpāxuhua 
ixlīpōꞌktu quimacniꞌcaꞌn.

27
 Chuhuaꞌj huiꞌxinaꞌn huaꞌchi 

xalacpītzun ixmacniꞌ Cristo 
ē ixlacasquiꞌnca chāꞌtunuꞌ 
nalāmaktāyaꞌyāꞌtit. Chāꞌtunuꞌ 
kaꞌlhīꞌyāꞌtit mintalacapāstacniꞌcaꞌn. 
28

 Chāꞌtunuꞌ tī aꞌkaꞌīꞌniꞌ 
ixtachihuīn Dios, xlaꞌ cāmaxquīꞌlh 
ixtascujūtcaꞌn. Xapūla 
Dios cāhuiꞌlīlh makapitzīn 
ixlīꞌapóstolcaꞌn tī āꞌchulāꞌ 
ixlacasquiꞌnca ē ixlīkempātuꞌ 

cāhuiꞌlīlh chī aꞌkchihuīnaꞌnīꞌn 
ē ixlīkempātuꞌtun cāhuiꞌlīlh 
ixlīmākelhtahuaꞌkēꞌniꞌnīꞌncaꞌn. Nā 
Dios cāhuiꞌlīlh āꞌmakapitzīn tī tzē 
natatlahua tū līꞌaꞌcnīn ē cāhuiꞌlīlh 
āꞌmakapitzīn tī tzē natamātzeyī 
taꞌjatatlanīꞌn. Nā āꞌmakapitzīn 
cāhuiꞌlīlh natamaktāyanaꞌn ē 
āꞌmakapitzīn cāhuiꞌlīlh natala 
xapuxcuꞌ tī taꞌaꞌkaꞌīꞌ. Cāhuiꞌlīlh 
huampala āꞌmakapitzīn tī 
tzē natachihuīnaꞌn xtum 
tachichuīn. 29

 ¿Ē ixlīpōꞌktucaꞌn 
apóstoles tahuanīꞌt? ¿Ē 
ixlīpōꞌktucaꞌn aꞌkchihuīnaꞌnīꞌn 
tahuanīꞌt? ¿Ē ixlīpōꞌktucaꞌn 
mākelhtahuaꞌkēꞌniꞌnīꞌn tahuanīꞌt? 
¿Ē ixlīpōꞌktucaꞌn natatlahua 
tū līꞌaꞌcnīn? Jā maktin nala 
chuntzaꞌ. 30

 Ixlīpōꞌktucaꞌn jāla 
natamātzeyīniꞌn. Ixlīpōꞌktucaꞌn jāla 
natachihuīnaꞌn xtum tachihuin. 
Nūn ixlīpōꞌktucaꞌn jāla catitahuanli 
tū huanicuꞌtun xtum tachihuīn. 
31

 Caputzaꞌtit chī nakaꞌlhīꞌyāꞌtit 
mintascujūtcaꞌn tū āꞌchulāꞌ tze. Ē 
chuhuaꞌj naꞌiccāmāsuꞌyuniꞌyān tū 
āꞌchulāꞌ līhuaꞌcaꞌ xatze.

Chī nacāpāxquīꞌyāuj āꞌmakapitzīn

13  Palh ixchihuīnaꞌuj 
kempālhūhuaꞌ tachihuīn 

ē nā chī tachihuīnaꞌn ángeles, jā 
tū līmacuan palh jā ixcāpāxquīꞌuj 
āꞌmakapitzīn. Quintachihuīncaꞌn 
huaꞌchi līcāꞌn ixuanlī tū palhaꞌ 
macasāꞌnan ē pucsmakahuaniniꞌn 
palh jā cāpāxquīꞌyāuj āꞌmakapitzīn. 
2

 Masqui tzej ixlīmāsuꞌyūj 
ixtachihuīn Dios ixlītliꞌhuiꞌqui 
Espíritu Santo, ē masqui ixcaꞌtzīuj 
tū huanicuꞌtun talacapāstacniꞌ tū 
tatzēꞌknīꞌt, ē palh ixcaꞌtzīkōꞌuj 

kempālhūhuaꞌ catūhuālh, ūꞌtzaꞌ 
jā tū ixquinticālīmaktāyan palh 
jā ixcāpāxquīꞌuj āꞌmakapitzīn. 
Huampala palh ixlīpāhuanui 
Dios ē ixcaꞌtzīuj tzē īꞌsquiꞌniꞌuj 
camālacxijli aꞌktin sipej ē 
ixtalacxijli, jā tū quintapalhcaꞌn 
palh jā ixcāpāxquīꞌuj āꞌmakapitzīn. 
3

 Palh ixcāstāꞌkōꞌuj tū kaꞌlhīyāuj 
ē ixcāmāpitziniꞌuj tī cāsputniꞌ 
ixlīhuatcaꞌn ē palh ixmacamāstāꞌuj 
quimacniꞌcaꞌn naquincātalhcuyuyān, 
jā tū līmacuan ixtlahuáuj tzamāꞌ 
palh jā ixcāpāxquīꞌuj āꞌmakapitzīn.

4
 Tī cāpāxquīꞌ āꞌmakapitzīn 

nalīpātīniꞌkōꞌ ē jā nalīsītzīꞌ. 
Xlaꞌ nalakalhuꞌmanīniꞌn ē jā tū 
catipuhuanli masqui āꞌmakapitzīn 
āꞌchulāꞌ takaꞌlhī. Nā xlaꞌ jā 
kaꞌtlaꞌ makcaꞌtzī ē jā ixlīmān 
napuhuan xlaꞌ xatze. 5 Tī cāpāxquīꞌ 
āꞌmakapitzīn jā natlahua tū jā 
minīꞌniꞌ nūn nalacpuhuan tū xmān 
ūꞌtzaꞌ minīꞌniꞌ. Xlaꞌ jā tū catilīsītzīꞌlh 
ē jā namālakxokonīꞌcuꞌtun tū 
tlahuaniꞌcanīꞌt tū jā tze. 6 Nā xlaꞌ 
jā nalīpāxuhua aꞌcxniꞌ tlahuacan 
tū jā tze; nalīpāxuhua aꞌcxniꞌ 
tlahuacan tū xatze. 7 Tī cāpāxquīꞌ 
āꞌmakapitzīn, xlaꞌ natāyaniꞌkōꞌ 
catūxcuhuālh tū nalaniꞌ. Napuhuan 
tze āꞌmakapitzīn ē jā palaj 
nacālīmālacsuꞌyucuꞌtun. Xlaꞌ 
napuhuan āꞌlīstān natatlahua tū tze. 
Masqui napātīniꞌn, jā catimakxtekli 
nacāpāxquīꞌ āꞌmakapitzīn.

8
 Tapāxquīꞌn jā maktin catisputli. 

Nasputa ixtachihuīn tī māsuꞌyu 
ixtachihuīn Dios. Nā natasputa 
kempālhūhuaꞌ tachihuīn tū aꞌnan 
nac cāꞌquilhtamacuj. Nasputa 
ixlīpōꞌktu tū chiꞌxcuhuīꞌn tzē 
natacaꞌtzī. 9 Jā ketzī chī caꞌtzīyāuj 

chuhuaꞌj ē jā ketzī chī māsuꞌyuyāuj 
chuhuaꞌj ixtachihuīn Dios. 
10

 Namin aꞌktin quilhtamacuj 
aꞌcxniꞌ nacaꞌtzīkōꞌyāuj ixlīpōꞌktu ē 
aꞌcxniꞌ jātzaꞌ namaclacasquiꞌnāuj tū 
caꞌtzīyāuj chuhuaꞌj ē tū jā ketzī.

11
 Aꞌcxniꞌ skaꞌtaꞌcus 

xaꞌicuanīꞌt, huaꞌchi chāꞌtin 
skaꞌtaꞌ xaꞌicchihuīnaꞌn. Huaꞌchī 
chāꞌtin kaꞌhuaꞌcha xaꞌicpuhuan 
ē xaꞌiclacapāstacnaꞌn. Aꞌcxniꞌ 
ictachiꞌxcuhuīꞌlīlh, icmakxtekli chī 
xaꞌicuanīꞌt quilīskaꞌtaꞌ. 12

 Chuhuaꞌj 
jā tzej lakapasāuj Dios, xmān 
huaꞌchi ixlaktzīꞌuj ixtaxkaket nac 
xaslamama līcāꞌn. Namin aꞌktin 
quilhtamacuj aꞌcxniꞌ nalaktzīꞌnāuj 
Dios cālacan. Chuhuaꞌj macstiꞌnaꞌj 
caꞌtzīyāuj chī līhuīꞌlh Dios; aꞌcxniꞌ 
namin tzamāꞌ quilhtamacuj, 
nalakapasāuj Dios chuntzaꞌ chī xlaꞌ 
quincālakapaskōꞌyān. 13

 Chuntzaꞌ 
kempātuꞌtun catūhuālh tū 
ixlacasquiꞌnca pōꞌktu quilhtamacuj. 
Ixlacasquiꞌnca nalīpāhuanāuj ē 
naꞌaꞌkaꞌīꞌniꞌyāuj Dios; ixlacasquiꞌnca 
napuhuanāuj Dios namākentaxtū 
tū huanīꞌt; ē ixlacasquiꞌnca 
nacāpāxquīꞌyāuj āꞌmakapitzīn. 
Tū āꞌchulāꞌ ixlacasquiꞌnca, ūꞌtzaꞌ 
cāpāxquīꞌyāuj āꞌmakapitzīn.

Chihuīnaꞌncan āꞌxtum tachihuīn

14  Caputzatit chī 
nacālīpāxquīꞌyāꞌtit 

āꞌmakapitzin ē calacasquiꞌntit tū 
Espíritu Santo cāmaxquīꞌyan. Aꞌktin 
tascujūt tū māstāꞌ Espíritu Santo, 
ūꞌtzaꞌ tzē māsuꞌyu ixtachihuīn 
Dios. Āꞌchulāꞌ calacasquiꞌntit 
huāꞌmāꞌ tascujūt ē jā āꞌmakapitzīn. 
2

 Aꞌcxniꞌ chāꞌtin chihuīnaꞌn 
xtum tachihuīn tū jā scaꞌtnīꞌt, 

xlaꞌ xmān tāꞌchihuīnaꞌmāꞌlh 
Dios ē jā cātāꞌchihuīnaꞌmāꞌlh 
chiꞌxcuhuīꞌn ixpālacata jā tī 
caꞌtzī tū huanicuꞌtun. Espíritu 
Santo māchihuīnī. 3 Tī līmāsuꞌyu 
ixtachihuīn Dios ixlītliꞌhuiꞌqui 
Espíritu Santo, xlaꞌ cātāꞌchihuīnaꞌn 
chiꞌxcuhuīꞌn. Chuntzaꞌ 
nacāmāsuꞌyuniꞌ ē nacāmaktāya ē 
nacāmāhuixcānī. 4 Tī chihuīnaꞌn 
xtum tachihuīn tū jā scaꞌtnīꞌt, 
ūꞌtzaꞌ xmān tahuixcānī ixlīmān. Tī 
māsuꞌyu ixtachihuīn Dios, ūꞌtzaꞌ 
cāmāhuixcānī ixlīpōꞌktucaꞌn tī 
taꞌaꞌkaꞌīꞌ.

5
 Iclacasquiꞌn milīpōꞌktucaꞌn 

ixchihuīnaꞌntit xtumnuꞌ tachihuīn 
tū jā ixcaꞌtzīyāꞌtit. Āꞌchulāꞌ 
iclacasquiꞌn ixmāsuꞌyuꞌtit 
ixtachihuīn Dios. Āꞌchulāꞌ 
ixlacasquiꞌnca tī līmāsuꞌyu 
ixtachihuīn Dios ē jā tī xmān 
chihuīnaꞌn xtumnuꞌ tachihuīn 
ē jāla nahuan tū huanicuꞌtun 
tzamāꞌ xtum tachihuīn. Xmān 
palh tzē nahuan tū huanicuꞌtun 
tzamāꞌ tachihuīn ē chuntzaꞌ 
nacāmaktāya ixlīpōꞌktucaꞌn tī 
taꞌaꞌkaꞌīꞌ, xmān chuntzaꞌ tze palh 
nachihuīnaꞌn xtum tachihuīn tū 
jā caꞌtzīꞌ. 6 Palh naꞌicaꞌnāchaꞌ ē 
naꞌicchihuīnaꞌn xtum tachihuīn, 
¿chī naꞌiccālīmaktāyayān? Palh 
jā naꞌiccāhuaniyān tū Dios 
quimāsuꞌyuniꞌlh o tū icscaꞌtli tū ixlaꞌ 
Dios, ¿chī naꞌiccālīmaktāyayān? 
Palh jā naꞌiccāhuaniyān ixtachihuīn 
Dios o palh jā iccāmāsuꞌyuniꞌyān, 
¿chī naꞌiccālīmaktāyayān?

7
 Aꞌcxniꞌ skoliꞌcan ē aꞌcxniꞌ 

slaꞌknancan, kexmatāuj chī 
sāꞌnan. Palh jā tzej skoliꞌcan, jāla 
caꞌtzīcan tū huanicuꞌtun. 8 Palh jā 

tzej līskoliꞌcan trompeta, soldado 
jā catikexmatli ē jā catitāꞌkaquīꞌlh 
ē jā catitacāxli naꞌaꞌn nalātaꞌla. 
9

 Chuntzaꞌ huiꞌxinaꞌn. Palh jāla 
kexmatcan mintachihuīncaꞌn, ¿chī 
nalīcaꞌtzīcan tū huanicuꞌtun? 
Huaꞌchi xmān nachihuīnaꞌnāꞌtit nac 
ūꞌnīꞌ. 10

 Kempālhūhuaꞌ tachihuīn 
chihuīnaꞌncan nac cāꞌquilhtamacuj 
ē chāꞌtunuꞌ kexmata tū ixtachihuīn. 
11

 Palh jāla ickexmata ixtachihuīn 
āꞌchāꞌtin, quit iclanīꞌt huaꞌchi 
xaminiꞌ ixpālacata xlaꞌ ē xlaꞌ 
xaminiꞌ lanīꞌt quimpālacata. 
12

 Huiꞌxinaꞌn naputzayātit tzamāꞌ 
talakalhuꞌmān tū māstāꞌ Espíritu 
Santo. Chuntzaꞌ calacasquiꞌntit 
nacāmaxquīꞌyān tzamāꞌ 
talakalhuꞌmān tū āꞌchulāꞌ xatze. 
Ūꞌtzaꞌ tū cāmāhuixcānī tī taꞌaꞌkaꞌīꞌ.

13
 Chuntzaꞌ tī nachihuīnaꞌn xtum 

tachihuīn tū jā scaꞌtnīꞌt, casquiꞌniꞌlh 
Dios namaktāya nacamāsuꞌyuniꞌ 
āꞌmakapitzīn tū huanicuꞌtun. 
14

 Palh xtum quintachihuīn 
aꞌcxniꞌ icorarlīmāꞌlh, xmān 
quilīstacnaꞌ caꞌtzī tū huanicuꞌtun. 
Jā scujmāꞌlh quintalacapāstacniꞌ 
ē jā tī chāꞌtin icmaktāyamāꞌlh. 
15

 ¿Chī naꞌiclītlahua? Naꞌiclīꞌorarlī 
quilīstacnaꞌ ē nā naꞌicmāscujū 
quintalacapāstacniꞌ ē chuntzaꞌ 
naꞌiccāmaktāya tī takexmatmāꞌnalh. 
Naꞌiclīpixtlīꞌ quilīstacnaꞌ ē nā 
naꞌiclīpixtlīꞌ quintalacapāstacniꞌ ē 
ānā chuntzaꞌ tī takexmatmāꞌnalh 
natacaꞌtzī tū huanicuꞌtun. 16

 Palh 
chihuīnaꞌnaꞌ xtum tachihuīn aꞌcxniꞌ 
māstāꞌyaꞌ tapāxcatcaꞌtzīn, xmān 
milīstacnaꞌ makapāxuīmāꞌlh Dios, ē 
āꞌmakapitzīn jāla takexmata. ¿Chī 
tzē nalīhuan catīhuālh: “Amén”, 
palh jāla caꞌtzī tū huanicuꞌtun 

tū huanīꞌtaꞌ? 17
 Masqui huiꞌx tzej 

maxquīꞌpāꞌt tapāxcatcaꞌtzīn Dios, 
jā maktāyaꞌyaꞌ āꞌchāꞌtin. 18

 Quit 
tzē icchihuīnaꞌn xtum tachihuīn 
tū jā icscaꞌtnīꞌt. Icmaxquīꞌ 
tapāxcatcaꞌtzīn Dios quit āꞌchulāꞌ 
tzē icchihuīnaꞌn xtum tachihuīn ē jā 
huiꞌxinan. 19

 Aꞌntzaꞌ jā tatakēstoka 
tī taꞌaꞌkaꞌīꞌ, icchihuīnaꞌncuꞌtun 
macstiꞌnaꞌj tachihuīn tū kexmatcan 
ē ūꞌtzaꞌ nacālīmāsuꞌyuniꞌ. Jā 
icchihuīnaꞌcuꞌtun lhūhuaꞌ xtum 
tachihuīn tū jā catilītamaktāyalh 
āꞌchāꞌtin.

20
 Jā catipuhuaꞌntit huaꞌchi 

lacstīn tī jā takexmata; 
napuhuaꞌnāꞌtit huaꞌchi lacstīn 
tī jānaꞌj tacaꞌtzī tatlahua tū jā 
tze. Aꞌcxniꞌ lacapāstacpāꞌnaꞌntit, 
calacapāstacnaꞌntit huaꞌchi 
chiꞌxcuhuīꞌn. Xlacaꞌn tacaꞌtzī tū 
āꞌchulāꞌ ixlacasquiꞌnca. 21

 Tatzoꞌkniꞌ 
na ixtachihuīn Dios ē Dios huanli 
chuntzaꞌ:

Naꞌiccātāꞌchihuīnaꞌn tzamāꞌ 
israelitas.

Naꞌiccāmacamin tī xtum 
ixtachihuīncaꞌn ē tī 
makatiyātīꞌn.

Quit naꞌiccāmāchihuīnī.
Nūn chuntzaꞌ jā 

quintitakexmatniꞌcuꞌtunli 
tzamāꞌ israelitas.

22
 Chuntzaꞌ aꞌcxniꞌ chihuīnaꞌncan 

xtum tachihuīn tū jā kexmatcan, 
ūꞌtzaꞌ nacālīmāsuꞌyuniꞌ 
ixlītliꞌhuiꞌqui Dios xlacaꞌn tī 
jā taꞌaꞌkaꞌīꞌ ē talaktzīꞌmāꞌnalh 
aꞌktin līꞌaꞌcnīn. Aꞌcxniꞌ 
līmāsuꞌyucan ixtachihuīn 
Dios ixlītliꞌhuiꞌqui Espíritu 
Santo, ūꞌtzaꞌ cālīmāsuꞌyuniꞌyān 
ixlītliꞌhuiꞌqui Dios huiꞌxinaꞌn tī 

aꞌkaꞌīꞌyāꞌtit. 23
 Palh milīpōꞌktucaꞌn 

tī aꞌkaꞌīꞌyāꞌtit ixtakēstoktit ē palh 
milīpōꞌktucaꞌn ixchihuīꞌnāꞌtit xtum 
tachihuīn tū jā ixcaꞌtzīyāꞌtit, ē 
palh ixtanūlh catīhuālh chiꞌxcuꞌ 
o tī jā aꞌkaꞌīꞌ, ¿ē jā nahuan 
chuyaꞌyāꞌtit? 24

 Palh milīpōꞌktucaꞌn 
ixmāsuꞌyutit ixtachihuīn Dios ē 
aꞌcxniꞌ natanū catihuālh chiꞌxcuꞌ 
o chāꞌtin tī jā aꞌkaꞌīꞌ, xlaꞌ tzē 
nakexmata tū māsuꞌyupāꞌnaꞌntit. 
Chuntzaꞌ nalīcaꞌtzī xlaꞌ jā tze 
na ixlacatīn Dios. 25

 Nā nacaꞌtzī 
jā tū catimātzēꞌkli ixlacatīn 
Dios. Chuntzaꞌ nalīlaktatzokosta 
namakapāxuī Dios ē nahuan: 

“Ixlīcānaꞌ Dios huīꞌlh na 
milacpuꞌnaꞌiꞌtātcaꞌn.”

Chī chāꞌtunuꞌ natachihuīnaꞌn 
aꞌcxniꞌ takēstokcan

26
 Ūꞌtzaꞌ huāꞌmāꞌ tū natlahuaꞌyāꞌtit 

aꞌcxniꞌ natakēstokāꞌtit: Chāꞌtunuꞌ 
napuhuaꞌnāꞌtit tū napixtlīꞌyāꞌtit o 
jā namāsuꞌyuꞌyāꞌtit na ixtachihuīn 
Dios. Chāꞌtin tzē namāsuꞌyu tū 
Dios māsuꞌyuniꞌlh. Āꞌchāꞌtin tzē 
nachihuīnaꞌn xtum tachihuīn 
tū jā scaꞌtnīꞌt o tzē namāsuꞌyu 
tū huanicuꞌtun xtum tachihuīn. 
Catūxcuhuālh tū tlahuacan, 
calalh ūꞌtzaꞌ tū nacālīmaktāya tī 
tatakēstoka. 27

 Palh tahuīꞌlanalh 
tī natachihuīnaꞌn xtum tachihuīn, 
catachihuīnaꞌnli līchāꞌtunuꞌ ē 
xmān chāꞌtuꞌ o chāꞌtuꞌtun ē 
catalālīlakpalītēlhalh. Nā 
caꞌaꞌnalh chāꞌtin tī namāsuꞌyu tū 
huanicuꞌtun. 28

 Palh jā tī aꞌnan 
tī tzē namāsuꞌyu tū huanicuꞌtun 
xtum tachihuīn, cacaꞌcsla cahuanli 
tī tzē chihuīnaꞌn xtum tachihuīn. 
Ixaꞌcstu catāꞌchihuīnaꞌnli Dios ē 

jā aꞌntzaꞌ jā takēstokcan. 29
 Chāꞌtuꞌ 

o chāꞌtuꞌtun tzē natamāsuꞌyu 
ixtachihuīn Dios. Āꞌmakapitzīn 
tzej catakexmatli natacaꞌtzī palh 
Dios ixlīcānaꞌ cāmāsuꞌyuniꞌlh 
tī tachihuīnaꞌn. 30

 Palh huīꞌlh 
āꞌchāꞌtin ē nā Dios mācaꞌtzīnī xlaꞌ 
tū namāsuꞌyu, tī chihuīnaꞌmāꞌlhcus 
jātzaꞌ catichihuīnaꞌnli. Palaj 
nachihuīnaꞌnkōꞌ aꞌcxniꞌ tasuꞌyu 
chihuīnaꞌncuꞌtun āꞌchāꞌtin. 
31

 Līchāꞌtunuꞌ namāsuꞌyuyāꞌtit 
ixtachihuīn Dios. Chuntzaꞌ 
nacāmāscaꞌtīcan ixlīpōꞌktucaꞌn 
ē nacāmāhuixcānīcan. 32

 Tī 
līmāsuꞌyumāꞌlh ixtachihuīn Dios 
ixlītliꞌhuiꞌqui Espíritu Santo, xlaꞌ tzē 
naquilhcaꞌcsla aꞌcxniꞌ caꞌtzī Dios 
namāchihuīnī āꞌchāꞌtin. 33

 Dios 
lacasquiꞌn lacatejtin natlahuacan 
ē jā lacasquiꞌn xamaktin 
natachihuīnaꞌn.

Calhāxcuhuālh tatakēstoka tī 
taꞌaꞌkaꞌīꞌ ixtachihuīn Dios, chuntzaꞌ 
tlahuacan. 34

 Caꞌcs natatahuiꞌla 
puscan. Jā cacāmakxtekca 
natachihuīnaꞌn xlacaꞌn. Puscan 
catakexmatli chī tatzoꞌkniꞌ na 
ixlīmāpaꞌksīncaꞌn israelitas jā 
huan puscan jā catitamāpaꞌksīlh 
chiꞌxcuhuīꞌn. 35

 Palh chāꞌtin 
puscāt scaꞌtcuꞌtun catūhuālh, 
cakelhasquiꞌnīlh ixkōluꞌ aꞌcxniꞌ 
tahuiꞌlānaꞌlh na ixchiccaꞌn. 
Līmāxanaꞌ palh puscan 
natachihuīnaꞌn jā takēstokcanīꞌt 
namakapāxuīcan Dios.

36
 Calacapāstactit huāꞌmāꞌ. Na 

mincāꞌlacchicniꞌcaꞌn jā aꞌntzaꞌ 
pūla māsuꞌyuca ixtachihuīn 
Dios. Jā xmān huiꞌxinaꞌn 
kexpatnīꞌtaꞌntit. ¿Tū ixpālacata 
puhuaꞌnāꞌtit caꞌtzīyāꞌtit chī 

ixlacasquiꞌnca talatāꞌkchoko tī 
taꞌaꞌkaꞌīꞌ? 37

 Makapitzīn puhuaꞌnāꞌtit 
tzē māsuꞌyuyāꞌtit ixtachihuīn 
Dios o puhuaꞌnāꞌtit Espíritu 
Santo cāmaxquīꞌnīꞌtaꞌn aꞌktin 
talakalhuꞌmān. Cacaꞌtzītit huiꞌxinaꞌn 
tū iccātzoꞌknuniꞌyān, ūꞌtzaꞌ 
ixlīmāpaꞌksīn quiMāpaꞌksīniꞌcaꞌn. 
38

 Palh catīhuālh jā kexmatcuꞌtun 
ixtachihuīn Dios, calatachokolh chī 
ixtapāxuān.

39
 Tāꞌtimin, caputzaꞌtit chī 

nalīmāsuꞌyuyāꞌtit ixtachihuīn 
Dios ē jā timāmakchuyīyāꞌtit tī 
tzē chihuīnaꞌn xtum tachihuīn. 
40

 Ixlīpōꞌktu tū natlahuaꞌyāꞌtit, 
catlahuaꞌtit chuntzaꞌ chī 
ixlacasquiꞌnca ē chuntzaꞌ chī 
minīꞌniꞌ.

Chī līlacastālancuanaꞌlh Cristo

15  Chuhuaꞌj 
iccāmālacapāstaquīyān 

xatze tachihuīn tū 
iccāmāsuꞌyuniꞌnīꞌtaꞌn. Huiꞌxinaꞌn 
maktīniꞌnīꞌtaꞌntit ē aꞌkaꞌīꞌnīꞌtaꞌntit. 
2

 Ūꞌtzaꞌ tū iccāmāsuꞌyuniꞌnīꞌtaꞌn 
līꞌaꞌkapūtaxtutit palh jā chu tlakaj 
aꞌkaꞌīꞌnīꞌtaꞌntit.

3
 Iccāmāsuꞌyuniꞌnīꞌtaꞌn 

tū ixlacasquiꞌnca ē tū 
quimāscaꞌtīcanīꞌt. Ūꞌtzaꞌ 
huāꞌmāꞌ; Cristo nīlh ixpālacata 
quincuentacaꞌn chuntzaꞌ chī 
tzoꞌkcanīꞌt makāstzaꞌ na 
ixtachihuīn Dios. 4 Mācnūcanīꞌt 
Cristo ē ixlīꞌaꞌktuꞌtun quilhtamacuj 
mālacastālancuanīca. Chuntzaꞌ 
tatzoꞌknīꞌt na ixtachihuīn Dios. 
5

 Aꞌcxniꞌ lacastālancuanaꞌnlitzaꞌ, 
apóstol tī pūla laktzīꞌlh Cristo, 
ūꞌtzaꞌ Pedro. Āꞌlīstān ixlīpoꞌktucaꞌn 
apóstoles talaktzīꞌlh. 6 Āꞌlīstān 

huampala huaꞌchi lakaquitzīs 
ciento āꞌmakapitzīn ixtachiꞌxcuhuīꞌt 
xamaktin talaktzīꞌlh. Lhūhuaꞌ 
xlacaꞌn tahuiꞌlānaꞌlhcus ē 
āꞌmakapitzīn tasputlitzaꞌ. 7 Āꞌlīstān 
huampala Jacobo nā laktzīꞌlh ē 
huampala ixlīpōꞌktucaꞌn apóstoles 
talaktzīꞌlh.

8
 Āꞌxmān quit iclaktzīꞌlh Cristo. 

Quit huaꞌchi chāꞌtin skaꞌtaꞌ tī 
xatamāyujūn ē jā aꞌcchāꞌlh 
ixmālhcuyuꞌ. 9 Quit huaꞌchi 
apóstol tī āꞌchulaꞌ xastancu. 
Āꞌmakapitzīn apóstoles āꞌchulāꞌ 
lakaꞌtlaꞌ ē jā quit. Aꞌcxniꞌ jānaꞌj 
xaꞌicaꞌkaꞌīꞌ xaꞌiccāmakapātīnīn tī 
ixtaꞌaꞌkaꞌīꞌ. Ūꞌtzaꞌ jā quilīminīꞌniꞌn 
palh apóstol quihuanica. 
10

 Dios quilakalhuꞌmanli ē ūꞌtza 
apóstol iclīhuanli. Jātzaꞌ xmān 
quilakalhuꞌmanli ixpālacata quit 
āꞌchulāꞌ iꞌcscujli ē jā āꞌmakapitzīn 
apóstoles. Jā quilīmān icscujli. 
Dios quilakalhuꞌmanli ē ūꞌtzaꞌ 
quimaktāyalh chī icscujli. 11

 Masqui 
āꞌmakapitzīn apóstoles o masqui 
quit, quilīpōꞌktucaꞌn icmāsuꞌyuyāuj 
xatze tachihuīn ixlaꞌ Jesucristo ē 
huiꞌxinaꞌn aꞌkaꞌīꞌnīꞌtaꞌntit.

Natalacastālancuanaꞌn nīnīꞌn
12

 Palh icmāsuꞌyuyāuj chī Cristo 
lacastālancuanaꞌnli, ¿chī tzē 
nalīhuaꞌnāꞌtit makapitzīn huiꞌxinaꞌn 
jā tī chāꞌtin nalacastālancuanaꞌn? 
13

 Palh jā tī chāꞌtin cahuālh 
ixlacastālancuanaꞌnli, chuntzaꞌ 
jā ixtilacastālancuanaꞌnli 
Cristo. 14

 Ē palh Cristo jā 
ixtilacastālancuanaꞌnli, jā ixlīcānaꞌ 
tū icmāsuꞌyumāꞌnauj ē jā tū 
līmacuan ixaꞌkaꞌīꞌtit. 15

 Nā chuntzaꞌ 
quinaꞌn xaꞌicuanui tū jā ixlīcānaꞌ 

ixpālacata Dios chī icmāsuꞌyuyāuj 
Dios mālacastālancuanīlh 
Cristo. Chuntzaꞌ xaꞌicmāsuꞌyūj 
tū jā ixlīcānaꞌ palh jā tī chāꞌtin 
cahuālh ixlacastālancuanaꞌnli. 
16

 Palh jā tī chāꞌtin cahuālh 
nalacastālancuanaꞌn, nūn Cristo jā 
ixlacastālancuanaꞌnli. 17

 Palh Cristo 
jā cahuālh lacastālancuanaꞌnli, 
jā tū līmacuan ixaꞌkaꞌīꞌtit. 
Jānaꞌj ixticātamātzaꞌnkēnaꞌnīn 
mincuentacaꞌn. 18

 Palh jā cahuālh 
lacastālancuanaꞌncan, chuntzaꞌ tī 
tanīlhtzaꞌ masqui ixtatāꞌtapaꞌksīlh 
Cristo, ixtaꞌaꞌlh nac pūpātīn. 
19

 Palh jā ixkaꞌlhīuj quilatamatcaꞌn 
tū jā catilaksputli ixpālacata 
līpāhuanāuj Cristo, āꞌchulāꞌ koxa 
tīlayāuj quinaꞌn ē jā ixlīpōꞌktucaꞌn 
āꞌmakapitzīn tachiꞌxcuhuīꞌt.

20
 Ixlīcānaꞌ chī 

mālacastālancuanīca Cristo ē 
laktaxtulh nac cāꞌlīnīn. Chuntzaꞌ 
cāpūlaniꞌlh tī taꞌaꞌkaꞌīꞌlh ē tanīlhtzaꞌ 
ē natalacastālancuanaꞌmpala. 
21

 Adán tlahualh tū jā tze ē ūꞌtzaꞌ 
talītzuculh tanī tachiꞌxcuhuīꞌt. 
Cristo nīlh nac cruz ē chuntzaꞌ 
natalīlacastālancuanaꞌn 
tachiꞌxcuhuīꞌt ē natakaꞌlhī 
ixlatamatcaꞌn tū jā catilaksputli. 
22

 Adán quixuꞌnapapcaꞌn ixuanīꞌt, ē 
chuntzaꞌ quilīpōꞌktucaꞌn nanīyāuj. 
Ixlīpōꞌktucaꞌn tī tatāꞌtapaꞌksī Cristo, 
xlacaꞌn natalacastālancuanaꞌn. 
23

 Chāꞌtunuꞌ kaꞌlhī ixquilhtamacuj 
aꞌcxniꞌ napūlacastālancuanaꞌn. 
Tī xapūla lacastālancuanaꞌnli, 
ūꞌtzaꞌ Cristo. Aꞌcxniꞌ namimpala 
Cristo, natalacastālancuanaꞌn 
xlacaꞌn tī tatāꞌtapaꞌksī Cristo. 
24

 Cristo nacāmālaksputukōꞌ 
ixlītliꞌhuiꞌquicaꞌn ixlīpōꞌktucaꞌn 

āꞌmakapitzīn ē aꞌcxniꞌ 
nacāskāhuīꞌkōꞌtzaꞌ ixlīpōꞌktucaꞌn 
tī quiclh talaktziꞌn xlaꞌ, palaj 
tunca xlaꞌ namacamaxquīꞌkōꞌ Dios 
ixlītliꞌhuiꞌqui. Aꞌcxniꞌ nala huāꞌmāꞌ, 
aꞌcxniꞌ ixlīsputniꞌ cāquilhtamacuj. 
25

 Ixlacasquiꞌnca Cristo 
namāpaꞌksīniꞌn hasta nacāskāhuīꞌkōꞌ 
ixlīpōꞌktu ti quiclh talaktziꞌn xlaꞌ. 
26

 Tī āꞌxmān naskāhuīꞌcan, ūꞌtzaꞌ 
līnīn. 27

 Ixlīpōꞌktu catūhuālh tū 
aꞌnan Dios cāmaxquīꞌlh Cristo 
nacāmāpaꞌksīkōꞌ. Aꞌntzaꞌ jā huan 
ixtachihuīn Dios nacāmāpaꞌksīkōꞌ, 
ūꞌtzaꞌ jā huanicuꞌtun Cristo 
namāpaꞌksī Dios. Dios ūꞌtzaꞌ tī 
māstāꞌlh lītliꞌhuiꞌqui. 28

 Pūla 
nacāskāhuīꞌkōꞌ ixlīpōꞌktucaꞌn 
ti quiclh talaktziꞌn Cristo. 
Aꞌcxniꞌ xlaꞌ nacāmāpaꞌksīkōꞌ, 
aꞌcxniꞌ Cristo tī īꞌSkaꞌtaꞌ Dios 
ixaꞌcstu natamacamāstāꞌniꞌ Dios. 
Chuntzaꞌ namākentaxtukōꞌ chī 
ixtalacasquiꞌnīn Dios. Chuntzaꞌ 
tī ixlīmān namāpaꞌksīniꞌnkōꞌ 
calhāxcuhuālh, ūꞌtzaꞌ Dios.

29
 Palh jā cahuālh 

lacastālancuanaꞌncan, ¿tū 
tapuhuamāꞌnalh xlacaꞌn tī 
taꞌaꞌkpaxa natamaktāya tī tanīlh? 
¿Chī talīꞌaꞌkpaxa ixpālacata 
tī tanīlh palh jā tapuhuan 
natalacastālancuanaꞌn?

30
 Lakalīyān lījicuaꞌ icuīꞌlh. 

Palh jā lacastālancuanaꞌncan, 
¿tū ixpālacata chuntzaꞌ icuīꞌlh? 
31

 Lakalīyān quintamaknīcuꞌtun. 
Huāꞌmāꞌ ixlīcānaꞌ ē nā ixlīcānaꞌ 
chī kaꞌtlaꞌ iclīmakcaꞌtzī 
mimpālacatacaꞌn. Kaꞌtlaꞌ 
iclīmakcatzī ixpālacata 
tāꞌtapaꞌksīꞌyāꞌtit Jesucristo 
quiMāpaꞌksīniꞌcaꞌn. 32

 Līlhūhuaꞌ 

huāꞌtzāꞌ nac cāꞌlacchicniꞌ 
Efeso huaꞌchi huaꞌnaꞌnīꞌn chī 
ixquintamaknīcuꞌtun. Palh jā 
cahuālh lacastālancuanaꞌncan ¿tū 
ixpālacata naꞌiclītāyaniꞌ chuntzaꞌ 
chī iclīpātīniꞌmāꞌlh huāꞌtzaꞌ nac 
cāꞌquilhtamacuj? Xatze naꞌictlahua 
chī huancan: “Nahuāꞌyanāuj ē 
nakōꞌtnuꞌnāuj. Lakalī nanīyāuj.”

33
 Jā catāꞌkskahuīꞌtit. Chuntzaꞌ 

chī huancan: “Tī līlacatejtin 
latlāꞌhuan ē nacātāꞌtalacxtuca 
xlacaꞌn tī jā tze, xlaꞌ nala 
ixtāꞌchuntzaꞌcaꞌn xlacaꞌn tī jā tze.” 
34

 Tzej calacapāstactit ē cuenta 
catlahuaꞌtit ē jātzaꞌ catlahuaꞌtit 
tū jā tze. Huīꞌlh āꞌmakapitzīn na 
milacpuꞌnaꞌiꞌtātcaꞌn tī jānaꞌj taꞌaꞌkaꞌīꞌ 
ixtachihuīn Dios ē jā tacaꞌtzī chī 
līhuīꞌlh Dios. Ūꞌtzaꞌ iccāhuaniyān 
naꞌiccālīmāmāxanīꞌyān.

Chī natalīlacastālancuanaꞌn nīnīꞌn
35

 Āꞌmakapitzīn 
natakelhasquiꞌnīniꞌn: “¿Chī 
tzē natalīlacastālancuanaꞌn tī 
tanīlh? ¿Chī natala ixmacniꞌcaꞌn 
aꞌcxniꞌ natalacastālancuanaꞌn?” 
36

 Calacapāstacnaꞌntit. 
Aꞌcxniꞌ nachaꞌnāꞌtit līchaꞌnat, 
namāꞌcnūyāꞌtit nac tiꞌyaꞌt ē namasa 
xakoꞌxkaꞌ ē chuntzaꞌ napuꞌn. 37

 Tū 
chaꞌnāꞌtit jā tasuꞌyu huaꞌchi tū 
nataxtu. Nachaꞌnāꞌtit xalīchaꞌnat 
cuxiꞌ o stapun o catūxcuhuālh tū 
māscāquīcanīꞌt. Tū napuꞌn, xlaꞌ 
scaꞌyāꞌhuaꞌ ē tzēhuanīꞌt. 38

 Dios 
cāmaxquīꞌ chī nalīstaca ē chī 
ixtalacasquiꞌnīn. Xtum tasuꞌyu 
xāhuat ē xtum tasuꞌyu xapaꞌlhmaꞌ 
stapun. Kempālhūhuaꞌ līchaꞌnat 
ē xtum tatasuꞌyu pūlacatunuꞌ chī 
tastaca. 39

 Nā aꞌnan kempālhūhuaꞌ 

macniꞌ. Aꞌnan ixmacniꞌcaꞌn 
tachiꞌxcuhuīꞌt ē aꞌnan ixmacniꞌcaꞌn 
animalh ē aꞌnan ixmacniꞌcaꞌn squīꞌtiꞌ 
ē ixmacniꞌcaꞌn spūnīꞌn. Chāꞌtunuꞌ 
xtum ixmacniꞌcaꞌn. 40

 Aꞌnan 
ixmacniꞌ tī huīꞌlh nac aꞌkapūn ē 
ixmacniꞌ tī huīꞌlh nac tiꞌyaꞌt. Xtum 
chī ixlītzēhuanīꞌt macniꞌ xalaꞌ nac 
aꞌkapūn ē xtum chī ixlītzēhuanīꞌt 
macniꞌ xalaꞌ nac tiꞌyaꞌt. 41

 Xtum chī 
ixlītzēhuanīꞌt chiꞌchiniꞌ ē xtum chī 
ixlītzēhuanīꞌt mālhcuyuꞌ ē staꞌcu. 
Nā xtum chī ixlītzēhuanīꞌt aꞌkatunuꞌ 
staꞌcu. Aꞌkatunuꞌ macniꞌ xtum 
ixlītzēhuanīꞌt. 42

 Chuntzaꞌ aꞌkspula 
aꞌcxniꞌ lacastālancuanaꞌncan. 
Nacāmāꞌcnūcan quimacniꞌcaꞌn 
ē natamasa. Aꞌcxniꞌ 
nalacastālancuanaꞌnāuj, xtum 
natala quimacniꞌcaꞌn ē jātzaꞌ 
catitamasli. 43

 Quimacniꞌcaꞌn 
tū nacāmāꞌcnūcan jā tze; 
xasāstiꞌ quimacniꞌcaꞌn tzēhuanīꞌt 
natala ē nataxkaka. Xaxlajuaniꞌ 
quimacniꞌcaꞌn tū nacāmāꞌcnūcan; 
aꞌcxniꞌ natalacastālancuanaꞌn 
lactliꞌhuiꞌquīn natahuan. 
44

 Quimacniꞌcaꞌn tū kaꞌlhīyāuj 
huāꞌtzaꞌ nac cāꞌquilhtamacuj 
xmān macniꞌ ē nacāmāꞌcnūcan 
aꞌcxniꞌ nanīyāuj. Aꞌcxniꞌ 
nalacastālancuanaꞌnāuj, Dios 
naquincāmaxquīꞌyān xasāstiꞌ 
quimacniꞌcaꞌn tū espiritual. 
Kaꞌlhīyāuj quimacniꞌcaꞌn xalaꞌ 
huātzaꞌ nac cāꞌquilhtamacuj; nā 
nakaꞌlhīyāuj quimacniꞌcaꞌn xalaꞌ 
nac aꞌkapūn.
 45 Chuntzaꞌ tatzoꞌkniꞌ na 

ixtachihuīn Dios:
Pūla tlahuaca chāꞌtin chiꞌxcuꞌ.
Nā maxquīꞌca ixlatamat.
Huiꞌlīniꞌca ixtacuhuīniꞌ Adán.

Dios suꞌnulh na ixquiniꞌ ē chuntzaꞌ 
lakahuanli ē tahuīꞌlh. Āꞌlīstān 
lacatuncuhuīꞌlh Jesucristo 
tī quincāmaxquīꞌn xasāstiꞌ 
quilatamatcaꞌn. 46

 Pūla kaꞌlhīyāuj 
quimacniꞌcaꞌn tū xalaꞌ huāꞌtzāꞌ nac 
cāꞌquilhtamacuj ē tū natanī. Āꞌlīstān 
nakaꞌlhīyāuj xasāstiꞌ quimacniꞌcaꞌn 
xalaꞌ nac aꞌkapūn. 47

 Xapūla chiꞌxcuꞌ 
ūꞌtzaꞌ Adán ē Dios lītlahualh 
xapokxniꞌ tiꞌyaꞌt. Āꞌchāꞌtin chiꞌxcuꞌ 
ūꞌtzaꞌ Jesucristo ē xlaꞌ minchaꞌ nac 
aꞌkapūn. 48

 Chuntzaꞌ chī ixuanīꞌt 
ixmacniꞌ Adán chu lacxtim chī 
quimacniꞌcaꞌn quinaꞌn tī xalanīꞌn 
nac cāꞌquilhtamacuj. Nā chuntzaꞌ 
ixlīpōꞌktucaꞌn tī tatāꞌtapaꞌksī Cristo 
natakaꞌlhī xasāstiꞌ ixmacniꞌcaꞌn 
huaꞌchi ixmacniꞌ Cristo. 49

 Chuntzaꞌ 
chī nac huāꞌmāꞌ cāꞌquilhtamacuj 
lītasuꞌyuyāuj Adán, nā chuntzaꞌ nac 
aꞌkapūn nalītasuꞌyuyāuj Cristo tī 
minchaꞌ nac aꞌkapūn.

50
 Chuhuaꞌj iccāhuaniyān 

quimacniꞌcaꞌn tū kaꞌlhī kaꞌlhniꞌ 
ē quinīt jāla catitanūlh jā Dios 
māpaꞌksīniꞌnkōꞌ. Quimacniꞌcaꞌn 
tū natamasa jāla catitatanūlh 
jā tahuiꞌlanaꞌlh tī takaꞌlhī 
ixlatamatcaꞌn tū jā catilaksputli. 
51

 Cakexpaꞌttit. Naꞌiccāhuaniyān 
tū ixtatzēꞌknīꞌt. Quilīpōꞌktucaꞌn 
jā catinīuj. Quilīpōꞌktucaꞌn 
nalakpalīcan quimacniꞌcaꞌn. 
52

 Aꞌcxniꞌ ixlīsputniꞌ cāꞌquilhtamacuj 
ē nasāꞌnan trompeta, xamaktin 
naquincāꞌaꞌkspulayān huaꞌchi 
aꞌcxniꞌ natalakatzīꞌyāuj ē 
nalacahuānaꞌmpalayāuj. Nasāꞌnan 
trompeta ē tī tanīnīꞌttzaꞌ 
natalacastālancuanaꞌn ē natakaꞌlhī 
ixmacniꞌcaꞌn xasāstiꞌ tū jā maktin 
catitamasli. Quilīpōꞌktucaꞌn 

naquincātalakpalīniꞌyān 
quimacniꞌcaꞌn. 53

 Quimacniꞌcaꞌn 
tū tzē natamasa kaꞌlhī natalakpalī 
ē xasāstiꞌ natahuan ē jā maktin 
catitamasli. Quimacniꞌcaꞌn tū 
natanī ixlacasquiꞌnca xasāstiꞌ 
natahuan ē jā catitalaksputli. 
54

 Aꞌcxniꞌ quimacniꞌcaꞌn tū 
natamasa natalakpalī ē xasāstiꞌ 
natahuan ē jā catitamasli ē 
aꞌcxniꞌ quimacniꞌcaꞌn tū natanī 
natalakpalī ē jā catitanīlh, aꞌcxniꞌ 
namākentaxtūcan tū tatzoꞌknīꞌt 
chuntzaꞌ:

Taskāhuīꞌnīꞌt līnīn.
Ē chuntzaꞌ 

quincātalīmālakahuanīyān.
55

 ¿Jā huīꞌlh ixlītliꞌhuiꞌqui līnīn? 
Sputlitzaꞌ. ¿Tīchu nacaꞌtzaniꞌ 
ixpālacata līnīn? Jā tī chāꞌtin. 
56

 Tzamāꞌ tū jā tze ūꞌtzaꞌ 
nalīnīyāuj. Tachiꞌxcuhuīꞌt jā 
takexmatniꞌ ixlīmāpaꞌksīn Dios. 
Chuntzaꞌ lītasuꞌyu huaꞌchi tū jā 
tze cāmāpaꞌksīmāꞌlh. Lītasuꞌyu 
ixpālacata tachiꞌxcuhuīꞌt jā 
takexmatniꞌlh ixlīmāpaꞌksīn Dios. 
57

 Icmaxquīꞌ tapāxcatcaꞌtzīn Dios 
chī līskahuīꞌyāuj līnīn ixpālacata 
ixlītliꞌhuiꞌqui quiMāpaꞌksīniꞌcaꞌn 
Jesucristo.

58
 Tāꞌtimīn, iccāpāxquīꞌyān. Ūꞌtzaꞌ 

iccālīhuaniyān jā catamakxtektit 
tū nacāmāmakchuyīyān ē 
nacālīmāpānūniꞌyān tū aꞌkaꞌīꞌnīꞌtaꞌntit. 
Pōꞌktu quilhtamacuj tzej nascuꞌjāꞌtit 
ixpālacata Māpaꞌksīniꞌ. Caꞌtzīyāꞌtit tū 
natlahuaꞌyāꞌtit ixpālacata Māpaꞌksīniꞌ 
jā catilaksputli.

Tumīn tū namākēstokcan

16  Chuhuaꞌj iccāhuaniyān 
ixpālacata tumīn 

tū namākēstokāꞌtit ē tū 
nacālīmaktāyayāꞌtit tī taꞌaꞌkaꞌīꞌ 
xalanīꞌn nac Judea. Chuntzaꞌ 
chī iccāhuani tī tatakēstoka jā 
huanican Galacia, nā chuntzaꞌ 
natlahuaꞌyāꞌtit. 2 Cāꞌdomingo 
namāquīꞌtēlhaꞌyāꞌtit macstiꞌnaꞌj 
mintumīncaꞌn tū tlajanīꞌtaꞌntit 
tzamāꞌ semana. Chuntzaꞌ aꞌcxniꞌ 
naꞌicaꞌnāchaꞌ, xmān namākēstokāꞌtit 
tū māquīꞌnīꞌtaꞌntittzaꞌ. 3 Huiꞌxinaꞌn 
cacālacsaꞌctit chiꞌxcuhuīꞌn tī lactze 
ē xlacaꞌn natalēꞌn minofrendacaꞌn. 
Quit naꞌiccāmaxquīꞌ aꞌktin 
caꞌpsnap ē naꞌiccāmacāꞌniꞌ nac 
Jerusalén. 4 Palh minīꞌniꞌ naꞌicaꞌn, 
naquintatāꞌaꞌn xlacaꞌn.

Pablo aꞌncuꞌtun āꞌlacatin
5

 Naꞌictētaxtutēlha nac 
cāꞌlacchicniꞌ jā huanican Macedonia 
ē āꞌlīstān naꞌiccālakaꞌnāchān. 
6

 Palhāsāꞌ lakmaj naꞌictachokoyāchaꞌ 
na mincāꞌlacchicniꞌcaꞌn o palhāsāꞌ 
aꞌntzaꞌ icuīꞌlāchaꞌ nahuan aꞌcxniꞌ 
nalonknun. Chuntzaꞌ huiꞌxinaꞌn 
tzē naquilāmaktāyayāuj 
aꞌcxniꞌ naꞌictaxtupala 
calhāxcuhuālh naꞌicaꞌncuꞌtun. 7 Jā 
iclacasquiꞌn xmān naꞌictētaxtu 
aꞌcxniꞌ naꞌiccālakaꞌnāchān. 
Iccātāꞌtachokocuꞌtunāchān lakmaꞌj 
palh Dios lacasquiꞌn. 8 Naꞌictachoko 
huāꞌtzāꞌ nac Efeso hasta cāꞌtaniꞌ 
tū māpācuhuīcan Pentecostés. 
9

 Calhāxcuhuālh nac huāꞌmāꞌ 
cāꞌlacchicniꞌ tzē naꞌicmāsuꞌyu 
ixtachihuīn Dios masqui lhūhuaꞌ 
tahuiꞌlānaꞌlh tī quintaquiclhlaktziꞌn.

10
 Aꞌcxniꞌ nachāꞌnāchaꞌ 

Timoteo, calakachiꞌxcuhuīꞌtit ē 
tzej camaktīniꞌntit ixpālacata 
jā namāxanaꞌn. Tzej 

camakamaktīniꞌnchipitit ixpālacata 
xlaꞌ tāꞌscujmāꞌlh Māpaꞌksīniꞌ 
chuntzaꞌ chī quit. 11

 Jā tī chāꞌtin 
calakmakaꞌlh. Tzej namaktāyaꞌyāꞌtit 
naquilakmin. Quit ickaꞌlhīmāꞌlh ē 
nā iccātāꞌkaꞌlhīmāꞌlh āꞌmakapitzīn 
tī taꞌaꞌkaꞌīꞌ.

12
 Ē quintāꞌtincaꞌn Apolos, 

icsquiꞌnli cacātāꞌaꞌlh āꞌmakapitzīn tī 
nacālakaꞌnāchān. Jā ixtalacasquiꞌnīn 
ixuanīꞌt naꞌaꞌnāchaꞌ chuhuaꞌj. Naꞌaꞌn 
aꞌcxniꞌ nakaꞌlhī quilhtamacuj.

Āꞌxmān saludos
13

 Catamaktakaꞌlhtit. Jā 
tilakpalīꞌyāꞌtit tū aꞌkaꞌīꞌnīꞌtaꞌntit. 
Calatāꞌkchokotit chuntzaꞌ chī 
cāminīꞌniꞌ chiꞌxcuhuīꞌn ē 
catahuiꞌxcāꞌnīꞌtit. 14

 Catūxcuhuālh 
tū natlahuaꞌyāꞌtit, catlahuaꞌtit 
ixpālacata cāpāxquīꞌyāꞌtit 
āꞌmakapitzīn.

15
 Caꞌtzīyāꞌtit Estéfanas ē 

ixlīpōꞌktu ixfamilia xlacaꞌn xapūla 
tī taꞌaꞌkaꞌīꞌlh aꞌcxniꞌ icmāsuꞌyulh 
ixtachihuīn Dios jā huanican Acaya. 
Xlacaꞌn talīhuiꞌlīlh nacāmaktāya 
āꞌmakapitzīn tī taꞌaꞌkaꞌīꞌlh. 
16

 Iccāsquiꞌniꞌyān cacākexpatniꞌtit 
xlacaꞌn ē cacākexpatniꞌtit 
chāꞌtunuꞌ tī tzej tatāꞌscuja ē 
tamaktāya āꞌmakapitzīn tī taꞌaꞌkaꞌīꞌ. 
17

 Iclīpāxuhua ixpālacata tachilh 
huāꞌtzāꞌ Estéfanas ē Fortunato 
ē Acaico. Xlacaꞌn milakxokocaꞌn 
ixpālacata quintalakmilh ē 
huaꞌchi chuntzaꞌ iccālaktzīꞌkōꞌn. 
18

 Xlacaꞌn quintamakapāxuīlh ē nā 
nacātamakapāxuīyān huiꞌxinaꞌn. 
Nacālakachiꞌxcuhuīꞌyāꞌtit 
chiꞌxcuhuīꞌn tī chuntzaꞌ chī xlacaꞌn.

19
 Tī taꞌaꞌkaꞌīꞌ ē xalanīꞌn 

calhāxcuhuālh jā huanican 

Asia, xlacaꞌn cātamacāꞌniꞌyāchān 
saludos. Aquila ē Priscila tī ixpuscāt 
nā cātamacāꞌniꞌyāchān saludos 
ixpālacata Māpaꞌksīniꞌ. Nā chu lacxtim 
ixlīpōꞌktucaꞌn tī tatakēstoka na 
ixchiccaꞌn. 20

 Ixlīpōꞌktucaꞌn tī taꞌaꞌkaꞌīꞌ 
cātamacāꞌniꞌyāchān saludos. Nā 
huiꞌxinaꞌn nalāsaludarlīꞌyāꞌtit.

21
 Chuhuaꞌj quit naꞌictzoꞌka huāꞌmāꞌ. 

Quit, Pablo, iccāmacāꞌniꞌyāchān saludos.
22

 Palh chāꞌtin jā pāxquīꞌ Māpaꞌksīniꞌ 
Jesucristo, camakapātīnīnca nac 
pūpātīn. Camilh quiMāpaꞌksīniꞌcaꞌn.

23
 Cacāsicuaꞌlanātlahuan Māpaꞌksīniꞌ 

Jesucristo. 24
 Iccāpāxquīꞌkōꞌyān 

ixpālacata Jesucristo. Amén. 

Pablo cātzoꞌknuniꞌlh tī 
xalanīꞌn nac Corinto

1  Iccātzoꞌknuniꞌmāꞌn huāꞌmāꞌ 
carta quit Pablo ē nā 

Timoteo tī quintāꞌtincaꞌn. Quit 
ixapóstol Jesucristo ixpālacata 
Dios quilīhuiꞌlīlh quilīꞌapóstol. 
Iccātzoꞌknuniꞌyān huiꞌxinaꞌn tī 
tapaꞌksīniꞌyāꞌtit Dios ē tāꞌkēstokāꞌtit 
nac Corinto namakapāxuīꞌyāꞌtit 
Dios. Nā iccātzoꞌknuniꞌyāuj 
ixlīpōꞌktucaꞌn tī taꞌaꞌkaꞌīꞌ nac Acaya. 
2

 Huiꞌxinaꞌn cacālakalhuꞌman 
Dios quinTātaꞌcaꞌn ē Māpaꞌksīniꞌ 
Jesucristo. Tzej calatapāꞌtit.

Pablo pātīniꞌlh
3

 Ca mākaꞌtlīꞌca Dios tī 
ixTātaꞌ quiMāpaꞌksīniꞌcaꞌn 
Jesucristo. Dios lakalhuꞌmanīniꞌn 
ē quincāmaktāyayān. 4 Dios 
quincāmākoꞌxamākaꞌtlīꞌyān 
pōꞌktu quilhtamacuj aꞌcxniꞌ 
pātīniꞌnāuj. Dios lacasquiꞌn 
nacāmākoꞌxamākaꞌtlīꞌyāuj 
āꞌmakapitzīn tī tapātīniꞌmāꞌnalh 
chuntzaꞌ chī Dios 
quincāmākoꞌxamākaꞌtlīꞌyān. 5 Cristo 
pātīniꞌlh, ē nā quinaꞌn pātīniꞌnāuj. 
Cristo quincāmākoꞌxamākaꞌtlīꞌyān 
aꞌcxniꞌ pātīniꞌnāuj. 

6
 Quit icpātīniꞌn, ē chuntzaꞌ 

tzē iccāmākoꞌxamākaꞌtlīꞌyān 
huiꞌxinaꞌn ē tzē iccāmaktāyayān 
naꞌaꞌkaꞌīꞌyāꞌtit āꞌchulāꞌ. Dios 
quimākoꞌxamākaꞌtlīꞌ, nā chuntzaꞌ 
tzē naꞌiccāmākoꞌxamākaꞌtlīꞌyān 
huiꞌxinaꞌn ē nā tzē 
naꞌiccāmaktāyayān aꞌcxniꞌ 
huiꞌxinaꞌn pātīniꞌnāꞌtit chī quit. 
7

 Quit tzej iccaꞌtzī huiꞌxinaꞌn 
natāyaniꞌyāꞌtit masqui 
pātīniꞌmpāꞌnaꞌntit nā huiꞌxinaꞌn. Nā 
iccaꞌtzī nacātamākoꞌxamākaꞌtlīꞌyān.

8
 Tāꞌtimīn, quit iclacasquiꞌn 

huiꞌxinaꞌn nacaꞌtzīyāꞌtit chī 
iclīpātīniꞌlh aꞌcxniꞌ xaꞌicuiꞌlachaꞌ 
nac Asia. Quit jātzaꞌ xaꞌictāyaniꞌ. 
Ictipuhuanli jātzaꞌ āꞌchulāꞌ 
xaꞌictilatamalh. 9 Xaꞌicpuhuan 
naꞌicnītzaꞌ. Xaꞌiccaꞌtzī quit jātzaꞌ 
la tū xaꞌictlahua. Ūꞌtzaꞌ xmān 
Dios xaꞌiclīpāhuan. Xlaꞌ ūꞌtzaꞌ tī 
tzē cāmālacastālancuanī nīnīꞌn. 
10

 Dios quimakapūtaxtūlh tzamāꞌ 
lījicuaꞌ. Tzēcus naquimakapūtaxtū 
Dios. Quit iccaꞌtzī Dios 
naquimakapūtaxtū aꞌcxniꞌ 
naꞌictahuiꞌlapala nac cāꞌlījicuaꞌ. 
11

 Xmān ixlacasquiꞌnca huiꞌxinaꞌn 
naꞌorarlīyāꞌtit quimpālacata. 
Chuntzaꞌ naquilāmaktāyayāuj 
huiꞌxinaꞌn. Chuntzaꞌ aꞌcxniꞌ Dios 

naquisicuaꞌlanātlahua, lhūhuaꞌ tī 
natamaxquīꞌ Dios tapāxcatcaꞌtzīn, 
ixpālacata tū Dios māstāꞌnīꞌt 
chuntzaꞌ chī huiꞌxinaꞌn squiꞌniꞌtit.

Pablo huanli tū ixpālacata 
jā līꞌaꞌlh nac Corinto

12
 Līpāxuhua icuīꞌlh ixpālacata 

quit iccaꞌtzī tzej ictlāꞌhuanīꞌt 
na milacpuꞌnaꞌiꞌtātcaꞌn ē nā na 
ixlacpuꞌnaꞌiꞌtātcaꞌn ixlīpōꞌktucaꞌn 
tachiꞌxcuhuīꞌt. Jā icaꞌkskāhuīꞌninīꞌt. 
Dios quimaxquīꞌlh talacapāstacniꞌ. 
Ūꞌtzaꞌ tzej iclīlatlāꞌhuan. Dios 
lakalhuꞌmanīniꞌn. Quimaxquīꞌnīꞌt 
talacapāstacniꞌ tū jā huaꞌchi 
ixtalacapāstacniꞌcaꞌn tachiꞌxcuhuīꞌt 
xalanīꞌn nac cāꞌquilhtamacuj. 
13

 Tū iccātzoꞌknuniꞌyān 
huāꞌmāꞌ huanicuꞌtun xmān tū 
kexpaꞌtāꞌtit huiꞌxinaꞌn aꞌcxniꞌ 
nakelhtahuaꞌkaꞌyāꞌtit. Jā 
iccāhuanimāꞌn āꞌcatūhuālh 
tachihuīn. Quit iclacasquiꞌn 
huiꞌxinaꞌn tzej nakexpaꞌtāꞌtit tū 
ictzoꞌkmāꞌlh. 14

 Āꞌmakapitzīn 
huiꞌxinaꞌn caꞌtzīyāꞌtit chī 
nalīpāxuhuaꞌyāꞌtit quimpālacata 
aꞌcxniꞌ namimpala Māpaꞌksīniꞌ 
Jesús. Nā quit naꞌiclīpāxuhua 
mimpālacatacaꞌn.

15
 Quit xaꞌiccaꞌtzī huāꞌmāꞌ, 

ē ūꞌtzaꞌ quit iclīpuhuanli 
naꞌiccālakaꞌmpalayāchāꞌn huiꞌxinaꞌn. 
16

 Quit xaꞌiccātēlaktaxtucuꞌtunān 
huiꞌxinaꞌn aꞌcxniꞌ icmilh nac 
Macedonia. Nā icpuhuanli 
naꞌiccālakaꞌnāchāꞌn aꞌcxniꞌ 
xaꞌictaxtulh nac Macedonia. Ē 
chuntzaꞌ āꞌlīstān huiꞌxinaꞌn 
ixquilāmāmakxtoklēꞌuj nac Judea. 
17

 Masqui icuanli xaꞌiccālakaꞌnchaꞌn 
huiꞌxinaꞌn, quit jāla icmākentaxtūlh. 

Ūꞌtzaꞌ talīhuan āꞌmakapitzīn palh 
quit xmān xaꞌicaꞌksaꞌnīniꞌmāꞌlh 
aꞌcxniꞌ icuanli xaꞌicaꞌncuꞌtun. Aꞌcxniꞌ 
quit iclīchihuīnaꞌn tū naꞌictlahua, jā 
icchihuīnaꞌn huaꞌchi chiꞌxcuhuīꞌn 
xalanīꞌn nac cāꞌquilhtamacuj. 
Xlacaꞌn tahuan ixlīcānaꞌ natatlahua 
catūhuālh masqui tacaꞌtzī jā 
catitamākentaxtūlh. 18

 Dios jā 
maktin talakpalī. Xlaꞌ caꞌtzī 
ixlīcānaꞌ tū icuan. Tū iccāhuaniyān 
huiꞌxinaꞌn tzē naꞌaꞌkaꞌīꞌyāꞌtit. 
19

 Quit ē Silvano ē Timoteo 
xaꞌiccāmāsuꞌyuniꞌyān ixpālacata 
Jesucristo tī īꞌSkaꞌtaꞌ Dios. Tzē 
aꞌkaꞌīꞌcan tū huan Jesucristo. Xlaꞌ 
pōꞌktu quilhtamacuj huan tū 
ixlīcānaꞌ. Xlaꞌ jā maktin talakpalī. 
20

 Ixlīpōꞌktu tū Dios huan natlahua, 
Jesucristo mākentaxtūkōꞌ. Ūꞌtzaꞌ 
līmaxquīꞌyāuj tapāxcatcaꞌtzīn 
Dios. 21

 Dios ūꞌtzaꞌ tī quimaktāya 
naꞌicaꞌkaꞌīꞌni niꞌ Jesucristo. 
Nā huiꞌxinaꞌn cāmaktāyayān 
tzej naꞌaꞌkaꞌīꞌyāꞌtit. Nā xlaꞌ 
quilacsacnīꞌt naꞌictāꞌscuja. 22

 Dios 
quincālakmacaminīꞌtaꞌn Espíritu 
Santo tī huīꞌlh na quilīstacnaꞌcaꞌn. 
Chuntzaꞌ tasuꞌyu tapaꞌksīniꞌyāuj 
Dios, ē huaꞌchi līxokohuiꞌlīnīꞌttzaꞌ 
quilīstacnaꞌcaꞌn.

23
 Dios caꞌtzī palh ixlīcānaꞌ tū 

naꞌiccāhuaniyān. Palh quit 
xaꞌiccālakaꞌnchaꞌn cahuālh nac 
Corinto, quit xaꞌiccālacaquilhnīn 
huiꞌxinaꞌn. Ūꞌtzaꞌ jā iclīꞌaꞌlh. Dios 
caꞌtzī tū jā iclīꞌaꞌnchaꞌ. 24

 Quit jā 
iccāmāpaꞌksīcuꞌtunān chī huiꞌxinaꞌn 
aꞌkaꞌīꞌyāꞌtit. Huiꞌxinaꞌn tzejtzaꞌ 
aꞌkaꞌīꞌyāꞌtit. Xmān iccātlahuaniꞌcuꞌtunān 
tū nalīpāxuaꞌyāꞌtit.

2  Ūꞌtzaꞌ quit iclīhuiꞌlīlh 
jā iccālakaꞌnchaꞌn 

huiꞌxinaꞌn palh ixlacasquiꞌnca 
xaꞌiccālacaquilhnīn. Palh quit 
xaꞌiccālacaquilhnīn, lacxtim 
ixlīlīpuhuanui quinaꞌn. 2 Palh quit 
xaꞌiccāmālakaputzīn huiꞌxinaꞌn, jā 
tī ixaꞌnalh tī ixquimakapāxuīlh quit. 
Palh huiꞌxinaꞌn līpuhuanāꞌtit, quit 
jāla līpāxuhua iclatahuiꞌla. 3 Ūꞌtzaꞌ 
jā iclīꞌaꞌlh. Xmān iccātzoꞌkniꞌn 
aꞌktin carta. Jā xaꞌicaꞌncuꞌtunāchaꞌ 
iccālacaquilhnīyān ē nūn 
xaꞌiccāmālakaputzīcuꞌtunān. Palh 
huiꞌxinaꞌn mākentaxtūyāꞌtit tū 
iccātzoꞌknuniꞌn, quit naꞌiclīpāxuhua 
ē nā huiꞌxinaꞌn nalīpāxuaꞌyāꞌtit. 
4

 Quit xaꞌiclīpuhuan aꞌcxniꞌ 
iccātzoꞌknuniꞌn huiꞌxinaꞌn. 
Nā xaꞌiccalhuan ixpālacata 
xaꞌiccaꞌtzī ixcāmālakaputzīn 
tū xaꞌiccātzoꞌknuniꞌnīꞌtaꞌn. Jā 
xaꞌiccāmālakaputzīcuꞌtunān. 
Iclacasquiꞌnli huiꞌxinaꞌn 
nacaꞌtzīyāꞌtit chī quit 
iccāpāxquīꞌyān huiꞌxinaꞌn.

Ixlacasquiꞌnca namāsputūnuꞌniꞌcan 
chiꞌxcuꞌ tī jātzaꞌ tlahua tū jā tze

5
 Tzamāꞌ chiꞌxcuꞌ tī tlahualh tū jā 

tze, xlaꞌ iclīlīpuhuanli, ixpālacata 
jā tze tū tlahualh. Āꞌchulāꞌ 
cāmālakaputzīnīꞌtaꞌn huiꞌxinaꞌn. Jā 
icuan palh milīpōꞌktucaꞌn huiꞌxinaꞌn 
cāmālakaputzīnīꞌtaꞌn. Palhāsāꞌ jā 
milīpōꞌktucaꞌn. 6 Milīlhūhuaꞌcaꞌn 
huiꞌxinaꞌn makapātīnīnīꞌtaꞌntit 
tzamāꞌ chiꞌxcuꞌ. Chuhuaꞌj 
tzetzaꞌ. Jātzaꞌ camakapātīnīntit. 
7

 Chuhuaꞌj camātzaꞌnkēnaꞌniꞌtit 
ē camākoꞌxamixīꞌtit. Palh jā 
chuntzaꞌ natlahuaꞌyāꞌtit, tzamāꞌ 
chiꞌxcuꞌ jāla catitāyaniꞌlh, 
ixpālacata nalīlīpuhuan. 8 Ūꞌtzaꞌ 
iccālīsquiꞌniꞌyān huiꞌxinaꞌn 

camāsuꞌyuꞌtit chī pāxquīꞌyāꞌtit. 
9

 Aꞌcxniꞌ quit iccāmacāꞌniꞌchān 
aꞌktin carta, quit iccaꞌtzīcuꞌtunli 
palh huiꞌxinaꞌn ixtlahuaꞌtit tū 
iccāhuanin ixpālacata tzamāꞌ 
chiꞌxcuꞌ. Iccaꞌtzīcuꞌtunli palh 
huiꞌxinaꞌn ixquilākexmatniꞌuj. 
10

 Palh huiꞌxinaꞌn 
māsputūnuꞌniꞌyāꞌtit tzamāꞌ chiꞌxcuꞌ, 
nā quit naꞌicmāsputūnuꞌniꞌ. Palh 
quit icmāsputūnuꞌniꞌlh catīhuālh, 
mimpālacatacaꞌn icmāsputūnuꞌniꞌlh 
na ixlacatīn Cristo. 
11

 Māsputūnuꞌniꞌyāuj ixpālacata jā 
lacasquiꞌnāuj naquincāskāhuīꞌyān 
skāhuīꞌniꞌ. Caꞌtzīyāuj skāhuīꞌniꞌ 
aꞌkskāhuīꞌnin.

Pablo tamakchuyīlh aꞌcxniꞌ 
ixuīꞌlh nac Troas

12
 Quit ictētaxtulh nac Troas 

ixpālacata aꞌntzaꞌ icmāsuꞌyucuꞌtunli 
xatze tachihuīn tu īxlaꞌ Cristo. 
Aꞌcxniꞌ ictētaxtulh aꞌntzaꞌ, Dios 
ixlacāxtlahuakōꞌnīꞌttzaꞌ ixlīpōꞌktu 
aꞌntzaꞌ. 13

 Masqui tzej taxtulh, quit 
xaꞌictamakchuyīnīꞌt, ixpālacata 
quintāꞌtincaꞌn, Tito, jā chāꞌlh aꞌntzaꞌ 
chuntzaꞌ chī xaꞌiclacāxlanīꞌtaꞌuj. 
Ūꞌtzaꞌ iccālīmakxtekli xalanīꞌn 
nac Troas ē icmilh nac Macedonia 
ixpālacata icpuhuanli Tito ixchilh 
huāꞌtzāꞌ.

Ixtachihuīn Dios tzej taxtu
14

 Maxquīꞌyāuj tapāxcatcaꞌtzīn 
Dios ixpālacata ixlīmāpaꞌksīn 
Cristo tzej lītaxtuyāchaꞌ tachihuīn 
tū icmāsuꞌyu. Xlaꞌ quimaktāya 
naꞌicmāsuꞌyu calhāxcuhuālh 
ixpālacata Cristo. Huāꞌmāꞌ 
tamāsuꞌyun huaꞌchi aꞌktin perfume 
tū muꞌcsun calhāxcuhuālh. 

15
 Līpāxuhua Dios chī quinaꞌn 

icmāsuꞌyuyāuj ixtachihuīn Cristo. 
Quinaꞌn huaꞌchi aꞌktin jiniꞌ na 
ixpuꞌnancaꞌn tī taꞌaꞌkapūtaxtunīꞌttzaꞌ 
ē nā tī jānaꞌj taꞌaꞌkapūtaxtu. 
16

 Na ixpuꞌnancaꞌn tī jānaꞌj 
taꞌaꞌkapūtaxtu, tzamāꞌ tamāsuꞌyun 
huaꞌchi catūhuālh tū muꞌcsun 
tū laknīcan. Na ixpuꞌnancaꞌn 
tī taꞌaꞌkapūtaxtunīꞌttzaꞌ, tzamāꞌ 
tamāsuꞌyun huaꞌchi aꞌktin perfume 
tū māstāꞌ latamat. Nūn chāꞌtin tī tzē 
ixlīmān namāsuꞌyu tū ixlaꞌ Cristo. 
Ixlacasquiꞌnca Dios namaktāya. 
17

 Quit jā huaꞌchi tī taꞌaꞌkskāhuīꞌnin 
ē talakpalī tamāsuꞌyun tū ixlaꞌ Dios. 
Xlacaꞌn jā tzej tamāsuꞌyu ixpālacata 
xmān taꞌaꞌkskāhuīꞌtlajacuꞌtun. 
Quit iclīchihuīnaꞌn tū ixlīcānaꞌ 
na ixlacatīn Dios, ixpālacata xlaꞌ 
quimacamaxquīꞌnīꞌt naꞌictāꞌscuja 
Cristo.

Aꞌktin xasāstiꞌ talacāxtlahuan

3  Palhāsāꞌ āꞌmakapitzīn 
natahuan quit kaꞌtlaꞌ 

icmakcaꞌtzī ē quilīchihuīnaꞌncan 
quinaꞌcstu. Jā ixlacasquiꞌnca quit 
naꞌiccāmaxquīꞌyān aꞌktin carta 
tū nahuan quit tzeya chiꞌxcuꞌ. 
Jā ixlacasquiꞌnca huiꞌxinaꞌn 
naquilāmaxquīꞌyāuj aꞌktin carta 
tū tzē naꞌiclēꞌn calhāxcuhuālh, 
chuntzaꞌ chī talēꞌn āꞌmakapitzīn. 
2

 Huiꞌxinaꞌn huaꞌchi quincarta. 
Mimpālacatacaꞌn caꞌtzīcan tze 
tū ictlahua. Huāꞌmāꞌ carta tzē 
natalaktzīꞌn ē natalīkelhtahuaꞌkaꞌ 
ixlīpōꞌktucaꞌn tachiꞌxcuhuīꞌt. 
Huiꞌxinaꞌn huaꞌchi aꞌktin carta 
lītaxtuyāꞌtit tū tatzoꞌkniꞌ na 
quilīstacnaꞌ, ixpālacata quit 
iccālacapāstacān huiꞌxinaꞌn. 

3
 Huiꞌxinaꞌn lītaxtuyāꞌtit 

huaꞌchi aꞌktin carta tū Cristo 
quimātzoꞌknīlh. Tzamāꞌ carta jā 
lītzoꞌkcanīꞌt tinta. Jā tzoꞌkcanīꞌt nac 
aꞌktin chihuix tū huaꞌchi lhtaꞌcaꞌlaꞌ. 
Espíritu Santo tī macamilh Dios 
xalakahuan, xlaꞌ cālakpalīniꞌn 
mintalacapāstacniꞌcaꞌn aꞌcxniꞌ 
iccāhuanin ixtachihuīn Jesucristo. 
Chuntzaꞌ tasuꞌyu tū tlahuanīꞌt 
Cristo mimpālacatacaꞌn.

4
 Chuntzaꞌ icuan ixpālacata 

quit iccaꞌtzī tze tū icmāsuꞌyu na 
ixlacatīn Dios, ixpālacata Cristo 
quimacamaxquīꞌlh naꞌicmāsuꞌyu. 
5

 Quit jā icuan xmān quinaꞌcstu 
tzē ictlahua huāꞌmāꞌ tascujūt. 
Dios quimaktāya ē ūꞌtzaꞌ tzē 
iclītlahua. 6 Xlaꞌ ūꞌtzaꞌ tī quimaxquīꞌ 
talacapāstacniꞌ. Ūꞌtzaꞌ tzē 
iclīmāsuꞌyu xasāstiꞌ talacāxtlahuan 
tū Dios tlahuanīꞌt. Tzamāꞌ 
talacāxtlahuan jā huaꞌchi aꞌktin 
līmāpaꞌksīn tū tatzoꞌkniꞌ. Tzamāꞌ 
talacāxtlahuan līchihuīnaꞌn Espíritu 
Santo. Ixlīmāpaꞌksīn Dios māsuꞌyu 
ixlīpōꞌktucaꞌn tachiꞌxcuhuīꞌt takaꞌlhī 
ixcuentacaꞌn ē ūꞌtzaꞌ natalīnī. 
Espíritu Santo māstāꞌ xasāstiꞌ 
latamat.

7
 Huāꞌmāꞌ līmāpaꞌksīn tū 

māsuꞌyu ixlacasquiꞌnca nanīcan, 
huāꞌmāꞌ tzoꞌkca pektuꞌ nac 
chihuix. Aꞌcxniꞌ maxquīꞌca Moisés 
tzamāꞌ līmāpaꞌksīn, aꞌnalh aꞌktin 
kaꞌtlaꞌ taxkaket. Ixlacan Moisés 
īꞌxkaka. Israelitas tī ixtayānaꞌlh 
aꞌntzaꞌ jāla ixtalaktzīꞌn chī īꞌxkaka 
ixpālacata ixcāmālakachiꞌxuaniꞌ. 
Huāꞌmāꞌ taxkaket līlacatzucu mixli. 
Chuntzaꞌ tzēhuanīꞌt ixuanīꞌt chī 
Dios māstāꞌlh huāꞌmāꞌ līmāpaꞌksīn. 
8

 Āꞌchulāꞌ tzēhuanīꞌt tamāsuꞌyun tū 

Espíritu Santo quincāmaxquīꞌyān. 
9

 Tzēhuanīꞌt ixuanīꞌt huāꞌmāꞌ 
līmāpaꞌksīn tū Dios ixmaxquīꞌnīꞌt 
Moisés masqui ūꞌtzaꞌ līcaꞌtzīcan 
tachiꞌxcuhuīꞌt nacāmakapātīnīncan. 
Āꞌchulāꞌ xatzēhuanīꞌt ixtachihuīn 
Jesucristo, ixpālacata huāꞌmāꞌ 
quincāmāsuꞌyuniꞌyān chī tzē 
nalīxapacan tū laclēꞌnāuj. 10

 Huāꞌmāꞌ 
līmāpaꞌksīn tzēhuanīꞌt ixuanīꞌt. 
Masqui tzēhuanīꞌt ixuanīꞌt, jāla 
mālakchāꞌnīcan ixtachihuīn 
Jesucristo. 11

 Palh līmāpaꞌksīn 
tzēhuanīꞌt ixuanīꞌt masqui jā makās 
ixtitāyaniꞌlh, āꞌchulāꞌ tzēhuanīꞌt 
tū jā catilaksputli. Ūꞌtzaꞌ xatze 
tachihuīn ixlaꞌ Jesucristo.

12
 Quit lacatancs iccaꞌtzī huāꞌmāꞌ 

tachihuīn jā catilaksputli. Ūꞌtzaꞌ 
quit tzej iccālīmāsuꞌyuniꞌcuꞌtun 
tachiꞌxcuhuīꞌt. 13

 Quit jā ictlahua 
chī Moisés. Xlaꞌ ixtalakatlapa, ē 
chuntzaꞌ israelitas jāla ixtalaktzīꞌn 
chī ixtapānūniꞌ tū īꞌxkaka na 
ixlacan. 14

 Israelitas jā ixtacaꞌtzī 
tū ixuanicuꞌtun. Hasta chuhuaꞌj 
xlacaꞌn jā tacaꞌtzī tū huanicuꞌtun 
aꞌcxniꞌ talīkelhtahuaꞌkaꞌ ixtachihuīn 
Dios jā tatzoꞌkniꞌ talacāxtlahuan 
xalaꞌ makāstzaꞌ. Huāꞌmāꞌ tzē 
caꞌtzīyāuj tū huanicuꞌtun xmān 
palh tapaꞌksīniꞌyāuj Cristo. 15

 Hasta 
chuhuaꞌj israelitas jā tacaꞌtzī tū 
huanicuꞌtun aꞌcxniꞌ talīkelhtahuaꞌkaꞌ 
tū tzoꞌkli Moisés. 16

 Aꞌcxniꞌ chāꞌtin 
aꞌkaꞌīꞌniꞌ Māpaꞌksīniꞌ Jesucristo, 
tzētzaꞌ caꞌtzī tū huanicuꞌtun tū 
tzoꞌkli Moisés. 17

 Māpaꞌksīniꞌ 
Jesucristo, xlaꞌ chu chāꞌtin chī 
Espíritu Santo. Tī tatāꞌlatlāꞌhuan 
Espíritu Santo, xlacaꞌn jātzaꞌ 
cāmāpaꞌksī skāhuīꞌniꞌ. 18

 Quinaꞌn 
caꞌtzīyāujtzaꞌ tū huanicuꞌtun. 

Huaꞌchi jātzaꞌ talakatlapanīꞌtaꞌuj 
na quilacancaꞌn. Chuntzaꞌ huaꞌchi 
laktzīꞌnāuj Māpaꞌksīniꞌ Jesucristo 
aꞌktin nac hualhtin. Laktzīꞌnāuj 
chī ixlīkaꞌtlaꞌ ē chī ixlītze. Quinaꞌn 
lītalakpalītēlhayāuj chī Cristo. 
Ūꞌtzaꞌ huāꞌmāꞌ tū tlahuamāꞌlh 
Espíritu Santo.

4  Dios lakalhuꞌmanīniꞌn, ē 
quimacamaxquīꞌlh xatze 

tachihuīn ixlaꞌ Jesucristo. Chuntzaꞌ 
jā ictaxlajuaniꞌ. Jā icmakxteka 
icmāsuꞌyu huāꞌmāꞌ xatze tachihuīn. 
2

 Quit jā maktin ictlahua tū 
līmāxanaꞌ tū lakatzēꞌk tlahuacan. 
Jā icaꞌkskāhuīꞌnin. Jā iclakpalī 
ixtachihuīn Dios. Tzej icmāsuꞌyu 
tū ixlīcānaꞌ na ixlacatīn Dios. 
Ixlīpōꞌktucaꞌn tachiꞌxcuhuīꞌt tzē 
natacaꞌtzī ixlīcānaꞌ tū icmāsuꞌyu. 
3

 Tī jā takexmatcuꞌtun xatze 
tachihuīn tū icmāsuꞌyu, ūꞌtunuꞌn 
nacāmakapātīnīncan. 4 Xlacaꞌn tī jā 
taꞌaꞌkaꞌīꞌ xatze tachihuīn, xlacaꞌn jā 
tacaꞌtzī tū huanicuꞌtun. Skāhuīꞌniꞌ 
jā lacasquiꞌn xlacaꞌn natacaꞌtzī tū 
huanicuꞌtun. Ūꞌtzaꞌ jā talīcaꞌtzī tū 
huanicuꞌtun. Skāhuīꞌniꞌ huaꞌchi 
ixdioscaꞌn, ē ūꞌtzaꞌ ixcāmālakatzīꞌnīꞌt 
ē ūꞌtzaꞌ jāla talīlaktzīꞌn taxkaket tū 
xatze tachihuīn ixlaꞌ Cristo. Cristo 
xakaꞌtlaꞌ chī Dios. 5 Tū icmāsuꞌyu 
quit, jā quit quilīchihuīnaꞌncan. Quit 
icmāsuꞌyu ixpālacata Jesucristo 
ūꞌtzaꞌ Māpaꞌksīniꞌ ē ixlacasquiꞌnca 
nalaktaquilhpūtayāuj. Quit 
iccāmaktāyayān huiꞌxinaꞌn. Ūꞌtzaꞌ 
tū Jesucristo lacasquiꞌn naꞌictlahua. 
6

 Dios quincāmācaꞌtzīnīnīꞌtaꞌn 
tū ixlīcānaꞌ. Ūꞌtzaꞌ māxkakē 
quintalacapāstacniꞌcaꞌn. Xlaꞌ ūꞌtzaꞌ 
tī māstāꞌlh līmāpaꞌksīn natahuiꞌla 
taxkaket nac cāꞌquilhtamacuj. Ūꞌtzaꞌ 

lītahuīꞌlh taxkaket. Ē chuntzaꞌ 
ixquincāmāxkakētēlhān. Ūꞌtzaꞌ 
līcaꞌtzīyāuj chī Dios ixlīkaꞌtlaꞌ. 
Huāꞌmāꞌ caꞌtzīyāuj ixpālacata 
lakapasāuj Jesucristo.

Pablo ixlīpāhuan Dios
7

 Xatze tachihuīn tū Dios 
quilīmacamaxquīꞌlh naꞌicmāsuꞌyu, 
kaꞌlhī lhūhuaꞌ ixtapalh. Quit 
quinaꞌcstu jā ickaꞌlhī talacapāstacniꞌ 
naꞌicmāsuꞌyu huāꞌmāꞌ tachihuīn. 
Quit huaꞌchi aꞌktin pūxkatniꞌ jā 
tojomāꞌlh tū kaꞌlhī ixtapalh. 
Chuntzaꞌ tasuꞌyu Dios ūꞌtzaꞌ tī kaꞌlhī 
lītliꞌhuiꞌqui ē jā quit. 8 Masqui lhūhuaꞌ 
quit icpātīniꞌn, pōꞌktu quilhtamacuj 
tzē ictāyaniꞌ. Masqui makatunuꞌ jā 
iccaꞌtzī tū naꞌictlahua, jā ictaxlajuaniꞌ. 
9

 Masqui quimputzastālaniꞌcan, 
Dios jā quimakxteka. Masqui 
makatunuꞌ quilīsnoꞌktamacatacan, jā 
tī quimaknī. 10

 Pōꞌktu quilhtamacuj 
lījicuaꞌ icuīꞌlh ixpālacata 
quimaknīcuꞌtuncan, chuntzaꞌ chī 
ixmaknīcuꞌtuncan Jesucristo. Aꞌntzaꞌ 
lītasuꞌyu quimaktāyamāꞌlh Jesucristo 
xalakahuan. 11

 Ictīlatlāꞌhuancus nac 
cāꞌquilhtamacuj, quimaknīcuꞌtuncan, 
ixpālacata quit ictāꞌscuja 
Jesucristo. Ūꞌtzaꞌ lītasuꞌyu 
Jesucristo quintāꞌlatlāꞌhuan. 
12

 Quit icmāsuꞌyu xatze tachihuīn 
ixlaꞌ Jesucristo. Ūꞌtzaꞌ pōꞌktu 
quilhtamacuj quilīmaknīcuꞌtuncan. 
Huiꞌxinaꞌn kaꞌlhīꞌyāꞌtittzaꞌ xasāstiꞌ 
milatamatcaꞌn, ixpālacata quit 
iccāmāsuꞌyuniꞌn ixtachihuīn Cristo.

13
 Tatzoꞌkniꞌ na ixtachihuīn Dios 

chī huanli chāꞌtin:
Quit icaꞌkaꞌīꞌlh, ē ūꞌtzaꞌ quit 

iclīchihuīnaꞌn chī ixlīkaꞌtlaꞌ 
Dios.

Quit nā icaꞌkaꞌīꞌnīꞌt, ē ūꞌtzaꞌ 
iccālīhuani āꞌmakapitzīn 
ixtachihuīn Dios. 14

 Quit iclīpāhuan 
xmān Dios, ixpālacata iccaꞌtzī 
Dios mālacastālancuanīlh 
Māpaꞌksīniꞌ Jesucristo. Nā iccaꞌtzī 
quit naquimālacastālancuanī, 
ixpālacata quit ictapaꞌksīniꞌ 
Jesucristo. Huiꞌxinaꞌn ē quit 
kēxtim naquincātalēꞌnān na 
ixlacatīn Dios. 15

 Ixlīpōꞌktu 
tū icpātīlh, quit icpātīkōꞌlh 
ixpālacata iclacasquiꞌnli huiꞌxinaꞌn 
naꞌaꞌkaꞌīꞌyāꞌtit. Chuntzaꞌ aꞌcxniꞌ 
lhūhuaꞌ huiꞌxinaꞌn naꞌaꞌkaꞌīꞌyāꞌtit, 
namaxquīꞌyāꞌtit tapāxcatcaꞌtzīn 
Dios ē namākaꞌtlīꞌyāꞌtit Dios.

16
 Ūꞌtzaꞌ jā iclītaxlajuaniꞌ. Masqui 

quimacniꞌ taxlajuaniꞌtēlha, 
āꞌchulāꞌ icaꞌkaꞌīꞌ lakalī lakalī. 
17

 Tū icpātīmāꞌlh huaꞌchi xmān 
macstiꞌnaꞌj ē huaꞌchi jā makās 
īcpātīmāꞌlh ixpālacata Dios 
quisicuaꞌlanātlahua pōꞌktu 
quilhtamacuj. 18

 Chuntzaꞌ icuan 
quit ixpālacata jā iclacapāstaca tū 
tasuꞌyu. Āꞌchulāꞌ iclacapāstaca tū jā 
tasuꞌyu. Tū tasuꞌyu nalaksputa. Tū 
jā tasuꞌyu jā catilaksputli.

5  Quimacniꞌcaꞌn huaꞌchi 
aꞌktin aꞌcchic jā 

huiꞌlānaꞌuj. Quit iccaꞌtzī aꞌcxniꞌ 
nasputa quimacniꞌcaꞌn, Dios 
naquincāmaxquīꞌyān āꞌaꞌktin 
xasāstiꞌ quimacniꞌcaꞌn. Xasāstiꞌ 
quimacniꞌcaꞌn huaꞌchi quinchiccaꞌn 
nac aꞌkapūn. Tzamāꞌ chic 
ixtatlahuat Dios ē jā ixtatlahuatcaꞌn 
tachiꞌxcuhuīꞌt. Huāꞌmāꞌ chic 
jā maktin catilaksputli. 2 Ūꞌtzaꞌ 
līpāstacāuj ixpālacata aꞌncuꞌtunāuj 
na quinchiccaꞌn nac aꞌkapūn. 
3

 Jā capuhuanui jā nakaꞌlhīyāuj 

quimacniꞌcaꞌn aꞌcxniꞌ nanīyāuj. 
Nakaꞌlhīyāuj xasāstiꞌ quimacniꞌcaꞌn 
nac aꞌkapūn. 4 Līhuan quinaꞌn 
kaꞌlhīꞌyāujcus quimacniꞌcaꞌn huāꞌtzāꞌ 
nac cāꞌquilhtamacuj, makcaꞌtzīyāuj 
taxlajuaniꞌyāuj chī pātīniꞌmāꞌnauj. 
Masqui jā ixmakxtekcuꞌtunui 
huāꞌmāꞌ macniꞌ, kaꞌlhīcuꞌtunāuj 
xasāstiꞌ quimacniꞌcaꞌn nac 
aꞌkapūn. Quimacniꞌcaꞌn tū 
kaꞌlhīyāuj chuhuaꞌj, nalaksputa. 
Xasāstiꞌ quimacniꞌcaꞌn tū Dios 
naquincāmaxquīꞌyān, ūꞌtzaꞌ 
tū jā catilaksputli. 5 Dios 
quincālacāxtlahuanīꞌtaꞌn ē ūꞌtzaꞌ 
tzē nalīchāꞌnāuj nac aꞌkapūn. 
Quincāmacaminiꞌnīꞌtaꞌn Espíritu 
Santo. Ūꞌtzaꞌ līcaꞌtzīyāuj ixlīcānaꞌ 
natanūyāuj nac aꞌkapūn.

6
 Chuntzaꞌ jā maktin 

taxlajuaniꞌyāuj. Caꞌtzīyāuj līhuan 
latlāꞌhuanāuj nac cāꞌquilhtamacuj, 
jānaꞌj tāꞌhuiꞌlānaꞌnchāuj Māpaꞌksīniꞌ 
Jesucristo nac aꞌkapūn. 7 Chuhuaꞌj 
quinaꞌn jā latlāꞌhuanāuj chuntzaꞌ chī 
laktzīꞌnāuj. Latlāꞌhuanāuj chuntzaꞌ 
chī tū aꞌkaꞌīꞌyāuj. 8 Chuntzaꞌ quinaꞌn 
jā taxlajuaniꞌyāuj. Makxtekcuꞌtunāuj 
huāꞌmāꞌ quimacniꞌcaꞌn ixpālacata 
lakchāꞌncuꞌtunāuj Māpaꞌksīniꞌ 
Jesucristo. 9 Ūꞌtzaꞌ nalīhuiꞌlīyāuj 
natlahuayāuj tū Jesucristo 
lacasquiꞌn palh tāꞌhuiꞌlānaꞌnchāuj 
Dios nac aꞌkapūn ē palh 
huiꞌlānaꞌujcus nac cāꞌquilhtamacuj. 
10

 Huāꞌmāꞌ līhuiꞌlīyāuj, ixpālacata 
ixlacasquiꞌnca quilīpōꞌktucaꞌn 
natāyayāuj na ixlacatīn Cristo. 
Xlaꞌ naquincāputzānaꞌnīyān 
chāꞌtunuꞌ quinaꞌn. Namaktīniꞌnāuj 
quilīpōꞌktucaꞌn chuntzaꞌ chī 
latāꞌkchokonīꞌtauj, palh tzej o palh 
jā tzej nac cāꞌquilhtamacuj.

Dios ixamigo cātlahuacuꞌtun 
tachiꞌxcuhuīꞌt

11
 Quit iclakachiꞌxcuhuīꞌ 

Māpaꞌksīniꞌ Jesucristo ē 
ickexmatniꞌcuꞌtun. Ūꞌtzaꞌ 
quit iccālīmāꞌaꞌkaꞌīꞌnīcuꞌtun 
tachiꞌxcuhuīꞌt. Dios laktzīꞌn 
quilīstacnaꞌ. Quit icpuhuan 
nā huiꞌxinaꞌn caꞌtzīyāꞌtit quit 
ictlahuacuꞌtun tū tze. 12

 Quit jā 
kaꞌtlaꞌ icmakcaꞌtzī na milacatīncaꞌn. 
Jā ūꞌtzaꞌ iclīchihuīnaꞌmāꞌlh 
chuntzaꞌ. Xmān iclacasquiꞌn 
huiꞌxinaꞌn tzē naquilāmaktāyayāuj 
aꞌcxniꞌ naquimālacsuꞌyucan. 
Iclacasquiꞌn tzē nacākelhtīyāꞌtit tī 
quintamālacsuꞌyucuꞌtun. Xlacaꞌn 
tapuhuan lakaꞌtlaꞌ masqui jā 
tze ixlīstacnaꞌcaꞌn. 13

 Masqui 
makapitzīn tapuhuan quit 
icchuya ē masqui āꞌmakapitzīn 
tapuhuan tzej iclacapāstacnaꞌn, 
quit ictlahuacuꞌtun xmān 
tū nalīpāxuhua Dios. 
Iccāmaktāyacuꞌtunān huiꞌxinaꞌn 
ixpālacata iclacasquiꞌn 
huiꞌxinaꞌn āꞌchulāꞌ naꞌaꞌkaꞌīꞌyāꞌtit. 
14

 Cristo quincāpāxquīꞌyān ē ūꞌtzaꞌ 
iclītlahuacuꞌtun tū xlaꞌ lacasquiꞌn. 
Quinaꞌn aꞌkaꞌīꞌyāuj Cristo līnīlh 
ixpālacatacaꞌn ixlīpōꞌktucaꞌn 
tachiꞌxcuhuīꞌt. Chuntzaꞌ līcaꞌtzīyāuj 
quilīpōꞌktucaꞌn ixnīuj. 15

 Cristo 
līnīlh quincāmakapūtaxtuyān. 
Chuntzaꞌ līhuan huiꞌlānaꞌuj, 
jā catilatāꞌkchokouj chuntzaꞌ 
chī xmān quintapuhuāncaꞌn. 
Ixlacasquiꞌnca nalatāꞌkchokoyāuj 
chuntzaꞌ chī ixtalacasquiꞌnīn Cristo. 
Ūꞌtzaꞌ nīlh quimpālacatacaꞌn ē 
lacastālancuanaꞌnli. 16

 Chuntzaꞌ 
jātzaꞌ iccālaktzīꞌn āꞌmakapitzīn 

chiꞌxcuhuīꞌn chuntzaꞌ chī 
talaktzīꞌn chiꞌxcuhuīꞌn xalanīꞌn 
nac cāꞌquilhtamacuj. Xapūla 
xaꞌicpuhuan Cristo lacxtim 
chī talacapāstaca xalanīꞌn nac 
cāꞌquilhtamacuj. Jātzaꞌ icpuhuan 
chuntzaꞌ. 17

 Palh chāꞌtin chiꞌxcuꞌ 
aꞌkaꞌīꞌniꞌ Cristo, chuntzaꞌ talakpalī 
ixtalacapāstacniꞌ ē xasāstiꞌ chiꞌxcuꞌ 
lītaxtu. Ixlīpōꞌktu tū xapūla 
laksputnīꞌttzaꞌ. Tzamāꞌ chiꞌxcuꞌ 
jātzaꞌ huaꞌchi xapūla. Pōꞌktutzaꞌ 
xasāstiꞌ ixtalacapāstacniꞌ.

18
 Xmān Dios tī tzē lakpalī 

chāꞌtin chiꞌxcuꞌ. Chuhuaꞌj 
quinaꞌn ixamigo Dios ixpālacata 
Jesucristo xokolh tū ixlaclēꞌnāuj. 
Dios quincāmacamaxquīꞌnīꞌtaꞌn 
nacāmāsuꞌyuniꞌyāuj āꞌmakapitzīn 
chī tzē natalītaxtu ixamigo Dios. 
19

 Ixpālacata Cristo, Dios ixamigo 
cātlahuacuꞌtun tachiꞌxcuhuīꞌt 
ē cāmātzaꞌnkēnaꞌniꞌcuꞌtun 
ixcuentacaꞌn. 
Quincāmacamaxquīꞌnīꞌtaꞌn 
nacāmāsuꞌyuniꞌyāuj āꞌmakapitzīn 
chiꞌxcuhuīꞌn chī tzē natalītaxtu 
ixamigo Dios. 20

 Chuhuaꞌj 
quit ictāꞌscuja Cristo. Huaꞌchi 
Dios ixchihuīnaꞌnli aꞌcxniꞌ 
iccāsquiꞌniꞌyān huiꞌxinaꞌn. 
Iccālīsquiꞌniꞌyān ixlīmāpaꞌksīn 
Cristo, catamakxtekniꞌtit Dios 
ixamigo nacātlahuayān. 21

 Masqui 
Cristo jā maktin tlahualh tū jā 
tze, Dios macamāstāꞌlh īSkaꞌtaꞌ 
namaknīcan. Ūꞌtzaꞌ nalīmāpānū 
quincuentacaꞌn Cristo. Chuntzaꞌ 
Dios xapa quincuentacaꞌn ē jātzaꞌ tū 
laclēꞌnāuj.

6  Quit ictāꞌscuja Dios. Ūꞌtzaꞌ 
iccālīhuaniyān huiꞌxinaꞌn, 

jā chu tlakaj camaktīniꞌntit 

talakalhuꞌmān tū Dios 
cāmaxquīꞌcuꞌtunān. 2 Tatzoꞌkniꞌ na 
ixtachihuīn Dios chī Dios huanli:

Quit ickexmatli chī quisquiꞌniꞌ 
tzamāꞌ quilhtamacuj aꞌcxniꞌ 
xaꞌicmaxquīꞌcuꞌtunān aꞌktin 
talakalhuꞌmān.

Quit icmaktāyan aꞌcxniꞌ 
xaꞌiccāmakapūtaxtūcuꞌtun 
tachiꞌxcuhuīꞌt.

Chuhuaꞌj tzē namaktīniꞌncan 
talakalhuꞌmān tū Dios māstāꞌ. 
Chuhuaꞌj tzē naꞌaꞌkapūtaxtucan.

3
 Quit tzej iclatāꞌkchokocuꞌtun 

chuntzaꞌ chī talacasquiꞌn. Palh jā 
tzej iclatāꞌkchoko, nahuancan jā 
tze tū icmāsuꞌyu. 4 Iclacasquiꞌn 
nacaꞌtzīcan quit tzej iclatlāꞌhuan 
chuntzaꞌ chī talacasquiꞌn tzej 
natalatāꞌkchoko tī tatāꞌscuja Dios. 
Ūꞌtzaꞌ quit līlacatzucu iclīpātī tū 
quinaꞌkspula. Lhūhuaꞌ icpātīniꞌnīꞌt. 
Quisputniꞌnīꞌt tū xaꞌicmaclacasquiꞌn. 
Lhūhuaꞌ tū jā tze quinaꞌkspulanīꞌt. 
5

 Quimaksnoꞌkcanīꞌt. Quinchīꞌcanīꞌt. 
Iccātāꞌtalacxtucnīꞌt tachiꞌxcuhuīꞌt 
tī jā ixquintalaktzīꞌncuꞌtun. Palhaꞌ 
icscujnīꞌt. Iclakachuꞌhuāꞌlhtatanīꞌt. 
Makatunuꞌ jā xaꞌickaꞌlhī 
quilīhuaꞌt. 6 Iclacasquiꞌn 
nacaꞌtzīcan quit tzej iclatlāꞌhuan 
chuntzaꞌ chī ixlacasquiꞌnca. 
Pōꞌktu tze quintalacapāstacniꞌ. 
Tzej iccaꞌtzī tū icmāsuꞌyu. 
Ictāyaniꞌ tū quintlahuaniꞌcan. Ē 
iclakalhuꞌmanīniꞌn. Ē quimaktaya 
Ēspíritu Santo. Ē iccāpāxquīꞌ 
āꞌmakapitzīn. 7 Quit icmāsuꞌyu tū 
ixlīcānaꞌ. Iclīscuja ixlītliꞌhuiꞌqui 
Dios. Dios quimaktāya tzej 
naꞌiclatāꞌkchoko. Chuntzaꞌ jā 
quintiskāhuīꞌlh. 8 Makapitzīn 
quintalakachiꞌxcuhuīꞌ; ē 

āꞌmakapitzīn quintalakmakaꞌn. 
Makapitzīn tahuan tze quit; 
ē āꞌmakapitzīn tahuan jā tze 
quit. Makapitzīn tahuan quit 
icaꞌkskāhuīꞌnin. Quit icuan xmān 
tū ixlīcānaꞌ. 9 Masqui makapitzīn 
tapuhuan quit jā tū quintapalh, 
āꞌmakapitzīn tacaꞌtzī quit ictāꞌscuja 
Dios. Masqui maklhūhuaꞌ quit 
xaꞌictahuiꞌla nac cāꞌlījicuaꞌ ē huaꞌchi 
xaꞌicnīmāꞌlhtzaꞌ, chuhuaꞌj icuīꞌlhcus. 
Masqui quimputzastālaniꞌcan, 
jā quimaknīcan. 
10

 Masqui quinaꞌkspulanīꞌt 
tū quimakalīpuhuan, pōꞌktu 
quilhtamacuj līpāxuhua icuīꞌlh. 
Masqui pobre quit, iccāmaxquīꞌ 
āꞌmakapitzīn tū āꞌchulāꞌ xatapalaxlaꞌ 
ē jā tumīn. Masqui jā tū ickaꞌlhī nac 
cāꞌquilhtamacuj, Dios quimaxquīꞌ 
chuntzaꞌ chī icmaclacasquiꞌn.

11
 Quit lacatejtin 

iccātāꞌchihuīnaꞌnān huiꞌxinaꞌn 
xalanīꞌn nac Corinto. Quit 
iccāpāxquīꞌyān huiꞌxinaꞌn. 12

 Masqui 
huiꞌxinaꞌn jā quilāpāxquīꞌyāuj, 
quit iccāpāxquīꞌyān. 
13

 Iccātāꞌchihuīnaꞌnān huiꞌxinaꞌn 
huaꞌchi quilacstīn. Iccāsquiꞌniꞌyān 
caquilāpāxquīꞌuj chī quit 
iccāpāxquīꞌyān huiꞌxinaꞌn.

Quinaꞌn huaꞌchi ixtemplo Dios
14

 Jā aꞌktin cacātāꞌlatit tī jā 
taꞌaꞌkaꞌīꞌ. Xtum talatāꞌkchoko tī 
taꞌaꞌkaꞌīꞌ ē xtum talatāꞌkchoko tī 
jā taꞌaꞌkaꞌīꞌ. Jāla aꞌktin cātāꞌlacan. 
Taxkaket xtum ē cāꞌtziꞌsniꞌ nā 
xtum. Tū tze xtum ē nā tū jā tze nā 
xtum. 15

 Cristo jā tlahua tū tlahua 
skāhuīꞌniꞌ. Nā huan tī taꞌaꞌkaꞌī 
Cristo, xlacaꞌn jā talacapāstaca 
huaꞌchi tī jā taꞌaꞌkaꞌīꞌ. 16

 Jā tze 

laktaquilhpūtacan ídolos na 
ixtemplo Dios. Quinaꞌn huaꞌchi 
ixtemplo Dios xalakahuan. Dios 
huanīꞌt:

Quit naꞌictahuiꞌla na 
ixpuꞌnancaꞌn tī taꞌaꞌkaꞌīꞌ.

Naꞌiccātāꞌlatāꞌkchoko xlacaꞌn.
Xlacaꞌn quintachiꞌxcuhuīꞌt 

natahuan.
17

 Ūꞌtzaꞌ līhuan Dios:
Catapānūniꞌtit tī tatlahua tū jā 

tze.
Jā catlahuaꞌtit tū tatlahua 

xlacaꞌn.
Jā caxaꞌmaꞌtit tū jā tze.
Chuntzaꞌ quilaꞌ nalītaxtuyāꞌtit 

huiꞌxinaꞌn.
 18 Quit huaꞌchi minTātaꞌcaꞌn 

naꞌicuan.
Huiꞌxinaꞌn nalītaxtuyāꞌtit 

huaꞌchi quinkaꞌhuaꞌchan ē 
quintzuꞌmaꞌjan.

Chuntzaꞌ huanli Dios tī 
māpaꞌksīniꞌn.

7  Tāꞌtimīn, chuntzaꞌ huanīꞌt Dios. 
Ūꞌtzaꞌ nalīmakxtekkōꞌyāuj 

ixlīpōꞌktu tū jā tze talanān. 
Nalīhuiꞌlīyāuj nalayāuj xatze 
ixpālacata nalakachiꞌxcuhuīꞌyāuj 
Dios.

Talakpalīlh ixtalacapāstacniꞌcaꞌn 
xalanīꞌn nac Corinto

2
 Iccāsquiꞌniꞌyān huiꞌxinaꞌn 

naquilāpāxquīꞌyāuj. Nūn chāꞌtin 
ictlahuaniꞌnīꞌt tū jā tze. Nūn 
chāꞌtin icmāxtuyāhuanīꞌt. Nūn 
chāꞌtin icaꞌkskāhuīꞌmaktīnīꞌt 
catūhuālh. 3 Aꞌcxniꞌ icuan 
huāꞌmāꞌ, jā icuan huiꞌxinaꞌn 
quilātlahuaniꞌnīꞌtaꞌuj tū jā tze. 
Iccāhuaninīꞌtaꞌntzaꞌ iccāpāxquīꞌyān 
huiꞌxinaꞌn. Naꞌiccāpāxquīꞌyān 

ictikaꞌlhīcus quilatamat ē hasta 
aꞌcxniꞌ naꞌicnī. 4 Chuhuaꞌj quit 
iccaꞌtzī huiꞌxinaꞌn natlahuaꞌyāꞌtit 
chuntzaꞌ chī iccāhuaninīꞌtaꞌn. 
Chuntzaꞌ iccāhuani āꞌmakapitzīn 
chī huiꞌxinaꞌn tzej latlāꞌhuaꞌnāꞌtit. 
Iccaꞌtzī huiꞌxinaꞌn tzej 
latlāꞌhuaꞌnāꞌtit. Ūꞌtzaꞌ quit jā 
iclītamakchuyīnīꞌt. Icpāxuhua 
masqui icpātīniꞌmāꞌlh.

5
 Aꞌcxniꞌ icchilh huāꞌtzāꞌ nac 

Macedonia ictamakchuyīlh. 
Lhūhuaꞌ tū quinaꞌkspulalh. 
Quintatāꞌlātlahualh. 
Xaꞌiclītamakchuyī. Jā 
xaꞌiccaꞌtzī palh natataspiꞌtpala 
tī ixtaꞌaꞌkaꞌīꞌmāꞌnalhcus. 
6

 Dios cāmākoꞌxamākaꞌtlīꞌ tī 
tatamakchuyīnīꞌt. Dios makachilh 
Tito. Ūꞌtzaꞌ iclītakoꞌxamākaꞌtlīꞌlh. 
7

 Āꞌchulāꞌ ictakoꞌxamākaꞌtlīꞌlh 
aꞌcxniꞌ iccaꞌtzīlh chī huiꞌxinaꞌn 
ixmākoꞌxamākaꞌtlīꞌnīꞌtaꞌntit Tito. 
Xlaꞌ quihuanilh chī huiꞌxinaꞌn 
quilālaktzīꞌncuꞌtunāuj ē chī 
līlīpuhuantit ixpālacata caꞌtzītit 
ixquilāmakalīpuhuanīꞌtaꞌuj. 
Quihuanilh chī huiꞌxinaꞌn 
quilālacapāstacāuj. Ūꞌtzaꞌ āꞌchulāꞌ 
iclīpāxualh.

8
 Masqui huāꞌmāꞌ carta 

tū iccātzoꞌkniꞌn huiꞌxinaꞌn 
cāmālakaputzīn, quit icpuhuan 
tze chī iccātzoꞌknuniꞌnīꞌtaꞌn. 
Āꞌlīstān icpuhuanli jā xaꞌictzoꞌkli 
tzamāꞌ carta. Jātzaꞌ icpuhuan 
chuntzaꞌ. Chuhuaꞌj tasuꞌyu jā 
makās līpuhuantit. 9 Chuhuaꞌj 
icpāxuhua. Jā ixpālacata 
huiꞌxinaꞌn līlīpuhuantit. Huiꞌxinaꞌn 
līlīpuhuantit ixpālacata 
mincuentacaꞌn. Chuntzaꞌ makxtektit 
tū jā tze. Ūꞌtzaꞌ iclīpāxuhua. Dios 

cālīmālakaputzīn mincuentacaꞌn. 
Chuntzaꞌ lītasuꞌyu jā iccātlahuaniꞌn 
tū jā tze aꞌcxniꞌ iccātzoꞌkniꞌn carta. 
10

 Palh Dios mālacpuhuanī chāꞌtin 
chiꞌxcuꞌ jā tze chī latlāꞌhuan, ē 
palh huāꞌmāꞌ chiꞌxcuꞌ nalīpuhuan ē 
nalakpalī ixtalacapāstacniꞌ, chuntzaꞌ 
Dios namakapūtaxtū. Āꞌlīstān 
huāꞌmāꞌ chiꞌxcuꞌ jā catipuhualh 
palh jā tze chī aꞌkapūtaxtulh. Palh 
chāꞌtin chiꞌxcuꞌ līpuhuan ē palh 
jā kexmatniꞌcuꞌtun Dios, tzamāꞌ 
chiꞌxcuꞌ jā catiꞌaꞌkapūtaxtulh. 
11

 Huiꞌxinaꞌn jā chuntzaꞌ. Aꞌcxniꞌ 
Dios cāmālakaputzīn, palaj 
tlahuaꞌtit tū ixtalacasquiꞌnīn. 
Squiꞌntit tamātzaꞌnkēnaꞌniꞌ. 
Caꞌtzītit tū ixtlahuaꞌnīꞌtaꞌntit 
huāꞌmāꞌ tū jā tze. Ixjicuaꞌniꞌyāꞌtit 
Dios. Quilālacapāstacui quit. 
Tlahuaꞌcuꞌtuntit tū naꞌiclīpāxuhua 
quit. Makapātīnīntit tī ixtlahuanīꞌt 
tū jā tze. Chuntzaꞌ lītasuꞌyu 
puhuaꞌntit jā tze tū ixtlahua 
tzamāꞌ chiꞌxcuꞌ. 12

 Quit ictzoꞌkli 
tzamāꞌ carta, ē jā xmān ixpālacata 
tī tlahualh tū jā tze, ē jā xmān 
ixpālacata tī tlahuaniꞌca tū jā 
tze. Quit ictzoꞌkli tzamāꞌ carta 
ixpālacata icmāsuꞌyucuꞌtunli 
na ixlacatīn Dios chī 
iccāmaktakalhcuꞌtunān huiꞌxinaꞌn. 
13

 Ūꞌtzaꞌ quilīmākoꞌxamākaꞌtlīꞌca.
Tito ixlīpāxuhua mimpālacatacaꞌn. 

Ūꞌtzaꞌ nā iclīpāxuhua. 
14

 Aꞌcxniꞌ jānaꞌj ixcālakaꞌnāchāꞌn 
Tito, icuanilh huiꞌxinaꞌn 
naquilākexmatniꞌyāuj. Chuhuaꞌj jā 
iclīmāxanaꞌn. Ixlīcānaꞌ chī icuanilh 
Tito. Ixlīpōꞌktu tū iccāhuaninīꞌtaꞌn 
huiꞌxinaꞌn, pōꞌktu ixlīcānaꞌ. Nā 
chuhuaꞌj tasuꞌyu ixlīcānaꞌ tū 
icuanilh Tito. 15

 Chuhuaꞌj Tito 

āꞌchulāꞌ cāpāxquīꞌyān huiꞌxinaꞌn 
ē cālacapāstacān chī huiꞌxinaꞌn 
lakachiꞌxcuhuīꞌtit ē kexpaꞌtniꞌtit 
tū cāhuanin. 16

 Chuntzaꞌ tasuꞌyu 
huiꞌxinaꞌn tlahuaꞌyāꞌtit tū tze, 
chuntzaꞌ chī icpuhuanli. Ūꞌtzaꞌ 
iclīpāxuhua.

Chī māstāꞌca xatze tapuhuāt

8  Tāꞌtimīn, quit iclacasquiꞌn 
huiꞌxinaꞌn nacaꞌtzīyāꞌtit 

chī Dios cāsicuaꞌlanātlahualh tī 
taꞌaꞌkaꞌīꞌ xalanīꞌn nac Macedonia. 
2

 Masqui xlacaꞌn ixtapātīniꞌmāꞌnalh, 
ixtapāxuhua. Chuntzaꞌ, masqui 
pobres ixtahuanīꞌt xlacaꞌn tamāstāꞌlh 
lhūhuaꞌ chī ixtapuhuatcaꞌn. 3 Quit 
iclīchihuīnaꞌn jā lakcaꞌtzan huan tū 
tamāstāꞌlh. Tahuiꞌlīlh āꞌchulā huan 
tū ixlīmāstāꞌcaꞌn. 4 Quincātasquiꞌniꞌn 
xaꞌicmaktīniꞌuj tumīn ē 
xaꞌiccālēꞌniꞌuj tāꞌtimīn xalanīꞌn nac 
Jerusalén tī ixcāmaktāyacuꞌtun. 
5

 Xlacaꞌn āꞌchulāꞌ tatlahualh ē 
jā tū xaꞌicpuhuan quit. Xapūla 
tahuanilh Dios chī ixtatapaꞌksīniꞌ ē 
ixtatlahuacuꞌtun ixtalacasquiꞌnīn 
Dios. Nā ixtatlahuacuꞌtun tū 
iccāhuanilh chī lacasquiꞌn 
Dios. 6 Chuntzaꞌ icsquiꞌniꞌlh Tito 
ixcālakaꞌnchaꞌn huiꞌxinaꞌn ē 
ixcāmaktāyan namākēstokkōꞌyāꞌtit 
tumīn tū namāstāꞌyāꞌtit. Ūꞌtzaꞌ 
tī cāmācaꞌtzīnīn huiꞌxinaꞌn 
namāstāꞌyāꞌtit. 7 Huiꞌxinaꞌn pōꞌktu 
tzej tlahuaꞌyāꞌtit. Tzej aꞌkaꞌīꞌyāꞌtit. 
Tzej lakapasāꞌtit ixtachihuīn 
Dios ē tzej māsuꞌyuꞌyāꞌtit. 
Tlahuaꞌcuꞌtunāꞌtit ixtalacasquiꞌnīn 
Dios. Quilāpāxquīꞌyāuj. Chuhuaꞌj 
ixlacasquiꞌnca huiꞌxinaꞌn 
namāstāꞌyāꞌtit nacāmaktāyaꞌyāꞌtit 
āꞌmakapitzīn tāꞌtimīn.

8
 Huāꞌmāꞌ tū iccāhuanincus 

jā aꞌktin līmāpaꞌksīn. Xmān 
iccāhuanimāꞌn chī āꞌmakapitzīn 
tamāstāꞌmāꞌnalh. Quit 
iclacasquiꞌn huiꞌxinaꞌn 
nacāmaxquīꞌyāꞌtit āꞌmakapitzīn 
tāꞌtimīn. Aꞌntzaꞌ nalītasuꞌyu 
chī huiꞌxinaꞌn cāpāxquīꞌyāꞌtit 
quintāꞌtimīncaꞌn. 9 Huiꞌxinaꞌn 
caꞌtzīyāꞌtit chī quiMāpaꞌksīniꞌcaꞌn 
Jesucristo pāxquīꞌnin. Xlaꞌ 
masqui ixlīpōꞌktu tū aꞌnan nac 
cāꞌquilhtamacuj pōꞌktu ixlaꞌ, 
xlaꞌ xcamanīn hualh ixpālacata 
quincāpāxquīꞌyān. Chuntzaꞌ 
quinaꞌn quincālīricujuiꞌlīnīꞌtaꞌn tū 
ixtasicuaꞌlanātlahuan.

10
 Naꞌiccāhuaniyān tū icpuhuan 

quit: Cāꞌtatzaꞌ huiꞌxinaꞌn 
ixmāstāꞌcuꞌtunāꞌtit tumīn. Xapūla 
tzucutit māstāꞌyāꞌtit. Xmān tzucutit 
mākēstokāꞌtit. Quit icpuhuan 
xatze nahuan palh huiꞌxinaꞌn 
namāstāꞌkōꞌyāꞌtit. 11

 Xapūla 
timāstāꞌcuꞌtuntit tumīn. Chuhuaꞌj 
camākentaxtūtit chuntzaꞌ chī tzē 
namāstāꞌyāꞌtit chāꞌtunuꞌ huiꞌxinaꞌn. 
12

 Līpāxuhua Dios palh chāꞌtin 
ixtapāxuān līmāstāꞌ chuntzaꞌ chī 
tzē namāstāꞌ chāꞌtin. Dios, xlaꞌ 
jā quincāsquiꞌniꞌyān palh jā tū 
kaꞌlhīyāuj.

13
 Jā iccāhuanimāꞌn 

huiꞌxinaꞌn namāstāꞌyāꞌtit 
ixlīpōꞌktu tū kaꞌlhīꞌyāꞌtit aꞌcxniꞌ 
nacāmaxquīꞌyāꞌtit tī jā tū takaꞌlhī. 
14

 Tū icuan ūꞌtzaꞌ huāꞌmāꞌ: lacxtim 
catakaꞌlhīlh ixlīpōꞌktucaꞌn 
tāꞌtimīn. Chuhuaꞌj huiꞌxinaꞌn 
nacāmaxquīꞌyāꞌtit tī jā tū takaꞌlhī. 
Palh namin aꞌktin quilhtamacuj 
aꞌcxniꞌ huiꞌxinaꞌn jā catikaꞌlhīꞌtit 
nūn tū, xlacaꞌn nacātamaktāyayān 

huiꞌxinaꞌn. Chuntzaꞌ tze nahuan. 
15

 Tatzoꞌkniꞌ na ixtachihuīn Dios:
Tī lhūhuaꞌ mākēstokli, jā 

quītāxtūniꞌlh.
Tī macstiꞌnaꞌj mākēstokli, jā 

sputniꞌlh.

Tito ē tī tatāꞌaꞌlh
16

 Icmaxquīꞌ tapāxcatcaꞌtzīn 
Dios ixpālacata Tito lacasquiꞌn 
huiꞌxinaꞌn tzej nalatāꞌkchokoyāꞌtit 
chuntzaꞌ chī quit iclacasquiꞌn. 
17

 Tito ixlīmān puhuanli 
nacālakaꞌnāchāꞌn huiꞌxinaꞌn. 
Aꞌcxniꞌ icuanilh caꞌaꞌnchaꞌ, xlaꞌ 
ixcālakaꞌncuꞌtunāchāꞌn.

18
 Quit ictāꞌmacāꞌmāꞌlh Tito 

chāꞌtin quintāꞌtincaꞌn tī talakapaskōꞌ 
ixlīpōꞌktucaꞌn tī taꞌaꞌkaꞌīꞌ. Lhūhuaꞌ 
talīchihuīnaꞌn chī tzej māsuꞌyu 
xatze tachihuīn ixlaꞌ Jesucristo. 
19

 Nā huāꞌmāꞌ quintāꞌtincaꞌn, 
talacsacli āꞌmakapitzīn tāꞌtimīn 
xalanīꞌn āꞌlacatunuꞌ nac templo 
āꞌtzāꞌ. Xlacaꞌn talacasquiꞌn 
Tito naquintāꞌaꞌn aꞌcxniꞌ quit 
naꞌiccālēꞌniꞌ tumīn tī jā tū takaꞌlhī 
tumīn nac Jerusalén. Huāꞌmāꞌ 
tumīn, nalīlakachiꞌxcuhuīꞌcan 
quiMāpaꞌksīniꞌcaꞌn Jesucristo. 
Nā nacaꞌtzīcan quinaꞌn 
cāmaktāyacuꞌtunāuj. 20

 Līskalalh 
naꞌicmākēstokāuj tumīn ixpālacata 
jā naquincātalēꞌksaꞌnān. Jā 
iclacasquiꞌn nahuancan 
jā icmākentaxtū tū 
quimacamaxquīꞌcan lhūhuaꞌ tumīn. 
21

 Aꞌcxniꞌ icmākēstokāuj huāꞌmāꞌ 
tumīn, pōꞌktu tze ictlahuacuꞌtun 
na ixlacatīn Dios ē nā ixlacatīncaꞌn 
tachiꞌxcuhuīꞌt.

22
 Naꞌiccālakmacāꞌnāchāꞌn 

huiꞌxinaꞌn tzamāꞌ chiꞌxcuhuīꞌn. 

Nā naꞌiccātāꞌmacāꞌn āꞌchāꞌtin 
quintāꞌtincaꞌn. Xlaꞌ mākentaxtūkōꞌ 
ixlīpōꞌktu tū macamaxquīꞌcan. 
Maklhūhuaꞌ iclaktzīꞌnīꞌt 
mākentaxtū. Chuhuaꞌj 
āꞌchulāꞌ mākentaxtūcuꞌtun tū 
macamaxquīꞌcanīꞌt, ixpālacata xlaꞌ 
caꞌtzī huiꞌxinaꞌn namākentaxtūyāꞌtit 
tū ixlacasquiꞌnca. 
23

 Tito quintāꞌscuja. Tito ē quit 
iccāmaktāyanīꞌtaꞌn huiꞌxinaꞌn. 
Tāꞌtimīn tī natatāꞌaꞌn Tito, xlacaꞌn 
tamacāꞌnīꞌt tī taꞌaꞌkaꞌīꞌ xalanīꞌn 
huāꞌtzāꞌ. Xlacaꞌn tzej talatlāꞌhuan, 
ē ūꞌtzaꞌ līlakachiꞌxcuhuīꞌcan Cristo. 
24

 Aꞌcxniꞌ natachāꞌnāchaꞌ Tito ē 
tāꞌtimīn, cacālakachiꞌxcuhuīꞌtit. 
Āꞌmakapitzīn tāꞌtimīn natalaktzīꞌn 
chī huiꞌxinaꞌn cāpāxquīꞌyāꞌtit. 
Chuntzaꞌ nacaꞌtzīcan ixlīcānaꞌ chī 
icuanīꞌt huiꞌxinaꞌn cāpāxquīꞌyāꞌtit 
tāꞌtimīn.

Cāhuanica chī natamākēstoka tumīn

9  Jā ixlacasquiꞌnca 
quit naꞌiccāhuaniyān 

namākēstokāꞌtit tumīn tū 
nacālīmaktāyaꞌyāꞌtit tāꞌtimīn. 
2

 Quit tzej iccaꞌtzī huiꞌxinaꞌn 
cāmaktāyacuꞌtunāꞌtit. Quit 
iccāhuaninīꞌt xalanīꞌn nac 
Macedonia chī tlahuaꞌyāꞌtit tū tze. 
Iccāhuaninīꞌt chī huiꞌxinaꞌn xalanīꞌn 
nac Acaya ixmāstāꞌcuꞌtunāꞌtit 
cāꞌtatzaꞌ. Aꞌcxniꞌ tacaꞌtzīlh huāꞌmāꞌ, 
nā tamāstāꞌcuꞌtunli xalanīꞌn nac 
Macedonia. 3 Iccāhuaninīꞌt xlacaꞌn 
chī huiꞌxinaꞌn māstāꞌcuꞌtunāꞌtit 
tumīn. Chuntzaꞌ jā tze palh 
huiꞌxinaꞌn jā namākentaxtūyāꞌtit. 
Ūꞌtzaꞌ iccālīlakmacāꞌnchan tāꞌtimīn. 
Chuntzaꞌ huiꞌxinaꞌn namāstāꞌyāꞌtit 
tumīn chuntzaꞌ chī iccāhuaninīꞌt. 

4
 Palh huiꞌxinaꞌn jā tlahuaꞌyāꞌtit 

ē palh āꞌmakapitzīn xalanīꞌn nac 
Macedonia naquintatāꞌaꞌn aꞌntzaꞌ, ē 
palh huiꞌxinaꞌn jānaꞌj mākēstokāꞌtit 
tumīn, quit naꞌictamāxanīꞌ 
ixpālacata iccāhuaninīꞌt chī 
huiꞌxinaꞌn namāstāꞌyāꞌtit tumīn. 
Nā huiꞌxinaꞌn namāxanaꞌnāꞌtit. 
5

 Ūꞌtzaꞌ iclīpuhualh ixlacasquiꞌnca 
naꞌiccāhuani tāꞌtimīn 
naquintapūlaniꞌ. Chuntzaꞌ xlacaꞌn 
natamaktīniꞌn tumīn tū huiꞌxinaꞌn 
huaꞌnāꞌtit namāstāꞌyāꞌtit. Chuntzaꞌ 
natasuꞌyu huiꞌxinaꞌn māstāꞌyāꞌtit 
chī mintalacapāstacniꞌcaꞌn. 
Jā catitapuhuanli palh quit 
iccāsāmāmāstāꞌnīn tumīn.

6
 Caꞌtzīyāuj tī macstiꞌnaꞌj 

natachaꞌn, xlacaꞌn nā macstiꞌnaꞌj 
natamakala. Tī lhūhuaꞌ natachaꞌn, 
xlacaꞌn lhūhuaꞌ natamakala. Nā 
chuntzaꞌ quinaꞌn aꞌcxniꞌ māstāꞌyāuj. 
7

 Chāꞌtunuꞌ huiꞌxinaꞌn camāstāꞌtit 
chuntzaꞌ chī puhuaꞌnāꞌtit tzē 
namāstāꞌyāꞌtit. Jā lakcaꞌtzanaꞌj 
camāstāꞌtit. Jā catasuꞌyulh palh 
cātasāmāmāstāꞌnīyān. Dios 
cāpāxquīꞌ tī tamāstāꞌ cāꞌtapāxuān. 
8

 Dios tzē nacāmaxquīꞌyān 
lhūhuaꞌ. Huiꞌxinaꞌn, masqui 
cāmaxquīꞌyāꞌtit āꞌmakapitzīn, 
huiꞌxinaꞌn nakaꞌlhīꞌyāꞌtit tū 
namaclacasquiꞌnāꞌtit. 9 Tatzoꞌkniꞌ na 
ixtachihuīn Dios ixpālacata chāꞌtin 
tī tzeya chiꞌxcuꞌ:

Xlaꞌ lhūhuaꞌ cāmaxquīꞌ 
lacxcamanīnīꞌn.

Chuntzaꞌ pōꞌktu quilhtamacuj 
tzē nacāmaxquīꞌ.

10
 Nā quinaꞌn, Dios 

quincāmaxquīꞌyān tū 
nachaꞌnāuj, ixpālacata ūꞌtzaꞌ 
Dios tī makastaca. Chuntzaꞌ 

nalīkaꞌlhīyāuj tū nahuaꞌyāuj ē nā tū 
nachaꞌmpalayāuj. Huiꞌxinaꞌn palh 
nacāmaxquīꞌyāꞌtit āꞌmakapitzīn tī 
jā tū takaꞌlhī, Dios nacāmaxquīꞌyān 
tū maclacasquiꞌnāꞌtit 
huiꞌxinaꞌn. 11

 Chuntzaꞌ Dios 
nacāsicuaꞌlanātlahuayān huiꞌxinaꞌn, 
ē chuntzaꞌ tzē namāstāꞌyāꞌtit 
lhūhuaꞌ. Chuntzaꞌ natamaxquīꞌ 
tapāxcatcaꞌtzīn Dios xlacaꞌn tī 
natamaktīniꞌn mintumīncaꞌn 
tū naꞌiccālēꞌniꞌ. 12

 Chuntzaꞌ 
ixpālacata tumīn tū huiꞌxinaꞌn 
namāstāꞌyāꞌtit, huiꞌxinaꞌn 
nacāmaktāyaꞌyāꞌtit ixtachiꞌxcuhuīꞌt 
Dios tī jā tū takaꞌlhī. Nā xlacaꞌn 
natamaxquīꞌ tapāxcatcaꞌtzīn Dios 
ixpālacata tū māstāꞌnīꞌtaꞌntit 
huiꞌxinaꞌn. 13

 Aꞌcxniꞌ nalaktzīꞌncan 
chī huiꞌxinaꞌn māstāꞌyāꞌtit, 
lhūhuaꞌ natamakapāxuī Dios. 
Natamakapāxuī Dios aꞌcxniꞌ 
natalaktzīꞌn chī huiꞌxinaꞌn ixlīcānaꞌ 
aꞌkaꞌīꞌyāꞌtit xatze tachihuīn ixlaꞌ 
Cristo, ē natalaktzīꞌn chī huiꞌxinaꞌn 
cāmaktāyaꞌyāꞌtit xlacaꞌn ē nā 
āꞌmakapitzīn huampala. 14

 Chuntzaꞌ 
xlacaꞌn nacātalīꞌorarlīyān 
ē nacātalacapāstacān 
huiꞌxinaꞌn ixpālacata Dios 
cāsicuaꞌlanātlahuanīꞌtaꞌn ē 
chuntzaꞌ huiꞌxinaꞌn tzē māstāꞌyāꞌtit 
tumīn. 15

 Namaxquīꞌyāuj 
tapāxcatcaꞌtzīn Dios ixpālacata xlaꞌ 
quincālakmacaminīꞌtaꞌn īꞌSkaꞌtaꞌ. 
Ūꞌtzaꞌ huaꞌchi aꞌktin talakalhuꞌmān 
tū xatapalaxlaꞌ. Jāla huanāuj chī 
huanīꞌt ixtapalh.

Pablo apóstol ixuanīꞌt ē ūꞌtzaꞌ 
ixlīkaꞌlhī līmāpaꞌksīn

10  Quit, Pablo, 
iccāhuanicuꞌtunān 

catūhuālh. Āꞌmakapitzīn tahuan 
quit xalacatzucu icchihuīnaꞌn 
na milacatīncaꞌn. Nā tahuan 
quit iccālacaquilhnīyān aꞌcxniꞌ 
iccātzoꞌknuniꞌyān. Chuntzaꞌ 
chī Cristo lakalhuꞌmanīniꞌn, 
nā chuntzaꞌ quit xalacatzucu 
iccātāꞌchihuīnaꞌncuꞌtunān. 
2

 Iccāhuanicuꞌtunān tzej 
calatāꞌkchokotit. Palh jā 
latāꞌkchokoyāꞌtit līlacatejtin, quit 
naꞌiccālacaquilhnīyān aꞌcxniꞌ 
naꞌiccālakaꞌnāchāꞌn. Palh huīꞌlh 
chāꞌtin chī huiꞌxinaꞌn tī huan quit 
iclatlāꞌhuan huaꞌchi catīhuālh 
chiꞌxcuꞌ ē quit ictlahua xmān tū quit 
iclacasquiꞌn, quit naꞌiclacaquilhnī 
xlaꞌ. 3 Masqui quinaꞌn huiꞌlānaꞌuj 
nac cāꞌquilhtamacuj, xtum 
guerra tū tlahuayāuj. Jā huaꞌchi 
guerra tū tatlahua xalanīꞌn nac 
cāꞌquilhtamacuj. 4 Xlacaꞌn talēꞌn tū 
natalīmaknī ixtāꞌlāquiclhlaktziꞌcaꞌn. 
Quinaꞌn jā tū lēꞌnāuj tū 
nalīmaknīyāuj. Xmān ixlīmāpaꞌksīn 
Dios tzē nacālīskāhuīꞌyāuj 
ixlīmāpaꞌksīn ixtāꞌlāquiclhlaktziꞌ 
Dios. 5 Ixlīmāpaꞌksīn 
Dios tzē cālīskāhuīꞌyāuj 
ixtalacapāstacniꞌcaꞌn tī tatāꞌlātlahua 
Dios. Nā ixlīmāpaꞌksīn Dios 
tzē nalīskāhuīꞌyāuj ixlīpōꞌktu 
talacapāstacniꞌ tū cāmāmakchuyī 
tī taꞌaꞌkaꞌīꞌniꞌcuꞌtun Dios. 
Ixlīmāpaꞌksīn Dios tzē cālakpalīniꞌ 
ixtalacapāstacniꞌcaꞌn tachiꞌxcuhuīꞌt 
ē chuntzaꞌ natakexmatniꞌ 
Cristo. 6 Aꞌcxniꞌ huiꞌxinaꞌn 
tzej nakexpaꞌtniꞌyāꞌtit Dios, 
quit naꞌiccāmakapātīnīn tī jā 
takexmatniꞌcuꞌtun.

7
 Huiꞌxinaꞌn lacapāstacāꞌtit xmān 

tū tasuꞌyu. Na mimpuꞌnancaꞌn 

tahuiꞌlānaꞌlh tī quintatāꞌlātlahua 
ē tahuan xlacaꞌn tatāꞌscuja 
Cristo. Catacaꞌtzīlh xlacaꞌn 
nā quit ictāꞌscuja Cristo. 
8

 Māpaꞌksīniꞌ Jesucristo 
quimaxquīꞌnīꞌt līmāpaꞌksīn. Jā 
icmāxanaꞌn iclīchihuīnaꞌn huāꞌmāꞌ 
līmāpaꞌksīn. Quimaxquīꞌnīꞌt 
huāꞌmāꞌ līmāpaꞌksīn. Ūꞌtzaꞌ tzē 
naꞌiccālīmaktāyayān huiꞌxinaꞌn 
chī aꞌkaꞌīꞌyāꞌtit. Jā quimaxquīꞌnīꞌt 
līmāpaꞌksīn naꞌiclactlahua chī 
aꞌkaꞌīꞌyāꞌtit. 9 Chuntzaꞌ icuan, 
ixpālacata jā iclacasquiꞌn 
najicuaꞌnāꞌtit chī iccātzoꞌknuniꞌyān. 
10

 Āꞌmakapitzīn na mimpuꞌnancaꞌn 
quintalīchihuīnaꞌn ē tahuan: 

“Aꞌcxniꞌ xlaꞌ quincāmacaminiꞌyān 
aꞌktin carta, palhaꞌ chihuīnaꞌn 
chī ixkaꞌlhī līmāpaꞌksīn. Aꞌcxniꞌ 
quincātāꞌhuiꞌlān xalacatzucu 
chihuīnaꞌn. Jāla tzej aꞌkchihuīnaꞌn.” 
Chuntzaꞌ tahuan. 11

 Tī chuntzaꞌ 
tachihuīnaꞌn, catacaꞌtzīlh huāꞌmāꞌ: 
chuntzaꞌ chī iccātzoꞌknuniꞌyān 
nac aꞌktin carta, chuntzaꞌ 
naꞌiccātāꞌchihuīnaꞌnān aꞌcxniꞌ 
naꞌiccālakaꞌnāchāꞌn.

12
 Quit jāla 

icticātāꞌlāmālakchāꞌnīlh xlacaꞌn tī 
tapuhuan xalactze. Quit jā chuntzaꞌ 
chī tapuhuan xlacaꞌn xalactze 
ixpālacata talāmālakchāꞌnī. Jā 
tacaꞌtzī. 13

 Quit jā iclītakaꞌlhī 
aꞌcxniꞌ iclīchihuīnaꞌn tū 
ictlahuanīꞌt. Icscujnīꞌt xmān jā Dios 
quimāsuꞌyuniꞌnīꞌt naꞌicscuja. Dios 
quimācaꞌtzīnīlh naꞌicscuja nā nac 
Corinto jā mincāꞌlacchicniꞌcaꞌn. 
14

 Quit xapūla iccāmācaꞌtzīnīn 
xatze tachihuīn ixlaꞌ Cristo. Aꞌcxniꞌ 
xaꞌiccāmāsuꞌyuniꞌyān huiꞌxinaꞌn 
huaꞌchi xaꞌicscujmāꞌlh nac līlēꞌk 

tū Dios quimāsuꞌyuniꞌlh. Jā 
līhuaꞌcaꞌlh icscujli nac līlēꞌk aꞌcxniꞌ 
iccālakaꞌnchan. 15

 Jā iclītakaꞌlhī 
ixtascujūtcaꞌn āꞌmakapitzīn 
masqui tū quit jā ictlahualh. Quit 
iclacasquiꞌn huiꞌxinaꞌn āꞌchulāꞌ 
naꞌaꞌkaꞌīꞌyāꞌtit. Chuntzaꞌ āꞌchulāꞌ 
tzē naꞌicscuja, chuntzaꞌ chī 
quimāsuꞌyuniꞌlh Dios tū naꞌictlahua. 
16

 Chuntzaꞌ tzē naꞌiccāmāsuꞌyuniꞌ 
xatze tachihuīn ixlaꞌ Jesucristo tī 
tahuiꞌlānaꞌnchaꞌ āꞌchulāꞌ makat. 
Quit icmāsuꞌyucuꞌtun xatze 
tachihuīn jā jānaꞌj tī māsuꞌyunīꞌt. 
Chuntzaꞌ jā ictilītakaꞌlhīlh tascujūt 
tū tlahuanīꞌt āꞌchāꞌtin ē palh jā quit 
ictlahuanīꞌt.

17
 Jā tze palh chāꞌtin nalītakaꞌlhī. 

Xatze palh namākaꞌtlīꞌ Dios. 18
 Palh 

chāꞌtin nahuan xlaꞌ tze tū tlahua, 
huāꞌmāꞌ jā tū ixtapalh. Xmān Dios 
nahuan palh tze tū tlahuanīꞌt 
chāꞌtin chiꞌxcuꞌ.

Pablo cālīchihuīnaꞌnli tī 
xmān ixtaꞌaꞌkskāhuīꞌnin

11  Quit iclacasquiꞌn 
huiꞌxinaꞌn nakexpaꞌtāꞌtit 

līlacatzucu līhuan iccāhuaniyān 
tū ictlahuanīꞌt. Caquilālīpātīuj 
līlacatzucu, masqui huaꞌchi chāꞌtin 
lhkēnti tī ixaꞌcstu līchihuīnaꞌncan. 
2

 Dios lacasquiꞌn huiꞌxinaꞌn jā 
catitaxtumlīniꞌtit Cristo. Nā 
quit ūꞌtzaꞌ iclacasquiꞌn. Quit 
iccāmaktāyan natapaꞌksīniꞌyāꞌtit 
Cristo. Chuntzaꞌ quit huaꞌchi 
catīhuālh tī squiꞌn chāꞌtin 
tzuꞌmaꞌjāt. Chuhuaꞌj huaꞌchi chāꞌtin 
tzuꞌmaꞌjāt tī pāxquīꞌ īꞌsquiꞌnīniꞌ, 
nā chuntzaꞌ ixlacasquiꞌnca 
huiꞌxinaꞌn napāxquīꞌyāꞌtit 
xmān Cristo. 3 Quit icjicuaꞌn 

huiꞌxinaꞌn nacātaꞌaꞌkskāhuīꞌyān, 
chuntzaꞌ chī Eva aꞌkskāhuīꞌca. 
Skāhuīꞌniꞌ lītaxtulh lūhuaꞌ ē 
aꞌkskāhuīꞌlh Eva. Skāhuīꞌniꞌ caꞌtzī 
chī naꞌaꞌkskāhuīꞌnin. Palhāsāꞌ 
nacāꞌaꞌkskāhuīꞌyān nā huiꞌxinaꞌn, 
ē ūꞌtzaꞌ nalītalakaspiꞌtniꞌyāꞌtit 
Cristo. 4 Icjicuaꞌniꞌ huāꞌmāꞌ 
ixpālacata huiꞌxinaꞌn kexpaꞌtāꞌtit tī 
cātalakminān ē catamāsuꞌyuniꞌyān 
āꞌxtum ē jā chī tū iccāmāsuꞌyuniꞌn 
quit tū ixlaꞌ Jesús. Xtum tū 
talīmāsuꞌyu chī Espíritu Santo. 
Jā ūꞌtzaꞌ tū iccāmāsuꞌyuniꞌn. 
Xtum tū talīmāsuꞌyu chī 
līꞌaꞌkapūtaxtucan. Jā chuntzaꞌ 
chī quit iccāmāsuꞌyuniꞌn. 
5

 Tzamāꞌ chiꞌxcuhuīꞌn tahuan 
xlacaꞌn apóstoles. Xlacaꞌn jā 
quintalacatzāꞌla. 6 Palhāsāꞌ jā 
tzēhuanīꞌt chī quit icaꞌkchihuīnaꞌn. 
Quit tzej iccaꞌtzī. Ixlīpōꞌktu 
iccāmāsuꞌyuniꞌnīꞌtaꞌn.

7
 Quit jā iccāmātāꞌjīn huiꞌxinaꞌn 

aꞌcxniꞌ iccāmāsuꞌyuniꞌn xatze 
tachihuīn ixlaꞌ Dios. Quit palhaꞌ 
xaꞌiclīscujmāꞌlh quimacan 
līhuan xaꞌiccālīmāsuꞌyuniꞌyān 
ixtachihuīn Dios. ¿Ē jā tze 
tū ictlahualh? 8 Līhuana quit 
xaꞌicscuja na mimpuꞌnaꞌiꞌtātcaꞌn, 
ixquintamacaminiꞌ tumīn tāꞌtimīn 
xalanīꞌn āꞌlacatunuꞌ cāꞌlacchicniꞌ. 
Quit iccāmaktīlh ixtumīncaꞌn 
naꞌiccālīmaktāyayān huiꞌxinaꞌn. 
9

 Līhuana xaꞌiccātāꞌhuiꞌlan quit 
jā xaꞌiccāsquiꞌniꞌyān tumīn 
aꞌcxniꞌ xaꞌicmaclacasquiꞌn 
tamaktāy. Tāꞌtimīn xalanīꞌn nac 
Macedonia ixquintalīminiꞌ tū 
xaꞌicmaclacasquiꞌn. Chuntzaꞌ jā tū 
iccāmāmakasputūnīꞌtaꞌn huiꞌxinaꞌn. 
Ē jā maktin icticāsquiꞌniꞌn tū 

naꞌicuaꞌ. 10
 Jā icticāsquiꞌniꞌlh nūn 

tāꞌtimīn xalanīꞌn nac Acaya. Quit 
ictapaꞌksīniꞌ Cristo, ē ūꞌtzaꞌ iclīhuan 
tū ixlīcanaꞌ. 11

 Palhāsāꞌ āꞌmakapitzīn 
tapuhuan quit jā iccāpāxquīꞌyān 
huiꞌxinaꞌn ixpālacata jā 
iccāmaktīcuꞌtunān mintumīncaꞌn. 
Huāꞌmāꞌ jā ixlīcānaꞌ. Dios caꞌtzī 
iccāpāxquīꞌyān huiꞌxinaꞌn.

12
 Jā iccāsquiꞌniꞌnīꞌtaꞌn tumīn tū 

naꞌiclīhuāꞌyan. Jā ictisquiꞌnli nūn 
maktin. Chuntzaꞌ xlacaꞌn tī tasquiꞌn 
tumīn jāla catitahualh palh tascuja 
chī quit. 13

 Tahuan xlacaꞌn apóstoles. 
Jā ixlīcānaꞌ. Xmān taꞌaꞌkskāhuīꞌnin 
aꞌcxniꞌ tamāsuꞌyu. Talacasquiꞌn 
nacālaktzīꞌncan huaꞌchi apóstoles tī 
tatāꞌscuja Cristo. 14

 Jā tipuhuanāꞌtit 
palh jā chuntzaꞌ catilalh. Skāhuīꞌniꞌ 
tzē talakpalī ē tzē lītaxtu 
huaꞌchi chāꞌtin ángel xalaꞌ nac 
aꞌkapūn. 15

 Nā tzē natatalakpalī tī 
tatāꞌscuja skāhuīꞌniꞌ. Huaꞌchi tze 
tū tatlahuamāꞌnalh masqui tū jā 
tze. Xlacaꞌn nataxokoniꞌ Dios tū 
tatlahuanīꞌt.

Chī pātīniꞌlh Pablo
16

 Quit iccāhuanipalayān 
huiꞌxinaꞌn: Jā capuhuaꞌntit 
huiꞌxinaꞌn palh quit chāꞌtin 
lhkēnti ixpālacata quinaꞌcstu 
quilīchihuīnaꞌmāꞌca. Masqui 
capuhuanca palh quit chāꞌtin 
lhkēnti, caquilākexmatniꞌuj ē 
caquilāmakxtekui naꞌicchihuīnaꞌn. 
17

 Caꞌtzīyāuj tī kaꞌtlaꞌ makcaꞌtzī, xlaꞌ 
chihuīnaꞌn huaꞌchi chāꞌtin lhkēnti, 
ē jā huaꞌchi chāꞌtin tī tapaꞌksīniꞌ 
Cristo. Tū naꞌicuan quit, huaꞌchi 
quit xakaꞌtlaꞌ icmakcaꞌtzī. 18

 Lhūhuaꞌ 
talītakaꞌlhī cātamāsuꞌyuniꞌcuꞌtunān 
huiꞌxinaꞌn. Nā quit naꞌiclītakaꞌlhī 

tū ictlahua quit. 19
 Huiꞌxinaꞌn 

masqui puhuaꞌnāꞌtit palh caꞌtzīyāꞌtit, 
cālīpātīyāꞌtit tzamāꞌ chiꞌxcuhuīꞌn 
tī huaꞌchi chāꞌtin lhkēnti. 
20

 Huiꞌxinaꞌn cālīpātīyāꞌtit masqui 
xlacaꞌn cātamāpaꞌksīcuꞌtunān 
huiꞌxinaꞌn. Xlacaꞌn cātamaktīyān 
ixlīpōꞌktu tū kaꞌlhīꞌyāꞌtit. Xlacaꞌn 
cātamākexmatīyān. Xlacaꞌn 
cātalakmakaꞌnān huiꞌxinaꞌn. 
Cātalacalaꞌsān. Ē huiꞌxinaꞌn 
cālīpātīyāꞌtit. 21

 Quit jā chuntzaꞌ 
iccātlahuaniꞌnīꞌtaꞌn huiꞌxinaꞌn. 
Palh tze cahuālh tlahuacan tzamāꞌ, 
quit xaꞌicmāxanaꞌlh, ixpālacata jā 
ictlahualh chuntzaꞌ.

Xlacaꞌn talīchihuīnaꞌn tū 
tatlahuanīꞌt. Chuhuaꞌj quit 
naꞌiclīchihuīnaꞌn tū ictlahuanīꞌt 
quit, masqui natasuꞌyu palh 
kaꞌtlaꞌ icmakcaꞌtzī ē huaꞌchi 
chāꞌtin lhkēnti. 22

 Xlacaꞌn kaꞌtlaꞌ 
tamakcaꞌtzī ē tahuan xlacaꞌn 
hebreos. Nā quit hebreo. Tahuan 
xlacaꞌn israelitas. Nā quit israelita. 
Tahuan Abraham ixpapcaꞌn. Nā 
Abraham nā quimpap. 23

 Tahuan 
tatāꞌscuja Cristo. Quit āꞌchulāꞌ 
ictāꞌscuja Cristo. Chuntzaꞌ chī 
icchihuīnaꞌmāꞌlh huaꞌchi chāꞌtin 
lhkēnti. Xlacaꞌn jā tascujnīꞌt chī 
quit. Jā tapātīniꞌnīꞌt chī quit. 
Quintucscanīꞌt. Nā xaꞌictachīꞌn. 
Maklhūhuaꞌ quintimaknīcuꞌtunca. 
Xlacaꞌn jā tapātīniꞌnīꞌt 
chuntzaꞌ. 24

 Quintāꞌisraelitas 
quintamaksnoꞌkli 
puꞌxamacāujnaꞌjāstzaꞌ. 
Chuntzaꞌ quintatlahuaniꞌnīꞌt 
makquitzis. 25

 Maktuꞌtun 
tanūniꞌca quinkēniꞌccan. Maktin 
quincuctaꞌlaca. Maktuꞌtun 
tāꞌcnūlh barco tū xaꞌicpūꞌaꞌmāꞌlh. 

Aꞌktin quilhtamacuj ē aꞌktin 
tzīꞌsniꞌ xaꞌictojōmāꞌlh nac 
xcān aꞌcxniꞌ tāꞌcnūlh barco. 
26

 Calhāxcuhuālh iclatāꞌkchokonīꞌt 
naꞌicmāsuꞌyu ixtachihuīn Dios. 
Nā ictahuiꞌlanīꞌt jā cāꞌlījicuaꞌ. 
Nā maklhūhuaꞌ ictacutnīꞌt 
nac kaꞌtlaꞌ xcān. Nā icaꞌnīꞌt jā 
ixtalatlāꞌhuan kaꞌlhānaꞌnīꞌn. 
Quintitamaknīcuꞌtunli 
quintāꞌisraelitas ē nā tī jā 
israelitas. Xaꞌiclatlāꞌhuan nac 
cāꞌlījicuaꞌ nac cāꞌlacchicniꞌ ē 
nac cāꞌquiꞌhuīꞌn ē nac mar. 
Ixquintamaknīcuꞌtun tī ixtahuan 
xlacaꞌn nā tāꞌtimīn. 27

 Ictlakuaꞌnīꞌt 
ē palhaꞌ icscujnīꞌt. Maklhūhuaꞌ 
iclakachuꞌhuāꞌlhtatanīꞌt. Ē nā 
ictziꞌncsnīnīꞌt ē nā ickelhpūtīnīꞌt 
maklhūhuaꞌ. Icpātīniꞌnīꞌt nac 
cāꞌlonkniꞌ. Makatunuꞌ jā xaꞌickaꞌlhī 
quiluꞌxuꞌ.

28
 Jā xmān huāꞌmāꞌ. Pōꞌktu 

quilhtamacuj ictamakchuyīnīꞌt ē 
quincaꞌtzaniꞌnīꞌt na quilīstacnaꞌ 
ixpālacatacaꞌn tī taꞌaꞌkaꞌīꞌ. 29

 Palh 
catīhuālh jāla tzej latāꞌkchoko 
na ixtej Dios, quit iclakalhuꞌman. 
Palh catīhuālh tamakahuasa, quit 
iclīsītzīꞌ chī māmakahuasīca. 
30

 Palh ixlacasquiꞌnca quit 
naquilīchihuīnaꞌncan quinaꞌcstu, 
quit iclīchihuīnaꞌncuꞌtun tū 
namāsuꞌyu quit jāla tū ictlahua 
quinaꞌcstu. 31

 Dios caꞌtzī 
ixlīcānaꞌ tū icuan. Xlaꞌ ūꞌtzaꞌ 
ixTātaꞌ quiMāpaꞌksīniꞌcaꞌn 
Jesucristo. Calakachiꞌxcuhuīꞌca 
pōꞌktu quilhtamacuj. 32

 Aꞌcxniꞌ 
quit xaꞌicuīꞌlh nac Damasco, 
aꞌntzaꞌ ixmāpaꞌksīniꞌn chāꞌtin 
gobernador tī ixuiꞌlīnīꞌt rey 
Aretas. Huāꞌmāꞌ gobernador 

cāyāhualh maktakaꞌlhnaꞌnīꞌn 
jā lactaxtucan nac cāꞌlacchicniꞌ. 
Ixquintachīꞌlēꞌncuꞌtun. 
33

 Quilacmāxtuca aꞌktin nac 
lhuꞌcuꞌ tū ixuīꞌlh nac talhtaꞌm 
tū ixlīstiꞌliꞌcanīꞌt cāꞌlacchicniꞌ. 
Quimpūmāyujūca aꞌktin xakaꞌtlaꞌ 
aꞌkscahuiꞌ. Chuntzaꞌ iclītzāꞌlalh ē 
iclīꞌaꞌkapūtaxtulh.

Chī lakachuyalh Pablo

12  Jā tze palh naꞌicuan 
kaꞌtlaꞌ quit. Xmān 

naꞌiccāhuaniyān tū quimāsuꞌyuniꞌlh 
Māpaꞌksīniꞌ Jesucristo ē tū 
iclaktzīꞌlh aꞌcxniꞌ iclakachuyalh. 
2

 Kaꞌlhītzaꞌ aꞌkcāujtāꞌtiꞌ cāꞌta ē 
xaꞌicaꞌkaꞌīꞌnīꞌttzaꞌ Cristo, aꞌcxniꞌ 
quit quilēꞌnca nac aꞌkapūn jā 
huiꞌlachaꞌ Cristo. Jā iccaꞌtzī palh 
lēꞌnca quimacniꞌ o palh jā lēꞌnca. 
Xmān Dios caꞌtzī. 3 Dios caꞌtzī palh 
lēꞌnca quimacniꞌ o palh xmān 
lēꞌnca quilīstacnaꞌ. Quit jā iccaꞌtzī. 
4

 Quilēꞌnca nac aꞌkapūn. Aꞌntzaꞌ 
ickexmatli tachihuīn tū jāla icuan 
ixpālacata Dios jā quimakxteka 
naꞌicuani nūn chāꞌtin. 5 Dios 
quintlahuaniꞌlh huāꞌmāꞌ, ē ūꞌtzaꞌ 
quit iclīmākaꞌtlīꞌ. Quit jā kaꞌtlaꞌ 
iclīmakcaꞌtzī tū quinaꞌkspulalh. 
Xmān naꞌiccāhuaniyān tū māsuꞌyu 
quit jāla tū ictlahua quinaꞌcstu. 
6

 Palh quit ixquilīchihuīnaꞌnca tzej 
tū ictlahuanīꞌt, jā xaꞌicchihuīnaꞌnli 
huaꞌchi chāꞌtin lhkēnti, ixpālacata 
quit xmān iclīchihuīnaꞌn tū 
ixlīcānaꞌ. Jā quintilīchihuīnaꞌnca 
quit ixpālacata jā iclacasquiꞌn 
āꞌmakapitzīn natapuhuan quit 
xakaꞌtlaꞌ. Quit iclacasquiꞌn 
natacaꞌtzī palh quit tze ixpālacata 
chī iclatāꞌkchoko ē chī icchihuīnaꞌn.

7
 Palhāsāꞌ quit kaꞌtlaꞌ 

xaꞌiclīmakcaꞌtzīlh chī 
iclakachuyanīꞌt. Ūꞌtzaꞌ Dios 
quilīmaxquīꞌlh aꞌktin 
tacaꞌtzanaꞌjuāꞌt. Huāꞌmāꞌ 
tacaꞌtzanaꞌjuāꞌt huaꞌchi 
aꞌktin lhtucuꞌ tū skāhuīꞌniꞌ, 
Satanás, yāhualh na quimacniꞌ. 
Dios quimaxquīꞌlh huāꞌmāꞌ 
tacaꞌtzanaꞌjuāꞌt ixpālacata 
jā lacasquiꞌnli quit kaꞌtlaꞌ 
naꞌicmakcaꞌtzī. 8 Maktuꞌtun 
icsquiꞌniꞌlh Māpaꞌksīniꞌ Jesucristo 
ixquimāpānūniꞌlh huāꞌmāꞌ 
tacaꞌtzanaꞌjuāꞌt. 9 Xlaꞌ quihuanilh: 

“Quit naꞌicmaktāyayān ē chuntzaꞌ 
natāyaniꞌyaꞌ. Aꞌcxniꞌ huiꞌx 
taxlajuaniꞌyaꞌ ē āꞌcxniꞌ tasuꞌyu 
quit ickaꞌlhī lītliꞌhuiꞌqui.” Chuntzaꞌ 
quihuanilh. Chuntzaꞌ tapāxuhuān 
naꞌictāyaniꞌ aꞌcxniꞌ ictaxlajuaniꞌ. 
Chuntzaꞌ lītasuꞌyu quit iclīscuja 
ixlītliꞌhuiꞌqui Cristo. 10

 Chuntzaꞌ 
icpāxuhua masqui ictaxlajuaniꞌ quit 
ē masqui quilakapalacan ē masqui 
quisputniꞌ tū icmaclacasquiꞌn ē 
masqui quimputzastālaniꞌcan ē 
masqui quinaꞌkspula tū jā tze. 
Aꞌcxniꞌ ictaxlajuaniꞌ quit, aꞌcxniꞌ 
tasuꞌyu Cristo quimaktāyamāꞌlh. 
Ūꞌtzaꞌ iclīpāxuhua.

Pablo ixcāpāstaca 
xalanīꞌn nac Corinto

11
 Huaꞌchi quit chāꞌtin lhkēnti 

ixpālacata xmān quilīchihuīnaꞌncan 
quit. Xmān mimpālacatacaꞌn 
chuntzaꞌ iclīchihuīnaꞌn. Huiꞌxinaꞌn 
ixquilāmaktāyauj na ixlacatīncaꞌn 
tī tahuan xlacaꞌn apóstoles. Tī 
tapuhuan xlacaꞌn lakaꞌtlaꞌ apóstoles, 
xlacaꞌn jā quintalakatzāꞌla 
chī quit, masqui quit jā tū 

quintapalh. 12
 Aꞌcxniꞌ xaꞌicscuja 

na mimpuꞌnancaꞌn, tasuꞌyulh 
Dios ixquilīhuiꞌlīnīꞌt quilīꞌapóstol. 
Quit līlacatzucu xaꞌicscuja. Quit 
xaꞌictlahua līꞌaꞌcnīn. Huāꞌmāꞌ 
māsuꞌyulh Dios ixquilīhuiꞌlīnīꞌt 
quilīꞌapóstol. 13

 Xmān aꞌktin tū 
jā ictlahualh na mimpuꞌnancaꞌn 
tū ictlahualh na ixpuꞌnancaꞌn 
āꞌmakapitzīn tī taꞌaꞌkaꞌīꞌ. Ūꞌtzaꞌ 
huāꞌmāꞌ: Jā iccāsquiꞌniꞌn huiꞌxinaꞌn 
tū naꞌiclīhuāꞌyan. Palh huiꞌxinaꞌn 
puhuaꞌnāꞌtit jā tze huāꞌmāꞌ, 
caquilāmāsputūnuꞌniꞌuj.

14
 Chuhuaꞌj ixlīmaktuꞌtun 

iclacapāstacniꞌ naꞌiccālakaꞌnāchāꞌn. 
Aꞌcxniꞌ naꞌicchāꞌn aꞌntzaꞌ, huiꞌxinaꞌn 
jā catixokotit tū naꞌicuaꞌ. Xmān 
iccāmaktāyacuꞌtunān huiꞌxinaꞌn 
naꞌaꞌkaꞌīꞌyāꞌtit āꞌchulāꞌ. Jā 
iclacasquiꞌn mintumīncaꞌn. Caꞌtzīyāuj 
camanaꞌ jāla tamāhuīꞌ ixtātaꞌcaꞌn. 
Xanatātaꞌnaꞌ tamāhuīꞌ ixcamanaꞌcaꞌn. 
Quit huaꞌchi mintātaꞌcaꞌn. 15

 Quit 
tapāxuhuān naꞌicmālaksputū tū 
ickaꞌlhī palh chuntzaꞌ naꞌaꞌkaꞌīꞌyāꞌtit 
āꞌchulāꞌ. Naꞌicscuja ē naꞌictlakuaꞌn. 
Masqui quit iccāpāxquīꞌyān, 
huiꞌxinaꞌn jā quilāpāxquīꞌyāuj.

16
 Masqui jā iccāsquiꞌniꞌnīꞌtaꞌn 

nūn tū, āꞌmakapitzīn tahuan 
iccāꞌaꞌkskāhuīꞌmaktīnīꞌtaꞌn 
mintumīncaꞌn. 17

 Quit jā tū 
iccāꞌaꞌkskāhuīꞌmaktīn aꞌcxniꞌ 
iccālakmacāꞌnchaꞌn tī āꞌchāꞌtin. 
18

 Quit icsquiꞌniꞌlh Tito 
ixcālakaꞌnchaꞌn huiꞌxinaꞌn. Xlaꞌ 
ictāꞌmacāꞌlh āꞌchāꞌtin quintāꞌtincaꞌn. 
Tito jā cāꞌaꞌkskāhuīꞌmaktīn nūn 
tū. Huiꞌxinaꞌn caꞌtzīyāꞌtit chī 
xaꞌiclatlāꞌhuan quit, nā chuntzaꞌ 
ixlatlāꞌhuan Tito. Quinaꞌn aꞌktin 
quintalacapāstacniꞌcaꞌn.

19
 Palhāsāꞌ huiꞌxinaꞌn puhuaꞌnāꞌtit 

quit ictamaktāyamāꞌlh na 
milacatīncaꞌn. Jā chuntzaꞌ. Quit 
icchihuīnaꞌn na ixlacatīn Dios 
ē icchihuīnaꞌn chuntzaꞌ chī 
ixtalacasquiꞌnīn Cristo. Quit 
iccāpāxquīꞌyān huiꞌxinaꞌn. 
Iccāmaktāyacuꞌtunān tzej 
naꞌaꞌkaꞌīꞌyāꞌtit. Ūꞌtzaꞌ iclītlahuakōꞌ 
ixlīpōꞌktu mimpālacatacaꞌn. 
20

 Quit iclītamakchuyī icpuhuan 
palhāsāꞌ aꞌcxniꞌ naꞌicchāꞌn 
aꞌntzaꞌ naꞌiccaꞌtzī huiꞌxinaꞌn jā 
tzej latlāꞌhuaꞌnāꞌtit. Palh jā tzej 
latlāꞌhuaꞌnāꞌtit, ixlacasquiꞌnca 
naꞌiccālacaquilhnīyān huiꞌxinaꞌn. 
Iclītamakchuyīnīꞌt icpuhuan 
palhāsāꞌ lāslokoyāꞌtit huiꞌxinaꞌn, 
ē lālakcaꞌtzanaꞌniꞌyāꞌtit ē 
lāsītzīꞌniꞌyāꞌtit ē lāquiclhlaktzīꞌnāꞌtit 
ē nā lālīchihuīnaꞌnāꞌtit ē 
lālēꞌksaꞌnāꞌtit ē lakaꞌtlaꞌ 
makcaꞌtzīyāꞌtit ē jā aꞌcxtim 
tahuiꞌlaꞌyāꞌtit. 21

 Quit 
iclītamakchuyī icpuhuan palhāsāꞌ 
aꞌcxniꞌ naꞌiccālakaꞌnāchāꞌn 
huiꞌxinaꞌn, quit naꞌiclīmāxanaꞌn 
na ixlacatīn Dios tū tlahuaꞌyāꞌtit 
huiꞌxinaꞌn. Quit naꞌiccalhuan 
palh lhūhuaꞌ huiꞌxinaꞌn 
tlahuanīꞌtaꞌntit tū jā tze ē palh jā 
makxtekcuꞌtunāꞌtit tū jā tze ē palh 
kaꞌlhīꞌyāꞌtitcus mintāꞌlāpāxquīꞌncaꞌn 
ē palh tlahuaꞌyāꞌtitcus tū jā tze 
mintalacapāstacniꞌcaꞌn.

Pablo cāmāxquīꞌlh talacapāstacniꞌ

13  Chuhuaꞌj ixlīmaktuꞌtun 
naꞌiccālakaꞌnāchāꞌn 

huiꞌxinaꞌn. Huiꞌxinaꞌn caꞌtzīyāꞌtit 
aꞌcxniꞌ mālacsuꞌyucan chāꞌtin, 
talacasquiꞌn chāꞌtuꞌ o kelhatuꞌtun 
testigos. 2 Naꞌiccāhuanipalayān 

āꞌmaktin tū iccāhuanin aꞌcxniꞌ 
xaꞌiccātāꞌhuiꞌlan huiꞌxinaꞌn 
ixlīmaktuꞌ. Masqui jā iccātāꞌhuiꞌlan 
chuhuaꞌj, naꞌiccāhuanipalayān 
huiꞌxinaꞌn tī tlahuanīꞌtaꞌntit tū jā 
tze ē āꞌmakapitzīn huampala chī 
huiꞌxinaꞌn. Naꞌiccāmakapātīnīn 
tī tatlahuatāꞌkchoko tū jā tze. 
Xlacaꞌn jā catitalakatzāꞌlalh chī 
naꞌiccāmakapātīnīn. 3 Chuntzaꞌ 
huiꞌxinaꞌn nalaktzīꞌnāꞌtit quit 
iclīchihuīnaꞌn ixlīmāpaꞌksīn 
Cristo. Xlaꞌ jā catitaxlajuaniꞌlh 
na milacatīncaꞌn. Huiꞌxinaꞌn 
nalaktzīꞌnāꞌtit Cristo kaꞌlhī 
līmāpaꞌksīn. 4 Huaꞌchi ixtaxlajuaniꞌ 
Cristo aꞌcxniꞌ nīlh nac cruz. 
Chuhuaꞌj xlaꞌ huīꞌlh. Dios 
maxquīꞌnīꞌt līmāpaꞌksīn. Quit 
ictapaꞌksīniꞌ Cristo, ē ūꞌtzaꞌ 
līlacatzucu iccālītāꞌchihuīnaꞌnīꞌtaꞌn. 
Huaꞌchi quit ictaxlajuaniꞌ. 
Huiꞌxinaꞌn nalaktzīꞌnāꞌtit quit 
iclīlatlāꞌhuan ixlīmāpaꞌksīn Dios, 
chuntzaꞌ chī Cristo.

5
 Tzej calacapāstacnaꞌntit 

huiꞌxinaꞌn palh ixlīcānaꞌ aꞌkaꞌīꞌyāꞌtit 
huiꞌxinaꞌn. Camāsuꞌyuꞌtit palh 
ixlīcānaꞌ aꞌkaꞌīꞌyāꞌtit. Huiꞌxinaꞌn 
tzej caꞌtzīyāꞌtit palh ixlīcānaꞌ 
tāꞌlatlāꞌhuaꞌnāꞌtit Cristo. Palh jā 
tāꞌlatlāꞌhuaꞌnāꞌtit Cristo, huiꞌxinaꞌn 
jā tapaꞌksīniꞌyāꞌtit xlaꞌ. 6 Huiꞌxinaꞌn 
nacaꞌtzīyāꞌtit quit ictapaꞌksīniꞌ 
Cristo ixpālacata quit ictāꞌlatlāꞌhuan 
xlaꞌ. 7 Chuhuaꞌj icsquiꞌniꞌ Dios 
jātzaꞌ catlahuaꞌtit tū jā tze. Jā 
quincuenta palh āꞌmakapitzīn 
tapuhuan quit jā ickaꞌlhī 
līmāpaꞌksīn naꞌiccālacaquilhnīyān. 
Iclacasquiꞌn natlahuaꞌyāꞌtit tū 
tze. Huāꞌmāꞌ iclacasquiꞌn masqui 
chuntzaꞌ jā catitasuꞌyulh quit 

ickaꞌlhī līmāpaꞌksīn. 8 Xmān 
ickaꞌlhī līmāpaꞌksīn naꞌictlahua 
tū īxtachihuīn Dios. Jā ickaꞌlhī 
līmāpaꞌksīn naꞌictlahua tū jā chī 
ixtachihuīn Dios. 9 Icpāxuhua aꞌcxniꞌ 
huiꞌxinaꞌn tzej latlāꞌhuaꞌnāꞌtit na 
ixtej Dios. Huāꞌmāꞌ quimakapāxuī 
masqui chuntzaꞌ jā ixlacasquiꞌnca 
quit icmāsuꞌyu līmāpaꞌksīn tū Dios 
quimaxquīꞌlh naꞌiccālacaquilhnīyān. 
Xmān iclacasquiꞌn huiꞌxinaꞌn 
lactze nahuanāꞌtit. 10

 Ūꞌtzaꞌ 
iccālītzoꞌknuniꞌyān chuntzaꞌ 
nac carta aꞌcxniꞌ jānaꞌj 
xaꞌiccālakaꞌmpalayāchāꞌn. Quit jā 
iclacasquiꞌn naꞌiccālacaquilhnīyān 
aꞌcxniꞌ naꞌicchāꞌnāchaꞌ. Quit 
iclacasquiꞌn jā ixlacasquiꞌnca 
naꞌiccāmāsuꞌyuniꞌyān līmāpaꞌksīn 
tū quimaxquīꞌnīꞌt Māpaꞌksīniꞌ 
Jesucristo. Quimaxquīcaꞌnīꞌt huāꞌmāꞌ 
līmāpaꞌksīn naꞌiccāmaktāyayān 
chī tzej naꞌaꞌkaꞌīꞌyāꞌtit. Jā 
quimaxquīꞌcanīꞌt huāꞌmāꞌ 

līmāpaꞌksīn naꞌiccāmāmakchuyīyān 
huiꞌxinaꞌn chī aꞌkaꞌīꞌyāꞌtit.

11
 Chuhuaꞌj, tāꞌtimīn, cakaꞌlhīꞌtit 

tapāxuhuān. Calīhuiꞌlīꞌtit 
tzej nalatāꞌkchokoyāꞌtit. Jā 
calakachipiniꞌtit. Chu aꞌktin 
calalh mintalacapāstacniꞌcaꞌn. 
Caꞌcs catahuiꞌlaꞌtit. Dios 
nacātāꞌtahuiꞌlayān huiꞌxinaꞌn. 
Xlaꞌ quincāpāxquīꞌyān ē 
quincāmaxquīꞌyān tze latamat. 
12

 Calāsaludarlīꞌtit milīpōꞌktucaꞌn 
ixpālacata lītāꞌtimīn huiꞌxinaꞌn. 
13

 Quintāꞌtimīncaꞌn xalanīꞌn 
huāꞌtzāꞌ cātamacāꞌniꞌyāchāꞌn 
aꞌntzaꞌ saludos milīpōꞌktucaꞌn 
huiꞌxinaꞌn.

14
 Māpaꞌksīniꞌ Jesucristo 

cacāsicuaꞌlanātlahuan huiꞌxinaꞌn. 
Camakcaꞌtzītit chī cāpāxquīꞌyān 
Dios. Espíritu Santo cacātāꞌtahuiꞌlan 
chāꞌtunuꞌ huiꞌxinaꞌn. Chuntzaꞌ 
huiꞌxinaꞌn chu aꞌktin nalītaxtuyāꞌtit. 
Amén. 

Pablo cāmacāꞌniꞌlh saludos 
xalanīꞌn nac Galacia tī ixtaꞌaꞌkaꞌīꞌ

1  Quit, Pablo, ictzoꞌkmāꞌlh 
huāꞌmāꞌ caꞌpsnap. Quit apóstol. 

Tī quilīhuiꞌlīnīꞌt quilīꞌapóstol jā 
chāꞌtin chiꞌxcuꞌ. Nūn chāꞌtin chiꞌxcuꞌ 
quilacsacli palh apóstol naꞌiclītaxtu. 
Tī quilīhuiꞌlīnīꞌt quilīꞌapóstol xlaꞌ ūꞌtzaꞌ 
Jesucristo ē nā quinTātaꞌcaꞌn Dios 
tī mālacastālancuanīlh Jesucristo. 
2

 Quit ē ixlīpōꞌktucaꞌn tāꞌtimīn 
tī quintatāꞌlahuiꞌlānaꞌlh, quinaꞌn 
pūla iccāmacāꞌniꞌyāchāꞌn saludos 
huiꞌxinaꞌn xalanīꞌn nac Galacia tī 
aꞌkaꞌīꞌyāꞌtit. 3 Cacāsicuaꞌlanātlahuan 
huiꞌxinaꞌn quinTātaꞌcaꞌn Dios 
ē Māpaꞌksīniꞌ Jesucristo. Dios 
cacāmaxquīꞌn tze latamat. 4 Jesucristo 
tamacamāstāꞌlh ixaꞌcstu aꞌcxniꞌ 
nīlh ixpālacata quincuentacaꞌn. 
Ixquincāmakapūtaxtūcuꞌtunān 
tzamāꞌ cāꞌquilhtamacuj tū jā 
tze. Chuntzaꞌ tlahualh Jesucristo 
ixpālacata chuntzaꞌ ixtalacasquiꞌnīn 
quinTātaꞌcaꞌn Dios. 5 ¡Camakapāxuīca 
Dios pōꞌktu quilhtamacuj! Amén.

Jā aꞌnampala āꞌkempātin tamāsuꞌyun 
tū tzē nalīꞌaꞌkapūtaxtucan

6
 Quit iccālīꞌaꞌcnīyān huiꞌxinaꞌn 

chī palaj tamakatīniꞌpāꞌnaꞌntit 

Dios. Tzamāꞌ ūꞌtzaꞌ tī cātaꞌsaniꞌn 
huiꞌxinaꞌn ixpālacata 
Cristo quincātlahuaniꞌn 
aꞌktin talakalhuꞌmān ē nīlh 
quimpālacatacaꞌn. Chuhuaꞌj 
huiꞌxinaꞌn stālaniꞌpāꞌnaꞌntit 
xaxtumtzaꞌ tamāsuꞌyun chī 
nalīꞌaꞌkapūtaxtucan. 7 Quinaꞌn 
caꞌtzīyāuj palh jā ixlīcānaꞌ 
aꞌnampala āꞌkempātin tamāsuꞌyun 
chī nalīꞌaꞌkapūtaxtucan. Aꞌnan 
makapitzīn chiꞌxcuhuīꞌn tī 
talakpalīcuꞌtun huāꞌmāꞌ tamāsuꞌyun 
tū ixlaꞌ Jesucristo. Chuntzaꞌ 
xlacaꞌn cātamāmakchuyīmāꞌn 
huiꞌxinaꞌn. 8 Palh catīhuālh 
cāmāsuꞌyuniꞌyān āꞌkempātin 
tamāsuꞌyun chī nalīꞌaꞌkapūtaxtucan, 
xlaꞌ Dios camakapātīnīnli ūꞌtzaꞌ. 
Capātīniꞌlh masqui chāꞌtin ángel 
xalaꞌ nac aꞌkapūn tī māsuꞌyu 
huāꞌmāꞌ ē masqui chāꞌtin quinaꞌn. 
9

 Iccāhuaninīꞌtaꞌntzaꞌ ē chuhuaꞌj 
naꞌiccāhuanipalayān: Palh chāꞌtin 
cāmāsuꞌyuniꞌyān huiꞌxinaꞌn 
āꞌkempātin tamāsuꞌyun chī 
nalīꞌaꞌkapūtaxtucan ē jā chuntzaꞌ 
chī xapūla maktīniꞌntit, xlaꞌ Dios 
camakapātīnīꞌlh.

10
 Tū iclīchihuīnaꞌmāꞌlh aꞌntzaꞌ 

tasuꞌyu jā iclīchihuīnaꞌn xmān ūꞌtzaꞌ 
tū takexmatcuꞌtun tachiꞌxcuhuīꞌt. 

Gálatas

Jā chuntzaꞌ. Quit ictlahuacuꞌtun 
tū xmān ixtalacasquiꞌnīn Dios. 
¿Ē quit xmān tachiꞌxcuhuīꞌt 
iccāmakapāxuīcuꞌtun? Palh quit 
cahuālh xmān tachiꞌxcuhuīꞌt 
iccāmakapāxuīcuꞌtun quit jā Cristo 
xaꞌictikexmatniꞌlh.

Dios huiꞌlīlh Pablo ixlīꞌapóstol
11

 Tāꞌtimīn, quit iclacasquiꞌn 
nacaꞌtzīyāꞌtit huāꞌmāꞌ. Xatze 
tachihuīn tū icmāsuꞌyu 
quit, huāꞌmāꞌ jā ūꞌtzaꞌ 
ixtalacapāstacniꞌcaꞌn tachiꞌxcuhuīꞌt. 
12

 Jā quimācaꞌtzīnīlh chāꞌtin 
chiꞌxcuꞌ. Jā chāꞌtin chiꞌxcuꞌ 
quimāsuꞌyuniꞌlh. Tunca Jesucristo 
ūꞌtzaꞌ quimācaꞌtzīnīlh.

13
 Huiꞌxinaꞌn cātahuaninīꞌtaꞌntzaꞌ 

chī quit xaꞌiclīlatlāꞌhuan 
xapūla aꞌcxniꞌ xaꞌicstālaniꞌ 
ixtamāsuꞌyuncaꞌn israelitas. 
Huiꞌxinaꞌn caꞌtzīyāꞌtittzaꞌ chī 
quit xaꞌiccāputzastālaniꞌ tī 
ixtaꞌaꞌkaꞌīꞌniꞌ Jesucristo. Quit 
jā xaꞌiccālakalhuꞌman. Quit 
xaꞌiclactlahuacuꞌtun huāꞌmāꞌ 
tamāsuꞌyun tū ixlaꞌ Jesucristo. 
14

 Chī taꞌaꞌkaꞌīꞌ israelitas quit 
āꞌchulāꞌ xaꞌiccatzī ē jā āꞌmakapitzīn 
quintāꞌisraelitas tī ixtakaꞌlhī 
ixcāꞌtacaꞌn huaꞌchi chī quit. 
Quit āꞌchulāꞌ xaꞌiccākexmatniꞌ 
ixtamāsuꞌyuncaꞌn quinapapanaꞌ 
israelitas. 15

 Dios quilakalhuꞌmanli, 
ē quilacsacli apóstol naꞌiclītaxtu 
aꞌcxniꞌ jānaꞌj xaꞌiclacatuncuhuīꞌ. 
Quintaꞌsaniꞌlh naꞌictāꞌscuja ūꞌtzaꞌ. 
16

 Chuntzaꞌ chī Dios lacasquiꞌnli 
xlaꞌ chuntzaꞌ quimāsuꞌyuniꞌlh 
Jesucristo tī īꞌSkaꞌtaꞌ Dios. Ūꞌtzaꞌ 
tlahualh ixpālacata quit nā chuntzaꞌ 
tzē naꞌiccāmāsuꞌyuniꞌ xlacaꞌn 

tī jā israelitas xatze tachihuīn 
ixlaꞌ Jesucristo. Aꞌcxniꞌ Dios 
quimālakapasnīlh īꞌSkaꞌtaꞌ, jā 
icquīsquiꞌniꞌlh talacapāstacniꞌ 
āꞌchāꞌtin chiꞌxcuꞌ. 17

 Jā iccālakaꞌlh 
apóstoles nac Jerusalén tī 
apóstoles ixtahuanīꞌttzaꞌ xapūla. 
Quit jā chuntzaꞌ ictlahualh. Palaj 
tunca icaꞌlh nac Arabia ē āꞌlīstān 
ictaspiꞌtpālh nac Damasco.

18
 Ixlīꞌaꞌktuꞌtun cāꞌta iclakaꞌlh 

apóstol Pedro nac Jerusalén. 
Aꞌntzaꞌ ictāꞌtachokolh xlaꞌ xmān 
cāujquitzismaꞌj. 19

 Jā iclaktzīꞌlh 
āꞌchāꞌtin apóstol, xmān Jacobo 
ixtāꞌtin Māpaꞌksīniꞌ Jesús. 
20

 Ixlīcānaꞌ tū ictzoꞌkmāꞌlh. 
Iccāhuanimāꞌn huāꞌmāꞌ na iꞌxlacatīn 
Dios. Jā iccāꞌaꞌkskāhuīꞌmāꞌn.

21
 Āꞌlīstān icaꞌlh jā tapaꞌksīniꞌ 

nac Siria ē Cilicia. 22
 Jānaꞌj 

ixquintalakapasa tī ixtaꞌaꞌkaꞌīꞌniꞌ 
Cristo xalanīꞌn nac Judea. 
23

 Xlacaꞌn xmān ixtakexmata chī 
ixuancan: “Ūꞌtzaꞌ tzamāꞌ chiꞌxcuꞌ tī 
ixquincāputzastālaniꞌyān xapūla, 
chuhuaꞌj xlaꞌ līchihuīnaꞌntlāꞌhuan 
tamāsuꞌyun ixpālacata Cristo 
tū xapūla ixmālaksputūcuꞌtun.” 
24

 Xalanīꞌn nac Judea aꞌcxniꞌ 
takexmatli huāꞌmāꞌ, ixtamakapāxuī 
Dios quimpālacata.

Āꞌmakapitzīn apóstoles talakatīlh 
chī Pablo ixmāsuꞌyumāꞌlh 

ixtachihuīn Dios

2  Āꞌlīstān ixlīlakacāujtāꞌtiꞌ cāꞌta 
icaꞌmpālh nac Jerusalén 

āꞌmaktin huampala ē quintāꞌaꞌlh 
Bernabé. Nā iclēꞌlh Tito. 2 Aꞌntzaꞌ 
icquīlalh ixpālacata Dios 
ixquimācaꞌtzīnīnīꞌt ixlacasquiꞌnca 
naꞌicaꞌn. Ē aꞌntzaꞌ nac Jerusalén 

ictakēstokui xmān quit ē tī 
xanapuxcuꞌnuꞌ. Quit iccāhuanilh 
chī quit xaꞌiccāmāsuꞌyuniꞌ tī jā 
israelitas xatze tachihuīn ixlaꞌ 
Jesucristo. Chuntzaꞌ ictlahualh 
ixpālacata jā xaꞌiclacasquiꞌn chu 
tlakaj chī xaꞌicmāsuꞌyumāꞌlh ē 
chī icmāsuꞌyumāꞌlh chuhuaꞌj. 
3

 Xlacaꞌn jā quintatāꞌlālīhuanilh 
chī xaꞌiccāmāsuꞌyuniꞌmāꞌlh 
jā ixlacasquiꞌnca natastālaniꞌ 
ixtahuiꞌlatcaꞌn israelitas, xlacaꞌn 
tī jā israelitas. Nā Tito tī 
ixquintāꞌlahuīꞌlh, jā huanica 
palh ixlacasquiꞌnca nachuꞌcucan, 
chuntzaꞌ chī ixtahuiꞌlatcaꞌn 
israelitas, ē masqui Tito jā 
israelita ixuanīꞌt. 4 Xlaꞌ jā chuꞌcuca 
masqui ixtalacasquiꞌn makapitzīn 
tī jā ixlīcānaꞌ tāꞌtimīn. Xlacaꞌn 
ixquincātatāꞌtanūnīꞌtaꞌn xmān 
naquincātakexmatxtuyān. Xmān 
ixtacaꞌtzīcuꞌtun chī jā ixlacasquiꞌnca 
natlahuayāuj chī ixtahuiꞌlatcaꞌn 
israelitas quinaꞌn tī tapaꞌksīniꞌyāuj 
Cristo Jesús. Xlacaꞌn ixtalacasquiꞌn 
quinaꞌn natlahuayāuj ixtahuiꞌlatcaꞌn 
israelitas. 5 Quinaꞌn jā icmakxtekui 
naquincātaskāhuīꞌyān 
nūn macstiꞌnaꞌj. Quinaꞌn 
xaꞌiclacasquiꞌnāuj huiꞌxinaꞌn āꞌchulāꞌ 
nacaꞌtzītēlhaꞌyāꞌtit tū ixlīcānaꞌ xatze 
tachihuīn ixlaꞌ Jesucristo.

6
 Xanapuxcuꞌnuꞌ tī 

cālakachiꞌxcuhuīꞌcan, xlacaꞌn 
jā quintahuanilh ixlacasquiꞌnca 
naꞌiclakpalī tū xaꞌicmāsuꞌyu. 
Quit jā quincuenta palh 
cālakachiꞌxcuhuīꞌcan o jā 
cālakachiꞌxcuhuīꞌcan. Dios lakapasa 
quilīstacnaꞌcaꞌn ē jā laktzīꞌn xmān 
tū talaktzīꞌn tachiꞌxcuhuīꞌt. 7 Xlacaꞌn 
jā quintahuanilh naꞌiclakpalī tū 

xaꞌicmāsuꞌyu. Xlacaꞌn tacaꞌtzīlh 
palh Dios quimacamaxquīꞌnīꞌt 
naꞌiccāmāsuꞌyuniꞌ xatze tachihuīn 
tī jā israelitas chuntzaꞌ chī 
Dios ixmacamaxquīꞌnīꞌt Pedro 
nacāmāsuꞌyuniꞌ israelitas xatze 
tachihuīn. 8 Chuntzaꞌ chī Dios 
mātliꞌhuiꞌclhli Pedro ē līhuiꞌlīlh 
ixlīꞌapóstol chī nacāmāsuꞌyuniꞌ 
israelitas ē nā quit quimātliꞌhuiꞌclhli 
ē quilīhuiꞌlīlh quilīꞌapóstol chī 
naꞌiccāmāsuꞌyuniꞌ tī jā israelitas.

9
 Jacobo ē Pedro ē Juan 

ixcālaktzīꞌncan huaꞌchi 
xanapuxcuꞌnuꞌ. Aꞌcxniꞌ 
xlacaꞌn tacaꞌtzīlh Dios 
ixquimacamaxquīꞌnīꞌt huāꞌmāꞌ 
tascujūt, ē quintamakachiꞌpalh quit 
ē Bernabé. Chuntzaꞌ tatlahualh 
ixpālacata quilīpōꞌktucaꞌn 
xaꞌicchihuīnaꞌnīꞌtauj quinaꞌn 
naꞌicscujāuj na ixpuꞌnancaꞌn tī 
jā israelitas ē xlacaꞌn natascuja 
na ixpuꞌnancaꞌn israelitas. 
10

 Xmān quincātahuanin 
jā naꞌicpātzaꞌnkāyāuj 
naꞌiccāmaktāyayāuj tī 
lacxcamanīnīꞌn. Nā chuntzaꞌ quit 
xaꞌictlahuacuꞌtun.

Pablo tāꞌlāhuanilh Pedro 
nac Antioquía

11
 Aꞌcxniꞌ Pedro milh nac 

Antioquía quit cāꞌlacan 
ictāꞌlāhuanilh ixpālacata xlaꞌ jā 
tze chī ixtlahuamāꞌlh. 12

 Xapūla 
Pedro ixcātāꞌhuāꞌyan xlacaꞌn 
tī jā israelitas, masqui xlacaꞌn 
jā cāchuꞌcucanīꞌt chuntzaꞌ chī 
ixtahuiꞌlatcaꞌn israelitas. Āꞌlīstān 
aꞌcxniꞌ tamilh israelitas tī 
cāmacamilh Jacobo, Pedro 
tatampūxtulh ē jātzaꞌ cātāꞌhuāꞌyalh. 

Xlaꞌ ixcājicuaꞌniꞌ israelitas 
ixpālacata xlacaꞌn ixtahuan 
ixlacasquiꞌnca nacāchuꞌcucan 
xlacaꞌn tī jā israelitas. 
13

 Āꞌmakapitzīn tāꞌtimīn tī israelitas 
ē xlacaꞌn tatzuculh tatlahua lacxtim 
chī ixtlahua Pedro. Nā xlacaꞌn 
tatlahualh aꞌktuꞌ ixlacancaꞌn. Nā 
Bernabé chu aꞌktin cātāꞌlalh. 14

 Tū 
ixtatlahuamāꞌnalh, quit iccaꞌtzīlh jā 
chuntzaꞌ chī huan xatze tachihuīn 
tū ixlaꞌ Dios. Aꞌcxniꞌ iccaꞌtzīlh 
huāꞌmāꞌ, quit icuanilh Pedro 
na ixlacatīncaꞌn ixlīpōꞌktucaꞌn: 

“Huiꞌx nā israelita. Ixlaꞌyaꞌ chī tī 
jā israelitas ē jā chī israelita. ¿Tū 
ixpālacata lacasquiꞌnaꞌ natatlahua 
ixtahuiꞌlatcaꞌn israelitas xlacaꞌn tī jā 
israelitas?” Chuntzaꞌ icuanilh Pedro.

Ixlīpōꞌktucaꞌn tī taꞌaꞌkaꞌīꞌ Dios chu 
lacxtim chī cāmakapūtaxtūcan

15
 Quinaꞌn israelitas 

iclīlacatuncuhuīꞌnīꞌtauj. Quinaꞌn 
jā chī āꞌmakapitzīn tachiꞌxcuhuīꞌt 
tī takaꞌlhī ixcuentacaꞌn. 
16

 Caꞌtzīyāuj Dios cāmāpānūniꞌ 
ixcuentacaꞌn xmān xlacaꞌn tī 
talīpāhuan Jesucristo, ē jā xlacaꞌn 
tī xmān tamākentaxtūcuꞌtun 
līmāpaꞌksīn tū Dios cāmaxquīꞌlh 
israelitas. Chuntzaꞌ quinaꞌn 
nā līpāhuanāuj Jesucristo. 
Dios quincāmāpānūniꞌnīꞌtaꞌn 
quincuentacaꞌn ixpālacata 
līpāhuanāuj Jesucristo ē jā 
ixpālacata kexmatniꞌyāuj huāꞌmāꞌ 
līmāpaꞌksīn. Jā tī chāꞌtin tī 
Dios māpānūniꞌ ixcuenta xmān 
ixpālacata mākentaxtūcuꞌtun 
līmāpaꞌksīn.

17
 Quinaꞌn iclīpāhuanāuj 

Jesucristo, ē iccaꞌtzīyāuj xmān 

chuntzaꞌ Dios quincāmāpānūniꞌyān 
quincuentacaꞌn. Jātzaꞌ 
iclīpāhuanāuj līmāpaꞌksīn tū 
Dios cāmaxquīꞌlh israelitas. 
Ūꞌtzaꞌ makapitzīn talīhuan 
quinaꞌn iclaclēꞌnauj ē nā tahuan 
Cristo quincāmātlahuīmāꞌn tū 
jā tze. Ūꞌtzaꞌ jā ixlīcānaꞌ. Cristo 
jā quincāmātlahuīyān tū jā 
tze. 18

 Palh quit naꞌicmākēnū 
huāꞌmāꞌ līmāpaꞌksīn ē āꞌlīstān 
naꞌicaꞌkaꞌīꞌpala tzamāꞌ līmāpaꞌksīn, 
chuntzaꞌ natasuꞌyu quit 
iclaclēꞌn. 19

 Quit iccaꞌtzīlh jāla 
icmākentaxtūkōꞌ līmāpaꞌksīn 
tū Dios cāmaxquīꞌlh israelitas. 
Ūꞌtzaꞌ jātzaꞌ iclīpāhuan huāꞌmāꞌ 
līmāpaꞌksīn. Chuhuaꞌj quit 
iclatlāꞌhuan chī ixtalacasquiꞌnīn 
Dios. 20

 Quit huaꞌchi icnīnīꞌttzaꞌ ē 
huaꞌchi quintāꞌxtokohuaꞌcaꞌcanīꞌttzaꞌ 
Cristo. Huaꞌchi jātzaꞌ quit icuīꞌlh 
ē xmāntzaꞌ Cristo huīꞌlh na 
quilīstacnaꞌ. Quit iclīpāhuan īꞌSkaꞌtaꞌ 
Dios ē chuntzaꞌ quit iclīhuīꞌlh 
chuhuaꞌj. Xlaꞌ quimpāxquīꞌlh ē 
līnīlh quimpālacata. 21

 Quit jā 
iclakmakaꞌn ixtalakalhuꞌmān Dios. 
Palh chāꞌtin mākentaxtūcuꞌtun 
līmāpaꞌksīn ē xmān ūꞌtzaꞌ 
ixlīmāpānūniꞌca cahuālh ixcuenta, 
chuntzaꞌ chu tlakaj ixnīlh Cristo.

Xatze līpāhuancan Jesucristo 
ē jā līmāpaꞌksīn

3  ¿Chu jā kaꞌlhīꞌyāꞌtit 
milīstacnaꞌcaꞌn 

nalīlacapāstacnaꞌnāꞌtit? ¿Tīchu 
cātamāmakchuyīn huiꞌxinaꞌn, 
tāꞌtimīn, xalanīꞌn nac Galacia? 
Jātzaꞌ kexpaꞌtniꞌyāꞌtit tū ixlīcānaꞌ. 
Huiꞌxinaꞌn ixlīcānaꞌ icticāhuanin 
chī Jesucristo xtokohuaꞌcaꞌca 

nac cruz. 2 Caquilāhuaniuj 
huāꞌmāꞌ: ¿Chī līmaktīniꞌntit 
Espíritu Santo? Jā cātamaxquīꞌn 
ixpālacata kexpaꞌtniꞌtit huāꞌmāꞌ 
līmāpaꞌksīn tū Dios cāmaxquīꞌlh 
israelitas. Cātamaxquīꞌn Espíritu 
Santo ixpālacata kexpaꞌttit 
xatze tachihuīn ixlaꞌ Jesucristo. 
3

 ¿Tū ixpālacata huiꞌxinaꞌn 
jā aꞌcxtuncuhuīꞌ caꞌtzīyāꞌtit? 
Huiꞌxinaꞌn tzucutit līstālaniꞌyāꞌtit 
na ixtej Dios ixlītliꞌhuiꞌqui 
Espíritu Santo. ¿Chī līpuhuaꞌnāꞌtit 
jātzaꞌ maclacasquiꞌnāꞌtit 
ixlītliꞌhuiꞌqui Espíritu Santo? ¿Chī 
līpuhuaꞌnāꞌtit minaꞌcstucaꞌn tzē 
namākentaxtūyāꞌtit tū lacasquiꞌn 
Dios? 4 Chuhuaꞌj tasuꞌyu jā tū 
cālīmacuaniꞌyān tū līpātīniꞌnīꞌtaꞌntit. 
Jā chuntzaꞌ icpuhuan quit. 5 Dios 
cāmaxquīꞌyān Espíritu Santo ē Dios 
tlahua līꞌaꞌcnīn na milacatīncaꞌn. 
¿Chī ixpālacata tlahua 
chuntzaꞌ? Jā tlahua ixpālacata 
kexpatniꞌtit līmāpaꞌksīn. Tlahua 
chuntzaꞌ ixpālacata huiꞌxinaꞌn 
kexpatnīꞌtaꞌntit ē aꞌkaꞌīꞌnīꞌtaꞌntit 
palh ixlīcānaꞌ xatze tachihuīn.

6
 Ixtachihuīn Dios huan: 

“Abraham ixlīpāhuan Dios. Ūꞌtzaꞌ 
Dios līlaktzīꞌlh tze Abraham.” 
7

 Ixlacasquiꞌnca huiꞌxinaꞌn 
nacaꞌtzīyāꞌtit tī ixlīcānaꞌ 
īꞌxūꞌnātāꞌnatnaꞌ Abraham, ūꞌtunuꞌn 
tī ixlīcānaꞌ talīpāhuan Dios. 
8

 Chuntzaꞌ tatzoꞌkniꞌ na ixtachihuīn 
Dios tū Dios natlahua. Tatzoꞌkniꞌ chī 
Dios nacāmāpānūniꞌ ixcuentacaꞌn 
xlacaꞌn tī natalīpāhuan Dios 
masqui xlacaꞌn jā israelitas. Hasta 
xapūla Dios mācaꞌtzīnīlh Abraham 
chī nacālīsicuaꞌlanātlahuacan 
tachiꞌxcuhuīꞌt. Huanilh: 

“Mimpālacata huiꞌx 
ixlīpōꞌktucaꞌn tachiꞌxcuhuīꞌt 
xalanīꞌn nac cāꞌquilhtamacuj 
nacāsicuaꞌlanātlahuacan.” 9 Ūꞌtzaꞌ 
cālīsicuaꞌlanātlahuacan xlacaꞌn 
tī talīpāhuan Dios chuntzaꞌ chī 
Abraham. Xlaꞌ ixlīpāhuan Dios ē 
sicuaꞌlanātlahuaca.

10
 Āꞌmakapitzīn 

tamākentaxtūcuꞌtun līmāpaꞌksīn 
ixpālacata tapuhuan chuntzaꞌ 
Dios nacāmāpānūniꞌ ixcuentacaꞌn. 
Xlacaꞌn nacāmakapātīnīncan. 
Chuntzaꞌ tatzoꞌkniꞌ na ixtachihuīn 
Dios: “Ixlīpōꞌktucaꞌn tī jā 
tamākentaxtū pōꞌktu quilhtamacuj 
ixlīpōꞌktu tū huīꞌlh nac caꞌpsnap 
jā tatzoꞌkniꞌ līmāpaꞌksīn, 
xlacaꞌn nacāmakapātīnīncan.” 
11

 Chuntzaꞌ līkexmatcan Dios jā 
catimāpānūniꞌlh ixcuenta jā tī 
chāꞌtin tī xmān mākentaxtūcuꞌtun 
līmāpaꞌksīn. Tatzoꞌkniꞌ na 
ixtachihuīn Dios: “Ixlīpōꞌktucaꞌn 
tī Dios cāmāpānūniꞌ ixcuentacaꞌn 
ixpālacata chī talīpāhuan Dios, 
xlacaꞌn pōꞌktu quilhtamacuj 
natakaꞌlhī xasāstiꞌ ixlatamatcaꞌn.” 
12

 Huāꞌmāꞌ līmāpaꞌksīn tū Dios 
cāmaxquīꞌlh israelitas, makapitzīn 
tamākentaxtūcuꞌtun. Tī talīpāhuan 
līmāpaꞌksīn, xlacaꞌn jā talīpāhuan 
Cristo. Tī talīpāhuancuꞌtun huāꞌmāꞌ 
līmāpaꞌksīn, palh takaꞌlhīcuꞌtun 
ixlatamatcaꞌn tū jā catilaksputli, 
ixlacasquiꞌnca natamākentaxtū 
ixlīpōꞌktu huāꞌmāꞌ līmāpaꞌksīn.

13
 Dios nacāmakapātīnīn 

ixlīpōꞌktucaꞌn tī jā 
natamākentaxtū ixlīpōꞌktu tū 
huan nac līmāpaꞌksīn. Quinaꞌn 
ixlaclēꞌnāuj ixpālacata quinaꞌn 
jā mākentaxtūyāuj līmāpaꞌksīn. 

Cristo quincāmakapūtaxtūn 
huāꞌmāꞌ tapātīn ixpālacata 
xlaꞌ xokokōꞌlh tū quinaꞌn 
ixlaclēꞌnāuj. Chuntzaꞌ tatzoꞌkniꞌ na 
ixtachihuīn Dios: “Ixlīpōꞌktucaꞌn tī 
cāxtokohuaꞌcaꞌcanīꞌt nac cruz aꞌntzaꞌ 
taxokoniꞌmāꞌnalh Dios.” 14

 Cristo 
xokokōꞌlh nac cruz. Chuntzaꞌ nā 
xlacaꞌn tī jā israelitas nā xlacaꞌn 
tzē nacāsicuaꞌlanātlahuacan chu 
chuntzaꞌ chī Dios sicuaꞌlanātlahualh 
Abraham chuntzaꞌ chī Dios 
ixuaninīꞌt Abraham xapūla. Nā 
chuntzaꞌ Cristo tlahualh huāꞌmāꞌ ē 
chuntzaꞌ quilīpōꞌktucaꞌn, ixpālacata 
līpāhuanāuj xlaꞌ, tzē namaktīniꞌnāuj 
Espíritu Santo chuntzaꞌ chī Dios 
huanli namāstāꞌ.

Līmāpaꞌksīn jāla lactlahua 
talacāxtlahuan tū Dios 

huiꞌlīlh xapūla
15

 Tāꞌtimīn, naꞌiccāhuaniyān 
tū huaꞌchi lītalaclhsaja. Aꞌcxniꞌ 
quinaꞌn tlahuayāuj aꞌktin 
contrato o aꞌktin talacāxtlahuan ē 
firmarlīyāuj, chuntzaꞌ jā tī chāꞌtin 
catilactlahualh ē jā tī chāꞌtin tzē 
natzoꞌkpala āꞌaꞌktin tachihuīn. 16

 Nā 
chuntzaꞌ huāꞌmāꞌ talacāxtlahuan 
tū tlahualh Dios aꞌcxniꞌ huanilh 
Abraham nasicuaꞌlanātlahua xlaꞌ ē 
chāꞌtin īꞌxūꞌnātāꞌnat. Ixtachihuīn 
Dios jā huan: “īꞌxūꞌnātāꞌnatnaꞌ.” 
Tū huan: “chāꞌtin īꞌxūꞌnātāꞌnat.” 
Ūꞌtzaꞌ huanicuꞌtun Cristo. 17

 Tū 
iccāhuaniyān ūꞌtzaꞌ huāꞌmāꞌ: Dios 
huanilh Abraham ixlīpōꞌktucaꞌn 
tī natalīpāhuan Dios, xlacaꞌn 
nataꞌaꞌkapūtaxtu. Ūꞌtzaꞌ huaꞌchi 
talacāxtlahuan tū Dios tāꞌtlahualh 
Abraham. Ixlīꞌaꞌktāꞌtiꞌ ciento 
āꞌpuxamacāuj cāꞌta Dios maxquīꞌlh 

līmāpaꞌksīn Moisés. Chuntzaꞌ 
līmāpaꞌksīn jāla catilactlahualh 
talacāxtlahuan tū Dios 
tāꞌtlahualh Abraham. 18

 Palh Dios 
ixquincāsicuaꞌlanātlahuan xmān 
ixpālacata kexmatniꞌyāuj huāꞌmāꞌ 
līmāpaꞌksīn tū maxquīꞌca āꞌlīstān, 
chuntzaꞌ ixlaclalh talacāxtlahuan 
tū Dios tāꞌtlahualh Abraham. Dios 
sicuaꞌlanātlahuanīꞌt Abraham xmān 
ixpālacata Abraham ixlīpāhuan 
Dios.

19
 ¿Tū lītalacasquiꞌn līmāpaꞌksīn 

tū maxquīꞌca Moisés? Āꞌlīstān 
huiꞌlīca huāꞌmāꞌ līmāpaꞌksīn ē 
ūꞌtzaꞌ līcaꞌtzīyāuj quinaꞌn lēꞌnāuj 
cuenta. Huāꞌmāꞌ līmāpaꞌksīn 
ixmaclacasquiꞌncan xmān 
hasta aꞌcxniꞌ milh Jesucristo tī 
īꞌxūꞌnātāꞌnat Abraham. Tzamāꞌ 
īꞌxūꞌnātāꞌnat Abraham, ūꞌtzaꞌ tī 
Dios ixlīchihuīnaꞌnīꞌt xapūla 
aꞌcxniꞌ tāꞌtlahualh talacāxtlahuan 
Abraham. Ángeles cāmāpaꞌksīca 
natamastāꞌ līmāpaꞌksīn. Ē 
maxquīꞌca Moisés. Moisés 
cāmaxquīꞌlh tachiꞌxcuhuīꞌt 
israelitas. 20

 Dios jā ixmaclacasquiꞌn 
tī namaktāya aꞌcxniꞌ tāꞌcāxtlahualh 
Abraham aꞌktin talacāxtlahuan. 
Ūꞌtzaꞌ cāxtlahualh.

Līmāpaꞌksīn jāla cāmaxquīꞌ xasāstiꞌ 
ixlatamatcaꞌn tachiꞌxcuhuīꞌt

21
 Quit jā icchihuīnaꞌmāꞌlh 

palh līmāpaꞌksīn tāꞌlālīhuani 
tū Dios mālacnū ixpālacata 
talacāxtlahuan. Palh ixmāstāꞌca 
cahuālh aꞌktin līmāpaꞌksīn tū tzē 
ixmāstāꞌlh xasāstiꞌ quilatamatcaꞌn, 
chuntzaꞌ tzē ixquincāmāpānūniꞌn 
quincuentacaꞌn xmān ixpālacata 
huāꞌmāꞌ līmāpaꞌksīn. 22

 Ixtachihuīn 

Dios huan ixlīpōꞌktucaꞌn 
tachiꞌxcuhuīꞌt talēꞌn cuenta. 
Ixpālacata huāꞌmāꞌ līmāpaꞌksīn, 
tasuꞌyu palh ixlīpōꞌktucaꞌn talēꞌn 
cuenta ē ixlīpōꞌktucaꞌn huaꞌchi 
tachīꞌnīꞌn tī jāla talaktaxtu. 
Chuntzaꞌ tī talīpāhuan Jesucristo, 
xmān xlacaꞌn nataꞌaꞌkapūtaxtu.

23
 Aꞌcxniꞌ jānaꞌj ixāꞌmin Jesucristo, 

quinaꞌn huaꞌchi tachīꞌnīꞌn 
ixuanīꞌtauj ixpālacata quinaꞌn 
jāla mākentaxtūyāuj tū huan 
līmāpaꞌksīn. Huaꞌchi tachīꞌnīꞌn 
ixuanīꞌtauj ē jāla ixlaktaxtuyāuj 
hasta aꞌcxniꞌ quincātamācaꞌtzīnīn 
chī naꞌaꞌkaꞌīꞌyāuj Jesucristo tī 
tzē makapūtaxtūnuꞌn. 24

 Huāꞌmāꞌ 
līmāpaꞌksīn xlaꞌ huaꞌchi chāꞌtin tī 
pūla. Ixquincāmāsuꞌyuniꞌyān ixtej 
Dios hasta aꞌcxniꞌ milh Jesucristo 
ē caꞌtzīuj chī nalīpāhuanāuj xlaꞌ ē 
chuntzaꞌ tzē naquincāmāpānūniꞌyān 
quincuentacaꞌn. 25

 Chuhuaꞌj chilhtzaꞌ 
quilhtamacuj ē līpāhuanāuj Cristo. 
Chuhuaꞌj jātzaꞌ maclacasquiꞌnāuj 
līmāpaꞌksīn.

26
 Huiꞌxinaꞌn aꞌkaꞌīꞌnīꞌtaꞌntit 

Jesucristo makapūtaxtūnuꞌn ē 
ūꞌtzaꞌ ixlacstīn Dios līhuaꞌntit. 
27

 Milīpōꞌktucaꞌn huiꞌxinaꞌn tī 
aꞌkpaxnīꞌtaꞌntit ūꞌtzaꞌ lītasuꞌyu 
palh aꞌkaꞌīꞌniꞌnīꞌtaꞌntit Cristo ē chu 
chāꞌtin lītaxtutit chī Cristo. 28

 Palh 
huiꞌxinaꞌn tāꞌtalacxtimīꞌtit Cristo, 
chuntzaꞌ milīpōꞌktucaꞌn huiꞌxinaꞌn 
xmān chu chāꞌtin lītaxtutit. 
Kēxtimtzaꞌ talalh israelitas ē tī jā 
israelitas; kēxtimtzaꞌ tī huaꞌchi 
xatastāꞌmaka ē tī jā xatastāꞌmaka; 
kēxtimtzaꞌ talalh chiꞌxcuhuīꞌn 
ē puscan. 29

 Palh huiꞌxinaꞌn 
tapaꞌksīniꞌyāꞌtit Cristo, huiꞌxinaꞌn 
huaꞌchi īꞌxūꞌnātāꞌnatnaꞌ Abraham. 

Chuntzaꞌ nā namaktīniꞌnāꞌtit tū 
Dios mālacnūniꞌnīꞌt Abraham.

4  Chuhuaꞌj naꞌiccāhuaniyān tū 
huaꞌchi lītalaclhsaja. Chāꞌtin 

kaꞌhuaꞌcha aꞌcxniꞌ jānaꞌj maktīniꞌn 
ixherencia, xlaꞌ jālanaꞌj māpaꞌksīniꞌn. 
Chuntzaꞌ xlaꞌ huaꞌchicus chāꞌtin 
tasācuaꞌ, masqui ūꞌtzaꞌ ixtēcuꞌ 
nahuan. 2 Aꞌcxniꞌ macstiꞌnaꞌjcus 
tzamāꞌ kaꞌhuaꞌcha, āꞌmakapitzīn 
tamaktakaꞌlha, ē cāmacamaxquīꞌcan 
ixlīpōꞌktu tū ixlaꞌ nahuan hasta 
aꞌcxniꞌ huāꞌmāꞌ quilhtamacuj tū 
līlhcānaꞌnīꞌt ixtātaꞌ. 3 Nā chuntzaꞌ 
quinaꞌn. Xapūla quinaꞌn jānaꞌj 
tzej ixcaꞌtzīyāuj tū ixlaꞌ Dios; 
huaꞌchi lacstīn ixuanīꞌtaꞌuj. Xapūla 
kexmatniꞌuj ixtahuiꞌlatcaꞌn ē 
ixtamāsuꞌyuncaꞌn tachiꞌxcuhuīꞌt. 
4

 Aꞌcxniꞌ chilh tzamāꞌ quilhtamacuj 
tū ixlīlacsacnīꞌt Dios macamilh 
īꞌSkaꞌtaꞌ. Xlaꞌ mālacatuncuhuīꞌnīlh 
chāꞌtin puscāt. Ē īꞌSkaꞌtaꞌ 
Dios īꞌstālaniꞌ ixtahuiꞌlatcaꞌn 
israelitas. 5 Chuntzaꞌ xlaꞌ milh 
naquincāmakapūtaxtūyān ixpālacata 
ixuiꞌlānaꞌuj ixtampīn nac līmāpaꞌksīn. 
Ūꞌtzaꞌ līmilh īꞌSkaꞌtaꞌ Dios ē chuntzaꞌ 
quinaꞌn tzē ixlacstīn Dios nahuanāuj.

6
 Dios macamilh Espíritu Santo 

na quilīstacnaꞌcaꞌn. Chuntzaꞌ tzē 
nahuaniyāuj Dios: “¡QuinTātaꞌcaꞌn!” 
Ē chuntzaꞌ lītasuꞌyu quinaꞌn 
ixlacstīn Dios. 7 Chuhuaꞌj quinaꞌn 
jātzaꞌ huaꞌchi tasācuaꞌ. Quinaꞌn 
ixlacstīn Dios. Chuhuaꞌj quinaꞌn 
ixlacstīn Dios ē naquincāmaxquīꞌyān 
quiherenciacaꞌn ixpālacata Cristo.

Pablo cālīꞌaꞌkatuyunli 
tī ixtaꞌaꞌkaꞌīꞌnīꞌt

8
 Xapūla aꞌcxniꞌ jānaꞌj 

ixlakapasāꞌtit Dios, huiꞌxinaꞌn 

Gálatas 3 ,  4



389

ixuiꞌlāꞌnaꞌntit na ixlīmāpaꞌksīn tī 
jā diosnuꞌ. 9 Chuhuaꞌj huiꞌxinaꞌn 
lakapasāꞌtittzaꞌ Dios, ē Dios 
nā cālakapasāntzaꞌ. Huiꞌxinaꞌn 
lakapasāꞌtit Dios, ē ¿chī 
lītlahuaꞌcuꞌtumpalaꞌyāꞌtit 
mintahuiꞌlatcaꞌn? Mintahuiꞌlatcaꞌn 
jāla caticāmaktāyan ē 
jā tū ixlīmacua. ¿Ē chī 
nalīstālaniꞌpalaꞌyāꞌtit? 10

 Huiꞌxinaꞌn 
maclacapiniꞌyāꞌtit makapitzīn 
quilhtamacuj ē mālhcuyuꞌ ē cāꞌta. 
Ē nā tlahuaꞌyāꞌtit āꞌmakapitzīn 
cāꞌtaniꞌ. 11

 Quit icjicuaꞌn 
palhāsāꞌ chu tlakaj icscujli na 
mimpuꞌnancaꞌn.

12
 Tāꞌtimīn, iccāsquiꞌniꞌyān 

calītaxtutit chuntzaꞌ chī quit. 
Masqui quit chāꞌtin israelita, 
jātzaꞌ icstālaniꞌ ixtahuiꞌlatcaꞌn 
israelitas. Huiꞌxinaꞌn tī jā 
israelitas jā ixlacasquiꞌnca 
nalītzucuyāꞌtit tlahuaꞌyāꞌtit 
ixtahuiꞌlatcaꞌn israelitas. Huiꞌxinaꞌn 
jā tū quilātlahuaniꞌnīꞌtauj tū 
jā tze. 13

 Huiꞌxinaꞌn caꞌtzīyāꞌtit 
xaꞌiclītaꞌjatatlamāꞌlh ē ūꞌtzaꞌ 
iccālīmāsuꞌyuniꞌn xapūla xatze 
tachihuīn ixlaꞌ Jesucristo. 
14

 Huiꞌxinaꞌn jā quilālakmakaꞌuj 
ē masqui jā līlaktzīꞌncuꞌtu 
xaꞌicuanīꞌt ixpālacata xaꞌictaꞌjatatla. 
Quilālīmaktīniꞌuj huaꞌchi 
chāꞌtin ángel tī Dios macamilh 
ē huaꞌchi chī Jesucristo. 15

 ¿Ē 
jā lacapāstacāꞌtit huiꞌxinaꞌn 
chī ixpāxuhuaꞌyāꞌtit aꞌcxniꞌ 
xaꞌiccātāꞌhuiꞌlachāꞌn? ¿Chī 
cāꞌaꞌkspulanīꞌtaꞌn huiꞌxinaꞌn? Quit 
icuan palh tzē cahuālh huiꞌxinaꞌn 
ixmāxtutit milakastapuncaꞌn ē 
ixquilāmaxquīꞌuj. 16

 Chuhuaꞌj 
huiꞌxinaꞌn quilālaktzīꞌnāuj huaꞌchi 

mintāꞌlāquiclhlaktziꞌcaꞌn ixpālacata 
quit iccāhuaniyān tū ixlīcānaꞌ. 
¿Tū ixpālacata quilālaktzīꞌnāuj 
chuntzaꞌ?

17
 Tzamāꞌ chiꞌxcuhuīꞌn 

tī cātlahuacuꞌtunān 
ixamigocaꞌn, tasuꞌyu palh 
xlacaꞌn cātamaktāyacuꞌtunān. 
Jā ixlīcānaꞌ. Xlacaꞌn xmān 
cātamāxtumlīcuꞌtunān. Chuntzaꞌ 
huiꞌxinaꞌn xmān ūꞌtunuꞌn 
nacālakachiꞌxcuhuīꞌyāꞌtit. 18

 Tze 
palh āꞌmakapitzīn cātlahuacuꞌtunān 
ixamigocaꞌn huiꞌxinaꞌn aꞌcxniꞌ 
iccātāꞌhuiꞌlan ē aꞌcxniꞌ jā icuiꞌlachaꞌ. 
Xmān ixlīcānaꞌ cacātamaktāyan. 
19

 Quilacstīn, cāꞌtzīyāuj chī chāꞌtin 
puscāt pātīniꞌn aꞌcxniꞌ tahuiꞌla 
īꞌskaꞌtaꞌ. Nā chuntzaꞌ icpātīniꞌmāꞌlh 
hasta jā natasuꞌyu huiꞌxinaꞌn 
nalatahuiꞌlayāꞌtit chī tī takexmatniꞌ 
Cristo. 20

 Tze cahuālh palh 
xaꞌiccātāꞌtahuiꞌlachaꞌn huiꞌxinaꞌn, 
ē xtum xaꞌiccātāꞌchihuīnaꞌn. Quit 
iccālītamakchuyīmāꞌn huiꞌxinaꞌn.

Pablo līchihuīnaꞌnli Agar ē Sara
21

 Huiꞌxinaꞌn 
mākentaxtūcuꞌtunāꞌtit līmāpaꞌksīn 
tū Dios maxquīꞌlh Moisés. Chuhuaꞌj 
caquilāhuaniuj huāꞌmāꞌ: ¿Chī jā 
līkexmatāꞌtit tū huan ixtachihuīn 
Dios jā tatzoꞌkniꞌ līmāpaꞌksīn? 
22

 Ixtachihuīn Dios huan Abraham 
ixcākaꞌlhī chāꞌtuꞌ ixcamanaꞌ. 
Chāꞌtin kaꞌhuaꞌcha Agar ixuanican 
ixtzīꞌ. Tzamāꞌ puscāt xatastāꞌmaka 
ixuanīꞌt. Āꞌchāꞌtin kaꞌhuaꞌcha 
huampala jā xatastāꞌmaka 
ixtzīꞌ ixuanīꞌt. 23

 Īꞌskaꞌtaꞌ Agar 
lacatuncuhuīꞌlh chu huaꞌchi chī 
talacatuncuhuīꞌ āꞌmakapitzīn 
lacstīn. Jā chuntzaꞌ āꞌchāꞌtin. 

Aꞌcxniꞌ lacatuncuhuīꞌlh īꞌskaꞌtaꞌ 
huāꞌmāꞌ puscāt tī jā xatastāꞌmaka 
īxuanīꞌt, chuntzaꞌ Dios 
līmākentaxtūlh tū ixuanīꞌt. Ūꞌtzaꞌ 
tū Dios ixmālacnūnīꞌt. 24

 Huāꞌmāꞌ 
huaꞌchi aꞌktin līlaktzīꞌntēn. 
Huāꞌmāꞌ chāꞌtuꞌ puscan xlacaꞌn 
huaꞌchi aꞌktuꞌ talacāxtlahuan 
ixtahuanīꞌt. Huāꞌmāꞌ xatastāꞌmaka 
tī ixtacuhuīniꞌ Agar, xlaꞌ ūꞌtzaꞌ 
huaꞌchi aꞌktin talacāxtlahuan tū 
cāxtlahuaca nac sipej tū huanican 
Sinaí. Aꞌntzaꞌ nac Sinaí maxquīꞌca 
Moisés huāꞌmāꞌ līmāpaꞌksīn. Tī 
talīpāhuan līmāpaꞌksīn, xlacaꞌn 
huaꞌchi ixlacstīn Agar, ixpālacata 
xlacaꞌn jā ixaꞌcstucaꞌn tatapaꞌksī. 
25

 Agar lītaxtu Sinaí tū huīꞌlh nac 
Arabia. Nā Agar huaꞌchi Jerusalén. 
Xlacaꞌn tī tatapaꞌksī nac Jerusalén, 
nā xlacaꞌn talīpāhuan līmāpaꞌksīn. 
Nā xlacaꞌn jā ixtalaktaxtunīꞌt. 26

 Jā 
chuntzaꞌ tzamāꞌ Jerusalén xalaꞌ 
nac aꞌkapūn. Quinaꞌn tapaꞌksīyāuj 
nac tzamāꞌ Jerusalén. Ē quinaꞌn 
līlaktaxtunīꞌtauj. 27

 Ixtachihuīn Dios 
huan:

Capāxuhualh huāꞌmāꞌ puscāt tī 
jānaꞌj kaꞌlhī īꞌskaꞌtaꞌ.

Calītaꞌsalh cāꞌtapāxuhuān tī 
jānaꞌj mālacatuncuhuīꞌnī 
chāꞌtin skaꞌtaꞌ.

Capāxuhualh ixpālacata xlaꞌ.
Masqui makxtekca, āꞌchulāꞌ 

nacākaꞌlhī ixlacstīn ē jā ūꞌtzaꞌ 
tī kaꞌlhī ixkōluꞌ.

28
 Dios mākentaxtūlh tū ixuanīꞌt. 

Ūꞌtzaꞌ līlacatuncuhuīꞌlh Isaac. Nā 
quinaꞌn, tāꞌtimīn, lītaxtūj ixlacstīn 
Dios, ixpālacata Dios mākentaxtūlh 
tū huanli. 29

 Tzamāꞌ quilhtamacuj, 
kaꞌhuaꞌcha tī lacatuncuhuīꞌlh 
chuntzaꞌ chī āꞌmakapitzīn, xlaꞌ 

ixlakapala skaꞌtaꞌ tī lacatuncuhuīꞌlh 
ixpālacata Espíritu Santo. 
Chuntzaꞌ aꞌkspulamāꞌlh chuhuaꞌj. 
Quincātalakapalayān quinaꞌn tī 
līkaꞌlhīyāuj xasāstiꞌ quilatamatcaꞌn 
ixlīmāpaꞌksīn Espíritu Santo. 
30

 Caꞌtzīyāuj tū huan ixtachihuīn 
Dios: “Catlakamaꞌcapi tzamāꞌ puscāt 
tī xatastāꞌmaka ē nā ixkaꞌhuaꞌcha. 
Ixkaꞌhuaꞌcha xatastāꞌmaka jāla 
catitāꞌtapitzilh herencia tī jā 
xatastāꞌmaka. Xmān ixkaꞌhuaꞌcha 
huāꞌmāꞌ puscāt tī jā xatastāꞌmaka, 
ūꞌtzaꞌ namaktīniꞌn herencia.” 
31

 Chuntzaꞌ tāꞌtimīn, quinaꞌn jā 
huaꞌchi ixlacstīn huāꞌmāꞌ puscāt 
xatastāꞌmaka. Quinaꞌn huaꞌchi 
ixlacstīn puscāt tī jā xatastāꞌmaka.

Tī talīpāhuan Cristo jātzaꞌ 
talīpāhuan līmāpaꞌksīn

5  Chuhuaꞌj quinaꞌn 
xalactaxtunīꞌn ixpālacata 

tū tlahualh Cristo. Chuntzaꞌ 
jā catixlajuanaꞌntit. Jātzaꞌ 
xatastāꞌmaka tilapalaꞌyāꞌtit.

2
 Cuenta catlahuaꞌtit tū 

iccāhuaniyān quit, Pablo. Palh 
huiꞌxinaꞌn natamakxtekāꞌtit 
nacātachuꞌcuyān ē ūꞌtzaꞌ 
nalīpāhuanāꞌtit, chuntzaꞌ huaꞌchi 
jā tū līmacuan tū tlahualh Cristo. 
3

 Iccāhuanipalayān: Catīxcuhuālh 
tī lacasquiꞌn nachuꞌcucan, xlaꞌ 
ūꞌtzaꞌ līcuesa namākentaxtūkōꞌ 
ixlīpōꞌktu tū huan ixlīmāpaꞌksīn 
Dios. 4 Makapitzīn chī huiꞌxinaꞌn 
tlahuacuꞌtunāꞌtit tū huan huāꞌmāꞌ 
līmāpaꞌksīn, ixpālacata puhuaꞌnāꞌtit 
chuntzaꞌ nacāmāpānūniꞌyān 
mincuentacaꞌn. Palh chuntzaꞌ 
tlahuaꞌyāꞌtit, taxtumlīniꞌnīꞌtaꞌntit 
Cristo ē makxteknīꞌtaꞌntit 

ixtalakalhuꞌmān Dios. 5 Espíritu 
Santo quincāmācaꞌtzīnīn chī 
Dios quincāmāpānūniꞌnīꞌtaꞌn 
quincuentacaꞌn, ixpālacata 
līpāhuanāuj Jesucristo. 6 Palh 
tapaꞌksīniꞌyāuj Jesucristo, jā tū 
līmacuan palh naquincātachuꞌcuyān 
o palh jā naquincātachuꞌcuyān. 
Tū ixlacasquiꞌnca nalīpāhuanāuj 
Jesucristo. Ē ūꞌtzaꞌ 
nalālīpāxquīꞌyāuj.

7
 Huiꞌxinaꞌn tzej 

ixtlāꞌhuaꞌmpāꞌnaꞌntit na ixtej 
Dios. Iccālīꞌaꞌcnīyān huiꞌxinaꞌn chī 
tamakxtektit cātamāmakchuyīn. 
Jātzaꞌ tzej kexpaꞌtniꞌyāꞌtit xatze 
tachihuīn tū ixlīcānaꞌ. 8 Huāꞌmāꞌ tū 
xlacaꞌn cātamāsuꞌyuniꞌn, jā ixlaꞌ 
Dios. Dios ūꞌtzaꞌ tī cālacsacnīꞌtaꞌn. 
9

 Xlacaꞌn tī cātamāmakchuyīmāꞌn, 
xlacaꞌn huaꞌchi levadura. Caꞌtzīyāuj 
macstiꞌnaꞌj levadura māxcuꞌtūkōꞌ 
ixlīpōꞌktu tasquit. 10

 Quinaꞌn 
lacxtim aꞌkaꞌīꞌyāuj Māpaꞌksīniꞌ 
Jesucristo. Ūꞌtzaꞌ quit iclīcaꞌtzī 
huiꞌxinaꞌn āꞌchulāꞌ nalacapāstacāꞌtit 
chuntzaꞌ chī iclacapāstaca quit. 
Tī cātamāmakchuyīmāꞌn, xlacaꞌn 
nataxokoniꞌ Dios, ē catīxcuxtīhuālh.

11
 Quit, tāꞌtimīn, palh cahuālh 

xaꞌiccāmāsuꞌyuniꞌn ixlacasquiꞌnca 
nachuꞌcucan, chuntzaꞌ jā 
ixquimputzastālaniꞌca. Xlacaꞌn 
tasītzīꞌ ixpālacata quit icmāsuꞌyu 
xmān Cristo nīlh nac cruz ē 
chuntzaꞌ xokolh quincuentacaꞌn. 
12

 Tī cātamāmakchuyītlāꞌhuanān 
huiꞌxinaꞌn ixpālacata lāchuꞌcucan, 
quit iclacasquiꞌn xlacaꞌn 
cacātatapānūniꞌkōꞌn.

13
 Dios cālacsacniꞌ huiꞌxinaꞌn, 

tāꞌtimīn, ē chuntzaꞌ līlactaxtutit 
huiꞌxinaꞌn. Masqui xalactaxtunīꞌn 

huiꞌxinaꞌn, jā tze palh 
natlahuaꞌyāꞌtit tū jā tze 
mintalacapāstacniꞌcaꞌn. Xatze 
calāpāxquīꞌtit ē chuntzaꞌ tzē 
nalāmaktāyaꞌyāꞌtit. 14

 Aꞌnan 
aꞌktin līmāpaꞌksīn tū huan: 

“Nacāpāxquīꞌyaꞌ āꞌmakapitzīn 
chuntzaꞌ chī pāxquīꞌcaꞌnaꞌ 
minaꞌcstu.” Tī takexmatniꞌ 
huāꞌmāꞌ līmāpaꞌksīn, chuntzaꞌ 
tamākentaxtū ixlīpōꞌktu tū 
tatzoꞌkniꞌ nac līmāpaꞌksīn. 15

 Palh 
huiꞌxinaꞌn lālacatāquīꞌyāꞌtit ē 
lālīstaꞌlaniꞌyāꞌtit, cuenta catlahuaꞌtit 
jā nalāmālaksputūyāꞌtit huiꞌxinaꞌn.

Espíritu Santo quincāmāsuꞌyuniꞌyān 
chī nalatāꞌkchokoyāuj

16
 Tū iccāhuanimāꞌn ūꞌtzaꞌ 

huāꞌmāꞌ: Ē calatāꞌkchokotit chuntzaꞌ 
chī Espíritu Santo cāmāsuꞌyuniꞌyān. 
Chuntzaꞌ jātzaꞌ catitlahuaꞌtit 
mintalacapāstacniꞌcaꞌn tū jā tze. 
17

 Tū jā tze quintalacapāstacniꞌcaꞌn 
ūꞌtzaꞌ ixtāꞌlāquiclhlaktziꞌ Espíritu 
Santo. Ē Espíritu Santo nā 
ixtāꞌlāquiclhlaktziꞌ tū jā tze. 
Chī aꞌktuꞌ tāꞌlāquiclhlaktzīꞌn. 
Ē ūꞌtzaꞌ jāla lītlahuaꞌyāꞌtit tū 
lacasquiꞌnāꞌtit. 18

 Palh huiꞌxinaꞌn 
nakexpaꞌtniꞌyāꞌtit Espíritu Santo, 
jātzaꞌ caticāmāpaꞌksīn tū xapūla 
līmāpaꞌksīn.

19
 Caꞌtzīyāuj chī jā tze tū tatlahua 

tachiꞌxcuhuīꞌt tī jā takexmatniꞌ Dios. 
Xlacaꞌn taputza ixtāꞌlāpāxquīꞌncaꞌn. 
Pōꞌktu jā tze ixtalacapāstacniꞌcaꞌn. 
Xlacaꞌn jā aꞌcxtuncuhuīꞌ tacaꞌtzī. 
20

 Xlacaꞌn talaktaquilhpūta 
ídolos ē taxantilhlīniꞌn. Xlacaꞌn 
talāquiclhlaktzīꞌn ē talālīsītzīꞌniꞌ ē 
talālakcaꞌtzaniꞌ. Palaj tunca tasītzīꞌ. 
Xmān ixaꞌcstucaꞌn cālīpāhuancan. 

Ē ixaꞌcstucaꞌn talāmāxtumlī. 
21

 Xalīlactampiꞌlhīn. Tamaknīniꞌn, ē 
takaꞌchī, ē talīlakastānaꞌn tū jā tze. 
Āꞌchulāꞌ catūhuālh tatlahuapala. 
Chī xaꞌiccāhuaniyān xapūla, 
chuntzaꞌ iccāhuanipalayān: tī 
chuntzaꞌ tatlahua jāla catitatanūlh 
jā Dios māpaꞌksīniꞌn.

22
 Jā chuntzaꞌ ixlīlatcaꞌn tī 

takexmatniꞌ Espíritu Santo. Espíritu 
Santo cāmaktāya. Chuntzaꞌ 
xlacaꞌn tapāxquīꞌ āꞌmakapitzīn 
ē takaꞌlhī tapāxuhuān. Caꞌcs 
tahuiꞌlānaꞌlh. Talīpātī āꞌmakapitzīn. 
Tze tacaꞌtzī. Jā lactampiꞌlhīniꞌn. 
Tamākentaxtū tū tahuan. 23

 Xlacaꞌn 
jā kaꞌtlaꞌ tamakcaꞌtzī. Tzē aꞌcstu 
tatapaꞌksī. Jā tū aꞌktin līmāpaꞌksīn 
tū nahuan jā catitlahuaca 
chuntzaꞌ. 24

 Tī tatapaꞌksīniꞌ Cristo, 
xlacaꞌn jātzaꞌ tatamakxteka 
nacāmāpaꞌksī ixtalacapāstacniꞌcaꞌn 
tū jā xatze. Huaꞌchi tamaknīlh 
ixtalacapāstacniꞌcaꞌn tū jā tze, 
chuntzaꞌ chī xtokohuaꞌcaꞌcan 
chāꞌtin nac cruz. 25

 Espíritu 
Santo quincāmaxquīꞌn 
xasāstiꞌ quilatamatcaꞌn. Ūꞌtzaꞌ 
ixlacasquiꞌnca nakexmatniꞌyāuj 
ē nalatāꞌkchokoyāuj chuntzaꞌ chī 
quincāmāsuꞌyuniꞌyān Espíritu Santo.

26
 Jā kaꞌtlaꞌ catimakcaꞌtzīuj 

ē jā caticātāꞌlāhuaniuj ē jā 
cacālakcaꞌtzanāniꞌuj āꞌmakapitzīn.

Ixlacasquiꞌnca nalāmaktāyaꞌyāꞌtit

6  Tāꞌtimīn, palh chāꞌtin 
laktzīꞌncan tlahuamāꞌlh 

catūhuālh tū jā tze, huiꞌxinaꞌn tī 
latlāꞌhuaꞌnāꞌtit chuntzaꞌ chī Dios 
lacasquiꞌn, camaktāyaꞌtit ē chuntzaꞌ 
nacāxla. Jā kaꞌtlaꞌ tilīmakcaꞌtzīyāꞌtit 
aꞌcxniꞌ namaktāyaꞌyāꞌtit. 

Cacuentatlahuaꞌtit huiꞌxinaꞌn jā 
titamakahuasāꞌtit nā huiꞌxinaꞌn. 
2

 Calāmaktāyaꞌtit natāyaniꞌyāꞌtit. 
Chuntzaꞌ namākentaxtūyāꞌtit tū 
ixlīmāpaꞌksīn Cristo.

3
 Palh chāꞌtin lacpuhuan xlaꞌ 

āꞌchulāꞌ xatze ē jā āꞌmakapitzīn 
ē palh jā ixlīcānaꞌ, xlaꞌ ixlīmān 
taꞌaꞌkskāhuīꞌmāꞌlh. 4 Chāꞌtunuꞌ 
nalacapāstaca palh tzej latlāꞌhuan 
o jā tzej. Palh ūꞌtzaꞌ uꞌcxcaꞌtzī 
tzej latlāꞌhuan, xlaꞌ līpāxuhua 
natahuiꞌla. Jā ixlacasquiꞌnca cuenta 
natlahua palh xlaꞌ āꞌchulāꞌ xatze 
o palh āꞌchāꞌtin āꞌchulāꞌ xatze. 
5

 Chāꞌtunuꞌ natalēꞌn ixtacuꞌcaꞌcaꞌn. 
Natakelhtīniꞌn ixpālacata chī 
talīlatlāꞌhuan.

6
 Tī cāmāsuꞌyuniꞌcan ixtachihuīn 

Dios, xlacaꞌn natamaxquīꞌ 
macstiꞌnaꞌj tī tamāsuꞌyu ixtachihuīn 
Dios.

7
 Huiꞌxinaꞌn jā cataꞌaꞌkskāhuīꞌtit 

minaꞌcstucaꞌn. Dios, jā tī chāꞌtin 
catiskāhuīꞌlh. Tū Dios nahuan, 
ūꞌtzaꞌ nala. Caꞌtzīyāuj tū nachaꞌn 
chāꞌtin chiꞌxcuꞌ, ūꞌtzaꞌ namakala. 
8

 Palh chāꞌtin tlahuatlāꞌhuan tū 
jā tze ixtalacapāstacniꞌ, xlaꞌ ūꞌtzaꞌ 
namakala līnīn. Palh chāꞌtin tlahua 
ixtalacasquiꞌnīn Espíritu Santo, 
xlaꞌ nakaꞌlhī xasāstiꞌ ixlatamat tū 
jā catilaksputli. 9 Jā catlakuaꞌniꞌuj 
tlahuayāuj tū xatze. Palh quinaꞌn 
jā namakxtekāuj natlahuayāuj tū 
xatze, tzej namakalayāuj aꞌcxniꞌ 
namin tzamāꞌ quilhtamacuj 
tū līlacsaccanīꞌt. 10

 Ūꞌtzaꞌ 
nacālītlahuaniꞌyāuj ixlīpōꞌktucaꞌn 
tachiꞌxcuhuīꞌt tū tze, pōꞌktu 
quilhtamacuj aꞌcxniꞌ tzē tlahuayāuj. 
Āꞌchulāꞌ nacātlahuaniꞌyāuj tū tze 
tāꞌtimīn tī taꞌaꞌkaꞌīꞌniꞌ Dios.

Pablo māstāꞌlh talacapāstacniꞌ
11

 Calaktzīꞌntit chī ixlīlakaꞌtlaꞌ 
letras iccātzoꞌknuniꞌmāꞌn. 
Māniꞌ quimacan iclītzoꞌkmāꞌlh. 
12

 Xlacaꞌn tī tzej tatasuꞌyucuꞌtun 
na ixlacatīncaꞌn tachiꞌxcuhuīꞌt, 
ē ūꞌtunuꞌn tī līcuesa tahuan 
nacātachuꞌcuyān. Chuntzaꞌ 
tatlahua ixpālacata jā talacasquiꞌn 
nacāputzastālaniꞌcan. Jā 
tapātīniꞌncuꞌtun chī tapātīniꞌn 
tī taꞌaꞌkaꞌīꞌ palh xmān Cristo tzē 
makapūtaxtūnuꞌn, ixpālacata 
xlaꞌ nīlh nac cruz. 13

 Ūꞌtunuꞌn 
tī cāchuꞌcucanīꞌt, xlacaꞌn jā 
tamākentaxtūkōꞌ ixlīpōꞌktu 
līmāpaꞌksīn tū Dios maxquīꞌlh 
Moisés. Xlacaꞌn talacasquiꞌn 
huiꞌxinaꞌn cacātachuꞌcun. Chuntzaꞌ 
xlacaꞌn tzē kaꞌtlaꞌ natalīmakcaꞌtzī 
mimpālacatacaꞌn huiꞌxinaꞌn 
cātachuꞌcunīꞌtaꞌn. 14

 Quit jā 
kaꞌtlaꞌ iclīmakcaꞌtzīcuꞌtun nūn tū; 

xmān icmāsuꞌyucuꞌtun chī līnīlh 
quiMāpaꞌksīniꞌcaꞌn Jesucristo 
nac cruz. Ictapaꞌksīniꞌ Cristo; 
quit jātzaꞌ quimāpaꞌksī tū xalaꞌ 
nac cāꞌquilhtamacuj. Huāꞌmāꞌ 
cāꞌquilhtamacuj jātzaꞌ quincuenta. 
15

 Tapaꞌksīniꞌyāuj Cristo Jesús, 
chuntzaꞌ lacxtim palh chuꞌcucan o 
palh jā chuꞌcucan. Tū ixlacasquiꞌnca 
ūꞌtzaꞌ huāꞌmāꞌ: Nakaꞌlhīyāuj 
xasāstiꞌ quilatamatcaꞌn. 16

 Chuhuaꞌj 
ixlīpōꞌktucaꞌn tī talatlāꞌhuan 
chuntzaꞌ chī tzamāꞌ talacapāstacniꞌ, 
ē nā ixlīpōꞌktucaꞌn ixtachiꞌxcuhuīꞌt 
Dios, cacālakalhuꞌmanli Dios, ē 
cacāmakapāxuīlh na ixlīstacnaꞌcaꞌn.

17
 Chuhuaꞌj jātzaꞌ chāꞌtin 

caquimāmakchuyīlh. Aꞌntzaꞌ jā 
ictakāhuīꞌnīꞌt ūꞌtzaꞌ lītasuꞌyu quit 
ictapaꞌksīniꞌ Māpaꞌksīniꞌ Jesús.

18
 Tāꞌtimīn, milīpōꞌktucaꞌn 

huiꞌxinaꞌn cacāsicuaꞌlanātlahuakōꞌn 
quiMāpaꞌksīniꞌcaꞌn Jesucristo. 
Amén. 

Pablo cāmacāꞌniꞌlh 
saludos tī ixtaꞌaꞌkaꞌīꞌ

1  Quit, Pablo, ictzoꞌka huāꞌmāꞌ 
carta. Quit ixapóstol 

Jesucristo, ixpālacata ūꞌtzaꞌ 
huāꞌmāꞌ ixtalacasquiꞌnīn Dios. Quit 
iccātzoꞌknuniꞌmāꞌn huiꞌxinaꞌn tī 
xalanīꞌn nac Efeso tī tapaꞌksīniꞌyāꞌtit 
Dios ē aꞌkaꞌīꞌniꞌyāꞌtit Cristo 
Jesús. 2 Cacātasicuaꞌlanātlahuan 
Dios quinTātaꞌcaꞌn ē Māpaꞌksīniꞌ 
Jesucristo. Tzej calatapāꞌtit.

Dios quincāsicuaꞌlanātlahuayān 
ixpālacata Jesucristo

3
 Camaxquīꞌuj 

tapāxcatcaꞌtzīn Dios, ixTātaꞌ 
quiMāpaꞌksīniꞌcaꞌn Jesucristo. Xlaꞌ 
quincāsicuaꞌlanātlahuanīꞌtaꞌn. 
Quincāmaxquīꞌnīꞌtaꞌn kempālhūhuaꞌ 
tasicuaꞌlanātlahuan tū xalaꞌ nac 
aꞌkapūn. Quincātlahuaniꞌnīꞌtaꞌn 
huāꞌmāꞌ ixpālacata tapaꞌksīniꞌyāuj 
Cristo. 4 Aꞌcxniꞌ jānaꞌj ixtzucu 
cāꞌquilhtamacuj, Dios 
ixquincālacsacnīꞌtaꞌn quinaꞌn 
tī tapaꞌksīniꞌyāuj Cristo. 
Quincālacsacniꞌ ixpālacata 
quincātlahuacuꞌtunniꞌ xalactze, 
ixpālacata xlaꞌ ixlacasquiꞌn jā 
tū naꞌaꞌnan catūhuālh tū tzē 

naquincātalīmālacsuꞌyuyān 
na ixlacatīn Dios. 5 Dios 
quincāpāxquīꞌyān, ē chuntzaꞌ 
xapūla puhuanli naquincātlahuayān 
ixlacstīn ixpālacata Jesucristo. 
Huāꞌmāꞌ ixtalacasquiꞌnīn. 
6

 Ūꞌtzaꞌ nalīmākaꞌtlīꞌyāuj Dios 
ixpālacata xlaꞌ pāxquīꞌnin. 
Quincātlahuaniꞌnīꞌtaꞌn tzamāꞌ 
talakalhuꞌmān ixpālacata 
Jesucristo īꞌSkaꞌtaꞌ, tī Dios 
pāxquīꞌ. 7 Cristo nīlh ē chuntzaꞌ 
quincālīmakapūtaxtūn. Nā Dios 
quincāmātzaꞌnkēnaꞌniꞌntzaꞌ 
quincuentacaꞌn. Dios 
quincātlahuaniꞌn huāꞌmāꞌ 
ixpālacata xlaꞌ lakalhuꞌmanīniꞌn. 
8

 Dios lakalhuꞌmanīniꞌn, ē chuntzaꞌ 
xlaꞌ quincāmākexmatīn tū ixlīcānaꞌ 
ē tzej quincāmālacapāstaquīyān. 
9

 Xapūla xmān Dios tzēꞌk ixcaꞌtzī 
tū ixpuhuan naquincātlahuaniꞌyān. 
Chuhuaꞌj quincāmācaꞌtzīnīnīꞌtaꞌn. 
10

 Huāꞌmāꞌ tū Dios puhuanli, 
ūꞌtzaꞌ huāꞌmāꞌ: Aꞌcxniꞌ namin 
quilhtamacuj tū Dios lhcānīꞌt, xlaꞌ 
namacamaxquīꞌ Cristo ixlīpōꞌktu tū 
aꞌnan nac aꞌkapūn ē ixlīpōꞌktu tū 
aꞌnan nac cāꞌquilhtamacuj. Cristo 
nacāmāpaꞌksīkōꞌ ixlīpōꞌktu.

11
 Dios tlahuakōꞌ ixlīpōꞌktu 

chuntzaꞌ chī ixtalacasquiꞌnīn. 

Xlaꞌ quincālacsacniꞌ 
ixpālacata ixtachiꞌxcuhuīꞌt 
quincātlahuacuꞌtunniꞌ. 12

 Chuntzaꞌ 
mākaꞌtlīꞌcan Dios quimpālacatacaꞌn 
quinaꞌn tī xapūla icaꞌkaꞌīꞌniꞌuj Cristo. 
13

 Nā huiꞌxinaꞌn tī jā israelitas nā 
aꞌkaꞌīꞌniꞌtit Cristo aꞌcxniꞌ kexpaꞌttit 
xatze tachihuīn tū ixlīcānaꞌ. 
Ixpālacata huāꞌmāꞌ xatze tachihuīn, 
huiꞌxinaꞌn cātalīmakapūtaxtūn. 
Aꞌcxniꞌ huiꞌxinaꞌn aꞌkaꞌīꞌtit, Dios 
cāmaxquīꞌn Espíritu Santo, 
chuntzaꞌ chī ixmālacnūnīꞌt. 
Huāꞌmāꞌ līmāsuꞌyu Dios chuntzaꞌ 
nacāmakapūtaxtūkōꞌyān. 
14

 Kaꞌlhīyāujtzaꞌ Espíritu Santo. 
Ūꞌtzaꞌ līcaꞌtzīyāuj namaktīniꞌnāuj tū 
Dios nacāmaxquīꞌ ixtachiꞌxcuhuīꞌt, 
chuntzaꞌ chī ixuanīꞌt xlaꞌ. Nā 
ixpālacata Espíritu Santo 
līcaꞌtzīyāuj ixlīcānaꞌ Dios 
naquincāmakapūtaxtūkōꞌyān 
quinaꞌn tī tapaꞌksīniꞌyāuj xlaꞌ. Ūꞌtzaꞌ 
nalīmākaꞌtlīꞌyāuj Dios.

Pablo squiꞌniꞌlh Dios 
ixpālacatacaꞌn tī ixtaꞌaꞌkaꞌīꞌ

15
 Quihuanicanīꞌttzaꞌ chī 

aꞌkaꞌīꞌniꞌyāꞌtit quiMāpaꞌksīniꞌcaꞌn 
Jesús ē chī cāpāxquīꞌyāꞌtit 
ixlīpōꞌktucaꞌn tī tatapaꞌksīniꞌ Dios. 
16

 Ūꞌtzaꞌ pōꞌktu quilhtamacuj 
iclīmaxquīꞌ tapāxcatcaꞌtzīn Dios 
mimpālacatacaꞌn, ē ictlahua oración 
mimpālacatacaꞌn. 17

 Icsquiꞌniꞌ 
Dios mimpālacatacaꞌn. Xlaꞌ ūꞌtzaꞌ 
quinTātaꞌcaꞌn ē kaꞌlhī līmāpaꞌksīn. 
Nā xlaꞌ ixDios quiMāpaꞌksīniꞌcaꞌn 
Jesucristo. Icsquiꞌniꞌ cacāmaxquīꞌn 
talacapāstacniꞌ tū ixlaꞌ Dios ē 
chī āꞌchulāꞌ nalakapasāꞌtit Dios. 
18

 Nā icsquiꞌniꞌ Dios cacāmaxquīꞌn 
talacapāstacniꞌ ixpālacata tū 

kaꞌlhīpāꞌnaꞌntit ē ixpālacata xakaꞌtlaꞌ 
herencia tū naquincāmaxquīꞌyān 
quinaꞌn tī tapaꞌksīniꞌyāuj Dios. 19

 Nā 
cacāmākexmatīn huiꞌxinaꞌn palh 
Dios kaꞌlhī lhūhuaꞌ līmāpaꞌksīn. 
Chuntzaꞌ tzē naquincātlahuaniꞌyān 
lhūhuaꞌ quinaꞌn tī līpāhuanāuj Dios. 
20

 Dios māsuꞌyulh ixlīmāpaꞌksīn 
aꞌcxniꞌ mālacastālancuanīlh 
Cristo ē lēꞌlh nac aꞌkapūn ē 
huiꞌlīlh na ixpekxtūcānaꞌj. 21

 Dios 
maxquīꞌlh lhūhuaꞌ līmāpaꞌksīn 
Cristo. Cristo cāmāpaꞌksīkōꞌ 
ixlīpōꞌktucaꞌn māpaꞌksīniꞌnīꞌn 
ē ixlīpōꞌktucaꞌn āꞌmakapitzīn tī 
takaꞌlhī līmāpaꞌksīn na ixlīpōꞌktu 
cāꞌquilhtamacuj ē nac aꞌkapūn. 
Huāꞌtzāꞌ nac cāꞌquilhtamacuj 
jā tī tī kaꞌlhī līmāpaꞌksīn chī 
Cristo. Jā catiꞌaꞌnalh tī nakaꞌlhī 
līmāpaꞌksīn chī xlaꞌ. 22

 Dios 
maxquīꞌlh ixlīmāpaꞌksīn Jesucristo. 
Ūꞌtzaꞌ namāpaꞌksīkōꞌ ixlīpōꞌktu tū 
aꞌnan. Ē nā maxquīꞌlh līmāpaꞌksīn 
nacāmāpaꞌksī ixlīpōꞌktucaꞌn tī 
taꞌaꞌkaꞌīꞌ. 23

 Tī taꞌaꞌkaꞌīꞌ, xlacaꞌn chī 
ixmacniꞌ Cristo. Xlaꞌ cātāꞌlahuīꞌlh 
xlacaꞌn. Xlaꞌ huīꞌlh na ixlīpōꞌktu 
cāꞌquilhtamacuj ē nac aꞌkapūn.

Dios quincāmakapūtaxtūyān 
ixpālacata xlaꞌ pāxquīꞌnin

2  Dios cāmaxquīꞌnīꞌtaꞌn 
xasāstiꞌ milatamatcaꞌn. 

Xapūla huiꞌxinaꞌn huaꞌchi nīnīꞌn 
ixuaꞌnīꞌtaꞌntit, ixpālacata jā 
ixkexpaꞌtniꞌyāꞌtit Dios ē ixpālacata 
ixtlahuaꞌyāꞌtit tū jā tze. 2 Xapūla 
huiꞌxinaꞌn ixlatlāꞌhuaꞌnāꞌtit huaꞌchi 
xalanīꞌn nac cāꞌquilhtamacuj. 
Ixkexpaꞌtniꞌyāꞌtit skāhuīꞌniꞌ. 
Xlaꞌ ūꞌtzaꞌ xapuxcuꞌ xlīpacs 
līmāpaꞌksīn tū jā tze, ē espíritu 

tī cāmātlahuī tū jā tze xlacaꞌn 
tī jā takexmatniꞌcuꞌtun Dios. 
3

 Nā chuntzaꞌ quinaꞌn xapūla 
ixtlahuayāuj chī xlacaꞌn tī 
jā takexmatniꞌcuꞌtun Dios. 
Ixtlahuayāuj tū jā tze xmān 
chī quinaꞌn ixlacasquiꞌnāuj. 
Ixtlahuayāuj chuntzaꞌ chī jā tze 
quintalacapāstacniꞌcaꞌn ē chuntzaꞌ 
chī ixlacasquiꞌn quimacniꞌcaꞌn. Dios 
nacāmakapātīnīnkōꞌ ixlīpōꞌktucaꞌn 
tī tatlahua tū jā tze. Ē nā chuntzaꞌ 
ixquincāꞌaꞌkspulan quinaꞌn. 4 Dios 
quincālakalhuꞌmanniꞌ ixpālacata 
quincāpāxquīꞌyān. Ē ūꞌtzaꞌ jā 
quinticātalīmakapātīnīn. 5 Masqui 
huaꞌchi xanīn ixuanīꞌtaꞌuj 
ixpālacata quincuentacaꞌn, 
Dios quincāmaxquīꞌn xasāstiꞌ 
quilatamatcaꞌn chuntzaꞌ chī 
maxquīꞌlh ixlatamat Cristo aꞌcxniꞌ 
mālacastālancuanīlh. Dios nā 
chuntzaꞌ quincāmakapūtaxtūn 
quinaꞌn ixpālacata ixtalakalhuꞌmān. 
6

 Dios mālacastālancuanīlh 
Cristo, ē nā quinaꞌn 
naquincāmālacastālancuanīyān. 
Ē chuntzaꞌ natāꞌtahuiꞌlayāuj 
Cristo nac aꞌkapūn. 7 Ūꞌtzaꞌ 
huāꞌmāꞌ tlahualh Dios ixpālacata 
māsuꞌyucuꞌtunli pōꞌktu 
quilhtamacuj chī xlaꞌ pāxquīꞌnin. 
Ūꞌtzaꞌ huāꞌmāꞌ māsuꞌyulh aꞌcxniꞌ 
macamilh Cristo Jesús nanī 
quimpālacatacaꞌn. 8 Huiꞌxinaꞌn 
līpāhuaꞌnāꞌtit Jesucristo, ē chuntzaꞌ 
Dios cāmakapūtaxtūn huiꞌxinaꞌn 
xmān ixpālacata cālakalhuꞌmanān. 
Jā tū tlahuaꞌtit huiꞌxinaꞌn. Xmān 
Dios tī cāmakapūtaxtūn. Huaꞌchi 
aꞌktin talakalhuꞌmān tū Dios 
cāmaxquīꞌn. 9 Tū līꞌaꞌkapūtaxtucan, 
xlaꞌ huaꞌchi aꞌktin talakalhuꞌmān. 

Jāla lītlajacan. Chuntzaꞌ jā 
tī tī tzē kaꞌtlaꞌ nalīmakcaꞌtzī 
tū līꞌaꞌkapūtaxtucan. 10

 Dios 
quincātlahuanīꞌtaꞌn chu chāꞌtin 
chī Cristo, ē quincāmaxquīꞌnīꞌtaꞌn 
xasāstiꞌ quilatamatcaꞌn, ixpālacata 
lacasquiꞌn natlahuayāuj tū tze. Dios 
xapūla quincālīhuiꞌlīn xalactze 
nalatāꞌkchokoyāuj chī līlacatejtin.

Talacāxtlahuan
11

 Calacapāstactit, huiꞌxinaꞌn 
tī jā israelitas, chī ixuanīꞌtaꞌntit 
xapūla. Israelitas cātamāpācuhuīn 
tachiꞌxcuhuīꞌt tī jā cātachuꞌcunīꞌtaꞌn. 
Xlacaꞌn tatachuꞌcu na ixmacniꞌcaꞌn tī 
chiꞌxcuhuīꞌn ixpālacata natamāsuꞌyu 
tatapaꞌksīniꞌtzaꞌ Dios. Ixlīmāncaꞌn 
cāhuanican chiꞌxcuhuīꞌn tī 
cāchuꞌcucanīꞌt. 12

 Xapūla huiꞌxinaꞌn 
jā ixtapaꞌksīniꞌyāꞌtit Cristo. Xmān 
israelitas tī ixtachiꞌxcuhuīꞌt Dios 
ixtahuanīꞌt. Xmān israelitas 
Dios ixcāmācaꞌtzīnī xapūla 
talacāxtlahuan. Xmān xlacaꞌn 
ixcāmācaꞌtzīnī Dios nacāmaxquīꞌ 
aꞌktin talakalhuꞌmān. Huiꞌxinaꞌn jā 
israelitas, ē ūꞌtzaꞌ jā līmaktīniꞌntit 
huāꞌmāꞌ. Huiꞌxinaꞌn ixlatlāꞌhuaꞌnāꞌtit 
nac cāꞌquilhtamacuj. Jā ixcaꞌtzīyāꞌtit 
palh Dios tzē ixcāmakapūtaxtūn. Jā 
ixlakapasāꞌtit Dios. 13

 Xapūla makat 
ixlatlāꞌhuaꞌnāꞌtit na ixlacatīn Dios. 
Chuhuaꞌj laktalacatzunaꞌjīnīꞌtaꞌntit 
Dios ixpālacata Cristo Jesús tī 
nīnīꞌt quimpālacatacaꞌn. 14

 Nā 
Cristo cāmākoꞌxamixīnīꞌt israelitas 
ē nā tī jā israelitas. Chu chāꞌtin 
cālīmāxtulh. Cristo cālacāxtlahualh. 
15

 Cristo nīlh quimpālacatacaꞌn, ē 
chuntzaꞌ līlactlahualh ixtahuiꞌlatcaꞌn 
israelitas ixpālacata jā chuntzaꞌ 
līꞌaꞌkapūtaxtucan. Xmān Cristo tzē 

makapūtaxtūnuꞌn. Chuntzaꞌ jātzaꞌ 
tatāꞌlāquiclhlaktzīꞌn israelitas ē tī jā 
israelitas. Kempātuꞌ tachiꞌxcuhuīꞌt 
ixlanīꞌt. Cristo chāꞌtin cālīmāxtulh. 
16

 Chu chāꞌtin cātlahualh israelitas ē 
tī jā israelitas. Cristo nīlh nac cruz, 
ē chuntzaꞌ cālīlacāxtlahualh Dios ē 
tachiꞌxcuhuīꞌt.

17
 Cristo milh ē mācaꞌtzīnīniꞌlh 

chī caꞌcs natahuiꞌlacan. Chuntzaꞌ 
cāmācaꞌtzīnīlh israelitas tī 
ixtalakapasatzaꞌ Dios. Nā 
cāmācaꞌtzīnīlh xlacaꞌn tī jā israelitas, tī 
jānaꞌj ixtalakapasa Dios. 18

 Ixpālacata 
tū tlahualh Cristo, quilīpōꞌktucaꞌn 
quinaꞌn, tī israelitas ē tī jā israelitas, 
chuntzaꞌ tzē nalaktalacatzunaꞌjīyāuj 
Dios quinTātaꞌcaꞌn, ixpālacata 
Espíritu Santo tī quincāmaktāyamāꞌn. 
19

 Huiꞌxinaꞌn tī jā israelitas, huaꞌchi 
makatiyātīꞌn ixuanīꞌtaꞌntit. Chuhuaꞌj 
tapaꞌksīniꞌyāꞌtit Dios ē kēxtim 
cātāꞌlanīꞌtaꞌntit israelitas tī taꞌaꞌkaꞌīꞌ. 
Nā huiꞌxinaꞌn ixlacstīntzaꞌ Dios. 
20

 Dios tlahualh huaꞌchi aꞌktin 
templo. Huiꞌxinaꞌn huaꞌchi chihuixniꞌ 
tū lītapācnaꞌncan. Apóstoles ē 
ixaꞌkchihuīnaꞌnīꞌn Dios, xlacaꞌn 
huaꞌchi cimiento. Jesucristo huaꞌchi 
chihuix tū līmātzucucan cimiento. 
21

 Ixpālacata Cristo, tzamāꞌ templo 
stactēlha. Ixlīpōꞌktu chihuix tzej 
cāhuiꞌlīcanīꞌt tū nala aꞌktin templo 
tū ixlaꞌ Māpaꞌksīniꞌ Dios ē pōꞌktu 
tze. 22

 Huiꞌxinaꞌn ē quilīpōꞌktucaꞌn tī 
tapaꞌksīniꞌyāuj Cristo, quinaꞌn huaꞌchi 
ixtemplo Dios, ixpālacata Espíritu 
Santo quincātāꞌhuiꞌlan.

Pablo macamaxquīꞌca 
nacāmāsuꞌyuniꞌ tī jā israelitas

3  Quit, Pablo, ictāꞌscuja 
Cristo Jesús, ē ictachīꞌnīꞌt 

ixpālacata iccāmāsuꞌyuniꞌyān 
ixtachihuīn Dios huiꞌxinaꞌn 
tī jā israelitas. 2 Huiꞌxinaꞌn 
caꞌtzīyāꞌtit Dios pāxquīꞌnin ē 
chuntzaꞌ quimacamaxquīꞌnīꞌt 
naꞌiccāmāsuꞌyuniꞌyān xatze 
tachihuīn huiꞌxinaꞌn tī jā israelitas. 
3

 Huāꞌmāꞌ quimācaꞌtzīnīlh Dios 
masqui xapūla jā ixcaꞌtzīcan 
huāꞌmāꞌ. Macstiꞌnaꞌj huāꞌmāꞌ 
iccātzoꞌknuniꞌnīꞌtaꞌntzaꞌ huiꞌxinaꞌn. 
4

 Aꞌcxniꞌ nalīkelhtahuaꞌkaꞌyāꞌtit tū 
iccātzoꞌknuniꞌmāꞌn, nacaꞌtzīyāꞌtit 
iccaꞌtzītzaꞌ tū jā ixcaꞌtzīcan 
xapūla ixpālacata Cristo. 
5

 Tachiꞌxcuhuīꞌt tī ixtahuiꞌlānaꞌlh 
xapūla, xlacaꞌn jā ixtacaꞌtzī 
huāꞌmāꞌ tū Dios ixcātlahuaniꞌlh 
tī jā israelitas. Chuhuaꞌj Espíritu 
Santo cāmācaꞌtzīnīnīꞌt apóstoles 
ē ixaꞌkchihuīnaꞌnīꞌn Dios. 
6

 Cāmācaꞌtzīnīnīꞌt chu chāꞌtin tī 
taꞌaꞌkaꞌīꞌ, israelitas ē tī jā israelitas. 
Ixlīpōꞌktucaꞌn talītaxtunīꞌt 
ixtachiꞌxcuhuīꞌt Dios. Ixlīpōꞌktucaꞌn 
Dios nacāsicuaꞌlanātlahua. Lacxtim 
natamaktīniꞌn tū Dios mālacnūnīꞌt 
ixpālacata xatze tachihuīn ixlaꞌ 
Cristo Jesús.

7
 Dios quincālakalhuꞌmanān. 

Xlaꞌ kaꞌlhī līmāpaꞌksīn, ē 
quimacamaxquīꞌlh naꞌicmāsuꞌyu 
huāꞌmāꞌ xatze tachihuīn. 8 Chuntzaꞌ 
Dios quimacamaxquīꞌlh, masqui 
quit āꞌchulāꞌ xamacstiꞌnaꞌj ē jā 
āꞌmakapitzīn tī tapaꞌksīniꞌyāuj 
Dios. Dios quimacamaxquīꞌlh 
naꞌiccāmāsuꞌyuniꞌ tī jā israelitas chī 
Cristo tzē tlahua ixlīpōꞌktu tū jāla 
caꞌtzīkōꞌcan ē āꞌchulāꞌ līhuaꞌcaꞌlh 
tzē tlahua. 9 Quimacamaxquīꞌlh 
naꞌiccāmācaꞌtzīnī ixlīpōꞌktucaꞌn tū 
Dios puhuanīꞌt. Xapūla xmān Dios 

ixlīmān ixcaꞌtzī huāꞌmāꞌ aꞌcxniꞌ 
jānaꞌj ixtzucu cāꞌquilhtamacuj. 
Dios, ūꞌtzaꞌ cātlahuakōꞌlh 
ixlīpōꞌktu. 10

 Chuhuaꞌj ángeles 
tī takaꞌlhī līmāpaꞌksīn nac 
aꞌkapūn, xlacaꞌn natacaꞌtzī chī 
Dios cāmakapūtaxtū kelhalhūhuaꞌ 
tachiꞌxcuhuīꞌt ē cālīmāxtulh 
ixtachiꞌxcuhuīꞌt. Chuntzaꞌ 
ángeles natalīcaꞌtzī Dios kaꞌlhī 
lhūhuaꞌ talacapāstacniꞌ. 11

 Dios 
ixcaꞌtzītzaꞌ xapūla quilhtamacuj 
chī nacālīmakapūtaxtū 
tachiꞌxcuhuīꞌt. Chuntzaꞌ tlahualh 
ixpālacata quiMāpaꞌksīniꞌcaꞌn 
Jesucristo. 12

 Quinaꞌn līpāhuanāuj 
Jesucristo, ē chuntzaꞌ tzē 
nalaktalacatzunaꞌjīyāuj Dios ē jā 
namāxanaꞌnāuj. 13

 Chuntzaꞌ quit 
iclacasquiꞌn jā tī lakachipiniꞌyāꞌtit 
huiꞌxinaꞌn masqui icpātīniꞌmāꞌlh 
mimpālacatacaꞌn. Chuntzaꞌ 
nacātalīlakachiꞌxcuhuīꞌyān.

Cristo quincāpāxquīꞌyān
14

 Chuntzaꞌ quit ictatzokostaniꞌ 
Dios ixTātaꞌ quiMāpaꞌksīniꞌcaꞌn 
Jesucristo. 15

 Xlaꞌ ūꞌtzaꞌ ixTātaꞌcaꞌn 
ixlīpōꞌktucaꞌn tī tahuiꞌlānaꞌlh nac 
cāꞌquilhtamacuj ē nac aꞌkapūn. 
16

 Icsquiꞌniꞌ Dios cacāmātliꞌhuiꞌclhniꞌ 
Ēspíritu Santo. Huāꞌmāꞌ Dios tzē 
natlahua ixpālacata xlaꞌ kaꞌlhī 
lītliꞌhuiꞌqui. 17

 Nā icsquiꞌniꞌ Dios 
cacātāꞌlatāꞌkchokon Cristo 
ixpālacata līpāhuaꞌnāꞌtit xlaꞌ. Nā 
icsquiꞌniꞌ Dios cacāmaktāyan 
nacāpāxquīꞌyāꞌtit āꞌmakapitzīn. 
18

 Nā icsquiꞌniꞌ Dios huiꞌxinaꞌn 
nacaꞌtzīyāꞌtit chī Cristo 
quincāpāxquīꞌyān. Catacaꞌtzīlh 
huāꞌmāꞌ ixlīpōꞌktucaꞌn tī 
tatapaꞌksīniꞌ Dios. 19

 Icsquiꞌn 

huiꞌxinaꞌn nakexpaꞌtāꞌtit chī Cristo 
quincāpāxquīꞌyān, masqui jā tī 
chāꞌtin tī tzē caꞌtzīkōꞌ. Chuntzaꞌ 
lactze nalītaxtuyāꞌtit chī Dios 
lacasquiꞌn.

20
 Dios tzē natlahua lhūhuaꞌ 

quimpālacatacaꞌn. Jā caꞌtzīyāuj 
chī nasquiꞌnāuj ixlīpōꞌktu tū 
Dios tzē naquincātlahuaniꞌyān ē 
jāla lacapāstacāuj ixlīpōꞌktu tū 
Dios tzē naquincātlahuaniꞌyān, 
ixpālacata xlaꞌ kaꞌlhī līmāpaꞌksīn. 
Huāꞌmāꞌ līmāpaꞌksīn scuja na 
quilīstacnaꞌcaꞌn. 21

 Jā maktin 
catisputli chī namakapāxuīcan 
Dios ixpālacata Jesucristo ē 
quimpālacatacaꞌn quilīpōꞌktucaꞌn tī 
tapaꞌksīniꞌyāuj Cristo Jesús. Amén.

Espíritu Santo chu chāꞌtin 
quincālīmāxtunīꞌtaꞌn

4  Quit, Pablo, iclītachīꞌnīꞌt 
ixpālacata ictāꞌscuja Dios 

quiMāpaꞌksīniꞌcaꞌn. Iccāsquiꞌniꞌyān 
calatāꞌkchokotit chuntzaꞌ chī 
minīꞌniꞌ nalatāꞌkchokoyāuj 
quinaꞌn tī Dios quincātaꞌsatīnīꞌtaꞌn. 
2

 Jā kaꞌtlaꞌ camakcaꞌtzītit. 
Līlacatzucu cachihuīnaꞌntit. 
Cacālīpātītit āꞌmakapitzīn nac 
cāꞌtapāxquīꞌn. 3 Espíritu Santo 
chu chāꞌtin cālīmāxtunīꞌtaꞌn. 
Chuntzaꞌ calīhuiꞌlīꞌtit 
līlacatejtin nalatahuiꞌlaꞌyāꞌtit. 
Jā titapāpitziyāꞌtit. 4 Quinaꞌn 
tī tapaꞌksīniꞌyāuj Dios chu 
chāꞌtin chī quinaꞌn. Aꞌnan 
xmān chāꞌtin Espíritu Santo, ē 
chu aꞌktin tū kaꞌlhīmāꞌnauj tū 
nakaꞌlhīyāuj quilīpōꞌktucaꞌn tī 
Dios quincātaꞌsatīnīꞌtaꞌn. 5 Xmān 
chāꞌtin Māpaꞌksīniꞌ Jesucristo. 
Chu aꞌktin tū aꞌkaꞌīꞌyāuj. Aꞌcxniꞌ 

aꞌkpaxāuj lacxtim māsuꞌyuyāuj 
palh aꞌkaꞌīꞌyāuj. 6 Ē nā xmān 
chāꞌtin Dios. Xlaꞌ ūꞌtzaꞌ ixTātaꞌcaꞌn 
ixlīpōꞌktucaꞌn tachiꞌxcuhuīꞌt. Xlaꞌ 
māpaꞌksīkōꞌ. Calhāxcuhuālh huīꞌlh. 
Ē quincātāꞌhuiꞌlan quilīpōꞌktucaꞌn.

7
 Dios quincāmaktāyayān 

namākentaxtūyāuj quintascujūtcaꞌn 
tū quincāmacamaxquīꞌnīꞌtaꞌn Cristo. 
8

 Tatzoꞌkniꞌ na ixtachihuīn Dios:
Aꞌcxniꞌ aꞌlh nac aꞌkapūn, cālēꞌlh 

lhūhuaꞌ tachīꞌnīꞌn.
Cāmaxquīꞌlh tachiꞌxcuhuīꞌt tū 

ixlacasquiꞌnca natalītāꞌscuja.
9

 Tī aꞌlh nac aꞌkapūn, ūꞌtzaꞌ 
Cristo. Xlaꞌ xapūla ixyujnīꞌtaꞌnchi 
nac cāꞌquilhtamacuj. 10

 Cristo 
yujchi nac cāꞌtiꞌyaꞌtnaꞌ ē nā xlaꞌ 
tahuaꞌcaꞌlh jā āꞌchulāꞌ tālhmāꞌn nac 
aꞌkapūn. Tahuaꞌcaꞌlh ixpālacata 
chuntzaꞌ tzē namāpaꞌksīniꞌnkōꞌ. 
11

 Cristo chāꞌtunuꞌ cāmacamaxquīꞌlh 
ixtascujūtcaꞌn. Āꞌmakapitzīn 
cālīhuiꞌlīlh ixlīꞌapóstoles. 
Āꞌmakapitzīn cālīhuiꞌlīlh 
ixlīꞌaꞌkchihuīnaꞌcaꞌn. Āꞌmakapitzīn 
cāmaxquīꞌlh natamāsuꞌyu tū 
xatze tachihuīn. Āꞌmakapitzīn 
cālīhuiꞌlīlh xanapuxcuꞌnuꞌ nac 
templo. Āꞌmakapitzīn cāmaxquīꞌlh 
natamāsuꞌyu ixtachihuīn Dios. 
12

 Huāꞌmāꞌ tlahualh ixpālacata 
xlaꞌ ixlacasquiꞌn tzej natatāꞌscuja 
tī tatapaꞌksīniꞌ Dios. Chuntzaꞌ 
āꞌchulāꞌ nataꞌaꞌkaꞌīꞌniꞌ Cristo. 
13

 Xlaꞌ lacasquiꞌn quinaꞌn lacxtim 
tzej naꞌaꞌkaꞌīꞌyāuj, ē lacxtim 
nalakapaskōꞌyāuj īꞌSkaꞌtaꞌ 
Dios. Dios lacasquiꞌn āꞌchulāꞌ 
natlahuayāuj ixtalacasquiꞌnīn 
hasta jā namālakchāꞌnīyāuj 
chī Cristo. 14

 Jātzaꞌ chī lacstīn 
catihuanui. Lacstīn pōꞌktu 

taꞌaꞌkaꞌīꞌ tū cāhuanican masqui 
cāꞌaꞌkskāhuīꞌcan. Chuhuaꞌj 
taꞌaꞌnan āꞌmakapitzīn tī 
tacaꞌtzī taꞌaꞌkskāhuīꞌnin. 
Quincātamāsuꞌyuniꞌcuꞌtunān tū jā 
ixlīcānaꞌ. 15

 Ixlacasquiꞌnca quinaꞌn 
nahuanāuj xmān tū ixlīcānaꞌ. 
Aꞌcxniꞌ nahuanāuj tū ixlīcānaꞌ, 
namāsuꞌyūyāuj chī cāpāxquīꞌyāuj 
āꞌmakapitzīn. Ixlacasquiꞌnca 
āꞌchulāꞌ nahuanāuj chī Cristo. Xlaꞌ 
huaꞌchi aꞌktin aꞌkxāk ixpālacata 
xlaꞌ māpaꞌksīniꞌn. 16

 Quinaꞌn huaꞌchi 
aꞌktin macniꞌ. Quimacniꞌcaꞌn tlahua 
tū lacapāstaca quinaꞌkxākcaꞌn. Nā 
chuntzaꞌ quinaꞌn nakexmatniꞌyāuj 
Cristo. Lātatāꞌstucnīꞌtauj 
cāmāquilhtāstuca ixlīpōꞌktu 
macniꞌ. Palh ixlīpōꞌktu macniꞌ 
tascuja, chuntzaꞌ stactēlha 
ē lītatliꞌhuiꞌclhtēlha. Nā 
chuntzaꞌ quinaꞌn tī aꞌkaꞌīꞌniꞌyāuj 
Dios. Huaꞌchi aꞌktin macniꞌ 
lanīꞌtaꞌuj quinaꞌn ixpālacata chī 
lāpāxquīꞌyāuj. Chuntzaꞌ āꞌchulāꞌ 
naꞌaꞌkaꞌīꞌtēlhayāuj.

Xasāstiꞌ latamat tū māstāꞌ Cristo
17

 Tū naꞌiccāhuaniyān 
ixtalacasquiꞌnīn quiMāpaꞌksīniꞌcaꞌn 
Jesucristo. Jātzaꞌ calatāꞌkchokotit 
chī talatlāꞌhuan āꞌmakapitzīn tī 
jā taꞌaꞌkaꞌīꞌ. Ixtalacapāstacniꞌcaꞌn 
xlacaꞌn jā tū ixtapalhcaꞌn. 18

 Xlacaꞌn 
jāla tzej talacapāstaca. Jā takaꞌlhī 
xasāstiꞌ ixlatamatcaꞌn tū Dios 
māstāꞌ. Jā takaꞌlhī, ixpālacata 
lacxumpin ē jā takexmata. 19

 Jātzaꞌ 
tamāxanaꞌn. Talīhuiꞌlīnīꞌt tatlahua 
tū jā tze. Līpāxuhua tatlahua 
ixlīpōꞌktu tū jā tze ē tū lacasquiꞌn 
ixmacniꞌcaꞌn. 20

 Jā chuntzaꞌ 
scaꞌtnīꞌtaꞌntit huiꞌxinaꞌn. Cristo, xlaꞌ 

jā chuntzaꞌ māsuꞌyu. 21
 Huiꞌxinaꞌn 

kexpaꞌtnīꞌtaꞌntit ixpālacata 
Cristo. Cātamāsuꞌyuniꞌnīꞌtaꞌn 
tū Cristo māsuꞌyulh. Huāꞌmāꞌ 
ūꞌtzaꞌ tū ixlīcānaꞌ. 22

 Chuhuaꞌj 
jātzaꞌ calatāꞌkchokotit chī 
ixlatlāꞌhuaꞌnāꞌtit xapūla 
aꞌcxniꞌ jānaꞌj ixlakapasāꞌtit 
Cristo ē ixtlahuaꞌyāꞌtit tū jā 
tze mintalacapāstacniꞌcaꞌn tū 
xmān ixlītaꞌaꞌkskāhuīꞌyāꞌtit. 
23

 Chuhuaꞌj cakaꞌlhīꞌtit xasāstiꞌ 
mintalacapāstacniꞌcaꞌn. 
24

 Calatāꞌkchokotit chuntzaꞌ chī 
xasāstiꞌ mintalacapāstacniꞌcaꞌn 
tū Dios cāmaxquīꞌn ē tū ixlaꞌ. 
Catlahuaꞌtit tū tze.

25
 Jātzaꞌ cahuaꞌntit tāꞌksaꞌnīn. 

Calāhuaꞌniꞌtit tū ixlīcānaꞌ, 
ixpālacata chu chāꞌtin quinaꞌn tī 
tapaꞌksīniꞌyāuj Cristo.

26
 Palh sītzīꞌyāꞌtit huiꞌxinaꞌn, jā 

catlahuaꞌtit tū jā tze ixpālacata 
mintasītziꞌcaꞌn. Jā tisītzīꞌyāꞌtit pōꞌktu 
quilhtamacuj. 27

 Jā catamakxtektit 
nacāꞌaꞌkskāhuīꞌyān skāhuīꞌniꞌ.

28
 Jātzaꞌ cakaꞌlhānaꞌntit huiꞌxinaꞌn 

tī ixkaꞌlhānaꞌnāꞌtit. Cascujtit ē 
nahuāꞌyanāꞌtit. Chuntzaꞌ tzē 
namaktāyaꞌyāꞌtit āꞌmakapitzīn tī jā 
tū takaꞌlhī.

29
 Jā cachīhuālh tihuaꞌnāꞌtit 

huiꞌxinaꞌn. Cahuaꞌntit xmān tū tze 
ē tū nacāmaktāya āꞌmakapitzīn. 
Chuntzaꞌ nacālīmaktāyaꞌyāꞌtit tī 
cātakexmatān huiꞌxinaꞌn. 30

 Jā 
catlahuaꞌtit tū nalīlīpuhuan 
Espíritu Santo. Espíritu Santo 
quincātāꞌhuiꞌlan, ē chuntzaꞌ 
caꞌtzīyāuj palh tapaꞌksīniꞌyāuj 
Dios. Nā caꞌtzīyāuj Dios 
naquincāmakapūtaxtūkōꞌyān 
ixpālacata kaꞌlhīyāuj Espíritu Santo.

31
 Jātzaꞌ calacapāstactit tū 

cātatlahuaniꞌnīꞌtaꞌn āꞌmakapitzīn. 
Jātzaꞌ casītzīꞌtit. Jātzaꞌ 
cacālakapalaꞌtit āꞌmakapitzīn. 
Jātzaꞌ caꞌaꞌksaꞌnīniꞌntit. Jātzaꞌ 
tiquiclhlaktzīꞌnāꞌtit āꞌmakapitzīn. 
32

 Xatze calāpāxquīꞌtit. 
Calālakalhuꞌmaꞌntit. Nā 
calāmātzaꞌnkēnaꞌniꞌtit chuntzaꞌ 
chī Dios cāmātzaꞌnkēnaꞌniꞌnīꞌtaꞌn 
huiꞌxinaꞌn ixpālacata Cristo.

Ixlacasquiꞌnca lacatejtin 
natalatāꞌkchoko ixlacstīn Dios

5  Huiꞌxinaꞌn ixlacstīntzaꞌ Dios, 
ē xlaꞌ cāpāxquīꞌyān. Chuntzaꞌ 

huiꞌxinaꞌn natlahuaꞌyāꞌtit tū xlaꞌ 
lacasquiꞌn. 2 Nalāpāxquīꞌyāꞌtit 
huiꞌxinaꞌn chuntzaꞌ chī 
Cristo quincāpāxquīꞌyān. Xlaꞌ 
quincāpāxquīꞌyān hasta nīlh 
nac cruz quimpālacatacaꞌn. 
Tamacamāstāꞌlh huaꞌchi aꞌktin 
talakalhuꞌmān na ixlacatīn Dios. 
Huāꞌmāꞌ līpāxuhualh Dios.

3
 Huiꞌxinaꞌn ixtachiꞌxcuhuīꞌt Dios. 

Jā tilacapāstacāꞌtit tū jā tze. Jā 
tiputzayāꞌtit mintāꞌlāpāxquīꞌncaꞌn. 
Jā tilīchihuīnaꞌnāꞌtit tū jā līmacuan. 
Nūn macstiꞌnaꞌj natampiꞌlhīniꞌnāꞌtit. 
4

 Jā tihuaꞌnāꞌtit tū jā tze 
tachihuīn. Jā tihuaꞌnāꞌtit tū jā tū 
ixtapalh. Jā tilīkelhkamānaꞌnāꞌtit 
tū jā tze tachihuīn. Pōꞌktu 
tzamāꞌ jā tū līmacuan. Xatze 
camaxquīꞌtit tapāxcatcaꞌtzīn 
Dios. 5 Huiꞌxinaꞌn caꞌtzīyāꞌtittzaꞌ 
tī tatlahuatlāꞌhuan tū jā tze, jā 
catitatanūlh jā māpaꞌksīniꞌn 
Cristo ē Dios. Jā catitatanūlh 
tī takaꞌlhī ixtāꞌlāpāxquīꞌncaꞌn 
ē tī tatlahua tū jā tze ē tī 
talaktampiꞌlhīniꞌn ixlīpōꞌktu 

Efesios 4 ,  5



401

catūhuālh ē jā talacapāstaca 
Dios. 6 Jā catamakxtektit 
nacātaꞌaꞌkskāhuīꞌyān huiꞌxinaꞌn, 
masqui makapitzīn tahuan tzē 
tlahuacan catūhuālh. Xlacaꞌn jā 
takexmatniꞌmāꞌnalh Dios. Dios 
nacāmakapātīnīn. 7 Huiꞌxinaꞌn jā 
cacātāꞌtalacxtuctit xlacaꞌn.

8
 Xapūla huiꞌxinaꞌn huaꞌchi 

ixlatlāꞌhuaꞌnāꞌtit nac cāꞌpucsuaꞌ. 
Chuhuaꞌj tapaꞌksīniꞌyāꞌtit 
Dios, ē chuntzaꞌ huaꞌchi 
tlāꞌhuaꞌmpāꞌnaꞌntittzaꞌ nac 
taxkaket. Chuntzaꞌ līlacatejtin 
calatāꞌkchokotit chuntzaꞌ chī 
xalanīꞌn nac taxkaket. 9 Palh 
tlāꞌhuanāuj nac taxkaket, 
nalatāꞌkchokoyāuj chuntzaꞌ chī 
Dios lacasquiꞌn. Nā nahuanāuj 
tū ixlīcānaꞌ. 10

 Cacaꞌtzītit tū 
nalīpāxuhua Dios ē ūꞌtzaꞌ huāꞌmāꞌ 
catlahuaꞌtit. 11

 Jā catlahuaꞌtit tū jā 
tze huaꞌchi xalanīꞌn nac cāꞌpucsuaꞌ. 
Jā tū ixtapalh tū tatlahua 
xlacaꞌn. Xatze cacāmāsuꞌyuniꞌtit 
jā tze tū tatlahua. 12

 Līmāxanaꞌ 
līchihuīnaꞌncan tū xlacaꞌn tatlahua 
lakatzēꞌk. 13

 Nac taxkaket tzē 
cālīlaktzīꞌncan catūhuālh palh tze 
o jā tze. 14

 Chuntzaꞌ huanican tī jā 
aꞌkaꞌīꞌ:

Huiꞌx, huaꞌchi lhtatapāꞌt ē 
huaꞌchi xanīn huiꞌx.

Calakahuaꞌnti ē catāꞌkaquiꞌ ē 
Cristo namāxkakēniꞌyān.

15
 Calīhuiꞌlīꞌtit līlacatejtin 

nalatāꞌkchokoyāꞌtit. Jā 
calatāꞌkchokotit huaꞌchi tī jā 
takexmata ixtachihuīn Dios. 
Līlacatejtin calatāꞌkchokotit, 
ixpālacata huiꞌxinaꞌn caꞌtzīyāꞌtittzaꞌ. 
16

 Calīhuiꞌlīꞌtit natlahuaꞌyāꞌtit tū 
tze, tikaꞌlhīꞌyāꞌtit latamat. Chuhuaꞌj 

lhūhuaꞌ tachiꞌxcuhuīꞌt tatlahua tū 
jā tze. 17

 Tzej calacapāstacnaꞌntit. 
Cakexpaꞌttit tū ixtalacasquiꞌnīn 
Dios. 18

 Jā cakaꞌchīꞌtit. Tī takaꞌchī, 
xlacaꞌn tatlahua tū jā līmacuan. 
Xatze catamakxtekniꞌtit Espíritu 
Santo nacāmāpaꞌksīyān. 19

 Aꞌcxniꞌ 
nalātāꞌchihuīnaꞌnāꞌtit, camākaꞌtlīꞌtit 
Dios chuntzaꞌ chī nac salmos ē nā 
chuntzaꞌ chī nac himnos tū ixlaꞌ 
Dios. Capixtlīꞌniꞌtit ē calīmākaꞌtlīꞌtit 
Dios ixlīpōꞌktu milīstacnaꞌcaꞌn. 
20

 Pōꞌktu quilhtamacuj camaxquīꞌtit 
tapāxcatcaꞌtzīn Dios quinTātaꞌcaꞌn 
ixlīpōꞌktu na ixtacuhuīniꞌ 
quiMāpaꞌksīniꞌcaꞌn Jesucristo.

Chī talīlatahuiꞌla chiꞌxcuꞌ ē 
ixpuscāt tī tatapaꞌksīniꞌ Cristo

21
 Calālakachiꞌxcuhuīꞌtit huiꞌxinaꞌn 

ixpālacata lakachiꞌxcuhuīꞌyāꞌtit 
Dios.

22
 Huiꞌxinaꞌn tī puscan, 

cakexpaꞌtniꞌtit minkōluꞌcaꞌn 
chuntzaꞌ chī quinan kexmatniꞌyāuj 
quiMāpaꞌksīniꞌcaꞌn Jesucristo. 
23

 Xakōluꞌ māpaꞌksī ixpuscāt 
chuntzaꞌ chī Cristo cāmāpaꞌksī 
tī tatapaꞌksīniꞌ. Cristo 
cāmakapūtaxtūnīꞌt xlacaꞌn tī 
taꞌaꞌkaꞌīꞌ ē chuhuaꞌj xlaꞌ ūꞌtzaꞌ 
cālīmāpaꞌksī. 24

 Tī tatapaꞌksīniꞌ 
Cristo, xlacaꞌn takexmatniꞌ Cristo. 
Nā chuntzaꞌ puscan natakexmatniꞌ 
ixkōluꞌcaꞌn.

25
 Huiꞌxinaꞌn tī chiꞌxcuhuīꞌn, 

cacāpāxquīꞌtit mimpuscātcaꞌn 
chuntzaꞌ chī Cristo cāpāxquīꞌ 
tī tatapaꞌksīniꞌ. Xlaꞌ nīlh 
nacāmakapūtaxtū. 26

 Nīlh 
ixpālacata xalactze 
quincālītlahuacuꞌtunniꞌ ixtachihuīn 
Dios. Ē māpānūcuꞌtunli 

quincuentacaꞌn. Chuhuaꞌj 
aꞌkpaxāuj ixpālacata xapacanīꞌttzaꞌ 
quincuentacaꞌn. 27

 Cristo 
cācāxuiꞌlīcuꞌtunli ixtachiꞌxcuhuīꞌt 
ixpālacata chuntzaꞌ natachāꞌn 
lactze na ixlacatīn. Lacasquiꞌn 
lactze ixtalakōꞌlh. 28

 Ixlacasquiꞌnca 
chiꞌxcuhuīꞌn natapāxquīꞌ 
ixpuscātcaꞌn chuntzaꞌ chī 
cāpāxquīꞌcan ixlīmāncaꞌn. Chāꞌtin 
chiꞌxcuꞌ tī pāxquīꞌ ixpuscāt, nā 
chuntzaꞌ pāxquīꞌcan ixlīmān. 29

 Jā 
tī chāꞌtin quiclhlaktzīꞌn ixmacniꞌ. 
Māhuīꞌcan ē maktakaꞌlhcan. Nā 
chuntzaꞌ Cristo cāmaktakaꞌlha 
tī ixtachiꞌxcuhuīꞌt. 30

 Cristo 
quincāmaktakaꞌlhān ixpālacata 
quinaꞌn huaꞌchi ixmacniꞌ Cristo. 
31

 Tatzoꞌkniꞌ na ixtachihuīn Dios: 
“Chāꞌtin chiꞌxcuꞌ namakxteka 
ixtātaꞌ ē ixtzīꞌ. Natāꞌtalacxtimī 
ixpuscāt. Chuntzaꞌ aꞌktin macniꞌ 
natala ixchāꞌtuꞌcaꞌn.” 32

 Tzamāꞌ 
tachihuīn jicslīhuaꞌ kexmatcan. 
Quit icpuhuan līchihuīnaꞌn Cristo ē 
ixtachiꞌxcuhuīꞌt. 33

 Nā huanicuꞌtun 
ixlacasquiꞌnca chiꞌxcuhuīꞌn 
natapāxquīꞌ ixpuscātcaꞌn 
chuntzaꞌ chī cāpāxquīꞌcan 
ixlīmāncaꞌn. Ixlacasquiꞌnca puscan 
natalakachiꞌxcuhuīꞌ ixkōluꞌcaꞌn.

6  Huiꞌxinaꞌn tī lacstīn 
cakexpaꞌtniꞌtit mintātaꞌcaꞌn 

ē mintzīꞌcaꞌn. Chuntzaꞌ 
ixlacasquiꞌnca ixpālacata chuntzaꞌ 
ixtalacasquiꞌnīn Dios. 2 Dios 
huan nacāsicuaꞌlanātlahua tī 
tamākentaxtū huāꞌmāꞌ līmāpaꞌksīn. 
Huāꞌmāꞌ ūꞌtzaꞌ xapūla līmāpaꞌksīn 
tū chuntzaꞌ līchihuīnaꞌn Dios. 
Huāꞌmāꞌ līmāpaꞌksīn chuntzaꞌ 
huan: “Calakachiꞌxcuhuiꞌ mintātaꞌ 
ē mintzīꞌ. 3 Chuntzaꞌ līpāxuhua 

nalatahuiꞌlaꞌyaꞌ. Ē chuntzaꞌ makās 
nalatapāꞌyaꞌ nac cāꞌquilhtamacuj.”

4
 Huiꞌxinaꞌn tī xanatātanaꞌ ē 

xanatzīꞌtniꞌ, jā cacāmakasītzīꞌtit 
mincamanaꞌcaꞌn. Cacāmakastactit 
chuntzaꞌ chī Dios huan. 
Cacāmāsuꞌyuniꞌtit chī natakexmatniꞌ 
Dios.

5
 Huiꞌxinaꞌn tī makscujnīꞌn, 

cakexpaꞌtniꞌtit tī cātāꞌscujāꞌtit. 
Cacālakachiꞌxcuhuīꞌtit ē 
cacājicuaꞌniꞌtit. Tzej cascujtit 
huaꞌchi ixtāꞌscujtit Cristo.

6
 Tzej cascujtit ē jā xmān 

aꞌcxniꞌ cātalaktzīꞌmāꞌn tī 
tāꞌscujāꞌtit. Jā xmān xlacaꞌn 
nacāmakapāxuīꞌcuꞌtunāꞌtit. 
Tzej cascujtit ixpālacata 
namakapāxuīꞌyāꞌtit Dios, huaꞌchi 
Cristo ixtāꞌscujtit. 7 Līpāxuhua 
cascujtit, huaꞌchi ixtāꞌscujtit Dios 
ē jā chiꞌxcuhuīꞌn. 8 Huiꞌxinaꞌn 
caꞌtzīyāꞌtit quiMāpaꞌksīniꞌcaꞌn 
Jesucristo chuntzaꞌ nacāxoko 
chāꞌtunuꞌ chī tatlahuanīꞌt tū 
tze masqui tasācuaꞌ ē masqui 
māpaꞌksīniꞌ.

9
 Huiꞌxinaꞌn tī māpaꞌksīniꞌnāꞌtit, tzej 

cacātāꞌlatapāꞌtit mintasācuaꞌcaꞌn. Jā 
nacāmekēꞌklhaꞌyāꞌtit. Calacapāstactit 
quiMāpaꞌksīniꞌcaꞌn huiꞌlachaꞌ nac 
aꞌkapūn. Xlaꞌ kēxtim cāmāpaꞌksī 
tasācuaꞌn ē tī tamāpaꞌksīniꞌn. Dios 
chu chāꞌtin cālaktzīꞌn.

Dios cāmaxquīꞌ ixlacstīn 
tū natalītamaktāya

10
 Chuhuaꞌj, tāꞌtimīn, āꞌxmān 

iccāhuanicuꞌtunān kempātin. Jā 
titaxlajuaniꞌyāꞌtit chī aꞌkaꞌīꞌniꞌyāꞌtit 
Māpaꞌksīniꞌ Jesucristo. Xlaꞌ kaꞌlhī 
lītliꞌhuiꞌqui ē tzē nacāmaktāyayān. 
11

 Catamakxtekniꞌtit Dios 

nacāmaktāyayān ē chuntzaꞌ jā 
caticāꞌaꞌkskāhuīꞌn skāhuīꞌniꞌ. Chī Dios 
quincālīmaktāyayān, ūꞌtzaꞌ huaꞌchi 
aꞌktin ixtaꞌlhaꞌāꞌn tū tamaclacasquiꞌn 
soldados aꞌcxniꞌ taꞌaꞌn nac guerra. 
12

 Nā quinaꞌn huaꞌchi chāꞌtin tī aꞌn 
nac guerra. Quintāꞌlāquiclhlaktziꞌcaꞌn 
jā chiꞌxcuhuīꞌn. 
Quintāꞌlāquiclhlaktziꞌcaꞌn ūꞌtzaꞌ tū 
jā tzeya ūꞌniꞌ. Kaꞌlhī lītliꞌhuiꞌqui 
ē māpaꞌksīniꞌn nac tzamāꞌ 
cāꞌquilhtamacuj jā tlahuacan tū 
jā tze ē latlāꞌhuan nac cāꞌūꞌnīꞌn. 
13

 Ūꞌtzaꞌ calītamakxtekniꞌtit 
Dios nacāmaxquīꞌyān tū 
nalītamaktāyaꞌyāꞌtit. Huāꞌmāꞌ 
huaꞌchi ixtaꞌlhaꞌāꞌncaꞌn ixlacstīn 
Dios. Chuntzaꞌ jā caticātaskāhuīꞌn 
mintāꞌlāquiclhlaktziꞌcaꞌn. 
Pōꞌktu quilhtamacuj skalalh 
catahuiꞌlaꞌtit. Palhāsāꞌ namimpala 
mintāꞌlāquiclhlaktziꞌcaꞌn. Palh 
skalalh tahuiꞌlaꞌyāꞌtit, huiꞌxinaꞌn 
jā caticātaskāhuīꞌn. 14

 Pōꞌktu 
quilhtamacuj skalalh catahuiꞌlaꞌtit. 
Camaktīniꞌntit tū Dios cāmaxquīꞌyān 
tū huaꞌchi ixtaꞌlhaꞌāꞌn chāꞌtin 
tropa. Chāꞌtin tropa tampātahuiꞌla 
aꞌktin cinturón ē lēꞌn tū namaktāya 
ixcuꞌxan. Nā huiꞌxinaꞌn ixlacasquiꞌnca 
nalakapasāꞌtit tū ixlīcānaꞌ ē xmān 
natlahuaꞌyāꞌtit tū tze. 15

 Tropa tatūnū 
botas aꞌcxniꞌ aꞌn calhāxcuhuālh. 
Huiꞌxinaꞌn līskalalh catahuiꞌlaꞌtit 
napināꞌtit namāsuꞌyuꞌyāꞌtit 
ixtachihuīn Dios. 16

 Tropa lēꞌn tū 
lītamaktāya. Tzamāꞌ jāla lakpusa 
flecha masqui taꞌlacan. Huiꞌxinaꞌn 
palh līpāhuaꞌnāꞌtit Dios, ūꞌtzaꞌ 
huaꞌchi tū lītamaktāyaꞌyāꞌtit. 
Chuntzaꞌ skāhuīꞌniꞌ jā caticāskāhuīꞌn. 
17

 Tropa maclacasquiꞌn 
ixtāꞌknuꞌ xalīcāꞌn. Huiꞌxinaꞌn 

ixlacasquiꞌnca tzej nacaꞌtzīyāꞌtit 
Dios cāmakapūtaxtūnīꞌtaꞌntzaꞌ. 
Ūꞌtzaꞌ līcaꞌtzīyāꞌtit nalīskāhuīꞌyāꞌtit 
ixlīmāpaꞌksīn Dios. Huaꞌchi 
ūꞌtzaꞌ mintāꞌknuꞌcaꞌn xalīcāꞌn. 
Ixtachihuīn Dios, ūꞌtzaꞌ huaꞌchi 
aꞌktin espada tū Espíritu Santo 
cāmaxquīꞌyān. 18

 Pōꞌktu quilhtamacuj 
calīꞌorarlīniꞌtit Dios ixpālacata tū 
maclacasquiꞌnāꞌtit. Casquiꞌniꞌtit Dios 
nacāmaktāyayān. Catamakxtekniꞌtit 
Espíritu Santo nacāmaktāyayān 
naꞌorarlaꞌyāꞌtit. Skalalh catahuiꞌlaꞌtit. 
Jā tijiclhuaꞌyāꞌtit naꞌorarlaꞌyāꞌtit. 
Pōꞌktu quilhtamacuj cacālīꞌorarlīꞌtit 
ixlīpōꞌktucaꞌn ixlacstīn Dios. 
19

 Nā calīꞌorarlīꞌtit quimpālacata. 
Caquilālīsquiꞌnui chī tzē naꞌicmāsuꞌyu 
ixtachihuīn Jesucristo ē jā tī 
caꞌicjicuaꞌniꞌlh. 20

 Dios quimacaminīꞌt 
naꞌicmāsuꞌyu xatze tachihuīn. Ūꞌtzaꞌ 
iclītachīꞌnīꞌt chuhuaꞌj. Casquiꞌniꞌtit 
Dios naquimaktāya jā naꞌicjicuaꞌn 
aꞌcxniꞌ naꞌicmāsuꞌyu, chuntzaꞌ chī 
ixlacasquiꞌnca.

Cāmacāꞌniꞌca saludos
21

 Palhāsāꞌ huiꞌxinaꞌn 
caꞌtzīcuꞌtunāꞌtit chī iclīlahuīꞌlh ē 
tū ictlahuamāꞌlh. Pōꞌktu huāꞌmāꞌ 
nacāhuaniyān quintāꞌtincaꞌn Tíquico. 
Xlaꞌ tzej tāꞌscuja Dios. 22

 Ūꞌtzaꞌ 
iccālīlakmacāꞌnāchāꞌn huiꞌxinaꞌn. 
Nacāhuaniyān chī iclīlahuiꞌlānaꞌuj. Ē 
chuntzaꞌ nacāmāꞌaꞌkpuhuantīnīyān.

23
 Icsquiꞌniꞌ Dios, quinTātaꞌcaꞌn, ē 

Māpaꞌksīniꞌ Jesucristo tzej calatapāꞌtit. 
Nā icsquiꞌniꞌ Dios cacāmaktāyan tzej 
naꞌaꞌkaꞌīꞌyāꞌtit ē nalāpāxquīꞌyāꞌtit. 24

 Dios 
cacāsicuaꞌlanātlahuakōꞌn milīpōꞌktucaꞌn 
tī līpāxquīꞌyāꞌtit quiMāpaꞌksīniꞌcaꞌn 
Jesucristo ixlīpōꞌktu milīstacnaꞌcaꞌn. 
Amén. 

Tachīꞌn Pablo cātzoꞌknuniꞌlh 
xalanīꞌn nac Filipos tī ixtaꞌaꞌkaꞌīꞌ

1  Quinaꞌn, Pablo ē Timoteo, 
īꞌscujnuꞌnīꞌn Jesucristo tī 

quincālacsacnīꞌtaꞌn. Quinaꞌn 
iccāmacāꞌniꞌyāchāꞌn huāꞌmāꞌ 
carta nac Filipos. Quit Pablo tī 
iccātzoꞌknuniꞌyān milīpōꞌktucaꞌn 
tī huiꞌlāꞌnaꞌnchipitit ē 
aꞌkaꞌīꞌniꞌnīꞌtaꞌntit Jesucristo 
ē nā xanapuxcuꞌnuꞌ ē nā tī 
tamaktāyanaꞌn tī cāmāpācuhuīcan 
diáconos. 2 QuinTātaꞌcaꞌn Dios 
ē quiMāpaꞌksīniꞌcaꞌn Jesucristo 
cacātasicuaꞌlanātlahuan huiꞌxinaꞌn 
ē tzej calatapāꞌtit.

Pablo cālīꞌorarlīlh tī ixtaꞌaꞌkaꞌīꞌ
3

 Aꞌcxniꞌ iccālacapāstacān, 
icmaxquīꞌ tapāxcatcaꞌtzīn Dios. 
4

 Aꞌcxniꞌ icorarlīmāꞌlh, pōꞌktu 
quilhtamacuj cāꞌtapāxuhuān 
iclīsquiꞌniꞌmāꞌlh Dios 
mimpālacatacaꞌn. 5 Icmāstāꞌ 
tapāxcatcaꞌtzīn ixpālacata 
aꞌcxniꞌ pūla aꞌkaꞌīꞌtit, ē tzucutit 
quilātāꞌscujāuj ixpālacata xatze 
tachihuīn tū Dios mācaꞌtzīnīniꞌn. 
Hasta chuhuaꞌj quilātāꞌscujāujcus. 
6

 Quit iclīpāhuan Dios tī 
tzucunīꞌt cāmāsuꞌyuniꞌyān chī 

nalītlahuaꞌyāꞌtit ixtalacasquiꞌnīn, ē 
iccaꞌtzī nacāmāsuꞌyuniꞌtēlhayān 
hasta natlahuakōꞌ aꞌcxniꞌ 
namimpala Jesucristo. 7 Laktzaꞌ 
iccāpāxquīꞌyān ē lacxtim Dios 
quincāsicuaꞌlanātlahuan. Chuntzaꞌ 
tze chī icpuhuan mimpālacatacaꞌn. 
Huiꞌxinaꞌn ē quit lacxtim 
quincālakalhuꞌmanān Dios masqui 
tachīꞌn quit o masqui icyālh na 
ixlacatīncaꞌn māpaꞌksīniꞌnīꞌn 
naꞌiclītāya xatze tachihuīn ē 
naꞌiclīmāsuꞌyu tū ixlīcānaꞌ. 
Huiꞌxinaꞌn quilāmaktāyayāuj 
naꞌiclītāya xatze tachihuīn. 8 Dios 
ūꞌtzaꞌ caꞌtzī chī iccāpāxquīꞌyān 
milīpōꞌktucaꞌn chuntzaꞌ chī 
Jesucristo cāpāxquīꞌyān. 9 Aꞌcxniꞌ 
icorarlīmāꞌlh Dios, icsquiꞌniꞌ 
āꞌchulāꞌ nalāpāxquīꞌyāꞌtit. 
Nā icsquiꞌniꞌ nacaꞌtzīyāꞌtit 
tū Dios lacasquiꞌn ē tzej 
nalacapāstacnaꞌnāꞌtit. 10

 Chuntzaꞌ 
nacaꞌtzīyāꞌtit chī nalīlacsacāꞌtit 
tū xatze. Nā chuntzaꞌ xalactze 
nalītaxtuyāꞌtit ē jā tū naꞌaꞌnan 
tū cātalīputzānaꞌnīyān aꞌcxniꞌ 
namimpala Cristo. 11

 Nā icsquiꞌniꞌ 
Dios līlacatejtin nalītahuiꞌlaꞌyāꞌtit 
ixlīmāpaꞌksīn Jesucristo ē ūꞌtzaꞌ 
nalīlakachiꞌxcuhuīꞌcan Dios ē 
nalaktaquilhpūtacan.

Ixlatamat Pablo pōꞌktu ixlaꞌ Cristo
12

 Tāꞌtimīn, iclacasquiꞌn 
nacaꞌtzīyāꞌtit tū quinaꞌkspulanīꞌt 
ūꞌtzaꞌ āꞌchulāꞌ maktāyalh 
māꞌkahuanī xatze tachihuīn ixlaꞌ 
Jesucristo. 13

 Quit ictachīꞌnīꞌt, 
ē ixlīpōꞌktucaꞌn soldados tī 
tamaktakaꞌlha palacio tacaꞌtzītzaꞌ 
quilīchīꞌcanīꞌt ixpālacata icmāsuꞌyu 
tū ixlaꞌ Cristo. Nā ixlīpōꞌktucaꞌn 
āꞌmakapitzīn huāꞌtzāꞌ nā tacaꞌtzī 
huāꞌmāꞌ. 14

 Makapitzīn tī taꞌaꞌkaꞌīꞌ 
cālīmāhuixcānīcanīꞌt aꞌcxniꞌ 
tacaꞌtzīlh quit ictachīꞌnīꞌt. Ē āꞌchulāꞌ 
tamāsuꞌyu ixtachihuīn Dios ē jā 
tajicuaꞌn.

15
 Masqui makapitzīn 

talīꞌaꞌkchihuīnaꞌn Cristo 
ixpālacata quintaquiclhlaktzīꞌn ē 
tatapāpitzicuꞌtun, āꞌmakapitzīn 
talīꞌaꞌkchihuīnaꞌn ixpālacata 
xlacaꞌn talacasquiꞌn lhūhuaꞌ 
tachiꞌxcuhuīꞌt nataꞌaꞌkaꞌīꞌniꞌ Cristo. 
16

 Tī tze ixtalacapāstacniꞌcaꞌn, 
xlacaꞌn talīmāsuꞌyu Cristo 
ixpālacata quintapāxquīꞌ. 
Tacaꞌtzī quihuiꞌlīcanīꞌt huāꞌtzāꞌ 
naꞌiclītāya xatze tachihuīn ixlaꞌ 
Jesucristo. 17

 Tī taquiclhcaꞌtzan, 
xlacaꞌn tatapāpitzicuꞌtun 
aꞌcxniꞌ talīꞌaꞌkchihuīnaꞌn Cristo. 
Tapuhuan chuntzaꞌ āꞌchulāꞌ 
naquintamakapātīnīn līhuan 
ictachīꞌniꞌ. 18

 Jā quimacaꞌtzi tū 
ixpālacata talīꞌaꞌkchihuīnaꞌn Cristo. 
Masqui tamāsuꞌyu ixpālacata 
tatapāpitzicuꞌtun, masqui 
tamāsuꞌyu ixpālacata quintapāxquīꞌ, 
talīꞌaꞌkchihuīnaꞌn Cristo ē ūꞌtzaꞌ 
iclīpāxuhua.

19
 Āꞌchulāꞌ icpāxuhua ixpālacata 

iccaꞌtzī huāꞌmāꞌ tzej nataxtuyāchaꞌ ē 

naꞌictaxtu nac pūlāchīꞌn ixpālacata 
huiꞌxinaꞌn quilālīmaktāyamāꞌnauj 
minoracioncaꞌn. Nā quimaktāya 
Espíritu Santo ixpālacata 
ictapaꞌksīniꞌ Jesucristo. 20

 Quit 
ickaꞌlhīmāꞌlh tū namin. Iclacasquiꞌn 
jā tū naꞌiclītamāxanīꞌ. Āꞌchulāꞌ 
naꞌictahuixcāni chuhuaꞌj huaꞌchi 
pōꞌktu quilhtamacuj xaꞌictahuixcāni 
naꞌicmāsuꞌyu ixpālacata Cristo. 
Chuntzaꞌ nalaktzīꞌncan chī 
ixlīkaꞌtlaꞌ Cristo ixpālacata 
quilatamat, masqui ixquimaknīca 
ē masqui icuīꞌlhcus. 21

 Quit, palh 
āꞌlakmaꞌj naꞌictahuiꞌla, pōꞌktu 
quilatamat ixlaꞌ Cristo nahuan. 
Masqui caꞌicnīlh, naꞌickaꞌlhī 
quilatamat tū jā catilaksputli. 
22

 Līhuan icuīꞌlh, tzē naꞌicscuja 
ixpālacata Māpaꞌksīniꞌ. Chuntzaꞌ 
quit jā iccaꞌtzī tū naꞌiclacsaca. 
23

 Quimāmakchuyī ixpālacata 
aꞌktuꞌ quintalacapāstacniꞌ. 
Palh naꞌicnī, naꞌictāꞌtahuiꞌla 
Cristo nac aꞌkapūn ē ūꞌtzaꞌ tze 
quimpālacata. 24

 Ē huiꞌxinaꞌn, tū 
āꞌchulāꞌ xatze mimpālacatacaꞌn, 
ūꞌtzaꞌ naꞌiclītahuiꞌlacus ē 
naꞌiccāmaktāyayān. 25

 Chuntzaꞌ 
iclīcaꞌtzī naꞌiccātāꞌtachokoyān ē 
naꞌiccātāꞌscujān ixpālacata āꞌchulāꞌ 
naꞌaꞌkaꞌīꞌyāꞌtit ē nalīpāxuhuaꞌyāꞌtit 
tū aꞌkaꞌīꞌyāꞌtit. 26

 Chuntzaꞌ aꞌcxniꞌ 
naꞌicaꞌmpalayāchaꞌ, nakaꞌlhīꞌyāꞌtit 
lhūhuaꞌ tū nalīpāxuhuaꞌyāꞌtit 
ixpālacata tū Jesucristo 
cātlahuaniꞌn huiꞌxinaꞌn, ē chī 
quimāspiꞌtlitzaꞌ.

27
 Masqui iclahuīꞌlhcus ē masqui 

naꞌicnī, tū āꞌchulāꞌ ixlacasquiꞌnca 
mimpālacatacaꞌn, ūꞌtzaꞌ huāꞌmāꞌ. 
Natahuiꞌlayāꞌtit chuntzaꞌ chī 
cāminīꞌniꞌ tī taꞌaꞌkaꞌīꞌniꞌ xatze 

tachihuīn tū ixlaꞌ Cristo. Chuntzaꞌ 
palh quit iccālakaꞌnān o palh jāla 
naꞌicaꞌnāchaꞌ, naquimācaꞌtzīnīcan 
huiꞌxinaꞌn jā lakpalīꞌnīꞌtaꞌntit 
tū aꞌkaꞌīꞌnīꞌtaꞌntit. Lacxtim 
calalh mintalacapāstacniꞌcaꞌn ē 
mintalacasquiꞌnīncaꞌn. Calātāꞌscujtit 
lacxtim ixpālacata xatze tachihuīn 
tū aꞌkaꞌīꞌyāꞌtit. 28

 Jā caticājicuaꞌniꞌtit 
mintāꞌlāquiclhlaktziꞌcaꞌn nūn 
macstiꞌnaꞌj. Palh jā lakpalīꞌnīꞌtaꞌntit 
tū aꞌkaꞌīꞌtit ē jā cātijicuaꞌniꞌtit 
mintāꞌlāquiclhlaktziꞌcaꞌn, 
chuntzaꞌ tzej nacālīmāsuꞌyuniꞌ 
mintāꞌlāquiclhlaktziꞌcaꞌn 
nacāmālaksputūcan xlacaꞌn nac 
pūpātīn ē huiꞌxinaꞌn nakaꞌlhīꞌyāꞌtit 
milatamatcaꞌn tū jā catilaksputli. 
29

 Huiꞌxinaꞌn aꞌkaꞌīꞌniꞌyāꞌtit Cristo 
ē ūꞌtzaꞌ nacālīmakapūtaxtūyān. 
Nā caꞌtzīyāꞌtit ixlacasquiꞌnca 
nalīpātīniꞌnāꞌtit chuntzaꞌ 
chī ixtalacasquiꞌnīn Dios. 
30

 Quinaꞌn lacxtim kaꞌlhīyāuj 
quintāꞌlāquiclhlaktziꞌcaꞌn. 
Laktzīꞌntittzaꞌ chī icpātīniꞌlh ē 
chuhuaꞌj kexpaꞌtnīꞌtaꞌntit chī icpātīn
iꞌmāꞌlhcus.

Chī jā kaꞌtlaꞌ ixmakcaꞌtzī Cristo 
ē āꞌlīstān laktaquilhpūtaca

2  Ixlītze palh makcaꞌtzīyāꞌtit 
Cristo cāmāhuixcānīyān ē 

cāmākoꞌxamakaꞌtlīyān ixpālacata 
xlaꞌ cāpāxquīꞌyān. Nā tze palh 
makcaꞌtzīyāꞌtit Espíritu Santo 
cātāꞌhuiꞌlān. Tze palh lakapasāꞌtit 
ixtapāxquīꞌn ē ixtalakalhuꞌmān 
Cristo. 2 Palh chuntzaꞌ 
makcaꞌtzīyāꞌtit, naquilāmaxquīꞌyāuj 
lhūhuaꞌ tapāxuhuān ixpālacata tzej 
nalatāꞌkchokoyāꞌtit. Chu lacxtim 
chī nalacapāstacnaꞌnāꞌtit ē chu 

lacxtim nalāpāxquīꞌyāꞌtit ē aꞌktin 
nahuan mintalacapāstacniꞌcaꞌn. 
Lacxtim chī nalatapāyāꞌtit ē 
chuntzaꞌ naquilāmaxquīꞌyāuj 
lhūhuaꞌ tapāxuhuān. 3 Jā 
tū catlahuaꞌtit xmān 
mimpālacatacaꞌn nūn ixpālacata 
nacātalakachiꞌxcuhuīꞌyān māniꞌ 
huiꞌxinaꞌn. Jā kaꞌtlaꞌ camakcaꞌtzītit. 
Xatze chāꞌtunuꞌ calacapāstactit 
āꞌmakapitzīn āꞌchulāꞌ xatze ē jā 
xlaꞌ. 4 Chāꞌtunuꞌ cuenta catlahualh 
tū ixlacaꞌn āꞌmakapitzīn ē 
catalāmaktakaꞌlhli. Jā xmān 
namaktakaꞌlha tū ixlaꞌ.

5
 Cakaꞌlhīꞌtit huāꞌmāꞌ 

talacapāstacniꞌ tū ixkaꞌlhī Cristo 
Jesús. 6 Xlaꞌ masqui lacxtim chī Dios, 
jā puhuanli ixtāꞌchuntzaꞌ Dios jā 
maktin catimakxtekli. 7 Mākēnūlh 
ixtāꞌchuntzaꞌ Dios nalītaxtu 
huaꞌchi tasācuaꞌ ē nalacatuncuhuī 
chī chiꞌxcuhuīꞌn talacatuncuhuī. 
8

 Aꞌcxniꞌ ixlatlāꞌhuan nac 
cāꞌtiꞌyaꞌtnaꞌ chī chiꞌxcuꞌ, āꞌchulāꞌ 
macstiꞌnaꞌj līhuanli ē kexmatniꞌlh 
Dios hasta tamacamāstāꞌlh nanī. 
Māmāxanīꞌca ixpālacata chī 
xtokohuaꞌcaꞌca nac cruz. 9 Ūꞌtzaꞌ 
Dios līlakachiꞌxcuhuīꞌlh ē nā 
līmaxquīꞌlh ixtacuhuīniꞌ līhuaꞌcaꞌlh 
xatze ē jā ixtacuhuīniꞌ āꞌmakapitzīn. 
Jā tū aꞌnan ixtāꞌchuntzaꞌ xatze 
chī huāꞌmāꞌ tacuhuīniꞌ. 10

 Chuntzaꞌ 
tlahuaca ixpālacata ixlīpōꞌktucaꞌn 
natamakapāxuī Jesús ē 
natatatzokostaniꞌ. Ixlīpōꞌktucaꞌn 
calhāxcuhuālh nac aꞌkapūn ē 
nac cāꞌtiꞌyaꞌtnaꞌ ē na ixtampīn 
tiꞌyaꞌt, xlacaꞌn natamakapāxuī 
Jesús. 11

 Ixlīpōꞌktucaꞌn 
tachiꞌxcuhuīꞌt natahuan Jesucristo 
ūꞌtzaꞌ Māpaꞌksīniꞌ ē ūꞌtzaꞌ 

nalīlaktaquilhpūtacan Dios xaTātaꞌ 
ē nalakachiꞌxcuhuīꞌcan.

Tī taꞌaꞌkaꞌīꞌ huaꞌchi pūmaksko 
nac cāꞌquilhtamacuj

12
 Tāꞌtimīn, chuntzaꞌ chī pōꞌktu 

quilhtamacuj quilākexmatniꞌnīꞌtaꞌuj 
aꞌcxniꞌ xaꞌiccātāꞌlatlāꞌhuanān, 
āꞌchulāꞌ catlahuaꞌtit chuhuaꞌj 
līhuan quit jā iccātāꞌlatlāꞌhuanān. 
Chāꞌtunuꞌ calīhuiꞌlītit minaꞌcstucaꞌn 
namākentaxtūkōꞌyāꞌtit tū cāminīꞌniꞌ 
tī taꞌaꞌkaꞌīꞌ. Catamaktakaꞌlhtit ē 
cuenta catlahuaꞌtit ixpālacata jā 
natlahuaꞌyāꞌtit tū jā tze. 13

 Dios 
ūꞌtzaꞌ tī cāmālacapāstaquīyān xatze 
ē cāmaktāyayān natlahuaꞌyāꞌtit 
ixtalacasquiꞌnīn.

14
 Catūhuālh tū natlahuaꞌyāꞌtit, 

līpāxuj catlahuaꞌtit ē jā 
titāꞌlāhuaniyāꞌtit ē jā 
nalāquilhnīyāꞌtit. 15

 Chuntzaꞌ 
catlahuaꞌtit ixpālacata jā tū 
tū nacātalīꞌaꞌksaꞌnān ē lactze 
nalītaxtuyāꞌtit chuntzaꞌ chī 
cāminīꞌniꞌ ixlacstīn Dios. Masqui 
huiꞌlāꞌnaꞌntit na ixlacpuꞌnaꞌiꞌtātcaꞌn 
tī jā tzeya chiꞌxcuhuīꞌn ē tī jā 
tze ixtalacapāstacniꞌcaꞌn, jā 
caticāmakscaꞌtxtutit xlacaꞌn. Na 
ixlacpuꞌnaꞌiꞌtātcaꞌn huiꞌxinaꞌn 
naxkakayāꞌtit huaꞌchi pūmaksko jā 
cāꞌpucsuaꞌ. 16

 Chuntzaꞌ huiꞌxinaꞌn 
cāmāsuꞌyuniꞌpāꞌnaꞌntit chī 
natalīkaꞌlhī xasāstiꞌ ixlatamatcaꞌn. 
Ūꞌtzaꞌ kaꞌtlaꞌ naꞌiccālīmakcaꞌtzīyān 
aꞌcxniꞌ nachin ixquilhtamacuj 
Cristo ē naꞌiccaꞌtzī līmacuanli 
quintascujūt. Jā pāxcat huanli 
tū iccāmāsuꞌyuniꞌn. 17

 Huiꞌxinaꞌn 
aꞌkaꞌīꞌtit tū iccāmāsuꞌyuniꞌn. Ūꞌtzaꞌ 
huaꞌchi tū mālacnūniꞌtit Dios nac 
pūmacamāstāꞌn. Palh ixlacasquiꞌnca 

naquimaknīcan ē chuntzaꞌ 
naꞌiclītaxtu huaꞌchi tamālacnūn 
na mimpūmacamāstāꞌncaꞌn, quit 
naꞌiccātāꞌpāxuhuayān. 18

 Nā ūꞌtzaꞌ 
naquilālītāꞌpāxuhuayāuj.

Timoteo ē Epafrodito
19

 Palh Māpaꞌksīniꞌ Jesús 
naquimakxteka, palaj quit 
naꞌiccāmacāꞌniꞌyāchāꞌn Timoteo 
naquihuani chī huiꞌlāꞌnaꞌnchipitit 
aꞌcxniꞌ naquītaspiꞌta. Chuntzaꞌ 
quit naꞌickaꞌlhī tapāxuhuān. 
20

 Naꞌiccāmacāꞌniꞌyāchāꞌn Timoteo 
ixpālacata jā tī aꞌnan āꞌchāꞌtin chī 
xlaꞌ tī cālacapāstacān huiꞌxinaꞌn 
huaꞌchi chī quit. Xlaꞌ ixlīcānaꞌ 
līꞌaꞌktuyun mimpālacatacaꞌn. 
21

 Āꞌmakapitzīn ixlīpōꞌktucaꞌn 
cuenta tatlahua tū xmān 
ixlacaꞌn ē jā cuenta tatlahua tū 
Cristo lacasquiꞌn. 22

 Huiꞌxinaꞌn 
tzej lakapasāꞌtit ixlatamat 
Timoteo ē caꞌtzīyāꞌtit chī huaꞌchi 
quinkaꞌhuaꞌcha xlaꞌ quintāꞌscujli 
aꞌcxniꞌ xaꞌicmāsuꞌyutlāꞌhuan xatze 
tachihuīn tū ixlaꞌ Dios. 23

 Xmān 
naꞌiccaꞌtzī chī naquintaxtuniꞌkōꞌ, 
icpuhuan naꞌiccālakmacāꞌnāchāꞌn 
Timoteo. 24

 Nā quit icaꞌkaꞌīꞌniꞌ 
Māpaꞌksīniꞌ naquimāxtu nac 
pūlāchīꞌn ē chuntzaꞌ palaj 
naꞌiccālakaꞌnāchāꞌn.

25
 Quit icpuhuan ixlacasquiꞌnca 

naꞌiccāmacāꞌniꞌyāchāꞌn quintāꞌtin 
Epafrodito. Xlaꞌ ixquintāꞌlatlāꞌhuan 
ixpālacata Jesús ē ixquintāꞌscuja. 
Nā xlaꞌ milacscujniꞌcaꞌn ē 
milakxokocaꞌn chī quimaktāyalh 
aꞌcxniꞌ xaꞌicmaclacasquiꞌn. 
26

 Xlaꞌ ixcālaktzīꞌncuꞌtunān ē 
līlīpuhuanli ixpālacata huiꞌxinaꞌn 
ixkexpaꞌtnīꞌtaꞌntit chī ixtaꞌjatatla. 

27
 Ixlīcānaꞌ snūn ixlamāꞌlh 

ē ixnīcuꞌtumāꞌlhtzaꞌ. Dios 
lakalhuꞌmanli ē xlaꞌ tzeyanli. Nā 
quit quilakalhuꞌmanli ixpālacata 
jā āꞌchulāꞌ xaꞌiclīlīpuhuanli 
palh ixnīlh. 28

 Nā palaj 
iccālakmacāꞌncuꞌtunāchāꞌn ē 
chuntzaꞌ nalīpāxuhuaꞌyāꞌtit aꞌcxniꞌ 
nalaktzīꞌmpalaꞌyāꞌtit. Chuntzaꞌ quit 
jā naꞌickaꞌlhī tū naꞌiclīꞌaꞌktuyun. 
29

 Aꞌcxniꞌ natāꞌlāpāxtokāꞌtit, 
camaxquīꞌtit tapāxcatcaꞌtzīn Dios. 
Calakachiꞌxcuhuīꞌtit Epafrodito 
ē nā āꞌmakapitzīn huaꞌchi xlaꞌ tī 
jā tajicuaꞌn natanī ixpālacata 
Cristo. 30

 Ixnīmāꞌlhtzaꞌ Epafrodito 
ixpālacata ixtascujūt Cristo. Jā 
līlakaputzalh ixlatamat aꞌcxniꞌ 
quimaktāyalh ē tlahuakōꞌlh 
tū huiꞌxinaꞌn jāla catitlahuaꞌtit 
ixpālacata makat ixlatlāꞌhuaꞌnāꞌtit.

Tū līlacatejtin ē ixlīcānaꞌ

3  Chuhuaꞌj, tāꞌtimīn, 
calīpāxuhuaꞌtit ixpālacata 

quiMāpaꞌksīniꞌcaꞌn Jesucristo. 
Jā iclījicsuaꞌ masqui chu ūꞌtzaꞌ 
naꞌiccātzoꞌknuniꞌpalayān ē 
ūꞌtzaꞌ xatze mimpālacatacaꞌn. 
2

 Cacātapānūꞌniꞌtit tī jā tze 
ixtalacapāstacniꞌcaꞌn, tī tatlahua tū 
jā tze. Cacātapānūꞌniꞌtit tī tahuan 
ixlacasquiꞌnca ixlīpōꞌktucaꞌn tī 
taꞌaꞌkaꞌīꞌniꞌ Cristo cāchuꞌcuniꞌcan 
ixmacniꞌcaꞌn. Ūꞌtzaꞌ ixtahuiꞌlatcaꞌn 
israelitas tū huanican circuncisión. 
Xlacaꞌn tamālaksputūcuꞌtun 
tū aꞌkaꞌīꞌnīꞌtaꞌntit. 3 Quinaꞌn tī 
ixlīcānaꞌ ixtachiꞌxcuhuīꞌt Dios ē 
līmakapāxuīyāuj Espíritu Santo. Ē 
cāꞌtapāxuhuān līpāhuanāuj Cristo 
Jesús. Jā quincātalīpāhuanān 
quinaꞌcstucaꞌn nūn līpāhuanāuj 

catūhuālh tū tatlahua 
chiꞌxcuhuīꞌn. 4 Quit quinaꞌcstu 
nā ickaꞌlhī tū xaꞌiclīpāhuanlī. 
Palh catīhuālh napuhuan 
xlaꞌ tze nahuan ixpālacata 
mākentaxtū ixlīmāpaꞌksīn 
Moisés, quit naꞌicpuhuan 
āꞌchulāꞌ tze quit. 5 Circuncisión 
quintlahuaniꞌca aꞌcxniꞌ ictlahualh 
aꞌktzayan quilhtamacuj 
aꞌcxniꞌ xaꞌictahuiꞌlanīꞌtcus. 
Quit, quixūꞌnāpapnaꞌ israelitas 
ixtahuanīꞌt. Quilītalakapasniꞌ 
hasta ixquilhtzucuniꞌ Benjamín 
ixuanīꞌt. Quit hebreo ē nā quintātaꞌ 
ē quintzīꞌ nā hebreo ixtahuanīꞌt. 
Fariseo xaꞌicuanīꞌt ē ūꞌtzaꞌ quit 
līlacatejtin icmākentaxtūkōꞌlh 
līmāpaꞌksīn. 6 Xaꞌiclīmaktāyacuꞌtun 
quireligión. Xasāstiꞌ ixuanīꞌtcus 
ixtamāsuꞌyun Jesús. Ūꞌtzaꞌ 
xaꞌiccālīputzastālaniꞌtāꞌkchoko 
tī taꞌaꞌkaꞌīꞌlh. Jā tū tū 
quintilīꞌaꞌksaꞌnca chī 
iclīmākentaxtūlh līmāpaꞌksīn. 
7

 Ixlīpōꞌktu tzamāꞌ catūhuālh 
tū kaꞌtlaꞌ xaꞌiclīmakcaꞌtzī, ūꞌtzaꞌ 
chuhuaꞌj iclaktzīꞌn huaꞌchi jā 
tū ixtapalh ixpālacata Cristo. 
8

 Iccāhuaniyān ixlīpōꞌktu tzamāꞌ 
tū ickaꞌlhī huaꞌchi jā tū ixtapalh. 
Āꞌchulāꞌ ixtapalh lakapascan Cristo 
Jesús quiMāpaꞌksīniꞌ ē jā naꞌickaꞌlhī 
tū kaꞌtlaꞌ naꞌiclīmakcaꞌtzī. Chuhuaꞌj 
icaꞌkaꞌīꞌnīꞌt Cristo ē icmakxtekli 
ixlīpōꞌktu tū kaꞌtlaꞌ xaꞌiclīmakcaꞌtzī. 
Quit iclaktzīꞌn huaꞌchi aꞌktin 
paꞌlhxtum. Āꞌchulāꞌ tze xmān 
iclīpāhuan Cristo. 9 Chuntzaꞌ quit 
ictapaꞌksīniꞌ xlaꞌ ē xatze quit 
na ixlacatīn Dios ixpālacata 
iclīpāhuan Cristo ē ictapaꞌksīniꞌ 
xlaꞌ. Jātzaꞌ iclīpāhuan līmāpaꞌksīn; 

ūꞌtzaꞌ jāla quimaktāya chī tze 
naꞌiclīhuan na ixlacatīn Dios. 
10

 Tzej iclakapascuꞌtun Cristo 
ē ickaꞌlhīcuꞌtun līmāpaꞌksīn tū 
xlaꞌ līlacastālancuanaꞌnli. Quit 
iclītaxtucuꞌtun chuntzaꞌ chī Cristo 
masqui naquimakapātīnīncan 
ixpālacata. 11

 Chuntzaꞌ 
quit ickaꞌlhīmāꞌlh aꞌcxniꞌ 
naꞌiclacastālancuanaꞌn ē aꞌcxniꞌ 
ixlīcānaꞌ naꞌiclītaxtu chuntzaꞌ chī 
Cristo.

Tanūniꞌcan chī nalītlajacan premio
12

 Jā iccāhuanimāꞌn jā tū 
quisputniꞌ ē ictaxtunīꞌttzaꞌ 
chī Cristo. Cristo Jesús 
quimakapūtaxtūlh ē ictapaꞌksīniꞌ. 
Ūꞌtzaꞌ iclīmākentaxtūcuꞌtun 
ixtalacasquiꞌnīn. 13

 Tāꞌtimīn, 
quit jā icpuhuan palh 
icmākentaxtūkōꞌlhtzaꞌ. Tū 
ictlahuamāꞌlh ūꞌtzaꞌ huāꞌmāꞌ. 
Icpātzaꞌnkāmāꞌlh tū huīꞌlh nac 
quinchakēn chī nac tatuꞌjnuꞌ 
ē tzej ictuꞌjnumāꞌlh hasta jā 
naꞌicchāꞌn. 14

 Lacatzaꞌj icaꞌmāꞌlh 
hasta jā naꞌaꞌksputa tatuꞌjnuꞌ ē 
naꞌicmaktīniꞌn premio. Dios 
ūꞌtzaꞌ tī naquimaxquīꞌ ē ūꞌtzaꞌ 
quintaꞌsaniꞌyāchaꞌ tālhmāꞌn 
ixpālacata ictapaꞌksīniꞌ Cristo Jesús.

15
 Quinaꞌn tī tzej aꞌkaꞌīꞌyāuj, 

napuhuanāuj jānaꞌj lactze quinaꞌn 
chī ixlacasquiꞌnca. Palh xtum 
lacapāstacnaꞌnāꞌtit, ūꞌtzaꞌ Dios 
nacāmāsuꞌyuniꞌyān. 16

 Chuntzaꞌ 
chī scaꞌttittzaꞌ, chuntzaꞌ 
calīlatlāꞌhuantit.

17
 Tāꞌtimīn, catlahuaꞌtit chuntzaꞌ 

chī quit ictlahua ē cuenta 
catlahuaꞌtit tī talatlāꞌhuan chī 
iccāmāsuꞌyuniꞌn. 18

 Lhūhuaꞌ aꞌnan 

tī jā lacatejtin talatāꞌkchoko. 
Tasuꞌyu jā taꞌaꞌkaꞌīꞌ palh Cristo 
nīlh nac cruz quimpālacatacaꞌn. 
Maklhūhuaꞌtzaꞌ iccāhuanin ē 
chuhuaꞌj iccalhuamāꞌlh aꞌcxniꞌ 
iccātzoꞌknuniꞌmāꞌn. Iclīlīpuhuan 
ixpālacata jā taꞌaꞌkaꞌīꞌ. 19

 Xlacaꞌn 
nataꞌaꞌn nac pūpātīn. Tū xlacaꞌn 
talacasquiꞌn, huaꞌchi ūꞌtzaꞌ 
ixdioscaꞌn. Kaꞌtlaꞌ talīmakcaꞌtzī 
masqui tatlahua tū līmāxanaꞌ 
ē xmān talacapāstaca tū xalaꞌ 
huāꞌtzāꞌ nac cāꞌquilhtamacuj. 
20

 Quinaꞌn tapaꞌksīniꞌyāuj 
nac aꞌkapūn ē kaꞌlhīmāꞌnauj 
camilh quiMakapūtaxtūnuꞌcaꞌn 
ē ūꞌtzaꞌ Jesucristo. 21

 Xlaꞌ 
naquincālakpalīniꞌyān 
quimacniꞌcaꞌn tū namasa ē 
chuntzaꞌ quimacniꞌcaꞌn natasuꞌyu 
chī ixuanīꞌt ixmacniꞌ Cristo 
aꞌcxniꞌ lacastālancuanaꞌnli. 
Naquincālīlakpalīniꞌyān 
quimacniꞌcaꞌn ixlītliꞌhuiꞌqui tū tzē 
nacālīmāpaꞌksīkōꞌ ixlīpōꞌktu tū 
aꞌnan.

Calīpāxuhuaꞌtit Māpaꞌksīniꞌ 
pōꞌktu quilhtamacuj

4  Chuntzaꞌ, tāꞌtimīn, jā 
cataxtutāyaꞌtit na ixtej 

Māpaꞌksīniꞌ. Iccāpāxquīꞌyān ē 
iccālaktzīꞌncuꞌtunān. Huiꞌxinaꞌn 
quilāmaxquīꞌyāuj tapāxuhuān. Chī 
aꞌkaꞌīꞌyāꞌtit, ūꞌtzaꞌ huaꞌchi quintatlaj. 
Laktzaꞌ iccāpāxquīꞌyān.

2
 Iccāsquiꞌniꞌ Evodia ē Síntique 

chu aꞌktin catalacapāstaclī 
ē jātzaꞌ catalāquilhnīlh. 
Lītāꞌtimīn tatapaꞌksīniꞌ Cristo. 
3

 Huiꞌx tī tzej quintāꞌscujaꞌ 
cacāmākoꞌxamixiꞌ tzamāꞌ puscan; 
xlacaꞌn quintamaktāyalh aꞌcxniꞌ 

xaꞌicmāsuꞌyumāꞌlh xatze tachihuīn 
tū ixlaꞌ Dios. Xlacaꞌn tatāꞌscujli 
Clemente ē āꞌmakapitzīn tī 
quintatāꞌscujli. Cātzoꞌkcanīꞌt 
ixtacuhuīniꞌcaꞌn na ixlibro Dios tī 
takaꞌlhī xasāstiꞌ ixlatamatcaꞌn.

4
 Pōꞌktu quilhtamacuj 

calīpāxuhuaꞌtit ixpālacata 
Māpaꞌksīniꞌ ē naꞌiccāhuanipalayān, 
capāxuhuaꞌtit. 5 Ixlīpōꞌktucaꞌn 
tachiꞌxcuhuīꞌt cacātalakapasniꞌ palh 
tzeya chiꞌxcuhuīꞌn huiꞌxinaꞌn. Palaj 
namimpala Māpaꞌksīniꞌ.

6
 Jātzaꞌ tū catilītamakchuyīꞌtit 

ē pōꞌktu quilhtamacuj 
caꞌorarlītit ē casquiꞌniꞌtit Dios 
nacāmaktāyayān. Camaxquīꞌtit 
tapāxcatcaꞌtzīn ē cahuaꞌniꞌtit Dios 
ixlīpōꞌktu tū maclacasquiꞌnāꞌtit. 
7

 Chuntzaꞌ Dios nacāmājaxīyān ē 
āꞌmakapitzīn jāla catitalacacaꞌtzīlh 
chī jā tū cāmāmakchuyīyān. 
Dios nacāmaktakaꞌlha 
mintalacapāstacniꞌcaꞌn ē 
mintalacasquiꞌnīncaꞌn ixpālacata 
tāꞌtapaꞌksīyāꞌtit Jesucristo.

Calacapāstactit tū tze
8

 Chuhuaꞌj āꞌxmān, tāꞌtimīn. 
Catūxcuhuālh tū ixlīcānaꞌ ē tū 
līlacatejtin, ūꞌtzaꞌ calīlacapāstactit. 
Nā tū lactze ē catūxcuhuālh 
tū lakachiꞌxcuhuīꞌcan, ūꞌtzaꞌ 
calīlacapāstactit. Nā tū tzēhuanīꞌt ē 
tū minīꞌniꞌ, ūꞌtzaꞌ calīlacapāstactit. 
Palh huīꞌlh catūhuālh tū tze ē palh 
huīꞌlh tū tzē lakachiꞌxcuhuīꞌcan, 
huiꞌxinaꞌn cuenta catlahuaꞌtit 
tzamāꞌ. Calacapāstactit tzamāꞌ ē 
tzej nalatāꞌkchokoyāꞌtit.

9
 Tamāsuꞌyun tū 

quilāmakscaꞌtxtunīꞌtauj, chuntzaꞌ 
catlahuaꞌtit. Chī iccāhuaninīꞌtaꞌn ē 

chī laktzīꞌnīꞌtaꞌntit tū ictlahuanīꞌt, 
nā chuntzaꞌ catlahuaꞌtit ē Dios 
nacātāꞌtahuiꞌlayān huiꞌxinaꞌn ē tzej 
nalatapāyāꞌtit.

Pablo cāmaxquīꞌlh tapāxcatcaꞌtzīn 
xalanīꞌn nac Filipos

10
 Iclīpāxuhua Māpaꞌksīniꞌ ē chī 

chuhuaꞌj quilālacapāstacpalayāuj 
huiꞌxinaꞌn. Masqui pōꞌktu 
quilhtamacuj ixquilālacapāstacāuj, 
jāla quilāmaktāyauj ixpālacata 
makat xaꞌiclamāꞌchaꞌ. 11

 Jā 
iccāhuaniyān quisputniꞌ catūhuālh; 
quit icscaꞌtnīꞌttzaꞌ chuntzaꞌ chī 
icuīꞌlh, ūꞌtzaꞌ ixtalacasquiꞌnīn 
Dios quimpālacata. 12

 Iccaꞌtzī chī 
naꞌiclatahuiꞌla aꞌcxniꞌ quisputniꞌ 
tū icmaclacasquiꞌn ē nā iccaꞌtzī 
chī naꞌiclatahuiꞌla aꞌcxniꞌ 
quinquītāxtūniꞌ tū icmaclacasquiꞌn. 
Chuntzaꞌ chī icuīꞌlh icscaꞌtlitzaꞌ chī 
tzē iclīpāxuhua masqui ictziꞌncsa 
ē masqui ickaꞌsa. Masqui jā tū tū 
icmaclacasquiꞌn ē masqui quisputniꞌ, 
quit icpāxuhua. 13

 Ictapaꞌksīniꞌ 
Cristo, ūꞌtzaꞌ tī quimātliꞌhuiꞌclhī 
ē chuntzaꞌ tzē naꞌictlahua 
ixlīpōꞌktu catūhuālh. 14

 Masqui 
Cristo quimātliꞌhuiꞌclhī, xatze 
huaꞌchi quilāmaktāyanīꞌtauj aꞌcxniꞌ 
xaꞌicpātīniꞌmāꞌlh.

15
 Huiꞌxinaꞌn xalanīꞌn nac Filipos 

tzej caꞌtzīyāꞌtit huāꞌmāꞌ. Aꞌcxniꞌ 
ixtzucupāꞌnaꞌntitcus aꞌkaꞌīꞌniꞌyāꞌtit 
ixtachihuīn Dios ē aꞌcxniꞌ ictaxtulh 
nac estado Macedonia, xmān 
huiꞌxinaꞌn quilāmaktāyauj. 
Āꞌmakapitzīn tī taꞌaꞌkaꞌīꞌlh ē 
ixtatakēstokmāꞌnalh āꞌlacatin, 
jā tī chāꞌtin quimacaminiꞌlh 
tumīn masqui iccāmāsuꞌyuniꞌlh 
ixtachihuīn Dios. 16

 Xaꞌiclahuīꞌlhcus 

nac cāꞌlacchicniꞌ Tesalónica ē 
huiꞌxinaꞌn quilāmacaminiꞌuj 
tumīn ē jā xmān maktin. 17

 Jā 
icuanicuꞌtun icputzamāꞌlh 
talakalhuꞌmān. Quit iclacasquiꞌn tū 
tze mimpālacatacaꞌn. Dios cuenta 
natlahua chī tlahuaꞌnīꞌtaꞌntit ē 
nacāxokonuꞌniꞌyān. 18

 Huaꞌchi 
quilāxokokōꞌuj ē hasta quītāxtūlh. 
Jātzaꞌ icmaclacasquiꞌn catūhuālh 
ixpālacata Epafrodito quilīminiꞌlh 
talakalhuꞌmān tū quilāmacaminiꞌuj 
huiꞌxinaꞌn. Dios laktzīꞌn tū 
quilāmaxquīꞌuj ē huaꞌchi Dios 
līlakatāyāꞌtit. Xlaꞌ nalīpāxuhua. 
19

 QuinDioscaꞌn nacāmaxquīꞌyān 
ixlīpōꞌktu tū maclacasquiꞌnāꞌtit. 
Ūꞌtzaꞌ natlahua ixpālacata tū 
tlahualh Jesús. Xlaꞌ huiꞌlachaꞌ nac 
aꞌkapūn jā huīꞌlh Dios ē kaꞌlhī 

ixlīpōꞌktu tū maclacasquiꞌncan. 
Ūꞌtzaꞌ Dios tzē nacālīmaxquīꞌyān. 
20

 Calaktaquilhpūtaca Dios 
quinTātaꞌcaꞌn pōꞌktu quilhtamacuj. 
Amén.

Āꞌxmān saludos
21

 Iccāmacāꞌniꞌyāchāꞌn saludos 
milīpōꞌktucaꞌn tī tapaꞌksīniꞌyāꞌtit 
Jesucristo. Tāꞌtimīn tī 
quintatāꞌlahuiꞌlānaꞌlh nā xlacaꞌn 
cātamacāꞌniꞌyāchāꞌn saludos. 
22

 Ixlīpōꞌktucaꞌn tī taꞌaꞌkaꞌīꞌ 
cātamacāꞌniꞌyāchāꞌn saludos ē nā 
xlacaꞌn tī tascujmāꞌnalh na ixchic 
emperador cātamacāꞌniꞌyāchāꞌn 
saludos.

23
 Ixtalakalhuꞌmān Māpaꞌksīniꞌ 

Jesucristo cacātāꞌtachokon 
milīpōꞌktucaꞌn. Amén. 

Pablo cātzoꞌknuniꞌlh xalanīꞌn 
nac Colosas tī ixtaꞌaꞌkaꞌīꞌ

1  Quit Pablo tī cāmacaminiꞌyān 
huāꞌmāꞌ carta ē quit ixapóstol 

Jesucristo chī ixtalacasquiꞌnīn Dios. 
Nā huīꞌlh huāꞌtzāꞌ quintāꞌtincaꞌn 
Timoteo. 2 Quinchāꞌtuꞌcaꞌn 
iccāmacāꞌniꞌyāchāꞌn saludos 
milīpōꞌktucaꞌn xalanīꞌn nac 
Colosas tī tāꞌtapaꞌksīyāꞌtit Dios 
ē jā taxtutāyaꞌnīꞌtaꞌntit na ixtej 
Cristo. QuinTātaꞌcaꞌn Dios 
cacālakalhuꞌmaniꞌ ē tzej calatapāꞌtit.

Pablo orarlīniꞌlh Dios 
ixpālacata tāꞌtimīn

3
 Aꞌcxniꞌ icorarlīniꞌyāuj Dios tī 

ixTātaꞌ Jesucristo quiMāpaꞌksīniꞌ, 
icorarlīyāuj mimpālacatacaꞌn. 
Pōꞌktu quilhtamacuj icmaxquīꞌyāuj 
tapāxcatcaꞌtzīn 4 ixpālacata 
quincātamācaꞌtzīnīn chī 
aꞌkaꞌīꞌniꞌyāꞌtit Jesucristo ē chī 
cāpāxquīꞌyāꞌtit ixlīpōꞌktucaꞌn 
ixtachiꞌxcuhuīꞌt Dios. 5 Chuntzaꞌ 
aꞌkaꞌīꞌyāꞌtit ē cāpāxquīꞌyāꞌtit 
ixpālacata kaꞌlhīpāꞌnaꞌntit tū 
māquīꞌcanīꞌt mimpālacatacaꞌn nac 
aꞌkapūn. Ūꞌtzaꞌ huiꞌxinaꞌn scaꞌttittzaꞌ 
aꞌcxniꞌ pūla kexpaꞌttit xatze 
tachihuīn tū ixlīcānaꞌ. 6 Chuntzaꞌ chī 

cātalīmāsuꞌyuniꞌnīꞌtaꞌn huiꞌxinaꞌn, 
calhāxcuhuālh nac cāꞌquilhtamacuj 
nā cāmāsuꞌyuniꞌmāꞌca. 
Talhūhuaꞌmāꞌnalh tachiꞌxcuhuīꞌt 
tī taꞌaꞌkaꞌīꞌmāꞌnalh. Nā chuntzaꞌ 
lanīꞌt na milacpuꞌnaꞌiꞌtātcaꞌn 
aꞌcxniꞌ kexpaꞌttit ē caꞌtzītit chī Dios 
ixlīcānaꞌ quincālakalhuꞌmanān. 
Huiꞌxinaꞌn caꞌtzīyāꞌtit ixlīcānaꞌ 
tū cātamāsuꞌyuniꞌn. 7 Ē chuntzaꞌ 
cāmāsuꞌyuniꞌn Epafras tī 
quincātāꞌscujniꞌ ē tī icpāxquīꞌyāuj. 
Xlaꞌ quilakxokocaꞌn quit ē 
Timoteo ē līlacatejtin scuja 
chuntzaꞌ chī īꞌscujniꞌ Cristo. 
8

 Quincātamācaꞌtzīnīn xlaꞌ chī 
lālīpāxquīꞌyāꞌtit ixpālacata Espíritu 
Santo.

9
 Aꞌcxniꞌ ickexmatui 

chī aꞌkaꞌīꞌtit, quinaꞌn jā 
icmakxtekui icorarlīniꞌyāuj Dios 
mimpālacatacaꞌn. Icsquiꞌniꞌyāuj 
huiꞌxinaꞌn tzej cacaꞌtzītit tū 
ixtalacasquiꞌnīn Dios. Chuntzaꞌ 
Dios tzej nacāmācaꞌtzīnīyān tū 
xlaꞌ lacasquiꞌn natlahuaꞌyāꞌtit. 
Cālīmāsuꞌyuniꞌyān ixEspíritu 
ē tzē natlahuaꞌyāꞌtit. 
10

 Chuntzaꞌ nacaꞌtzīyāꞌtit chī 
nalīlatāꞌkchokoyāꞌtit chī Dios 
lacasquiꞌn ē catūxcuhuālh tū 
natlahuaꞌyāꞌtit namakapāxuī Dios. 

Xatze tū tlahuaꞌyāꞌtit, ē ūꞌtzaꞌ 
lītasuꞌyu tlahuaꞌpāꞌnaꞌntit ixtascujūt 
Dios. Āꞌchulāꞌ nacaꞌtzīyāꞌtit chī 
ixlīDios. 11

 Cacālīmātliꞌhuiꞌclhīn 
xakaꞌtlaꞌ ixlītliꞌhuiꞌqui Dios 
chuntzaꞌ chī xlaꞌ māstāꞌ ē ūꞌtzaꞌ 
nalītāyaniꞌyāꞌtit tū nacāꞌaꞌkspulayān 
ē jā nalījiclhuaꞌyāꞌtit. 
Napāxuhuaꞌyāꞌtit. 12

 Camaxquīꞌtit 
tapāxcatcaꞌtzīn xaTātaꞌ Dios. 
Xlaꞌ quincācāxtlahuanīꞌtaꞌn ē 
chuntzaꞌ tzē namaktīniꞌnāuj 
tū cāxtlahuacanīꞌt ixpālacata 
aꞌkaꞌīꞌyāuj Dios. Ē ūꞌtzaꞌ huāꞌmāꞌ 
jā Dios māpaꞌksīniꞌnkōꞌ ē aꞌntzaꞌ 
pōꞌktu quilhtamacuj xkaka. 
13

 Dios quincāmakapūtaxtūn 
jā cāꞌpucsuaꞌ ē jā māpaꞌksīniꞌn 
skāhuīꞌniꞌ. Quincālēꞌn jā 
māpaꞌksīniꞌn īꞌSkaꞌtaꞌ tī laktzaꞌ 
pāxquīꞌ. 14

 Jesús quincālakmāxtun 
ē quincāmātzaꞌnkēnaꞌniꞌkōꞌn 
quincuentacaꞌn.

Dios ē tachiꞌxcuhuīꞌt takoꞌxamixli 
ixpālacata Cristo

15
 Masqui jāla laktzīꞌncan Dios, 

Jesús māsuꞌyulh chī ixlīDios. Xlaꞌ 
Dios lacsacli namāpaꞌksī ixlīpōꞌktu 
tū huīꞌlh. 16

 Cristo tlahualh 
ixlīpōꞌktu tū aꞌnan nac aꞌkapūn ē 
nac cāꞌtiꞌyaꞌtnaꞌ tū laktzīꞌncan ē tū 
jāla laktzīꞌncan. Cristo cāxtlahualh 
chī namāpaꞌksīniꞌncan nac aꞌkapūn 
ē cāhuiꞌlīlh xanapuxcuꞌnuꞌ ángeles. 
Nā cāmātzuculh tī cāmāpaꞌksī 
espíritus. Tlahualh ixlīpōꞌktu tū 
aꞌnan ixpālacata nalīmakapāxuī 
xlaꞌ. 17

 Xlaꞌ xapūla ixuanīꞌt ē jā 
ixlīpōꞌktu tū aꞌnan ē ixpālacata xlaꞌ 
ixlīpōꞌktucus huīꞌlh ē tzej lamāꞌlh. 
18

 Ixlīpōꞌktucaꞌn tī taꞌaꞌkaꞌīꞌniꞌ 
Jesús, xlacaꞌn talītaxtunīꞌt huaꞌchi 

ixmacniꞌ. Xlaꞌ huaꞌchi ixaꞌkxāk 
tzamāꞌ macniꞌ. Xlaꞌ xalītzucuniꞌ 
ē xlaꞌ xapuxcuꞌ ixlīpōꞌktucaꞌn tī 
natalacastālancuanaꞌn. Chuntzaꞌ xlaꞌ 
xapūla ē nacāmāpaꞌksīkōꞌ ixlīpōꞌktu. 
19

 Chuntzaꞌ pōꞌktu tū Dios kaꞌlhī, nā 
kaꞌlhī Cristo. Chī Dios, chu chuntzaꞌ 
Cristo. Chuntzaꞌ ixtalacasquiꞌnīn 
Dios. 20

 Takoꞌxamixkōꞌlh Dios 
ē tachiꞌxcuhuīꞌt ixpālacata 
Jesús. Catīxcuhuālh nac 
cāꞌtiꞌyaꞌtnaꞌ ē catīxcuhuālh nac 
aꞌkapūn, ixlīpōꞌktucaꞌn ē Dios 
cāmākoꞌxamixīkōꞌca. Ūꞌtza tlahualh 
aꞌcxniꞌ xtokohuaꞌcaꞌca Jesús ē 
taxtulh ixkaꞌlhniꞌ.

21
 Huiꞌxinaꞌn ixtāꞌlāquiclhlaktziꞌ 

Dios ixuanīꞌtaꞌntit. Jā 
ixlaktzīꞌncuꞌtunāꞌtit Dios ē jā 
ixcaꞌtzīcuꞌtunāꞌtit tū xlaꞌ lacasquiꞌn. 
Huiꞌxinaꞌn ixtlahuaꞌyāꞌtit tū jā 
tze. 22

 Chuhuaꞌj ixamigos Dios 
huaꞌnīꞌtaꞌntit ixpālacata Cristo 
cāmākoꞌxamixīn aꞌcxniꞌ māstāꞌlh 
ixmacniꞌ nanī. Chuntzaꞌ tlahualh 
ixpālacata tzē nacāmāsuꞌyukōꞌyān 
lactze na ixlacatīn Dios ē ixpālacata 
jā tū nalaclīꞌpināꞌtit ē jā naꞌaꞌnan tū 
nacātalīputzānaꞌnīꞌyān. 23

 Chuntzaꞌ 
ixlacasquiꞌnca naꞌaꞌkaꞌīꞌtēlhayāꞌtit ē 
jā cataxtutāyaꞌtit na ixtej Dios. Jā 
calakpalīꞌtit chī aꞌkaꞌīꞌyāꞌtit. Xatze 
tachihuīn tū cātamāsuꞌyuniꞌn 
huiꞌxinaꞌn ē tū līꞌaꞌkchihuīnaꞌnca 
calhāxcuhuālh nac cāꞌquilhtamacuj, 
ūꞌtzaꞌ caꞌaꞌkaꞌīꞌtit. Huāꞌmāꞌ xatze 
tachihuīn ixlaꞌ Jesucristo ē ūꞌtzaꞌ tū 
quit icmāsuꞌyu.

Pablo huanli Cristo 
cātāꞌlahuīꞌlh tī taꞌaꞌkaꞌīꞌ

24
 Chuhuaꞌj masqui icpātīniꞌmāꞌlh 

mimpālacatacaꞌn, iclīpāxuhua. Tū 

pātī quimacniꞌ, ūꞌtzaꞌ maktāya 
namākentaxtūkōꞌ tū ixlacasquiꞌnca 
napātīniꞌncan ixpālacata tī taꞌaꞌkaꞌīꞌ. 
Quinaꞌn huaꞌchi ixmacniꞌ Jesucristo. 
25

 Ē quit chuntzaꞌ chī Dios 
quimacamaxquīꞌlh quintascujūt 
mimpālacatacaꞌn, chuntzaꞌ 
icmāsuꞌyukōꞌ ixtachihuīn Dios. 
26

 Huāꞌmāꞌ tū ixcāmātzēꞌkniꞌcanīꞌt 
tachiꞌxcuhuīꞌt hasta aꞌcxniꞌ tzuculh 
cāꞌquilhtamacuj, ūꞌtzaꞌ chuhuaꞌj 
cāmāsuꞌyuniꞌcan xlacaꞌn tī taꞌaꞌkaꞌīꞌ. 
27

 Dios lacasquiꞌn xlacaꞌn natacaꞌtzī 
chī xakaꞌtlaꞌ ē tzēhuanīꞌt ūꞌtzaꞌ tū 
ixtatzēꞌknīꞌt. Ūꞌtzaꞌ huāꞌmāꞌ: Cristo 
lacxtim cātāꞌhuiꞌla israelitas ē nā tī 
jā israelitas. Ūꞌtzaꞌ līkaꞌlhīpāꞌnaꞌntit 
tū milacaꞌn nahuan nac aꞌkapūn.

28
 Huāꞌmāꞌ Cristo quinaꞌn 

iccāmāsuꞌyuniꞌyāuj ixlīpōꞌktucaꞌn 
tachiꞌxcuhuīꞌt ē iccāhuaniyāuj tū 
nacāꞌaꞌkspula palh jā nataꞌaꞌkaꞌīꞌ. 
Iccāmālacapāstaquīyāuj 
ixlīpōꞌktucaꞌn ē 
iccālīmāsuꞌyuniꞌyāuj talacapāstacniꞌ 
tū Cristo quincāmācaꞌtzīnīn. 
Chuntzaꞌ tzē naꞌiccāmaktāyayāuj 
natalītaxtu chī Cristo lacasquiꞌn. 
29

 Ūꞌtzaꞌ quit iclīscujmāꞌlh. 
Ixlīpōꞌktu quilītliꞌhuiꞌqui tū xlaꞌ 
quimāhuixcānī, ūꞌtzaꞌ iclīscuja.

2  Quit iclacasquiꞌn 
nacaꞌtzīyāꞌtit chī icscujmāꞌlh 

mimpālacatacaꞌn huiꞌxinaꞌn 
xalanīꞌn nac Colosas ē nā 
xlacaꞌn xalanīꞌn nac Laodicea 
ē chī ixlīpōꞌktucaꞌn xalanīꞌn jā 
jā tī quilakapasa. 2 Icscujmāꞌlh 
naꞌiccāmāhuixcānī ixlīpōꞌktucaꞌn 
ixpālacata chī talāpāxquīꞌ. 
Iclacasquiꞌn natalāpāxquīꞌ ē lacxtim 
natalītaxtu. Iclacasquiꞌn natacaꞌtzī 
tzej natakexmata xaxlīcānaꞌ ē 

natacaꞌtzī tū xmān ixcaꞌtzī Dios 
hasta chuhuaꞌj. Ūꞌtzaꞌ tū jā 
ixcaꞌtzīcan ixpālacata Cristo. 3 Jā 
maclacasquiꞌnāuj xtum tamāsuꞌyun. 
Xmān Cristo caꞌtzīkōꞌ ixlīpōꞌktu 
ē tzē naquincāmāscaꞌtīyān ē 
tzē naquincāmākexmatīyān 
tū quincāmāsuꞌyuniꞌn. 4 Ūꞌtzaꞌ 
huāꞌmāꞌ iccāhuaniyān ē chuntzaꞌ 
jā tī chāꞌtin nacālīꞌaꞌkskāhuīꞌyān 
xatzēhuanīꞌt tachihuīn. 5 Masqui 
jā cātāꞌhuiꞌlachaꞌ quimacniꞌ, 
quintalacapāstacniꞌ cātāꞌhuiꞌlachaꞌ. 
Līpāxuhua iclaktzīꞌmāꞌlh chī tzej 
latāꞌkchokoyāꞌtit ē jā taxtutāyayāꞌtit 
na ixtej Dios. Ūꞌtzaꞌ iclīpāxuhua.

6
 Aꞌkaꞌīꞌniꞌnīꞌtaꞌntit Cristo 

huaꞌchi miMāpaꞌksīniꞌcaꞌn, nā 
chuntzaꞌ nalatāꞌkchokoyāꞌtit 
huaꞌchi huiꞌxinaꞌn ē Cristo chu 
lacxtim. 7 Tzej caꞌaꞌkaꞌīꞌniꞌtit tū 
cātamāsuꞌyuniꞌn. Ūꞌtzaꞌ huaꞌchi 
pūlactin quiꞌhuiꞌ tū pūlhmāꞌn 
māꞌcnūlh ixtankēxēꞌk. Āꞌchulāꞌ 
nalīscaꞌttēlhayāꞌtit chī māsuꞌyulh 
Cristo ē natasuꞌyu huaꞌchi 
stacpāꞌnaꞌntit chuntzaꞌ chī tasuꞌyu 
stacmāꞌlh quiꞌhuiꞌ. Lhūhuaꞌ 
tapāxcatcaꞌtzīn namaxquīꞌyāꞌtit 
ixpālacata Jesús.

Cristo quincāmaxquīꞌyān 
xasāstiꞌ quilatamatcaꞌn

8
 Cuenta catlahuaꞌtit ē jā 

catamakxtektit āꞌchāꞌtin 
nacālīꞌaꞌkskāhuīꞌyān tū māsuꞌyu tū 
jā ixlīcānaꞌ ē jā tū ixtapalh. Huāꞌmāꞌ 
tamāsuꞌyun nacāmāpātzaꞌnkēnīyān 
tū aꞌkaꞌīꞌyāꞌtit. Xmān 
cāmāsuꞌyuniꞌyān ixtachihuīncaꞌn 
chiꞌxcuhuīꞌn tī tahuan palh 
ixlacasquiꞌnca natlahuaꞌyāꞌtit 
lhūhuaꞌ catūhuālh ē ūꞌtzaꞌ Dios 

nacālīlaktzīꞌnān lactze. Tahuan 
palh xmān aꞌkaꞌīꞌniꞌyāꞌtit Cristo, 
tisputacus. Huāꞌmāꞌ tamāsuꞌyun 
ixtapuhuāncaꞌn chiꞌxcuhuīꞌn ē jā 
ixlaꞌ Cristo.

9
 Cuenta catlahuaꞌtit jā 

cātitamāsuꞌyuniꞌyān tū jā ixlīcānaꞌ 
ixpālacata Cristo ē chī Cristo chu 
chāꞌtin chī Dios. 10

 Huiꞌxinaꞌn 
tapaꞌksīniꞌyāꞌtit Cristo ē ūꞌtzaꞌ 
lītzumaꞌyāꞌtit ixlītliꞌhuiꞌqui. 
Xlaꞌ ūꞌtzaꞌ xapuxcuꞌ ixlīpōꞌktu 
līmāpaꞌksīn ē ixlīpōꞌktucaꞌn 
tī tamāpaꞌksīniꞌn. 11

 Aꞌcxniꞌ 
tamacamāstāꞌniꞌtit Cristo, 
cātaxapaniꞌn mincuentacaꞌn ē ūꞌtzaꞌ 
huiꞌxinaꞌn xtumtzaꞌ cālīhuiꞌlīn 
Dios. Chiꞌxcuhuīꞌn cāchuꞌcuniꞌcan 
ixmacniꞌcaꞌn natatlahua 
circuncisión ē ūꞌtzaꞌ līcaꞌtzīcan 
xtum cāhuiꞌlīcan. Xtum chī Cristo 
quincāmāxtumlīyān. Huaꞌchi 
ūꞌtzaꞌ quincātalīchuꞌcumakaꞌniꞌn 
quincuentacaꞌn ē quincāmaxquīꞌn 
xasāstiꞌ quilīstacnaꞌcaꞌn. Huāꞌmāꞌ 
circuncisión jā ixlaꞌ quimacniꞌcaꞌn. 
12

 Xasāstiꞌ milatamatcaꞌn chuhuaꞌj 
ixpālacata aꞌkaꞌīꞌniꞌyāꞌtit Dios. 
Aꞌcxniꞌ aꞌkpaxtit, ūꞌtzaꞌ līmāsuꞌyulh 
huaꞌchi cātatāꞌmāꞌcnūyān Cristo ē 
tāꞌlacastālancuanaꞌntit ixpālacata 
Dios mālacastālancuanīlh 
Cristo. 13

 Huiꞌxinaꞌn huaꞌchi 
xanīn ixuanīꞌtaꞌntit ixpālacata 
mincuentacaꞌn ē jā tze chī 
ixlīlatlāꞌhuanāꞌtit. Aꞌcxniꞌ Dios 
quincāmātzaꞌnkēnaꞌniꞌkōꞌn 
quincuentacaꞌn, xlaꞌ 
quincāmālacastālancuanīn chu 
lacxtim chī Cristo. 14

 Huaꞌchi 
ixtzoꞌkcanīꞌt aꞌktin tatzoꞌknuꞌ 
tū quincātalīmālacsuꞌyuyān. 
Dios mālaksputūkōꞌlh ē 

cāmālaksputūkōꞌlh ixlīpōꞌktu tū 
ixlaclēꞌnāuj. Dios māpānūkōꞌlh 
aꞌcxniꞌ xtokohuaꞌcaꞌca Cristo nac 
cruz ē huaꞌchi tāꞌxtokohuaꞌcaꞌca 
tatzoꞌknuꞌ nac cruz. 15

 Ixlīpōꞌktu 
āꞌmakapitzīn līmāpaꞌksīn tū aꞌnan 
huāꞌtzāꞌ nac cāꞌquilhtamacuj 
ē nac ūꞌniꞌ, Dios cāmaktīkōꞌlh 
ixlīmāpaꞌksīncaꞌn ē cāmāmaxanīꞌlh 
cāꞌlhūhuaꞌlacatīn. Dios cātlajalh 
ixpālacata Cristo aꞌcxniꞌ nīlh nac 
cruz.

Caputzatit tū xalaꞌ nac aꞌkapūn
16

 Chuntzaꞌ jā catitamakxtektit 
āꞌchāꞌtin nacāꞌaꞌksaꞌnān ixpālacata 
tū huaꞌyāꞌtit ē nūn ixpālacata jā 
tlahuaꞌyāꞌtit cuenta cāꞌtaniꞌ nūn 
sábado. 17

 Tzamāꞌ tamāsuꞌyun 
xmān huaꞌchi ixmāstilēꞌk chī 
Dios māpaꞌksī. Cristo ūꞌtzaꞌ tī 
tlahualh huāꞌmāꞌ māstilēꞌk ē xlaꞌ 
māsuꞌyu chī līmāpaꞌksīniꞌn Dios. 
18

 Jā catamakxtektit āꞌchāꞌtin 
nacāꞌaꞌkskāhuīꞌyān aꞌcxniꞌ nahuan 
jā minīꞌniꞌ chāꞌtin chiꞌxcuꞌ 
naꞌorarlīniꞌ Dios. Makapitzīn 
tahuan ixlacasquiꞌnca pūla 
nacāꞌorarlīniꞌ ángeles. Tī huan 
chuntzaꞌ lacasquiꞌn napuhuaꞌnāꞌtit 
xlaꞌ jā kaꞌtlaꞌ makcaꞌtzī masqui 
jā ixlīcānaꞌ. Kaꞌtlaꞌ līmakcaꞌtzī 
ixpālacata tū līlakachuyalh. 
Ixtapuhuān jā ixlaꞌ Espíritu Santo. 
19

 Chuntzaꞌ tlahua ē jā tzej stālaniꞌ 
Cristo tī huaꞌchi ixaꞌkxāk macniꞌ. 
Huāꞌmāꞌ macniꞌ, ūꞌtzaꞌ tī taꞌaꞌkaꞌīꞌ. 
Quimacniꞌcaꞌn cākaꞌlhī ixtatāꞌstucut 
ē īꞌxnoꞌjot tū līmaktāya ē tū 
lālīchiꞌpanīꞌt. Quinaꞌkxākcaꞌn, ūꞌtzaꞌ 
tū māpaꞌksī quimacniꞌcaꞌn. Chuntzaꞌ 
Cristo tī ixaꞌkxākcaꞌn tī taꞌaꞌkaꞌīꞌ 
līmāstaquī ixmacniꞌ ixlīmāpaꞌksīn 

Dios. Ixmacniꞌ Cristo, ūꞌtzaꞌ xlacaꞌn 
tī taꞌaꞌkaꞌīꞌ. Ixmacniꞌ Cristo aꞌktin 
huanīꞌt ixpālacata tī taꞌaꞌkaꞌīꞌ 
talīpāhuan xlaꞌ.

20
 Tī jā taꞌaꞌkaꞌīꞌniꞌ Cristo 

tahuan ixlacasquiꞌnca 
nacālakachiꞌxcuhuīꞌyāꞌtit lhūhuaꞌ 
tahuiꞌlat tū jā ixlaꞌ Cristo. 
Huiꞌxinaꞌn huaꞌchi tāꞌnīꞌtit Cristo 
ē chuntzaꞌ jā ixlacasquiꞌnca 
nacālakachiꞌxcuhuīꞌyāꞌtit 
ixtahuiꞌlatcaꞌn tachiꞌxcuhuīꞌt. ¿Tū 
ixpālacata tlahuaꞌyāꞌtit tahuiꞌlat chī 
tahuan? 21

 Huancan: “Jā tixaꞌmaꞌyaꞌ 
huāꞌmāꞌ. Jā tihuaꞌyaꞌ huāꞌmāꞌ. Jā 
tichiꞌpayaꞌ huāꞌmāꞌ.” 22

 Ixlīpōꞌktu 
tū tzē chiꞌpacan o huaꞌcan o 
xaꞌmacan, jā catitatāyaniꞌlh; pōꞌktu 
natasputkōꞌ. Tzamāꞌ tahuiꞌlat 
xmān tū tamāpaꞌksī chiꞌxcuhuīꞌn 
ē tamāsuꞌyu xlacaꞌn. 23

 Tī chuntzaꞌ 
tamāsuꞌyu, tapuhuan huaꞌchi tzej 
lacacaꞌtzī chī talaktaquilhpūta 
ángeles. Masqui tamakapātīnī 
ixmacniꞌcaꞌn, xmān āꞌchulāꞌ kaꞌtlaꞌ 
natalīmakcaꞌtzī.

3  Huiꞌxinaꞌn 
tāꞌlacastālancuanaꞌntit Cristo 

ē kaꞌlhīꞌyāꞌtit xasāstiꞌ milatamatcaꞌn, 
ē chuntzaꞌ calīhuiꞌlīꞌtit 
nakaꞌlhīꞌyāꞌtit tū nacālakpalīniꞌyān 
ixpālacata nalītaxtuyāꞌtit chī 
Cristo. Xlaꞌ pāxtūtahuīꞌlh Dios 
ē tāꞌmāpaꞌksīniꞌmāꞌlh. 2 Pōꞌktu 
quilhtamacuj nalacapāstacāꞌtit tū 
ixlaꞌ Cristo ē jā catilīꞌaꞌktuyunāꞌtit 
tū xalaꞌ nac cāꞌquilhtamacuj. 
3

 Tzamāꞌ ūꞌtzaꞌ jātzaꞌ la 
cātalīmāpaꞌksīyān ixpālacata 
milatamatcaꞌn tatāꞌtzēꞌknīꞌt 
Cristo. Dios ūꞌtzaꞌ tī cāmātzēꞌkli. 
Huaꞌchi nīnīꞌtaꞌntittzaꞌ ē jātzaꞌ la 
māpaꞌksīcan tī xanīntzaꞌ. 4 Aꞌcxniꞌ 

namimpala Cristo ē naxkaka, 
nā huiꞌxinaꞌn natāꞌtasuꞌyuyāꞌtit 
ixpālacata milatamatcaꞌn chu 
lacxtim chī xlaꞌ.

Pablo māsuꞌyulh chī 
tatalakpalīlh tī ixlaꞌ Cristo

5
 Chuntzaꞌ calīhuiꞌlīꞌtit 

nacāmāxtukōꞌyāꞌtit 
mintalacapāstacniꞌcaꞌn tū jā tze. 
Tū jā tze, ūꞌtzaꞌ huāꞌmāꞌ: kaꞌlhīcan 
ixtāꞌlāpāxquīꞌncaꞌn; kaꞌlhīcan jā 
tze talacapāstacniꞌ; tamakxtekcan 
cāmāpaꞌksī ixmacniꞌcaꞌn; lakatīcan 
tū jā tze; ē tampiꞌlhīniꞌncan. Tī 
chuntzaꞌ tatlahua, ixtāꞌchuntzaꞌ 
tī tatzokostaniꞌ aꞌktin ídolo. 
6

 Līsītzīꞌ Dios tzamāꞌ tū jā tze. 
Namin aꞌktin quilhtamacuj ē tī jā 
takexmatniꞌ Dios xlacaꞌn natacaꞌtzī 
ixtasītziꞌ Dios. 7 Nā huiꞌxinaꞌn 
chuntzaꞌ ixlatlāꞌhuaꞌnāꞌtit aꞌcxniꞌ 
jānaꞌj ixaꞌkaꞌīꞌyāꞌtit. 8 Chuhuaꞌj 
cacāmāxtumlīꞌtit ixlīpōꞌktu 
tzamāꞌ: tasītziꞌ ē tāꞌksaꞌnīn. Jātzaꞌ 
catiquiclhlaktzīꞌnīꞌniꞌntit. Tū jā tze 
tachihuīn jātzaꞌ catiquilhtaxtutit. 
9

 Jā catiꞌaꞌkskāhuīꞌtit 
āꞌchāꞌtin. Makxtektittzaꞌ 
mintalacapāstacniꞌcaꞌn tū jā tze 10

 ē 
lakpalīꞌtit mintalacapāstacniꞌcaꞌn. 
Xasāstiꞌ scaꞌtpāꞌnaꞌntit ixpālacata 
āꞌchulāꞌ nalītaxtuyāꞌtit chī Dios tī 
cāmaxquīꞌn xasāstiꞌ milatamatcaꞌn. 
Chuntzaꞌ nacaꞌtzīyāꞌtit chī ixlīDios. 
11

 Ixlīpōꞌktucaꞌn tī taꞌaꞌkaꞌīꞌ chu 
aꞌktin tahuanīꞌt. Griego tī aꞌkaꞌīꞌ 
chu lacxtim chī israelita tī lakapasa 
ixlīmāpaꞌksīn Moisés ē tī aꞌkaꞌīꞌ. Nā 
tī tlahuaniꞌcanīꞌt circuncisión chu 
lacxtim chī tī jā tlahuaniꞌcanīꞌt 
circuncisión. Tī xaminiꞌ ē tī jā tū 
caꞌtzī ē xatastāꞌmaka tasācuaꞌ ē 

tī xalaktaxtuniꞌ, ixlīpōꞌktucaꞌn 
aꞌktin tahuanīꞌt ixpālacata Cristo. 
Xmān Cristo talīpāhuan. Cristo 
quincātāꞌhuiꞌlan quilīpōꞌktucaꞌn 
tī aꞌkaꞌīꞌyāuj ē xmān xlaꞌ 
quincāmātlahuīyān chuntzaꞌ chī 
Dios lacasquiꞌn.

12
 Dios cālacsacnīꞌtaꞌn 

huiꞌxinaꞌn ē cāpāxquīꞌyān ē 
xtum cāhuiꞌlīn ixpālacata 
ixlaꞌ nalītaxtuyāꞌtit. Ūꞌtzaꞌ 
calīhuiꞌlīꞌtit nalakalhuꞌmaꞌnāꞌtit ē 
nacāmaktāyayāꞌtit āꞌmakapitzīn. Jā 
kaꞌtlaꞌ catimakcaꞌtzītit ē jā palhaꞌ 
catisquiꞌntit tū mimpālacatacaꞌn. 
Pūla calacapāstactit āꞌchāꞌtin. Jā 
palaj casītzīꞌtit. 13

 Catāyaniꞌtit 
tū cātlahuaniꞌyān tū jā tze 
āꞌchāꞌtin ē calāmātzaꞌnkēnaꞌniꞌtit 
tī puhuaꞌnāꞌtit cāmaklaclēꞌnān. 
Calāmātzaꞌnkēnaꞌniꞌtit lacxtim 
chī Cristo cāmātzaꞌnkēnaꞌniꞌn. 
14

 Tū āꞌchulāꞌ ixlacasquiꞌnca, ūꞌtzaꞌ 
huāꞌmāꞌ: talāpāxquīꞌn, ē ūꞌtzaꞌ 
huaꞌchi tū nacālīmāchiꞌpīkōꞌ 
ixlīpōꞌktu milīlactzeycaꞌn. 15

 Dios 
cacāmakapāxuīlh milīstacnaꞌcaꞌn 
ē cacāmakapāxuīlh ixlīstacnaꞌcaꞌn 
āꞌmakapitzīn tī taꞌaꞌkaꞌīꞌ. Ūꞌtzaꞌ chu 
aꞌktin līhuanāꞌtit milīpōꞌktucaꞌn. 
Nā ūꞌtzaꞌ tū nacālīmaktāyayān 
ē tzē nacaꞌtzīyāꞌtit tū tze ē tū jā 
tze. Chuntzaꞌ capāxuhuaꞌtit ē 
camāstāꞌtit tapāxcatcaꞌtzīn.

16
 Lhūhuaꞌ calacapāstactēlhaꞌtit 

ixtachihuīn Cristo. 
Nalālīmāsuꞌyuniꞌyāꞌtit ē 
nalālīmaxquīꞌyāꞌtit talacapāstacniꞌ 
ixlītliꞌhuiꞌqui Dios. Cacālīpixtlīꞌtit 
ixlīpōꞌktu milīstacnaꞌcaꞌn salmos 
ē himnos ē cantos tū ixlaꞌ Dios. 
Camaxquīꞌtit tapāxcatcaꞌtzīn 
Dios aꞌcxniꞌ pixtlīꞌyāꞌtit. 17

 Palh 

nachihuīꞌnaꞌnāꞌtit, palh 
napixtlīꞌyāꞌtit, palh natlahuaꞌyāꞌtit 
catūhuālh, catūxcuhuālh calalh 
tū tlahuaꞌpāꞌnaꞌntit, calītlahuaꞌtit 
ixlītliꞌhuiꞌqui Māpaꞌksīniꞌ Jesús. 
Camaxquīꞌtit tapāxcatcaꞌtzīn Dios 
xaTātaꞌ ixpālacata Jesús.

Pablo huanli chī 
natalatāꞌkchoko tī taꞌaꞌkaꞌīꞌ

18
 Puscan cacākexpaꞌtniꞌtit 

minkōluꞌcaꞌn chī cāminīꞌniꞌ 
tī taꞌaꞌkaꞌīꞌ. 19

 Chiꞌxcuhuīꞌn 
cacāpāxquīꞌtit mimpuscātcaꞌn 
ē līlacatejtin catāꞌchihuīnaꞌntit. 
Jā calāquilhniꞌtit. 20

 Lacstīn, 
pōꞌktu quilhtamacuj 
cacākexpaꞌtniꞌtit mintātaꞌcaꞌn 
ē mintzīꞌcaꞌn ixpālacata 
chuntzaꞌ namakapāxuīꞌyāꞌtit 
Dios. 21

 Xanatātanaꞌ jā 
ticāmakasītzīꞌyāꞌtit milacstīncaꞌn ē 
jā natamakchuya. 22

 Xatastāꞌmaka 
tasācuaꞌn tzej cacākexpaꞌtniꞌtit 
tī cāmāpaꞌksīyān. Jā xmān 
catiscujtit aꞌcxniꞌ cātalaktzīꞌnān. 
Nalīhuiꞌlīꞌyāꞌtit pōꞌktu nascujāꞌtit 
ē chuntzaꞌ lakachiꞌxcuhuīꞌyāꞌtit 
Māpaꞌksīniꞌ. 23

 Catūxcuhuālh 
calalh mintascujūtcaꞌn, ūꞌtzaꞌ 
nalīhuiꞌlīꞌyāꞌtit natlahuaꞌkōꞌyāꞌtit 
huaꞌchi Māpaꞌksīniꞌ Jesucristo 
mimpatroncaꞌn ē jā chāꞌtin chiꞌxcuꞌ. 
24

 Huiꞌxinaꞌn caꞌtzīyāꞌtit Māpaꞌksīniꞌ 
nacāmaxquīꞌyān mintatlajcaꞌn 
xalaꞌ nac aꞌkapūn. Huiꞌxinaꞌn 
īꞌscujnuꞌnīꞌn Māpaꞌksīniꞌ Jesucristo. 
25

 Catīxcuhuālh natlahua tū jā 
tze, xlaꞌ naxoko. Ixlīpōꞌktucaꞌn tī 
tatlahua tū jā tze, ixlīpōꞌktucaꞌn 
lacxtim na ixlacatīn Dios.

4  Huiꞌxinaꞌn tī xapatrón, 
cacāmaxquīꞌtit 

mintasācuaꞌcaꞌn tū cāminīꞌniꞌ ē 
tū xlacaꞌn tatlajalh. Caꞌtzīyāꞌtit 
huiꞌlachaꞌ nac aꞌkapūn tī nā 
cāmāpaꞌksīyān.

2
 Pōꞌktu quilhtamacuj 

caꞌorarlīꞌniꞌtit Dios ē skalalh 
catahuiꞌlatit aꞌcxniꞌ tlahuaꞌpāꞌnaꞌntit 
oración ē namaxquīꞌyāꞌtit 
tapāxcatcaꞌtzīn. 3 Nā nasquiꞌniꞌyāꞌtit 
Dios nacāxtlahua chī 
naꞌicmāsuꞌyuyāuj ixtachihuīn 
ē naꞌicmāsuꞌyuyāuj tū jānaꞌj 
ixcaꞌtzīcan tū ixlaꞌ Cristo. Ūꞌtzaꞌ 
ixpālacata iclītachīꞌnīꞌt quit. 
4

 Casquiꞌniꞌtit Dios tzej naꞌicmāsuꞌyu 
tū ixlaꞌ Cristo chī ixlacasquiꞌnca.

5
 Tzej calatāꞌkchokotit na 

ixlacatīncaꞌn tī jā taꞌaꞌkaꞌīꞌ ē tzej 
calacapāstactit tū natlahuaꞌyāꞌtit 
na ixlacatīncaꞌn līhuan aꞌnan 
quilhtamacuj. 6 Matzat mojōcan 
nac līhuaꞌ namācanī ē tze nahuan. 
Nā chuntzaꞌ cuenta catlahuaꞌtit 
mintachihuīncaꞌn ē chuntzaꞌ 
nakelhtīniꞌnāꞌtit chī ixlacasquiꞌnca.

Āꞌxmān saludos
7

 Tíquico nacāmācaꞌtzīnīyān chī 
iclīlahuīꞌlh ē tū ictlahuamāꞌlh. 
Xlaꞌ quintāꞌtincaꞌn ē pāxquīꞌcan. 
Līlacatejtin quimaktāya ē 
ixpālacata Māpaꞌksīniꞌ quintāꞌscuja. 
8

 Ūꞌtzaꞌ iccālīmacāꞌniꞌyān 
nacaꞌtzīyāꞌtit chī iclahuiꞌlānaꞌuj ē 
jā caticālīꞌaꞌktuyuntit. 9 Onésimo 
natāꞌaꞌn. Xlaꞌ quintāꞌtincaꞌn 
tī līlacatejtin latāꞌkchoko ē tī 
pāxquīꞌcan. Xlaꞌ xalaꞌ aꞌntzaꞌ. 
Xlacaꞌn nacātahuanikōꞌyān tū 
aꞌkspulanīꞌt huāꞌtzāꞌ.

10
 Quintāꞌtachīꞌn Aristarco 

ē Marcos tī ixtāꞌpuxniꞌmit 
Bernabé cātamacāꞌniꞌyāchāꞌn 

saludos. Kaꞌlhīꞌyāꞌtittzaꞌ 
līmāpaꞌksīn ixpālacata Marcos. 
Palh xlaꞌ nacālakaꞌnāchāꞌn, 
camakamaktīniꞌchipitit. 11

 Jesús 
tī kaꞌlhī xtum ixtacuhuīniꞌ Justo 
cāmacāꞌniꞌyāchāꞌn saludos. Xmān 
ixkelhatuꞌtuncaꞌn israelitas tī 
quintatāꞌscujmāꞌnalh natamāsuꞌyu 
chī Dios cāmāpaꞌksīkōꞌ. Xlacaꞌn 
quintamāhuiꞌxcānīmāꞌnalh. 
12

 Epafras cāmacāꞌniꞌyāchāꞌn 
saludos. Xlaꞌ xalaꞌ aꞌntzaꞌ 
ē ixtasācuaꞌ Jesucristo. 
Cālacapāstacān ē squiꞌniꞌ Dios 
tzej natlāꞌhuanāꞌtit na ixtej 
Dios ē namākentaxtūkōꞌyāꞌtit 
ixtalacasquiꞌnīn Dios. 
13

 Iccāhuaniyān xlaꞌ scujli 
mimpālacatacaꞌn ē ixpālacatacaꞌn 
xalanīꞌn nac Laodicea ē nac 
Hierápolis. 14

 Doctor Lucas 
tī pāxquīꞌcan ē Demas 
cātamacāꞌniꞌyāchāꞌn saludos.

15
 Cacālīꞌpiniꞌtit saludos 

quintāꞌtimīncaꞌn nac Laodicea 
ē Ninfas ē tāꞌtimīn tī taꞌaꞌkaꞌīꞌ ē 
tatakēstoka na ixchic. 16

 Aꞌcxniꞌ 
līkelhtahuaꞌkakōꞌnīꞌtaꞌntittzaꞌ 
huāꞌmāꞌ carta na 
milacpuꞌnaꞌiꞌtātcaꞌn, camacapintit 
nac templo nac Laodicea ē 
nalīkelhtahuaꞌkacan aꞌntzaꞌ. Nā 
huiꞌxinaꞌn nalīkelhtahuaꞌkayāꞌtit 
carta tū namināchaꞌ nac 
Laodicea. 17

 Nahuaniyāꞌtit Arquipo 
huāꞌmāꞌ: “Cuenta catlahuaꞌ ē tzej 
camākentaxtuꞌ tascujūt tū milaꞌ chī 
ixtalacasquiꞌnīn Māpaꞌksīniꞌ.”

18
 Quit, Pablo, ictzoꞌkmāꞌlh 

quilīmān huāꞌmāꞌ saludo. 
Caquilālacapāstacui 
quit ictachīꞌnīꞌt. Dios 
cacāsicuaꞌlanātlahuan. Amén. 

Pablo ē tī ixtatāꞌscuja 
tatzoꞌkli aꞌktin carta

1  Ictzoꞌknumāꞌnauj quinaꞌn, 
Pablo ē Silvano ē Timoteo. 

Iccātzoꞌknuniꞌmāꞌn huiꞌxinaꞌn 
xalanīꞌn nac Tesalónica tī 
aꞌkaꞌīꞌyāꞌtit ē tapaꞌksīniꞌyāꞌtit 
Dios quinTātaꞌcaꞌn ē nā 
Māpaꞌksīniꞌ Jesucristo. Dios 
cacāsicuaꞌlanātlahuan huiꞌxinaꞌn ē 
tzej calatapāꞌtit.

Tasuꞌyulh chī taꞌaꞌkaꞌīꞌlh 
xalanīꞌn nac Tesalónica

2
 Pōꞌktu quilhtamacuj 

icmaxquīꞌyāuj tapāxcatcaꞌtzīn 
Dios mimpālacatacaꞌn ē 
icorarlīyāuj mimpālacatacaꞌn. 
3

 Iccālīlacapāstacān pōꞌktu 
quilhtamacuj na ixlacatīn 
Dios quinTātaꞌcaꞌn tū 
tlahuaꞌtit huiꞌxinaꞌn. Ūꞌtzaꞌ 
lītasuꞌyu chī aꞌkaꞌīꞌyāꞌtit. 
Iccālīlacapāstacān chī scujtit. 
Ūꞌtzaꞌ lītasuꞌyu chī pāxquīꞌyāꞌtit 
Dios. Iccālīlacapāstacān 
huiꞌxinaꞌn chī jā makxtekāꞌtit 
aꞌkaꞌīꞌniꞌyāꞌtit quiMāpaꞌksīniꞌcaꞌn 
Jesucristo. 4 Dios cāpāxquīꞌyān 
huiꞌxinaꞌn, tāꞌtimīn. Quinaꞌn 
iccaꞌtzīyāuj Dios cālacsacnīꞌtaꞌn 

huiꞌxinaꞌn. 5 Xatze tachihuīn tū 
iccāquīmāsuꞌyuniꞌn huiꞌxinaꞌn, 
ūꞌtzaꞌ jā xmān quintachihuīncaꞌn. 
Xaꞌiclīmāsuꞌyuyāuj ixlīmāpaꞌksīn 
Espíritu Santo. Tzej 
xaꞌiccaꞌtzīyāuj ixlīcānaꞌ xatze 
tachihuīn tū xaꞌicmāsuꞌyuyāuj. 
Huiꞌxinaꞌn caꞌtzīyāꞌtit chī 
lacatejtin xaꞌiclatlāꞌhuanāuj 
aꞌcxniꞌ xaꞌiccātāꞌhuiꞌlachāꞌn. 
Xaꞌiclatlāꞌhuanāuj chuntzaꞌ 
mimpālacatacaꞌn.

6
 Huiꞌxinaꞌn quilāmakscaꞌtui ē 

chuntzaꞌ makscaꞌtxtutit Māpaꞌksīniꞌ. 
Masqui līpātīniꞌntit aꞌcxniꞌ aꞌkaꞌīꞌtit 
xatze tachihuīn, ixkaꞌlhīꞌyāꞌtit 
tapāxuhuān ixpālacata Espíritu 
Santo cāmaxquīꞌn tapāxuhuān. 
7

 Tacaꞌtzīlh chī huiꞌxinaꞌn 
līlatāꞌkchokoyāꞌtit, nā chuntzaꞌ 
talīlatāꞌkchoko ixlīpōꞌktucaꞌn 
tī taꞌaꞌkaꞌīꞌnīꞌt nac Macedonia 
ē nac Acaya. 8 Chuntzaꞌ 
lītaꞌaꞌkahuaniꞌnīꞌt ixtachihuīn 
Māpaꞌksīniꞌ mimpālacatacaꞌn. Jā 
xmān nac Macedonia ē nac Acaya, 
calhāxcuhuālh caꞌtzīcan chī 
huiꞌxinaꞌn aꞌkaꞌīꞌniꞌyāꞌtit Dios. Ūꞌtzaꞌ 
jā ixlacasquiꞌnca iclīhuanāuj nūn 
aꞌktin tachihuīn. 9 Ixlīpōꞌktucaꞌn 
quincātahuaniyān chī huiꞌxinaꞌn 
aꞌkaꞌīꞌtit quintachihuīncaꞌn 

aꞌcxniꞌ iccāquīlaklan. Huancan 
chī huiꞌxinaꞌn lītalakaspiꞌtniꞌtit 
ídolos ē stālaniꞌtit Dios, ē chuhuaꞌj 
tāꞌscujāꞌtittzaꞌ Dios tī xalakahuan ē 
ixlīcānaꞌ. 10

 Huancan chī huiꞌxinaꞌn 
kaꞌlhīpāꞌnaꞌntittzaꞌ īꞌSkaꞌtaꞌ Dios 
tī namināchaꞌ nac aꞌkapūn. 
Huāꞌmāꞌ Dios mālacastālancuanīlh. 
Huāꞌmāꞌ ūꞌtzaꞌ Jesús tī 
quincāmakapūtaxtūyān, ē chuntzaꞌ, 
aꞌcxniꞌ Dios naputzānaꞌnīkōꞌ, 
jā caquinticāmakapātīnīn 
quincuentacaꞌn.

Chī Pablo scujli nac Tesalónica

2  Tāꞌtimīn, huiꞌxinaꞌn 
caꞌtzīyāꞌtit jā chu tlakaj 

iccāquīlaklan. 2 Huiꞌxinaꞌn 
caꞌtzīyāꞌtit chī quincātamakapātīnīn 
ē quincātalakapalan nac Filipos 
aꞌcxniꞌ jānaꞌj xaꞌicchāꞌnāuj nac 
Tesalónica. Masqui quincāꞌaꞌkspulan 
huāꞌmāꞌ, Dios quincāmaktāyan 
ē chuntzaꞌ iccāhuanin xatze 
tachihuīn tū Dios mācaꞌtzīnīniꞌlh 
ē jā iclacapuhuanui, masqui 
quincātamāmakchuyīcuꞌtunniꞌ. 
3

 Quinaꞌn iccāmaxquīꞌn 
talacapāstacniꞌ. Tū iccāhuanin 
huiꞌxinaꞌn ūꞌtzaꞌ ixlīcānaꞌ. 
Jā tū iclacapāstacuiꞌ. 
Xaꞌiccāhuanicuꞌtunān ixtachihuīn 
Dios, ē xmān ūꞌtzaꞌ iccāquīlīlaklan. 
Jā iccāquīꞌaꞌkskāhuīꞌn. 
4

 Dios quincālaktzīꞌn xalactze 
ē quincāmacamaxquīꞌn 
naꞌicmāsuꞌyuyāuj xatze tachihuīn. 
Ūꞌtzaꞌ iclīmāsuꞌyuyāuj chuntzaꞌ chī 
Dios lacasquiꞌn. Quinaꞌn āꞌchulāꞌ 
ictlahuacuꞌtunāuj ixtalacasquiꞌnīn 
Dios ē jā ixtalacapāstacniꞌcaꞌn 
tachiꞌxcuhuīꞌt. Dios ūꞌtzaꞌ laktzīꞌn 
quilīstacnaꞌcaꞌn. 5 Huiꞌxinaꞌn 

caꞌtzīyāꞌtit quinaꞌn jā maktin 
iccāquīlīmākaꞌtlīꞌn. Nūn tū ic
cāquīꞌaꞌkskāhuīꞌmaktīcuꞌtunni
ꞌ mintumīncaꞌn. Huāꞌmāꞌ Dios 
caꞌtzī. 6 Jā xaꞌiclacasquiꞌnāuj 
caquincātalakachiꞌxcuhuīꞌn 
tachiꞌxcuhuīꞌt, nūn huiꞌxinaꞌn, 
nūn āꞌmakapitzīn, masqui 
quinaꞌn ixapóstoles Cristo 
ē ūꞌtzaꞌ iclīminīꞌniꞌnīꞌtauj 
caquilālakachiꞌxcuhuīꞌuj. 
7

 Līlacatzucu xaꞌiccātāꞌchihuīnaꞌnān 
huaꞌchi chāꞌtin puscāt tī 
cāmaktakaꞌlha ixlacstīn. 
8

 Xaꞌiccāpāxquīꞌyān huiꞌxinaꞌn. 
Ūꞌtzaꞌ xaꞌiccālīmaxquīꞌcuꞌtunān 
jā xmān xatze tachihuīn; 
xaꞌiccāmaxquīꞌcuꞌtunān 
nā quilatamatcaꞌn, chī 
xaꞌiccāpāxquīꞌyān. 9 Tāꞌtimīn, 
huiꞌxinaꞌn lacapāstacāꞌtit chī 
xaꞌicscujāuj ē chī xaꞌicpātīyāuj 
chī naꞌiclīhuāꞌyanāuj. Quinaꞌn 
jā xaꞌiccāmāmakasputūcuꞌtunān. 
Ūꞌtzaꞌ xaꞌiclīscujāuj cāꞌcuhuīniꞌ ē 
tzīꞌsa aꞌcxniꞌ xaꞌiccāmāsuꞌyuniꞌyān 
huiꞌxinaꞌn ixtachihuīn Dios.

10
 Huiꞌxinaꞌn laktzīꞌntit, ē Dios 

nā laktzīꞌlh chī xaꞌiccātāꞌhuiꞌlan 
huiꞌxinaꞌn tī aꞌkaꞌīꞌyāꞌtit. Quinaꞌn 
tzeya chiꞌxcuhuīꞌn xaꞌicuanīꞌtauj. 
Līlacatejtin xaꞌiclatāꞌkchokoyāuj. 
Nūn tū xaꞌictlahuayāuj tū jā 
līmacuan. Chuntzaꞌ jā tī chāꞌtin 
tzē naquincālīmālacsuꞌyuyān. 
11

 Nā huiꞌxinaꞌn caꞌtzīyāꞌtit 
chī chāꞌtin xatātaꞌ cāmaxquīꞌ 
talacapāstacniꞌ ixcamanaꞌ, chuntzaꞌ 
quinaꞌn xaꞌiccāmaxquīꞌyān 
talacapāstacniꞌ milīpōꞌktucaꞌn 
ē xaꞌiccāmākōꞌxamākaꞌtlīꞌyān. 
12

 Xaꞌiccāhuaniyān ixlacasquiꞌnca 
līlacatejtin nalatāꞌkchokoyāꞌtit 

chī Dios lacasquiꞌn. Dios ūꞌtzaꞌ tī 
cātaꞌsaniꞌnīꞌtaꞌn jā xlaꞌ māpaꞌksīniꞌn 
ē jā cāꞌtzēhuanīꞌt.

13
 Nā pōꞌktu quilhtamacuj 

icmaxquīꞌyāuj tapāxcatcaꞌtzīn Dios 
chī huiꞌxinaꞌn aꞌkaꞌīꞌtit ixtachihuīn 
Dios aꞌcxniꞌ xaꞌiccāhuaniyān. 
Huiꞌxinaꞌn caꞌtzītit ē aꞌkaꞌīꞌtit tū 
iccāmāsuꞌyuniꞌn, ūꞌtzaꞌ ixtachihuīn 
Dios ē jā ixtachihuīncaꞌn 
tachiꞌxcuhuīꞌt. Ixlīcānaꞌ 
ixtachihuīn Dios. Ūꞌtzaꞌ tū scuja 
na milīstacnaꞌcaꞌn huiꞌxinaꞌn tī 
aꞌkaꞌīꞌyāꞌtit. 14

 Huiꞌxinaꞌn, tāꞌtimīn, 
cāꞌaꞌnaniꞌn chu lacxtim chī 
cāꞌaꞌnaniꞌlh xalanīꞌn nac Judea 
tī tatapaꞌksīniꞌ Dios ē taꞌaꞌkaꞌīꞌniꞌ 
Jesucristo. Mintāꞌlīmacchiccaꞌn 
cātaputzastālaniꞌn huiꞌxinaꞌn. 
Israelitas taputzastālaniꞌlh 
ixtāꞌisraelitascaꞌn xalanīꞌn nac 
Judea tī taꞌaꞌkaꞌīꞌ. 15

 Israelitas 
tamaknīlh ixaꞌkchihuīnaꞌnīꞌn Dios. 
Tamaknīlh Māpaꞌksīniꞌ Jesús. Ē 
quinaꞌn quincātaputzastālaniꞌn. 
Dios jā lakatī tū tatlahua 
xlacaꞌn. Xlacaꞌn tatāꞌlātlahua 
ixlīpōꞌktucaꞌn tachiꞌxcuhuīꞌt. 
16

 Xlacaꞌn jā quincātamakxtekān 
naꞌiccātāꞌchihuīnaꞌnāuj 
tī jā israelitas. Quinaꞌn 
iccātāꞌchihuīnaꞌncuꞌtunāuj 
ixpālacata nataꞌaꞌkapūtaxtu. 
Chuntzaꞌ israelitas āꞌchulāꞌ 
takaꞌlhī ixcuentacaꞌn. Ūꞌtzaꞌ 
nacālīmakapātīnīn Dios.

Pablo ixcālakaꞌmpalacuꞌtun 
xalanīꞌn nac Tesalónica

17
 Aꞌcxniꞌ iccāmakxtekniꞌ ē 

aꞌklhūhuaꞌ quilhtamacuj 
jā xaꞌiccālaktzīꞌnān, pōꞌktu 
quilhtamacuj xaꞌiccālacapāstacān 

huiꞌxinaꞌn ē xaꞌiccālaktzīꞌncuꞌtunān. 
18

 Quinaꞌn xaꞌiccālakaꞌncuꞌtunāchāꞌn 
huiꞌxinaꞌn. Quit, Pablo, 
xaꞌiccālakaꞌncuꞌtunāchāꞌn 
maklhūhuaꞌ. Skāhuīꞌniꞌ jā 
quincāmakxtekniꞌ naꞌicaꞌnāchāuj. 
19

 Aꞌcxniꞌ Māpaꞌksīniꞌ Jesucristo 
namin ē natahuiꞌlayāuj na ixlacatīn, 
naꞌiccālīpāxuhuayān ixpālacata 
aꞌkaꞌīꞌyāꞌtit. Mimpālacatacaꞌn 
nacaꞌtzīcan chī xaꞌictāꞌscujāuj 
Dios. 20

 Chuntzaꞌ huiꞌxinaꞌn 
quilāmaxquīꞌyāuj tapāxuhuān 
ē kaꞌtlaꞌ iclīmakcaꞌtzīyāuj 
mimpālacatacaꞌn.

3  Jā xaꞌiccaꞌtzīyāuj chī 
ixlīlatlāꞌhuaꞌnāꞌtit, ē jātzaꞌ 

xaꞌictāyaniꞌyāuj. Ictipuhuanui 
xaꞌiclatachokouj quilīmāncaꞌn nac 
Atenas, 2 ē xaꞌiccālakmacāꞌnchaꞌn 
Timoteo, quintāꞌtincaꞌn. Xlaꞌ īꞌscujniꞌ 
Dios ē māsuꞌyu xatze tachihuīn tū 
ixlaꞌ Cristo. Iccālakmacāꞌnchaꞌn 
nacāmaxquīꞌyān talacapāstacniꞌ 
ē nacāmaktāyayān ixpālacata 
āꞌchulāꞌ naꞌaꞌkaꞌīꞌyāꞌtit. 
3

 Huāꞌmāꞌ ictlahuáuj ixpālacata 
jā nataxtutāyaꞌyāꞌtit ixpālacata 
tū līpātīniꞌmpāꞌnaꞌntit. Huiꞌxinaꞌn 
caꞌtzīyāꞌtittzaꞌ ixlacasquiꞌnca 
napātīniꞌnāuj huāꞌtzāꞌ. 4 Aꞌcxniꞌ 
xaꞌiccātāꞌhuiꞌlachāꞌn iccāhuanin chī 
nalīpātīniꞌnāuj. Chuntzaꞌ aꞌkspulalh. 
Ūꞌtzaꞌ huāꞌmāꞌ caꞌtzīyāꞌtit. 5 Ūꞌtzaꞌ 
iclīmacāꞌnchaꞌ Timoteo. Jā 
xaꞌiccaꞌtzī chī ixlīlatlāꞌhuaꞌnāꞌtit, ē 
jātzaꞌ xaꞌictāyaniꞌ. Xaꞌiccaꞌtzīcuꞌtun 
palh ixaꞌkaꞌīꞌyāꞌtitcus. Quit 
xaꞌiccaꞌtzīcuꞌtun palh skāhuīꞌniꞌ 
xmān ixcālīlaktzīꞌnīꞌtaꞌn. Chuntzaꞌ 
xmān xaꞌicscujtamakaꞌuj.

6
 Chuhuaꞌj Timoteo 

cālakaꞌnīꞌtaꞌnchaꞌn ē chimpālhtzaꞌ. 

Quincāhuaniyān chī tzej 
aꞌkaꞌīꞌyāꞌtit ē chī lāpāxquīꞌyāꞌtit. 
Nā quincāhuaniyān chī 
quilālacapāstacmāꞌnanchāuj pōꞌktu 
quilhtamacuj ē quilāpāxquīꞌyāuj. 
Xlaꞌ quincāhuanin huiꞌxinaꞌn 
quilālaktzīꞌncuꞌtunāuj chuntzaꞌ 
chī iccālaktzīꞌncuꞌtunān nā 
quinaꞌn. 7 Iccaꞌtzīuj huiꞌxinaꞌn 
nā tzej aꞌkaꞌīꞌyāꞌtit. Ūꞌtzaꞌ 
xaꞌiclīpāxuhuayāuj, masqui 
xaꞌicpātīniꞌmāꞌnauj ē masqui 
ixquincāꞌaꞌkspulamāꞌn tū jā 
tze. 8 Chuhuaꞌj iclīpāxuhuayāuj 
ixpālacata iccaꞌtzīujtzaꞌ 
huiꞌxinaꞌn nā tzej aꞌkaꞌīꞌniꞌyāꞌtit 
quiMāpaꞌksīniꞌcaꞌn. 9 Chuhuaꞌj tzē 
naꞌicmaxquīꞌyāuj tapāxcatcaꞌtzīn 
Dios mimpālacatacaꞌn. 
Icmaxquīꞌyāuj lhūhuaꞌ 
tapāxcatcaꞌtzīn Dios ixpālacata 
iclīpāxuhuayāuj na ixlacatīn Dios 
mimpālacatacaꞌn. 10

 Cāꞌcuhuīniꞌ 
ē tzīꞌsa icsquiꞌniꞌyāuj Dios 
caꞌiccālakaꞌnchaꞌn huiꞌxinaꞌn 
ixpālacata iccāmāsuꞌyuniꞌcuꞌtunān 
āꞌmacstiꞌnaꞌj tū cāsputniꞌyāncus 
huiꞌxinaꞌn chī aꞌkaꞌīꞌyāꞌtit.

11
 Dios, quinTātaꞌcaꞌn, ē 

quiMāpaꞌksīniꞌcaꞌn Jesucristo 
caquincātamakxtekniꞌn 
naꞌiccālakaꞌnāchāꞌn huiꞌxinaꞌn. 
12

 Cacāmaktāyan Māpaꞌksīniꞌ 
āꞌchulāꞌ nalāpāxquīꞌyāꞌtit, ē āꞌchulāꞌ 
nacāpāxquīꞌyāꞌtit ixlīpōꞌktucaꞌn 
tachiꞌxcuhuīꞌt, chuntzaꞌ chī 
quinaꞌn iccāpāxquīꞌyān huiꞌxinaꞌn. 
13

 Dios cacāmāhuixcānīn ē 
cacāmāpānūniꞌkōꞌn ixlīpōꞌktu tū jā 
tze na milīstacnaꞌcaꞌn ē chuntzaꞌ jā 
tī chāꞌtin tzē caticālīmālacsuꞌyun 
aꞌcxniꞌ natāyaꞌyāꞌtit na ixlacatīn 
quinTātaꞌcaꞌn Dios aꞌcxniꞌ 

namimpala quiMāpaꞌksīniꞌcaꞌn 
Jesús ē ixlīpōꞌktucaꞌn tī ixlaꞌ.

Aꞌktin latamat tū Dios lacasquiꞌn

4  Āꞌxmān iccāhuanicuꞌtunān 
huiꞌxinaꞌn, tāꞌtimīn. 

Quinaꞌn iccāmāsuꞌyuniꞌn chī 
nalīlatāꞌkchokoyāꞌtit chuntzaꞌ 
chī Dios lacasquiꞌn. Chuntzaꞌ 
tlahuaꞌpāꞌnaꞌntit. Chuhuaꞌj quinaꞌn 
iccāsquiꞌniꞌyān huiꞌxinaꞌn ē 
iccālīmaxquīꞌyān talacapāstacniꞌ 
ixlīmāpaꞌksīn Jesús: āꞌchulāꞌ 
chuntzaꞌ calatāꞌkchokotit.

2
 Huiꞌxinaꞌn lacapāstacāꞌtit tū 

iccālīmāsuꞌyuniꞌn ixlīmāpaꞌksīn 
Māpaꞌksīniꞌ Jesús. 3 Dios lacasquiꞌn 
līlacatejtin nalatahuiꞌlaꞌyāꞌtit. Jā 
tikaꞌlhīꞌyāꞌtit mintāꞌlāpāxquīꞌncaꞌn. 
4

 Cacaꞌtzītit milīpōꞌktucaꞌn chī 
naputzayāꞌtit mimpuscātcaꞌn 
chuntzaꞌ chī minīꞌniꞌ na ixlacatīn 
Dios ē nā na ixlacatīncaꞌn 
tachiꞌxcuhuīꞌt. 5 Jā caputzatit 
mimpuscātcaꞌn chī jā tze 
talacapāstacniꞌ huaꞌchi tatlahua 
chiꞌxcuhuīꞌn tī jā talakapasa 
Dios. 6 Jā tikaꞌlhīꞌyāꞌtit 
mintāꞌlāpāxquīꞌncaꞌn. Jā 
tilāꞌaꞌkskāhuīꞌyāꞌtit chuntzaꞌ, 
ixpālacata chuntzaꞌ tū tze 
tlahuaniꞌyāꞌtit āꞌchāꞌtin 
chiꞌxcuꞌ. QuiMāpaꞌksīniꞌcaꞌn 
nacāmakapātīnīn tī chuntzaꞌ 
tatlahua. Ūꞌtzaꞌ huāꞌmāꞌ 
iccāhuaninīꞌtaꞌn huiꞌxinaꞌn 
xapūla. 7 Dios quincālacsacnīꞌtaꞌn 
ē xlaꞌ jā lacasquiꞌn natlahuayāuj 
tū jā tze. Quincālacsacnīꞌtaꞌn 
natlahuayāuj tū xatze na ixlacatīn 
Dios. 8 Tī jā natamākentaxtū 
huāꞌmāꞌ tamāsuꞌyun, xlacaꞌn jā 
talakmakaꞌn chiꞌxcuhuīꞌn; xlacaꞌn 

talakmakaꞌn Dios. Dios ūꞌtzaꞌ tī 
quincāmaxquīꞌyān Espíritu Santo.

9
 Huiꞌxinaꞌn lāpāxquīꞌyāꞌtit 

lītāꞌtimīn, ē chuntzaꞌ jā 
ixlacasquiꞌnca naꞌiccāhuaniyān 
jā tū ixpālacata huāꞌmāꞌ. Dios 
cāmāsuꞌyuniꞌnīꞌtaꞌntzaꞌ chī 
nalāpāxquīꞌyāꞌtit huiꞌxinaꞌn. 
10

 Chuntzaꞌ jā xmān lāpāxquīꞌyāꞌtit; 
huiꞌxinaꞌn nā cāpāxquīꞌyāꞌtit 
ixlīpōꞌktucaꞌn tāꞌtimīn 
xalanīꞌn na ixlīpōꞌktu estado 
Macedonia. Iccāsquiꞌniꞌyān 
āꞌchulāꞌ cacāpāxquīꞌtit. 
11

 Nalīhuiꞌlīꞌyāꞌtit caꞌcs 
natahuiꞌlaꞌyāꞌtit. Jā calīmaktanūꞌtit 
tū jā mimpālacatacaꞌn. Calīscujtit 
mimacancaꞌn. Ūꞌtzaꞌ huāꞌmāꞌ 
iccāhuaninīꞌtaꞌn pūla. 12

 Chuntzaꞌ 
nacātalakachiꞌxcuhuīꞌyān xlacaꞌn 
tī jā taꞌaꞌkaꞌīꞌ ixtachihuīn Dios. Nā 
chuntzaꞌ jā tū caticāsputniꞌn.

Aꞌcxniꞌ namimpala Māpaꞌksīniꞌ
13

 Iclacasquiꞌnāuj cacaꞌtzītit, 
tāꞌtimīn, tū ixlīcānaꞌ ixpālacata 
tī tanīnīꞌttzaꞌ. Chuntzaꞌ jā 
catilīpuhuantit chī talīpuhuan 
xlacaꞌn tī jā takaꞌlhīmāꞌnalh 
natalakchāꞌn Cristo. 14

 Quinaꞌn 
aꞌkaꞌīꞌyāuj Jesús nīlh ē nā 
lacastālancuanaꞌnli. Nā chuntzaꞌ 
aꞌkaꞌīꞌyāuj ixlīpōꞌktucaꞌn tī 
ixtaꞌaꞌkaꞌīꞌniꞌ Jesús aꞌcxniꞌ tanīlh, nā 
xlacaꞌn nacāmālacastālancuanī Dios 
aꞌcxniꞌ namimpala Jesús.

15
 Chuhuaꞌj naꞌiccāhuaniyān 

tū huanli quiMāpaꞌksīniꞌcaꞌn. 
Aꞌcxniꞌ namimpala Māpaꞌksīniꞌ 
Jesús, quinaꞌn tī xalakahuancus 
jā caticāmakxtekui xlacaꞌn tī 
tanīnīꞌttzaꞌ. 16

 Tzamāꞌ quilhtamacuj 
Māpaꞌksīniꞌ nayujāchi nac 

aꞌkapūn ē palhaꞌ nalīchihuīnaꞌn 
līmāpaꞌksīn. Xapuxcuꞌ ángeles 
nataꞌsa. Namakataꞌsacan ixlīskoliꞌ 
Dios. Ūꞌtzaꞌ nacālīmācaꞌtzīnīcan 
mimāꞌlhtzaꞌ Māpaꞌksīniꞌ. Xapūla 
natalacastālancuanaꞌn xlacaꞌn tī 
ixtaꞌaꞌkaꞌīꞌniꞌ Cristo aꞌcxniꞌ tanīlh. 
17

 Palaj tunca xlacaꞌn ē nā quinaꞌn 
tī xalakahuancus, quilīpōꞌktucaꞌn 
naquincātamakayāhuaꞌyān 
nac poklhnuꞌ. Nalakchāꞌnāuj 
Māpaꞌksīniꞌ nac cāꞌūꞌnīꞌn 
tālhmāꞌn. Chuntzaꞌ pōꞌktu 
quilhtamacuj natāꞌtahuiꞌlayāchāuj 
quiMāpaꞌksīniꞌcaꞌn. 18

 Huāꞌmāꞌ 
tachihuīn nalālīmāpāstaquīyāꞌtit. 
Chuntzaꞌ nalālīmākōꞌxamākaꞌtlīꞌyā
ꞌtit.

5  Tāꞌtimīn, jā ixlacasquiꞌnca 
naꞌiccāhuaniyān huiꞌxinaꞌn 

jāꞌcxniꞌ naꞌaꞌkspula huāꞌmāꞌ ē jāꞌcxniꞌ 
namin Māpaꞌksīniꞌ. 2 Huiꞌxinaꞌn tzej 
caꞌtzīyāꞌtit jā tī chāꞌtin caꞌtzī jāꞌcxniꞌ 
namin Māpaꞌksīniꞌ. Xamaktin 
namin huaꞌchi chī min chāꞌtin 
kaꞌlhānaꞌ tzīꞌsa. 3 Aꞌcxniꞌ natahuan 
xalanīꞌn nac cāꞌquilhtamacuj: 

“Caꞌcs huiꞌlānaꞌuj; jā tū catilalh”, 
xamaktin nala lakuat. Palaj nala 
lakuat huaꞌchi aꞌcxniꞌ nachiniꞌ 
ixtacaꞌtzāt chāꞌtin puscāt aꞌcxniꞌ 
namālacatuncuhuīꞌnī chāꞌtin 
skaꞌtaꞌ. Jā catitapūtaxtuniꞌlh lakuat. 
4

 Xlacaꞌn jā talakapasa Dios ē jā 
tacaꞌtzī palh Jesucristo namimpala. 
Xamaktin natasuꞌyu huaꞌchi 
aꞌcxniꞌ namin chāꞌtin kaꞌlhānaꞌ 
tzīꞌsa. Huiꞌxinaꞌn jā chuntzaꞌ chī 
xlacaꞌn. Huiꞌxinaꞌn, tāꞌtimīn, 
lakapasāꞌtittzaꞌ ixtachihuīn Dios 
ē kaꞌlhīpāꞌnaꞌntit Jesucristo hasta 
aꞌcxniꞌ namin. 5 Huiꞌxinaꞌn xalanīꞌn 
nac cāꞌcuhuīniꞌ ē latlāꞌhuaꞌnāꞌtit nac 

cāꞌxkaka. Quinaꞌn jātzaꞌ xalanīꞌn 
nac cāꞌtzīꞌsniꞌ. Jātzaꞌ latlāꞌhuanāuj 
jā cāꞌpucsuaꞌ. 6 Huaꞌchi ixtalhtatanīꞌt 
xlacaꞌn tī jā talakapasa ixtachihuīn 
Dios. Jā calauj chī xlacaꞌn. Skalalh 
calauj ē cuenta catlahuáuj jā 
natlahuayāuj tū jā tze. 7 Cāꞌtzīꞌsniꞌ 
lhtatacan ē cāꞌtzīꞌsniꞌ kaꞌchīcan. 
Xalanīꞌn nac cāꞌtzīꞌsniꞌ huaꞌchi 
ixtalhtatanīꞌt ē huaꞌchi ixtakaꞌchīnīꞌt, 
ixpālacata jā talacapāstaca tū 
ixlaꞌ Dios ē jā tatlahua cuenta 
chī lacatejtin natalatāꞌkchoko. 
8

 Quinaꞌn jā chuntzaꞌ chī xlacaꞌn. 
Quinaꞌn xalanīꞌn nac cāꞌcuhuīniꞌ. 
Tropa kaꞌlhī ixluꞌxuꞌ xalīcāꞌn tū 
nalītamaktāya ixlīstacnaꞌ. Quinaꞌn 
kaꞌlhīyāuj tū nalītamaktāyayāuj 
nac quilīstacnaꞌcaꞌn. Aꞌkaꞌīꞌniꞌyāuj 
Jesucristo ē pāxquīꞌnināuj chuntzaꞌ 
chī xlaꞌ quincāmāsuꞌyuniꞌn. 
Ūꞌtzaꞌ līlītamaktāyayāuj na 
quilīstacnaꞌcaꞌn. Ūꞌtzaꞌ jā makxteka 
natanū na quilīstacnaꞌcaꞌn tū jā tze. 
Tropa kaꞌlhī ixtāꞌknuꞌ xalīcāꞌn tū 
nalītamaktāya ixaꞌkxāk. Quinaꞌn 
kaꞌlhīyāuj tū nalītamaktāyayāuj 
quintalacapāstacniꞌcaꞌn. Quinaꞌn 
aꞌkaꞌīꞌyāuj naꞌaꞌkapūtaxtuyāuj. 
Ūꞌtzaꞌ līlītamaktāyayāuj. 
Ūꞌtzaꞌ jā makxteka natanū 
tū jā tze talacapāstacniꞌ. 
9

 Dios quincālacsacnīꞌtaꞌn ē jā 
quincāmakapātīnīncuꞌtunān aꞌcxniꞌ 
naputzānaꞌnīkōꞌ. Quincālacsacniꞌ 
naquincāmakapūtaxtūyān 
quiMāpaꞌksīniꞌcaꞌn Jesucristo. 
10

 Jesucristo, xlaꞌ līnīlh ixpālacata 
quinaꞌn natāꞌtahuiꞌlayāuj xlaꞌ jā 
huiꞌlachaꞌ, palh nīnīꞌtaujtzaꞌ o 
lakahuanāujcus aꞌcxniꞌ xlaꞌ 
namimpala. 11

 Ūꞌtzaꞌ huāꞌmāꞌ 
calālīmaxquīꞌtit talacapāstacniꞌ ē 

calāmāhuixcānīꞌtit chuntzaꞌ chī 
tlahuapāꞌnaꞌntit huiꞌxinaꞌn chuhuaꞌj.

Pablo cāmaxquīꞌlh 
talacapāstacniꞌ tāꞌtimīn

12
 Tāꞌtimīn, iccālīsāhuaniyān 

cacālakachiꞌxcuhuīꞌtit tī 
tascuja na milacpuꞌnancaꞌn, 
tī cātamāsuꞌyuniꞌyān ē 
cātastacyāhuayān na ixlacatīn 
Dios. 13

 Cacālakachiꞌxcuhuīꞌtit 
ē cacāpāxquīꞌtit ixpālacata 
ixtascujūtcaꞌn. Huiꞌxinaꞌn 
calāpāxquīꞌtit.

14
 Iccāmaxquīꞌyān talacapāstacniꞌ, 

tāꞌtimīn. Cacāquilhnīꞌtit macstiꞌnaꞌj 
tī xmān talatlāꞌhuan ē jā 
tascujcuꞌtun. Cacāhuanilīꞌpintit tī 
tataxlajuaniꞌnīꞌt. Cacāmaktāyaꞌtit tī 
jānaꞌj tzej taꞌaꞌkaꞌīꞌ. Cacātāyaniꞌtit 
ixlīpōꞌktucaꞌn.

15
 Calīhuiꞌlīꞌtit nalātlahuaniꞌyāꞌtit 

tū tze. Nā chuntzaꞌ cacātlahuaniꞌtit 
ixlīpōꞌktucaꞌn tū tze. Jā 
titlahuaniꞌyāꞌtit āꞌchāꞌtin tū jā tze, 
masqui xlaꞌ cātlahuaniꞌnīꞌtaꞌn tū jā 
tze.

16
 Pōꞌktu quilhtamacuj 

capāxuhuaꞌtit. 17
 Pōꞌktu quilhtamacuj 

caꞌorarlīꞌtit. 18
 Camaxquīꞌtit 

tapāxcatcaꞌtzīn Dios catūxcuhuālh 
tū nacāꞌaꞌkspulayān. Chuntzaꞌ Dios 
lacasquiꞌn natlahuaꞌyāꞌtit huiꞌxinaꞌn 
tī tapaꞌksīniꞌyāꞌtit Cristo Jesús.

19
 Jā camāmixīniꞌtit ixtaxkaket 

Espíritu Santo. 20
 Jā calakmakaꞌntit 

tū tahuan ixaꞌkchihuīnaꞌnīꞌn Dios. 
21

 Tzej nalacapāstacāꞌtit palh tze o 
jā tze tū tahuan ē camaktīniꞌntit tū 
tze. 22

 Camakxtektit pōꞌktu tū jā tze.
23

 Chu ūꞌtzaꞌ Dios cacātlahuan 
huiꞌxinaꞌn lactze. Dios ūꞌtzaꞌ tī 
quincāmakapāxuīyān. Icsquiꞌniꞌ Dios 

cacāmaktāyan jā natlahuaꞌyāꞌtit 
tū jā tze. Cacāmaktāyan jā natanū 
tū jā tze na mintalacapāstacniꞌcaꞌn 
ē na milīstacnaꞌcaꞌn hasta 
aꞌcxniꞌ namin quiMāpaꞌksīniꞌcaꞌn 
Jesucristo. 24

 Ixlīpōꞌktu huāꞌmāꞌ Dios 
nacātlahuaniꞌyān ixpālacata ūꞌtzaꞌ 
tī cālacsacnīꞌtaꞌn ē ūꞌtzaꞌ pōꞌktu 
quilhtamacuj mākentaxtūkōꞌ.

Āꞌxmān tasicuaꞌlanālaniꞌ
25

 Tāꞌtimīn, caꞌorarlīꞌtit 
quimpālacatacaꞌn.

26
 Cacāsaludarlītit ē 

cacāskoꞌkaꞌtit ixlīpōꞌktucaꞌn 
tāꞌtimīn chuntzaꞌ chī minīꞌniꞌ 
chī lītāꞌtimīn tī tatapaꞌksīniꞌ 
Dios.

27
 Iccālīmacamaxquīꞌyān 

ixlīmāpaꞌksīn Māpaꞌksīniꞌ 
cacālīkelhtahuaꞌkaꞌniꞌkōꞌtit 
ixlīpōꞌktucaꞌn tāꞌtimīn huāꞌmāꞌ 
carta tū ictzoꞌkmāꞌlh.

28
 Cacāsicuaꞌlanātlahuan 

quiMāpaꞌksīniꞌcaꞌn Jesucristo. 
Amén. 

Pablo ē tī ixtatāꞌscuja 
tatzoꞌkli aꞌktin carta

1  Ictzoꞌknunāuj quinaꞌn, 
Pablo ē Silvano ē Timoteo. 

Iccātzoꞌknuniꞌyān huiꞌxinaꞌn 
xalanīꞌn nac Tesalónica tī 
aꞌkaꞌīꞌyāꞌtit ē tapaꞌksīniꞌyāꞌtit Dios 
quinTātaꞌcaꞌn ē nā Māpaꞌksīniꞌ 
Jesucristo. 2 Cacāsicuaꞌlanātlahuan 
Dios quinTātaꞌcaꞌn ē Māpaꞌksīniꞌ 
Jesucristo ē cacāmakapāxuīn.

Dios nacāmakapātīnīn tī talaclēꞌn
3

 Quinaꞌn iccaꞌtzīyāuj huiꞌxinaꞌn 
aꞌkaꞌīꞌpāꞌnaꞌntit āꞌchulāꞌ ē 
milīpōꞌktucaꞌn lāpāxquīꞌpāꞌnaꞌntit 
āꞌchulāꞌ. Ūꞌtzaꞌ ixlacasquiꞌnca 
nalīmaxquīꞌyāuj pōꞌktu 
quilhtamacuj tapāxcatcaꞌtzīn 
Dios. Chuntzaꞌ minīꞌniꞌ. 4 Ūꞌtzaꞌ 
quinaꞌn iclīkaꞌlhīyāuj tapāxuhuān 
aꞌcxniꞌ iccāhuaniyāuj xlacaꞌn tī 
tatapaꞌksīniꞌ Dios, chī huiꞌxinaꞌn 
latlāꞌhuaꞌnāꞌtit. Iccāhuaniyāuj chī 
huiꞌxinaꞌn tzej aꞌkaꞌīꞌyāꞌtitcus ē 
jā tamakchuyīnīꞌtaꞌntit masqui 
cātalīputzastālaniꞌyān huiꞌxinaꞌn 
ē pātīyāꞌtit lhūhuaꞌ catūhuālh. 
5

 Chuntzaꞌ lītasuꞌyu Dios tzej caꞌtzī 
chī nalīputzānaꞌnīkōꞌ. Chuntzaꞌ 
lītasuꞌyu Dios nacālaktzīꞌnān 

lactze ē chuntzaꞌ tzē natanūꞌyāꞌtit 
jā xlaꞌ māpaꞌksīniꞌn. Huiꞌxinaꞌn 
tapaꞌksīniꞌyāꞌtit Dios. Ūꞌtzaꞌ 
līpātīniꞌmpāꞌnaꞌntit.

6
 Caꞌtzīyāuj chī tze nalīputzānaꞌnī 

Dios. Tī cātaputzastālaniꞌyān 
huiꞌxinaꞌn xlacaꞌn nataxoko 
na ixlacatīn Dios ē xlaꞌ 
nacāmakapātīnīn. 7 Dios 
namājaxī chī līpātīniꞌnāuj hasta 
aꞌcxniꞌ natasuꞌyu Māpaꞌksīniꞌ 
Jesús. Namināchaꞌ nac aꞌkapūn. 
Natatāꞌmin ixángeles tī takaꞌlhī 
lītliꞌhuiꞌqui. 8 Jesucristo namin 
ē nacāmakapātīnīnkōꞌ tī jā 
talakapascuꞌtunli Dios ē jā 
takexmatniꞌcuꞌtunli xatze tachihuīn 
ixlaꞌ quiMāpaꞌksīniꞌcaꞌn Jesucristo. 
9

 Xlacaꞌn nacāmakapātīnīn 
Dios pōꞌktu quilhtamacuj. 
Nacāmāxtumlīcan pōꞌktu 
quilhtamacuj na ixlacatīn Dios ē na 
ixtaxkaket tū māsuꞌyu ixlītliꞌhuiꞌqui 
Dios. 10

 Tzamāꞌ quilhtamacuj 
aꞌcxniꞌ namin Māpaꞌksīniꞌ, 
natalakachiꞌxcuhuīꞌ ixtachiꞌxcuhuīꞌt, 
ē natalēꞌcnīniꞌn ixlīpōꞌktucaꞌn tī 
taꞌaꞌkaꞌīꞌ. Nā chuntzaꞌ natlahuaꞌyāꞌtit 
nā huiꞌxinaꞌn ixpālacata 
aꞌkaꞌīꞌnīꞌtaꞌntit tū iccāhuanin.

11
 Ūꞌtzaꞌ iclīꞌorarlīyāuj pōꞌktu 

quilhtamacuj mimpālacatacaꞌn. 

Icsquiꞌniꞌyāuj Dios tzej 
nalatāꞌkchokoyāꞌtit huiꞌxinaꞌn, 
chuntzaꞌ chī ixlacasquiꞌnca 
natalatāꞌkchoko xlacaꞌn tī 
cālacsacnīꞌt Dios, ixpālacata Dios 
nacālaktzīꞌnān lactze huiꞌxinaꞌn. 
Icsquiꞌniꞌyāuj Dios cacāmaktāyan 
namākentaxtūyāꞌtit ixlīpōꞌktu xatze 
mintalacapāstacniꞌcaꞌn, ē pōꞌktu 
tze tū tlahuaꞌcuꞌtunāꞌtit ixpālacata 
aꞌkaꞌīꞌnīꞌtaꞌntittzaꞌ. Ixlīpōꞌktu 
huāꞌmāꞌ Dios tzē natlahua 
ixpālacata kaꞌlhī līmāpaꞌksīn. 
12

 Chuntzaꞌ nalakachiꞌxcuhuīꞌcan 
quiMāpaꞌksīniꞌcaꞌn Jesucristo 
mimpālacatacaꞌn, ē huiꞌxinaꞌn 
nacātalakachiꞌxcuhuīꞌyān, 
ixpālacata kaꞌlhī talakalhuꞌmān 
quinDioscaꞌn ē quiMāpaꞌksīniꞌcaꞌn 
Jesucristo.

Chiꞌxcuꞌ tī āꞌchulāꞌ jā tze

2  Chuhuaꞌj naꞌiccāhuaniyān, 
tāꞌtimīn, tū naꞌaꞌkspula 

aꞌcxniꞌ namin quiMāpaꞌksīniꞌcaꞌn 
Jesucristo, ē chī quinaꞌn 
nalatalacxtimīyāuj na 
ixlacatīn. Ixpālacata 
huāꞌmāꞌ, iccāhuanicuꞌtunān 
catūhuālh. 2 Jā catamakxtektit 
nacātamāmakchuyīyān 
mintalacapāstacniꞌcaꞌn. Jā 
catamakchuyīꞌtit aꞌcxniꞌ huancan 
chinīꞌttzaꞌ quilhtamacuj tū napūmin 
Māpaꞌksīniꞌ. Palhāsāꞌ chuntzaꞌ 
cāhuanin chāꞌtin ixaꞌkchihuīnaꞌ 
Dios o chāꞌtin tī māsuꞌyu 
ixtachihuīn Dios. Palhāsāꞌ catīhuālh 
cāhuanin iccāmacāꞌniꞌnīꞌtaꞌnchaꞌn 
aꞌktin carta jā xaꞌictzoꞌknīꞌtauj 
chinīꞌttzaꞌ quilhtamacuj tū 
napūmin Māpaꞌksīniꞌ. Jā ixlīcānaꞌ. 
Jā chuntzaꞌ ictzoꞌknunīꞌt. 3 Jā 

cacātaꞌaꞌkskāhuīꞌn nūn maktin. 
Tzamāꞌ quilhtamacuj jānaꞌj catilalh. 
Pūla lhūhuaꞌ natalakaspiꞌtniꞌ Dios, ē 
natasuꞌyu chāꞌtin chiꞌxcuꞌ tī āꞌchulāꞌ 
jā tzeya chiꞌxcuꞌ. Xlaꞌ līhuiꞌlīcanīꞌt 
naꞌaꞌn nac pūpātīn. 4 Xlaꞌ nala 
ixtāꞌlāquiclhlaktziꞌcaꞌn ixlīpōꞌktu tī 
cāhuanican dioses ē ixlīpōꞌktu tū 
cālaktaquilhpūtacan. Xlaꞌ natahuiꞌla 
na ixtemplo Dios ē nahuan: “Quit 
Dios.”

5
 ¿Chu jā lacapāstacāꞌtit chī 

xaꞌiccāhuaniyān pōꞌktu huāꞌmāꞌ 
aꞌcxniꞌ xaꞌiccātāꞌhuiꞌlan huiꞌxinaꞌn? 
6

 Huiꞌxinaꞌn caꞌtzīyāꞌtit tū jā 
makxteka natasuꞌyu chuhuaꞌj 
tzamāꞌ chiꞌxcuꞌ tī jā tzeya chiꞌxcuꞌ. 
Hasta aꞌcxniꞌ līlacsacniꞌ aꞌktin 
quilhtamacuj, hasta aꞌcxniꞌ 
natasuꞌyu. 7 Chuhuaꞌj tzēꞌk 
līscujmāꞌlh ixlīmāpaꞌksīn skāhuīꞌniꞌ. 
Chuntzaꞌ tzēꞌk scujmāꞌlh hasta 
namāpānūcan tī jā makxteka 
tasuꞌyu tzamāꞌ chiꞌxcuꞌ tī jā tze. 
8

 Palaj tunca natasuꞌyu. Āꞌlīstān 
natasuꞌyu Māpaꞌksīniꞌ Jesucristo. 
Xlaꞌ xmān nasuꞌnu ē chuntzaꞌ 
nalīmaknī tzamāꞌ chiꞌxcuꞌ tī jā 
tzeya chiꞌxcuꞌ. Jesucristo kaꞌlhī 
līmāpaꞌksīn. Xmān natasuꞌyu, ē 
xmān chuntzaꞌ nalīmālaksputū 
ixlīmāpaꞌksīn tzamāꞌ chiꞌxcuꞌ tī 
jā tzeya chiꞌxcuꞌ. 9 Aꞌcxniꞌ namin 
chiꞌxcuꞌ tī jā tzeya chiꞌxcuꞌ, xlaꞌ 
nakaꞌlhī ixlīmāpaꞌksīn skāhuīꞌniꞌ ē 
natlahua kempālhūhuaꞌ līꞌaꞌcnīn 
tū nalīꞌaꞌkskāhuīꞌnin. 10

 Xlaꞌ 
quiclhcaꞌtzan, ē nacāꞌaꞌkskāhuīꞌ 
xlacaꞌn tī natapātīniꞌn nac pūpātīn. 
Natapātīniꞌn aꞌntzaꞌ ixpālacata jā 
tamaktīniꞌncuꞌtunli ixtachihuīn 
Dios tū ixlīcānaꞌ ē tū māsuꞌyu 
chī līꞌaꞌkapūtaxtucan. 11

 Jā 

tamaktīniꞌncuꞌtunli tū ixlīcānaꞌ, 
ē ūꞌtzaꞌ Dios cālīmakxteka 
nacāꞌaꞌkskāhuīꞌcan. Ūꞌtzaꞌ 
talīꞌaꞌkaꞌīꞌ tū jā ixlīcānaꞌ. 12

 Chuntzaꞌ 
Dios nacāputzānaꞌnīkōꞌ ē 
nacāmakapātīnīnkōꞌ ixlīpōꞌktucaꞌn 
tī jā taꞌaꞌkaꞌīꞌlh tū ixlīcānaꞌ ē xmān 
ixtalakatī natatlahua tū jā tze.

Dios cāmakapūtaxtūcuꞌtun 
tachiꞌxcuhuīꞌt

13
 Chuhuaꞌj, tāꞌtimīn, caꞌtzīyāuj 

cāpāxquīꞌyān Māpaꞌksīniꞌ. Chuhuaꞌj 
ixlacasquiꞌnca naꞌicmaxquīꞌyāuj 
pāxcatcaꞌtzīn Dios pōꞌktu 
quilhtamacuj ixpālacata Dios 
cālacsacniꞌ huiꞌxinaꞌn aꞌcxniꞌ jānaꞌj 
ixaꞌnan cāꞌquilhtamacuj, ixpālacata 
naꞌaꞌkapūtaxtuyāꞌtit. Huiꞌxinaꞌn 
aꞌkaꞌīꞌyāꞌtit tū ixlīcānaꞌ ē Espíritu 
Santo lactze cātlahuan huiꞌxinaꞌn, ē 
chuntzaꞌ Dios cālīmakapūtaxtūyān 
huiꞌxinaꞌn. 14

 Quinaꞌn iccālēꞌniꞌchaꞌn 
xatze tachihuīn ixlaꞌ Jesucristo. 
Chuntzaꞌ cālītaꞌsaniꞌn Dios. Xlaꞌ 
cātaꞌsaniꞌn huiꞌxinaꞌn ē chuntzaꞌ 
huiꞌxinaꞌn nalakchipināꞌtit 
quiMāpaꞌksīniꞌcaꞌn Jesucristo nac 
aꞌkapūn jā cāꞌtzēhuanīꞌt.

15
 Ūꞌtzaꞌ xaꞌncaꞌ calītāyaꞌtit, 

tāꞌtimīn, ē jā camakxtektit 
tamāsuꞌyun tū iccāhuanin 
ē tū ictzoꞌkui nac carta. 
16

 Dios quinTātaꞌcaꞌn, 
xlaꞌ quincāpāxquīꞌyān ē 
quincāmāhuixcānīyān 
pōꞌktu quilhtamacuj. Xlaꞌ 
quincāmaxquīꞌyān tū ixlīcānaꞌ 
ixpālacata xlaꞌ lakalhuꞌmanīniꞌn. 
17

 Icsquiꞌniꞌyāuj Māpaꞌksīniꞌ 
Jesucristo ē Dios quinTātaꞌcaꞌn 
cacātamaxquīꞌn takoꞌxamākaꞌtlīꞌn 
ē cacātamāhuixcānīn ē chuntzaꞌ 

natlahuaꞌyāꞌtit ē nahuanāꞌtit pōꞌktu 
tū tze.

Pablo cāsquiꞌniꞌlh tāꞌtimīn 
catalīꞌorarlīlh ixpālacata

3  Chuhuaꞌj, tāꞌtimīn, 
caꞌorarlīꞌtit quimpālacatacaꞌn. 

Casquiꞌntit calēꞌnca ixtachihuīn 
Dios calhāxcuhuālh ē 
calakachiꞌxcuhuīꞌca chuntzaꞌ 
chī lakachiꞌxcuhuīꞌtit 
huiꞌxinaꞌn. 2 Nā casquiꞌniꞌtit 
Dios caquincāmakapūtaxtūn 
na ixlīmāpaꞌksīncaꞌn tī quiclh 
tacaꞌtzan chiꞌxcuhuīꞌn tī 
tatlahua tū jā tze. Āꞌmakapitzīn 
tachiꞌxcuhuīꞌt jā taꞌaꞌkaꞌīꞌ ē ūꞌtzaꞌ 
līꞌaꞌnan tachiꞌxcuhuīꞌt tī quiclh 
tacaꞌtzan. 3 Māpaꞌksīniꞌ pōꞌktu 
quilhtamacuj mākentaxtūkōꞌ. 
Xlaꞌ nacāmātliꞌhuiꞌclhān ē 
nacāmaktakaꞌlhān ē chuntzaꞌ 
jā caticāꞌaꞌkskāhuīꞌn skāhuīꞌniꞌ. 
4

 Quinaꞌn iclīpāhuanāuj Māpaꞌksīniꞌ. 
Ūꞌtzaꞌ tī cāmaktāyayān. Ūꞌtzaꞌ 
iclīcaꞌtzīyāuj palh tlahuaꞌpāꞌnaꞌntit 
tū iccāhuanin ē āꞌchulāꞌ 
natlahuaꞌyāꞌtit. 5 Cacāmaktāyan 
huiꞌxinaꞌn Māpaꞌksīniꞌ Jesucristo 
āꞌchulāꞌ nacaꞌtzīyāꞌtit chī Dios 
cāpāxquīꞌyān. Cacāmaktāyan 
natāyaniꞌyāꞌtit tū cāꞌaꞌnaniꞌyān, 
chuntzaꞌ chī Cristo tāyaniꞌkōꞌlh.

Ixlacasquiꞌnca natascuja 
ixlīpōꞌktucaꞌn

6
 Chuhuaꞌj, tāꞌtimīn, 

iccālīmāpaꞌksīyān ixtacuhuīniꞌ 
quiMāpaꞌksīniꞌcaꞌn Jesucristo. 
Cacātapekpānūniꞌtit 
ixlīpōꞌktucaꞌn tāꞌtimīn tī xmān 
talatlāꞌhuan ē jā takexmatniꞌ 
tamāsuꞌyun tū iccāhuaninīꞌtaꞌn 

huiꞌxinaꞌn. 7
 Huiꞌxinaꞌn 

caꞌtzīyāꞌtittzaꞌ ixlacasquiꞌnca 
naquilāmakscaꞌtxtuyāuj 
chī xaꞌicscujāuj. Quinaꞌn jā 
līlhquititniꞌ xaꞌicuanīꞌtauj 
aꞌcxniꞌ xaꞌiccātāꞌhuiꞌlachāꞌn 
huiꞌxinaꞌn. 8

 Iccāxokouj 
tī ixquincāmāhuīꞌyān. 
Xaꞌictatzihuīcsāuj 
xaꞌicscujāuj cāꞌcuhuīniꞌ ē 
tzīꞌsa ixpālacata quinaꞌn jā 
xaꞌiccāmāmakasputūcuꞌtunān. 
9

 Masqui xaꞌickaꞌlhīyāuj 
līmāpaꞌksīn ixquilāmāhuīꞌuj, 
quinaꞌn xaꞌicscujāuj ixpālacata 
xaꞌiclacasquiꞌnāuj huiꞌxinaꞌn 
naquilāmakscaꞌtāuj. 10

 Aꞌcxniꞌ 
xaꞌiccātāꞌhuiꞌlachāꞌn huiꞌxinaꞌn, 
iccāhuanin chuntzaꞌ: Palh aꞌnan 
tī jā scujcuꞌtun, jā cahuāꞌyalh. 
11

 Quincātahuaniyān makapitzīn 
chī huiꞌxinaꞌn līlhquititniꞌ ē 
talīmaktanū tū jā ixcuentacaꞌn 
ē nūn tū tatlahua tascujūt. 
12

 Xlacaꞌn iccāmāpaꞌksīyāuj ē 
iccālīmaxquīꞌyāuj talacapāstacniꞌ 
ixlīmāpaꞌksīn Jesucristo: Caꞌcs 

catatahuiꞌlalh ē catascujli ē 
chuntzaꞌ natahuāꞌyan.

13
 Tāꞌtimīn, jā calakachipiniꞌtit 

natlahuaꞌyāꞌtit tū xatze. 14
 Palh 

catīhuālh jā kexmatniꞌcuꞌtun 
tū ictzoꞌknīꞌtauj nac huāꞌmāꞌ 
carta, caxaꞌncalaktzīꞌntit 
tīchu. Jā catāꞌtalakxtimīꞌtit xlaꞌ. 
Chuntzaꞌ nalīmāxanaꞌn xlaꞌ. 15

 Jā 
caquiclhlaktzīꞌntit. Calīmāpaꞌksīꞌtit 
huaꞌchi mintāꞌtincaꞌn.

Āꞌxmān tasicuaꞌlanālaniꞌ
16

 Māpaꞌksīniꞌ Jesucristo 
ūꞌtzaꞌ tī quincāmakapāxuīyān. 
Cacāmakapāxuīn huiꞌxinaꞌn 
pōꞌktu quilhtamacuj 
catūxcuhuālh nacāꞌaꞌkspulayān. 
Māpaꞌksīniꞌ pōꞌktu quilhtamacuj 
cacātāꞌtahuiꞌlan milīpōꞌktucaꞌn.

17
 Quit Pablo iclītzoꞌka 

quimacan huāꞌmāꞌ saludos. 
Ūꞌtzaꞌ huāꞌmāꞌ ixlīlakapascan 
ixlīpōꞌktu quincartas. Chuntzaꞌ 
iccātzoꞌka. 18

 QuiMāpaꞌksīniꞌcaꞌn 
Jesucristo cacāsicuaꞌlanātlahuan 
milīpōꞌktucaꞌn huiꞌxinaꞌn. Amén. 

Pablo tzoꞌknuniꞌlh Timoteo

1  Quit Pablo, ixapóstol Jesucristo 
chī ixtalīmāpaꞌksīn Dios tī 

makapūtaxtūnuꞌn ē Jesucristo 
tī aꞌkaꞌīꞌniꞌyāuj. 2 Timoteo, quit 
ictzoꞌknuniꞌmāꞌn. Icmāꞌaꞌkaꞌīꞌnīn 
ixtachihuīn Dios ē chuntzaꞌ huiꞌx 
huaꞌchi quinkaꞌhuaꞌcha. Dios 
camaktakaꞌlhniꞌ ē calakalhuꞌmaniꞌ. 
Tzej calatahuiꞌlaꞌ ixpālacata 
quinTātaꞌcaꞌn Dios ē Jesucristo 
quiMāpaꞌksīniꞌcaꞌn.

Māpaꞌksīlh ixpālacata tī 
tamāsuꞌyu tū jā ixlīcānaꞌ

3
 Aꞌcxniꞌ xaꞌicaꞌmāꞌlh nac 

Macedonia, icuanin ixtachoko nac 
Efeso nacāmāpaꞌksīyaꞌ āꞌmakapitzīn 
jātzaꞌ catamāsuꞌyulh tū jā ixlīcānaꞌ 
ixpālacata Cristo. 4 Nā icuanin 
nacāhuaniyaꞌ jā ixcuentacaꞌn 
tzamāꞌ listas ixtacuhuīniꞌcaꞌn 
ixnapapanaꞌcaꞌn ē tū xmān cuentos 
ixpālacata ixnapapanaꞌcaꞌn. Tzamāꞌ 
jā tze; xmān talālītāꞌchihuīnaꞌn ē 
jātzaꞌ tascaꞌta tū ixtalacasquiꞌnīn 
Dios.

5
 Quinaꞌn cāmāsuꞌyuniꞌyāuj 

chī ixlacasquiꞌnca natalakpalī 
ixtalacapāstacniꞌcaꞌn. Ūꞌtzaꞌ 
līlāpāxquīꞌcan. 6 Āꞌmakapitzīn 

tapātzaꞌnkānīꞌt ē ūꞌtzaꞌ lītasuꞌyu 
chu tlakaj talālīhuani. 7 Xlacaꞌn 
tamāsuꞌyucuꞌtun ixlīmāpaꞌksīn 
Moisés ē jā tzej tacaꞌtzī tū 
huanicuꞌtun. Ē jā tacaꞌtzī tū tahuan. 
Talīchihuīnaꞌn masqui jā tacaꞌtzī.

8
 Caꞌtzīyāuj tze līmāpaꞌksīn 

tū tzoꞌkli Moisés palh 
lakachiꞌxcuhuīꞌcan ē palh 
jā lakpalīcan. 9 Xalactze 
chiꞌxcuhuīꞌn jā tamaclacasquiꞌn 
līmāpaꞌksīn. Tamaclacasquiꞌn 
līmāpaꞌksīn tī jā tze ē tī jā 
takexmatcuꞌtun ē tī talaclēꞌn 
ē jā taꞌaꞌkaꞌīꞌniꞌ ixtachihuīn 
Dios. Nā tamaclacasquiꞌn 
xlacaꞌn tī jā tū talakachiꞌxcuhuīꞌ 
ē tī tamaknī ixtātaꞌcaꞌn, o 
ixtzīꞌcaꞌn, o āꞌchāꞌtin chiꞌxcuꞌ. 
10

 Tamaclacasquiꞌn līmāpaꞌksīn tī 
takaꞌlhī ixtāꞌlāpāxquīꞌncaꞌn ē tī 
takaꞌlhī chāꞌtin chiꞌxcuꞌ huaꞌchi 
ixpuscāt ē tī taꞌaꞌkskāhuīꞌniꞌn ē 
tī takaꞌlhan lacstīn ē tī tahuan 
tū jā ixlīcānaꞌ na ixlacatīn juez. 
Tamaclacasquiꞌn līmāpaꞌksīn 
ixlīpōꞌktucaꞌn tī tatlahua catūhuālh 
tū jā ixtāꞌchuntzaꞌ chī ixtachihuīn 
Dios. 11

 Ūꞌtzaꞌ ixtachihuīn Dios tū 
quimacamaxquīꞌca namāscaꞌtīniꞌn 
ē ūꞌtzaꞌ quincāhuaniyān chī xkaka 
Dios ē sicuaꞌlanātlahuanīꞌt xlaꞌ.

1 Timoteo

Maxquīꞌlh tapāxcatcaꞌtzīn Dios
12

 Icmaxquīꞌ tapāxcatcaꞌtzīn 
quiMāpaꞌksīniꞌ Cristo Jesús. 
Quilaktzīꞌnīꞌt tze ē chuntzaꞌ 
naꞌictāꞌscuja ē naꞌicmāsuꞌyu 
ixtachihuīn Dios. Quimāhuixcānīlh 
chī tzej naꞌicscuja. 13

 Xapūla 
jā tze chī iccālīchihuīnaꞌnli tī 
ixtaꞌaꞌkaꞌīꞌ ē xaꞌiccāputzatokoke 
ē xaꞌiccālakapala xlacaꞌn. Jā 
xaꞌiccaꞌtzī tū xaꞌictlahuamāꞌlh ē 
jānaꞌj xaꞌicaꞌkaꞌīꞌnīꞌt. Ūꞌtzaꞌ Dios 
quilīlakalhuꞌmanli. 14

 Lhūhuaꞌ 
quilakalhuꞌmanli quiMāpaꞌksīniꞌcaꞌn 
ē quimāꞌaꞌkaꞌīꞌnīlh. Chuntzaꞌ 
quimāsuꞌyuniꞌlh chī naꞌicpāxquīꞌnin 
chuntzaꞌ chī Jesucristo pāxquīꞌnin 
ixpālacata ictapaꞌksīniꞌtzaꞌ xlaꞌ.

15
 Ixlacasquiꞌnca naꞌaꞌkaꞌīꞌniꞌcan 

huāꞌmāꞌ tachihuīn tū ixlīcānaꞌ: 
Cristo Jesús milh nac 
cāꞌquilhtamacuj nacāmakapūtaxtū 
tī talaclēꞌn. Icpuhuan quit āꞌchulāꞌ 
xaꞌiclaclēꞌn ē jā ixlīpōꞌktucaꞌn 
tachiꞌxcuhuīꞌt. 16

 Masqui quit 
āꞌchulāꞌ xaꞌiclaclēꞌn, Jesucristo 
quilakalhuꞌmanli ē ūꞌtzaꞌ līmāsuꞌyu 
chī līlacatzucu nakaꞌlhī hasta aꞌcxniꞌ 
naꞌaꞌkaꞌīꞌcan. Quilakalhuꞌmanli quit, 
nā nacālakalhuꞌman ixlīpōꞌktucaꞌn 
tī nataꞌaꞌkaꞌīꞌ ē chuntzaꞌ natalīkaꞌlhī 
xasāstiꞌ ixlatamatcaꞌn tū jā 
catilaksputli. 17

 Calakachiꞌxcuhuīꞌca 
Xapuxcuꞌ tī Xapuxcuꞌ pōꞌktu 
quilhtamacuj. Xlaꞌ jā maktin 
catisputli ē jāla laktzīꞌncan. Xmān 
xlaꞌ Dios. Calaktaquilhpūtaca 
ē calakachiꞌxcuhuīꞌca pōꞌktu 
quilhtamacuj. Amén.

18
 Timoteo, huāꞌmāꞌ 

līmāpaꞌksīn icmacamaxquīꞌyān. 
Iclacapāstacmāꞌlh tū huancanīꞌt 

mimpālacata aꞌcxniꞌ Dios māsuꞌyulh 
tū mintascujūt nahuan. Nā huiꞌx 
calacapāstacti tzamāꞌ tachihuīn ē 
chuntzaꞌ nakaꞌlhīꞌyaꞌ lītliꞌhuiꞌqui ē 
tzej nalīmāsuꞌyu ixtachihuīn Dios. 
19

 Jā tipātzaꞌnkāyaꞌ tū aꞌkaꞌīꞌnīꞌtaꞌ. 
Jā catlahuaꞌ tū huiꞌx caꞌtzīyaꞌ tū 
jā tze. Āꞌmakapitzīn tatlahuanīꞌt 
tū jā tze masqui ixtamakcaꞌtzī 
jā tze tū ixtatlahuamāꞌnalh. 
Chuntzaꞌ talītaxtutāyalh na 
ixtej Dios. 20

 Chāꞌtuꞌ xlacaꞌn 
cāhuanican Himeneo ē Alejandro. 
Iccāmacamāstāꞌlh xlacaꞌn 
na ixmacan skāhuīꞌniꞌ ē xlaꞌ 
nacāmakapātīnīn ē chuntzaꞌ jātzaꞌ 
catitaꞌaꞌksaꞌnli Dios.

Chī nataꞌorarlī

2  Icuaniyān huāꞌmāꞌ. 
Cacāmāsuꞌyuniꞌ tachiꞌxcuhuīꞌt 

chī xlīlakalīyān natasquiꞌniꞌ Dios 
tū tamaclacasquiꞌn ē natasquiꞌniꞌ 
ixpālacatacaꞌn āꞌmakapitzīn 
tachiꞌxcuhuīꞌt. Nā natamaxquīꞌ 
tapāxcatcaꞌtzīn Dios ixlīpōꞌktu tū 
cāmaxquīꞌnīꞌt. 2 Cacāmāsuꞌyuniꞌ 
chī natasquiꞌniꞌ Dios nacāmaktāya 
rey ē āꞌmakapitzīn scujnīꞌn ē 
ixlīpōꞌktucaꞌn tachiꞌxcuhuīꞌt. 
Chuntzaꞌ caꞌcs natahuiꞌlayāuj ē 
natlahuayāuj ixtalacasquiꞌnīn Dios 
ē jā natlahuayāuj tū jā tū līmacuan.

3
 Tī lakalīyān nasquiꞌniꞌ Dios 

chuntzaꞌ, xlaꞌ tlahuamāꞌlh 
tū tze ē tū nalīpāxuhua Dios 
Makapūtaxtūnuꞌ. 4 Dios lacasquiꞌn 
ixlīpōꞌktucaꞌn tachiꞌxcuhuīꞌt 
cataꞌaꞌkapūtaxtulh ē ixlīpōꞌktucaꞌn 
catalakapasli tū ixlīcānaꞌ. 5 Xmān 
chāꞌtin Dios huīꞌlh. Xmān chāꞌtin tī 
cāmākoꞌxamixī Dios ē tachiꞌxcuhuīꞌt 
ē ūꞌtzaꞌ tī huanican Jesucristo. Xlaꞌ 

Dios ē nā xlaꞌ chiꞌxcuꞌ ixuanīꞌt. 
6

 Xlaꞌ ixlīmān tamacamāstāꞌlh nanī. 
Chuntzaꞌ līxokokōꞌlh ixlīpōꞌktu 
tū tachiꞌxcuhuīꞌt ixtamaklaclēꞌn 
Dios ē cāmakapūtaxtūlh. Aꞌcxniꞌ 
Dios lacasquiꞌnli aꞌcxniꞌ aꞌkspulalh. 
7

 Quilacsacli chī ixaꞌkchihuīnaꞌ 
ē quilīhuiꞌlīlh chī apóstol 
naꞌiccāmāsuꞌyuniꞌ tū ixlīcānaꞌ tī jā 
israelitas. Nā iccāmāsuꞌyuniꞌ chī 
nalīꞌaꞌkapūtaxtucan. Ixlīcānaꞌ tū 
icuaniyān. Jā icaꞌkskāhuīꞌyān.

8
 Iclacasquiꞌn ixlīpōꞌktucaꞌn 

tachiꞌxcuhuīꞌt calhāxcuhuālh 
nac cāꞌquilhtamacuj natatlahua 
ixoracioncaꞌn. Aꞌcxniꞌ tamakyāhua 
ixmacancaꞌn nataꞌorarlīniꞌ 
Dios, cuenta catatlahualh tze 
ixlīstacnaꞌcaꞌn, ē jā natasītzīꞌtāya ē 
jā natapuhuan tū jā tze ixpālacata 
āꞌchāꞌtin. 9 Ixlacasquiꞌnca tzuꞌmaꞌjan 
ē puscan natalhakāꞌ ixluꞌxuꞌcaꞌn 
tū minīꞌniꞌ ē jā catilīmāxanaꞌlh. Jā 
ixlacasquiꞌnca natahuiꞌlī lhūhuaꞌ 
cintaj o xaꞌnat na ixyaꞌjcaꞌn; xmān 
tzej natakoꞌnkxnun. Jā kaꞌtlaꞌ 
natalīmakcaꞌtzī ixtapixnuꞌcaꞌn 
oro nūn perla. Ē jā kaꞌtlaꞌ 
natalīmakcaꞌtzī ixluꞌxuꞌcaꞌn tū 
xatapala xlaꞌ. 10

 Ixlacasquiꞌnca 
natatlahua tū tze. Ūꞌtzaꞌ minīꞌniꞌ ē 
chuntzaꞌ natalītasuꞌyu taꞌaꞌkaꞌīꞌniꞌ 
ixtachihuīn Dios. 11

 Aꞌntzaꞌ jā 
takēstokcan natalakachiꞌxcuhuīꞌ 
Dios, puscan caꞌcs catatahuīꞌlh 
natascaꞌta ē natakexmata. 12

 Quit 
jā icmakxteka chāꞌtin puscāt 
camāsuꞌyulh nūn cacāmāpaꞌksīlh 
chiꞌxcuhuīꞌn. Xlaꞌ caꞌcs catahuiꞌlalh 
13

 ixpālacata pūla Dios cāxtlahualh 
Adán ē āꞌlīstān tlahualh Eva. 
14

 Jā aꞌkskāhuīꞌca Adán; skāhuīꞌniꞌ 
āꞌkskāhuīꞌlh puscāt. Chuntzaꞌ 

lītzuculh tū jā tze. 15
 Ixtascujūt 

puscāt, ūꞌtzaꞌ cāmāsuꞌyuniꞌ ixlacstīn. 
Palh naꞌaꞌkaꞌīꞌniꞌ ixtachihuīn Dios 
ē kaꞌlhī tapāxquīꞌn ē palh tze 
ixtalacapāstacniꞌ ē jā natlahua tū 
jā minīꞌniꞌ ē palh tzej latlāꞌhuan, 
namakapūtaxtūcan.

Chī natalītaxtu maktakaꞌlhnaꞌnīꞌn

3  Ixlīcānaꞌ huāꞌmāꞌ tachihuīn: 
Palh chāꞌtin lītaxtucuꞌtun 

ixmaktakaꞌlhnaꞌcaꞌn tī taꞌaꞌkaꞌīꞌ, 
huāꞌmāꞌ chiꞌxcuꞌ lacasquiꞌn 
tascujūt tū tze. 2 Ixlacasquiꞌnca tī 
maktakaꞌlhnaꞌn jā maktin catlahualh 
tū tzē nalīꞌaꞌksaꞌncan. Xmān chāꞌtin 
ixpuscāt cakaꞌlhīlh. Līlacatejtin 
catahuiꞌlalh. Xlaꞌ nalīhuiꞌlī jā natlahua 
tū jā tze. Tzeya chiꞌxcuꞌ cahuanli 
xlaꞌ ē tze cahuanli ixtalacapāstacniꞌ. 
Tzej cacāmānūlh āꞌmakapitzīn 
na ixchic. Tzej camāsuꞌyulh. 3 Jā 
cakoꞌtli. Jā cacātucsli āꞌmakapitzīn. 
Pōꞌktu quilhtamacuj cacāpāxquīꞌlh. 
Jā palaj casītzīꞌlh. Jā calīpāhuanli 
ixtumīn. 4 Tzej camāpaꞌksīniꞌlh na 
ixchic. Ixcamanaꞌ catakexmatniꞌlh ē 
catalakachiꞌxcuhuīꞌlh. 5 Palh chiꞌxcuꞌ 
jāla māpaꞌksīniꞌn na ixchic, ¿chī 
nacālīmaktakaꞌlha tī taꞌaꞌkaꞌīꞌniꞌ 
ixtachihuīn Dios? 6 Jāla catihuiꞌlīca 
namaktakaꞌlhnaꞌn tī āꞌcus aꞌkaꞌīꞌlh. 
Kaꞌtlaꞌ nalīmakcaꞌtzī ē chuntzaꞌ 
naꞌaꞌkspula xlaꞌ chī aꞌkspulanīꞌt 
skāhuīꞌniꞌ. 7 Ixlacasquiꞌnca 
maktakaꞌlhnaꞌ tzeya chiꞌxcuꞌ cahuanli ē 
hasta tī jā taꞌaꞌkaꞌīꞌ natalakachiꞌxcuhuīꞌ. 
Chuntzaꞌ jā tū catilīꞌaꞌksaꞌnca ē jā 
catitlajalh skāhuīꞌniꞌ.

Chī nala diácono
8

 Diácono, ūꞌtzaꞌ tī namaktāyanaꞌn 
nac templo. Nā ixlacasquiꞌnca 

diácono lacatejtin catahuīꞌlh. Diácono 
jā catlahualh aꞌktuꞌ ixlacan ē jā 
cakaꞌchīlh. Jā capuhuanli nakaꞌlhī 
tumīn tū jā ixlaꞌ. 9 Tze cahuanli 
ixtalacapāstacniꞌ ē tzej cakexmatli 
ixlīpōꞌktu tū Dios quincāmāsuꞌyuniꞌn 
naꞌaꞌkaꞌīꞌyāuj. 10

 Ixlacasquiꞌnca pūla 
nacaꞌtzīcan chī latlāꞌhuan. Palh 
jā tū tū nalīꞌaꞌksaꞌncan catūhuālh, 
aꞌcxniꞌ tzē natahuiꞌla ixlīdiácono. 
11

 Puscan, nā ixlacasquiꞌnca lacatejtin 
catalatāꞌkchokolh. Jā cataꞌaꞌksaꞌnli 
āꞌchāꞌtin. Jā catakaꞌchīlh. Pōꞌktu 
quilhtamacuj catamākentaxtūlh 
ixtascujūtcaꞌn. 12

 Chiꞌxcuꞌ tī diácono 
cakaꞌlhīlh xmān chāꞌtin ixpuscāt. 
Tzej camāpaꞌksīniꞌlh na ixchic ē 
catakexmatniꞌlh ixlacstīn. 13

 Tī 
tzej mākentaxtū ixlīdiácono, ūꞌtzaꞌ 
ixlīpōꞌktucaꞌn talakachiꞌxcuhuīꞌ. Xlaꞌ 
jā catijicuaꞌnli nahuan tapaꞌksīniꞌ 
Jesucristo.

Tū aꞌkaꞌīꞌyāuj
14

 Chuntzaꞌ iclītzoꞌknuniꞌmāꞌn masqui 
icpuhuan palaj naꞌicaꞌnāchaꞌ. 15

 Masqui 
naꞌictamakapalī, chuhuaꞌj caꞌtzīyaꞌ 
chī ixlacasquiꞌnca nalītahuiꞌlayāuj 
quilīpōꞌktucaꞌn tī aꞌkaꞌīꞌniꞌyāuj 
ixtachihuīn Dios. Quinaꞌn huaꞌchi 
ixtemplo Dios tī pōꞌktu quilhtamacuj 
huīꞌlh. Quinaꞌn lītāyayāuj tū ixlīcānaꞌ 
ixpālacata Jesucristo. 16

 Caꞌtzīyāuj 
tū aꞌkaꞌīꞌyāuj, ūꞌtzaꞌ jāla caꞌtzīkōꞌcan. 
Ūꞌtzaꞌ huāꞌmāꞌ tū aꞌkaꞌīꞌyāuj:

Dios lītaxtulh chāꞌtin chiꞌxcuꞌ tī 
huanican Jesús.

Espíritu Santo tzej līmāsuꞌyulh 
tze xlaꞌ.

Ángeles talaktzīꞌlh.
Līꞌaꞌkchihuīnaꞌnca 

calhāxcuhuālh makatnaꞌ nac 
cāꞌlacchicniꞌ.

Tī xalanīꞌn cāꞌquilhtamacuj 
taꞌaꞌkaꞌīꞌlh.

Lēꞌnca nac aꞌkapūn.

Tī natataxtutāya na ixtej Dios

4  Espíritu Santo tzej huan 
namin aꞌktin quilhtamacuj 

aꞌcxniꞌ āꞌmakapitzīn natamakxteka 
tū taꞌaꞌkaꞌīꞌlh. Natastālaniꞌ tī 
taꞌaꞌkskāhuīꞌniꞌn ē natakexmata 
tū tamāsuꞌyumāꞌnalh īꞌscujnuꞌnīꞌn 
skāhuīꞌniꞌ. 2 Chiꞌxcuhuīꞌn tī 
tamāsuꞌyu chuntzaꞌ tatlahua aꞌktuꞌ 
ixlacancaꞌn ē jā tahuan tū ixlīcānaꞌ. 
Jātzaꞌ tamakcaꞌtzī palh jā tze tū 
tatlahuamāꞌnalh. Xlacaꞌn huaꞌchi 
tanīhuaꞌnanīꞌt tū talīmakcaꞌtzīniꞌn. 
3

 Xlacaꞌn tamāsuꞌyu jā tze palh 
natatamakaxtoka ē jā tze palh 
natahuaꞌ xtum līhuaꞌ. Dios 
quincāmaxquīꞌn kempālhūhuaꞌ 
līhuaꞌ tū nahuaꞌyāuj. Xmān pūla 
namāstāꞌyāuj tapāxcatcaꞌtzīn 
quinaꞌn tī aꞌkaꞌīꞌniꞌyāuj ixtachihuīn 
Dios. 4 Ixlīpōꞌktu tū Dios 
tlahualh, ūꞌtzaꞌ tze ē quinaꞌn 
jāla catihuanui palh jā tze. 
Namaktīniꞌnāuj ē namaxquīꞌyāuj 
tapāxcatcaꞌtzīn Dios. 5 Chuntzaꞌ 
tze ixpālacata ixtachihuīn Dios 
quincāmāsuꞌyuniꞌyān pōꞌktu tze 
aꞌcxniꞌ maxquīꞌyāuj tapāxcatcaꞌtzīn 
Dios.

Chī nala tī natāꞌscuja Jesucristo
6

 Palh chuntzaꞌ nacāmāsuꞌyuniꞌyaꞌ 
tāꞌtimīn tī taꞌaꞌkaꞌīꞌniꞌ ixtachihuīn 
Dios, nalītaxtuyaꞌ xatze īꞌscujniꞌ 
Jesucristo. Āꞌchulāꞌ naꞌaꞌkaꞌīꞌyaꞌ 
ixpālacata tū māsuꞌyupāꞌt ē 
tū stālaniꞌpāꞌt. 7 Jā cuenta 
catlahuaꞌ cuentos tū xmān xalaꞌ 
nac cāꞌquilhtamacuj tū jā tū 

ixtapalh. Cuenta catlahuaꞌ tū Dios 
lacasquiꞌn. 8 Aꞌcxniꞌ natlahuayaꞌ 
ejercicio, ūꞌtzaꞌ namaktāya 
mimacniꞌ. Āꞌchulāꞌ xatze natlahuayaꞌ 
ixtalacasquiꞌnīn Dios. Ūꞌtzaꞌ 
maktāya milīstacnaꞌcaꞌn tzamāꞌ 
nac cāꞌquilhtamacuj ē nā maktāya 
milatamatcaꞌn tū jā catilaksputli. 
9

 Ixlīcānaꞌ huāꞌmāꞌ tachihuīn 
ē ixlacasquiꞌnca ixlīpōꞌktucaꞌn 
nataꞌaꞌkaꞌīꞌ. 10

 Quinaꞌn aꞌkaꞌīꞌniꞌyāuj 
Dios tī pōꞌktu huīꞌlh ē ūꞌtzaꞌ 
palhaꞌ līscujāuj ē cālīpātīniꞌnāuj 
tī quincātalakapalayān. Xlaꞌ 
ūꞌtzaꞌ ixMakapūtaxtūnuꞌcaꞌn 
ixlīpōꞌktucaꞌn tachiꞌxcuhuīꞌt masqui 
tzē nacāmakapūtaxtūcan xmān tī 
taꞌaꞌkaꞌīꞌ.

11
 Chuntzaꞌ namāpaꞌksīyaꞌ 

ē namāsuꞌyuꞌyaꞌ tū 
icmacamaxquīꞌyān. 12

 Jā 
catitamakxtekti nalīlakmakaꞌncaꞌnaꞌ 
milīkaꞌhuaꞌcha. Tzej calatāꞌkchoko 
ē chuntzaꞌ ixlīpōꞌktucaꞌn tī taꞌaꞌkaꞌīꞌ 
natamakscaꞌtxtuyān. Cahuaꞌnti 
xmān tū tze ē catlahuaꞌ xmān tū 
tze. Cacāpāxquiꞌ ixlīpōꞌktucaꞌn 
tachiꞌxcuhuīꞌt. Tzej caꞌaꞌkaꞌiꞌ ē 
tze calalh mintalacapāstacniꞌ. 
13

 Līhuan jānaꞌj icaꞌnāchaꞌ 
natanūniꞌyaꞌ nalīkelhtahuaꞌkayaꞌ 
ixtachihuīn Dios jā takēstokcan. 
Calīꞌaꞌkchihuīnaꞌ ixtachihuīn Dios 
ē camāꞌsuꞌyuꞌ. 14

 Jā tipātzaꞌnkāyaꞌ 
tzamāꞌ talakalhuꞌmān tū 
maxquīꞌcanīꞌtaꞌ aꞌcxniꞌ tāꞌcpūhuiꞌlīn 
ixmacancaꞌn maktakaꞌlhnaꞌnīꞌn 
aꞌcxniꞌ huanicaꞌ tū mintascujūt 
nahuan.

15
 Pōꞌktu quilhtamacuj 

cuenta catlahuaꞌ huāꞌmāꞌ tū 
ictzoꞌknuniꞌnīꞌtaꞌn ē pōꞌktu 
quilhtamacuj catanūniꞌ 

mākentaxtūkōꞌyaꞌ. Chuntzaꞌ 
ixlīpōꞌktucaꞌn tachiꞌxcuhuīꞌt tzē 
natalaktzīꞌn lakalīyān āꞌchulāꞌ 
tzej tlahuapāꞌt ixtalacasquiꞌnīn 
Dios. 16

 Cuenta catlahuaꞌ tū 
tlahuaꞌyaꞌ ē tū māsuꞌyuꞌyaꞌ. 
Chuntzaꞌ naꞌaꞌkapūtaxtuyaꞌ ē nā 
nataꞌaꞌkapūtaxtu tī takexmatniꞌyān.

Chī natalīlatāꞌkchoko tī taꞌaꞌkaꞌīꞌ

5  Jā tilacaquilhnīyaꞌ chāꞌtin 
kōluꞌ. Xmān camaxquiꞌ 

talacapāstacniꞌ huaꞌchi xlaꞌ 
mintātaꞌ. Tī kaꞌhuaꞌchacus 
camaxquiꞌ talacapāstacniꞌ huaꞌchi 
mintāꞌtin. 2 Chuntzaꞌ chāꞌtin puscāt 
tī lēꞌn quilhtamacuj camaxquiꞌ 
talacapāstacniꞌ huaꞌchi mintzīꞌ, ē tī 
tzuꞌmaꞌjātcus huaꞌchi mintāꞌtin, ē jā 
ticātlahuaniꞌyaꞌ tū jā tze xlacaꞌn.

3
 Nalakachiꞌxcuhuīꞌyaꞌ tī 

nīmakaꞌncanīꞌttzaꞌ tī jā 
kaꞌlhī tī namaktakaꞌlha. 
4

 Palh kaꞌlhīcus ixkaꞌhuaꞌcha 
o ixtāꞌnat, ixlacasquiꞌnca 
xlacaꞌn natamaktakaꞌlha tī 
nīmakaꞌncanīꞌttzaꞌ. Chuntzaꞌ 
natalīscaꞌta ixtascujūtcaꞌn 
ixpālacata ixtalakapasniꞌcaꞌn. 
Chuntzaꞌ lītasuꞌyu takexmatniꞌ 
ixtachihuīn Dios. Chuntzaꞌ 
nacālīxoko tī tamakastacli. 
Ūꞌtzaꞌ nalīpāxuhua Dios. 5 Tī 
nīmakaꞌncanīꞌttzaꞌ ē ixlīmān huīꞌlh 
ē tī jā kaꞌlhī tī namaktakaꞌlha, xlaꞌ 
kaꞌlhīmāꞌlh tū Dios namaxquīꞌ. 
Cāꞌtzīꞌsniꞌ ē cāꞌcuhuīniꞌ jā 
namakxteka naꞌorarlīniꞌ Dios 
na ixchic ē nā jā takēstokcan. 
6

 Tī nīmakaꞌncanīꞌttzaꞌ ē xmān 
paxialhnaꞌn ē tlahua tū ūꞌtzaꞌ 
lacasquiꞌn, huāꞌmāꞌ huaꞌchi 
xanīn na ixlacatīn Dios, masqui 

lakahuancus. 7 Pōꞌktu tzamāꞌ nā 
nacāmāsuꞌyuniꞌyaꞌ. Chuntzaꞌ 
tī ixcānīmakaꞌncanīꞌttzaꞌ jā 
catatlahualh tū nacālīꞌaꞌksaꞌncan. 
8

 Ixlacasquiꞌnca nacāmaktakaꞌlha 
ixtalakapasnīꞌn ē āꞌchulāꞌ 
ixlacasquiꞌnca nacāmaktakaꞌlha 
tī tahuiꞌlānaꞌlh na ixchic. Palh 
jā nacāmaktakaꞌlha, ūꞌtzaꞌ 
kelhtatzēꞌka tū aꞌkaꞌīꞌnīꞌt. Āꞌchulāꞌ 
tze āꞌchāꞌtin tī jā aꞌkaꞌīꞌ.

9
 Xmān catzoꞌkti nac lista tī 

nīmakaꞌncanīꞌttzaꞌ palh kaꞌlhītzaꞌ 
tuꞌtumpuꞌxam cāꞌta ē xmān 
chāꞌtin ixkōluꞌ ixkaꞌlhīnīꞌt. 10

 Nā 
ixlacasquiꞌnca nalakapascan palh 
tzeya puscāt xlaꞌ ixpālacata 
tlahuanīꞌt tū tze. Palh tzej 
cāmakastacli ixcamanaꞌ ē 
palh ixcāmāhuīꞌ na ixchic tī 
tatapaꞌksīniꞌ Jesús, tzē natzoꞌkcan 
ixtacuhuīniꞌ. Palh mākentaxtūlh 
catūxcuhuālh tascujūt masqui tū 
macstiꞌnaꞌj ē palh ixcāmaktāya tī 
tapātīniꞌn, tzē natzoꞌkcan. Palh 
tī nīmakaꞌncanīꞌttzaꞌ pōꞌktu 
quilhtamacuj putza chī natlahua tū 
tze, catzoꞌkuiꞌlīca.

11
 Tī ixcānīmakaꞌncanīꞌt ē tī 

jānaꞌj lhūhuaꞌ lēꞌn ixcāꞌta, jā 
caticātzoꞌkca. Āꞌlīstān nacātlaja 
ixtalacapāstacniꞌcaꞌn. Natataxtutāya 
na ixtej Dios ē chuntzaꞌ 
natalītamakaxtokcuꞌtumpala. 
12

 Chuntzaꞌ nacāmakapātīnīncan 
ixpālacata jā tamākentaxtū chī 
tatzuculh. 13

 Tī ixcānīmakaꞌncanīꞌt 
ē tī jānaꞌj lhūhuaꞌ lēꞌn ixcāꞌta 
natascaꞌta natalatāꞌkchoko aꞌkatunuꞌ 
chic ē natalhquititniꞌn. Āꞌchulāꞌ 
natala ē nataꞌaꞌksaꞌnanīniꞌn ē 
natatanū aꞌntzaꞌ jā jā ixcuentacaꞌn. 
Nā natahuan tū jā minīꞌniꞌ. 14

 Ūꞌtzaꞌ 

iclīhuaniyān catatamakaxtokpālh 
tī ixcānīmakaꞌncanīꞌt ē tī jānaꞌj 
lhūhuaꞌ lēꞌn ixcāꞌta. Catakaꞌlhīpālh 
ixcamanaꞌcaꞌn ē catamaktakaꞌlhli 
na ixchiccaꞌn. Chuntzaꞌ tī 
ixtāꞌlāquiclhlaktziꞌcaꞌn jā tacaꞌtzī tū 
nacātalīꞌaꞌksaꞌnan. 15

 Āꞌmakapitzīn tī 
ixcānīmakaꞌncanīꞌt tataxtutāyalhtzaꞌ 
na ixtej Dios ē tastālaniꞌlh 
skāhuīꞌniꞌ.

16
 Palh chāꞌtin aꞌkaꞌīꞌ ē palh huīꞌlh 

ixtalakapasniꞌ tī nīmakaꞌncanīꞌttzaꞌ, 
camaktāyalh. Chuntzaꞌ tī 
tatakēstoka nac templo xmān 
nacāmaktāya tī ixcānīmakaꞌncanīꞌt 
ē tī jā takaꞌlhī nūn chāꞌtin tī 
nacāmaktakaꞌlha.

17
 Cacālakachiꞌxcuhuīꞌca 

tī takaꞌlhī līmāpaꞌksīn nac 
templo ē tzej tamāpaꞌksīniꞌn. 
Āꞌchulāꞌ cacālakachiꞌxcuhuīꞌca 
xlacaꞌn ē jā āꞌchāꞌtin. Āꞌchulāꞌ 
cacālakachiꞌxcuhuīꞌca xlacaꞌn 
tī taꞌaꞌkchihuīnaꞌn ē tamāsuꞌyu 
ixtachihuīn Dios. 18

 Chuntzaꞌ 
tatzoꞌkniꞌ na ixtachihuīn Dios: “Jā 
catimākelhnuꞌ ixbozal huācax 
aꞌcxniꞌ lacchiꞌntamāꞌlh trigo tū 
tlahuacan harina. Namakxtekaꞌ 
nahuaꞌ.” Nā chuntzaꞌ tatzoꞌkniꞌ: 

“Tasācuaꞌ natlaja ixquilhtamacuj.”
19

 Xmān chāꞌtin jāla 
catiꞌaꞌksaꞌnīniꞌlh tī māpaꞌksīniꞌn 
nac templo. Ixlacasquiꞌnca chāꞌtuꞌ 
o chātuꞌtun tī tacaꞌtzī ixcuenta ē 
tī natahuan. 20

 Palh catīxcuhuālh 
xlacaꞌn jā makxtekcuꞌtun tū 
jā tze, calacaquilhnīca na 
ixlacatīncaꞌn ixlīpōꞌktucaꞌn tī 
taꞌaꞌkaꞌīꞌ. Chuntzaꞌ āꞌmakapitzīn 
natajicuaꞌn. 21

 Icmācuentalīniꞌyān 
na ixlacatīncaꞌn Dios ē Jesucristo 
ē na ixlacatīncaꞌn ángeles tī Dios 

cālacsacnīꞌt. Icmācuentalīniꞌyān 
namākentaxtūyaꞌ huāꞌmāꞌ tū 
ictzoꞌknīꞌt. Jā timakxteka 
xtum natlahua chāꞌtin masqui 
minamigo. Ixlīpōꞌktucaꞌn 
lacxtim catakexmatniꞌlh. 22

 Jā 
palaj naꞌaꞌcpūhuiꞌlīyaꞌ mimacan 
āꞌchāꞌtin tī nalacsaca natāꞌscuja 
Dios. Pūla nalacapāstacaꞌ palh tzej 
namākentaxtū ixtascujūt ixpālacata 
huiꞌx nalīpinaꞌ cuenta. Huiꞌx 
calīhuiꞌliꞌ natlahuaꞌyaꞌ xmān tū tze.

23
 Chuhuaꞌj jātzaꞌ xmān xcān 

catihuaꞌ. Macstiꞌnaꞌj vino ixlaꞌ uva 
nahuaꞌyaꞌ ixpālacata mimpān ē 
ixpālacata maklhūhuaꞌ taꞌjatatlaꞌyaꞌ.

24
 Calacapāstacti chī ixcuentacaꞌn 

makapitzīn tachiꞌxcuhuīꞌt 
tzej cācaꞌtzīniꞌcan masqui jā 
tī cālīꞌaꞌksaꞌn. Ixcuentacaꞌn 
āꞌmakapitzīn jā tī tacaꞌtzī hasta 
aꞌcxniꞌ naputzānaꞌnīkōꞌcan. 25

 Nā 
chuntzaꞌ tatasuꞌyu ixlītzecaꞌn 
tachiꞌxcuhuīꞌt. Masqui jā palaj 
talītasuꞌyu ixlītzecaꞌn, jāla 
tamātzēꞌka pōꞌktu quilhtamacuj.

6  Ixlīpōꞌktucaꞌn xatastāꞌmaka 
tasācuaꞌ catalakachiꞌxcuhuīꞌlh 

ixtēcuꞌcaꞌn ixpālacata jā tī 
chāꞌtin nalīchihuīnaꞌn tū jā tze 
ixtacuhuīniꞌ Dios ē tū māsuꞌyuyāuj. 
2

 Xatastāꞌmaka tasācuaꞌ jā 
catilakmakaꞌlh ixtēcuꞌ tī aꞌkaꞌīꞌ. 
Ixchāꞌtuꞌcaꞌn tataxtulh lītāꞌtimīn. 
Ūꞌtzaꞌ āꞌchulāꞌ tzej nalīscuja tasācuaꞌ. 
Chuntzaꞌ cāmaktāyamāꞌlh tī Dios 
cāpāxquīꞌ ē taꞌaꞌkaꞌīꞌ ixtachihuīn. 
Ūꞌtzaꞌ huāꞌmāꞌ namāsuꞌyuꞌyaꞌ ē 
tliꞌhuiꞌqui nahuaꞌnaꞌ.

Tū nalīkoꞌxamixa
3

 Palh chāꞌtin xtum namāsuꞌyu 
ē jā chuntzaꞌ chī māsuꞌyulh 

Māpaꞌksīniꞌ Jesucristo, ē palh jā 
māsuꞌyu ixlacasquiꞌnca stālaniꞌcan 
Dios, 4 huāꞌmāꞌ chiꞌxcuꞌ kaꞌtlaꞌ 
makcaꞌtzī ē jā tū caꞌtzī. Xmān 
lītlajacuꞌtun ūꞌtzaꞌ ixtachihuīn 
ē cālītaꞌlāhuani. Chuntzaꞌ 
tzucucan lālīquiclhlaktzīꞌncan 
ē lālīsītzīꞌniꞌcan. Tzucucan 
lālakapalacan ē puhuancan 
lacxtim jā tze āꞌmakapitzīn. 
5

 Talālītāꞌchihuīnaꞌn ixpālacata 
jā tze ixtalacapāstacniꞌcaꞌn ē 
jātzaꞌ talakapasa tū ixlīcānaꞌ. 
Xlacaꞌn tapuhuan āꞌchulāꞌ ricuj 
natalīhuan palh natastālaniꞌ 
Dios. Cacātapānuꞌniꞌ xlacaꞌn. 
6

 Tī stālaniꞌ Dios ē līpāxuhua, 
ūꞌtzaꞌ ricujtzaꞌ līhuanīꞌt. 7 Aꞌcxniꞌ 
lacatuncuhuīꞌuj, jā tū līmiuj nac 
cāꞌquilhtamacuj ē jā tū catilēꞌuj 
aꞌcxniꞌ nanīyāuj. 8 Palh cākaꞌlhīyāuj 
quilīhuaꞌcaꞌn ē quiluꞌxuꞌcaꞌn, ē ūꞌtzaꞌ 
nalīpāxuhuayāuj. 9 Tī putza chī 
ricuj nalīhuan, xlaꞌ nalīlaktzīꞌncan 
ē jāla catitlajalh. Lhūhuaꞌ 
catūhuālh tū cālacasquiꞌn huaꞌchi 
ixaꞌksuꞌj nahuan tū nachiꞌpa ē 
jā catiꞌaꞌkapūtaxtulh. Āꞌchulāꞌ 
natlahua tū xmān ixtalacasquiꞌnīn 
hasta pāxcat nalīlakōꞌ ē nasputa. 
10

 Ixlītzucuniꞌ ixlīpōꞌktu tū jā 
tze, ūꞌtzaꞌ kaꞌlhīcuꞌtuncan tumīn. 
Āꞌmakapitzīn āꞌchulāꞌ talacasquiꞌnli 
ixtumīncaꞌn ē tataxtutāyalh na ixtej 
Dios. Chuntzaꞌ talīpātīniꞌlh.

Calītāyaꞌ tū aꞌkaꞌīꞌyaꞌ
11

 Huiꞌx tāꞌtapaꞌksīyaꞌ Dios. 
Ūꞌtzaꞌ calītapānuꞌniꞌ ixlīpōꞌktu 
huāꞌmāꞌ tū jā tze. Calīhuiꞌliꞌ chī 
tzē nalīmāsuꞌyuyaꞌ. Castālaniꞌ 
Dios. Caputza chī āꞌchulāꞌ 
nalīꞌaꞌkaꞌīꞌyaꞌ ē napāxquīꞌniꞌnaꞌ. 

1 Timoteo 5 ,  6



437

Catāyaniꞌ tū naꞌaꞌkspulayān. 
Calakalhuꞌmanīniꞌnti. 12

 Catanūniꞌ 
līpalhaꞌ ē calītāyaꞌ tū aꞌkaꞌīꞌyāuj. 
Camaktīniꞌ xasāstiꞌ milatamat tū 
jā catilaksputli. Dios lacsacniꞌ ē 
huiꞌx huaꞌnīꞌtaꞌ na ixlacatīncaꞌn 
tachiꞌxcuhuīꞌt aꞌkaꞌīꞌniꞌnīꞌtaꞌ 
ixtachihuīn Dios. 13

 Na ixlacatīn 
Dios tī cāhuiꞌlīlh ixlīpōꞌktu 
tū aꞌnan, icmāpaꞌksīyān. Ē na 
ixlacatīn Jesucristo tī māsuꞌyulh 
tū ixlīcānaꞌ na ixlacatīn 
Poncio Pilato, icmāpaꞌksīyān. 
14

 Icmāpaꞌksīyān cakexpaꞌtniꞌ tzej 
tū icmāsuꞌyuniꞌyān hasta aꞌcxniꞌ 
namimpala quiMāpaꞌksīniꞌcaꞌn 
Jesucristo. Jā camakxtekti 
nalakpalīcan nūn macstiꞌnaꞌj tū 
iclīmāpaꞌksīnīꞌtaꞌn. Jā tū catlahuaꞌ 
tū tzē nalīꞌaꞌksaꞌncaꞌnaꞌ. 15

 Aꞌcxniꞌ 
Dios nahuan, aꞌcxniꞌ namimpala 
Jesucristo. Xasicuaꞌlanālanīꞌt Dios. 
Xlaꞌ māpaꞌksīniꞌn. Xlaꞌ Xapuxcuꞌ 
Rey tī cāmāpaꞌksī ixlīpōꞌktucaꞌn 
xanapuxcuꞌnuꞌ ē xlaꞌ cāmāpaꞌksī 
ixlīpōꞌktucaꞌn tī tamāpaꞌksīniꞌn 
nac cāꞌquilhtamacuj. 16

 Xmān 
Dios jā catisputli. Palhaꞌ xkaka 
jā huiꞌlachaꞌ ē jā tī chāꞌtin 
tzē catilaktalacatzunaꞌjīlh. Jā 
tī laktzīꞌnīꞌt ixpālacata jāla 
laktzīꞌncan. Ixlīpōꞌktucaꞌn 
catalakachiꞌxcuhuīꞌlh. 

Cacāmāpaꞌksīkōꞌlh pōꞌktu 
quilhtamacuj. Amén.

17
 Tī lacricujnuꞌ nac tzamāꞌ 

cāꞌquilhtamacuj nacāmāpaꞌksīyaꞌ 
jā kaꞌtlaꞌ catamakcaꞌtzīlh ē jā 
catalīpāhuanli ixtumīncaꞌn tū 
nasputa. Catalīpāhuanli Dios tī 
quincāmaxquīꞌyān ixlīpōꞌktu tū 
maclacasquiꞌnāuj nalīpāxuhuayāuj. 
18

 Nacāmāpaꞌksīyaꞌ lacricujnuꞌ 
catatlahualh tū tze. Tī 
natatlahua lhūhuaꞌ tū xatze ē 
nacālakalhuꞌman āꞌmakapītzīn, 
ūꞌtzaꞌ rico nalīhuan masqui 
jā takaꞌlhī ixtumīncaꞌn. 
Cacāmaxquīꞌlh āꞌmakapitzīn tū 
takaꞌlhī ē jā catatampiꞌlhīniꞌlh. 
19

 Chuntzaꞌ natakaꞌlhī ixlīricujcaꞌn 
nac cāꞌquilhtamacuj tū namin ē 
natakaꞌlhī xasāstiꞌ ixlatamatcaꞌn tū 
jā catilaksputli.

Pablo āꞌxmān līmacamaxquīꞌlh 
Timoteo

20
 Timoteo, tzej cuenta catlahuaꞌ 

tū macamaxquīꞌcaꞌnīꞌtaꞌ. Jā 
tikexpaꞌtniꞌyaꞌ tī xmān chihuīnaꞌn 
ē jā tū huan. Jā cuenta titlahuaꞌyaꞌ 
chī talālītāꞌchihuīnaꞌn tī tapuhuan 
āꞌchulāꞌ tacaꞌtzī. 21

 Āꞌmakapitzīn 
chuntzaꞌ tatlahualh ē ūꞌtzaꞌ 
talītaxtutāyalh na ixtej Dios. Dios 
casicuaꞌlanātlahuaniꞌ. Amén. 

Pablo tzoꞌknuniꞌlh Timoteo

1  Quit Pablo, ixapóstol 
Jesucristo chuntzaꞌ chī 

ixtalacasquiꞌnīn Dios. Quimacamilh 
naꞌiclīmāsuꞌyu chī natalīkaꞌlhī 
ixlatamatcaꞌn tū jā catilaksputli 
ixlīpōꞌktucaꞌn tī tatāꞌtapaꞌksī Jesús, 
chuntzaꞌ chī huanli Dios. 2 Timoteo, 
ictzoꞌknuniꞌyān huiꞌx tī huaꞌchi 
quinkaꞌhuaꞌcha ē icpāxquīꞌyān. 
Casicuaꞌlanātlahuan Dios tī xaTātaꞌ 
ē Jesucristo tī Māpaꞌksīniꞌ. Tzej 
calatapāꞌtit.

Līchihuīnaꞌnca ixpālacata Cristo
3

 Icmaxquīꞌ tapāxcatcaꞌtzīn Dios 
tī ictāꞌscuja huaꞌchi chī ixtatāꞌscuja 
quinapapanaꞌ ē icmakcaꞌtzī tze 
quintalacapāstacniꞌ. Lakalīyān aꞌcxniꞌ 
icorarlīniꞌ Dios, iclacapāstacān ē 
icmaxquīꞌ tapāxcatcaꞌtzīn Dios 
mimpālacata. 4 Aꞌcxniꞌ iclacapāstaca 
chī calhuaꞌnti aꞌcxniꞌ icmakxtekniꞌ, 
iclaktzīꞌncuꞌtumpalayān ē 
naꞌicpāxuhua. 5 Iclacapāstaca chī 
tzej aꞌkaꞌīꞌyaꞌ. Chuntzaꞌ chu kēxtim 
taꞌaꞌkaꞌīꞌnīꞌt minānaꞌ Loida ē mintzīꞌ 
Eunice. Quit iccaꞌtzī nā huiꞌx tzej 
aꞌkaꞌīꞌyaꞌ.

6
 Ūꞌtzaꞌ iclīhuanipalayān jā 

tipātzaꞌnkāyaꞌ mintascujūt 

tū icmaxquīꞌnīꞌtaꞌn aꞌcxniꞌ 
icaꞌcpūhuiꞌlīn quimacan. 7 Espíritu 
Santo tū Dios quincāmaxquīꞌnīꞌtaꞌn, 
ūꞌtzaꞌ quincāmaktāyayān ē jā 
catijicuaꞌnui. Quincāmaxquīꞌyān 
tahuixcān ē tapāxquīꞌn. 
Xlaꞌ quincāmāsuꞌyuniꞌyān 
chī tzē natāꞌlātlahuayāuj 
quintalacpuhuātcaꞌn tū jā tze 
ē chuntzaꞌ nakaꞌlhīyāuj tze 
quintalacapāstacniꞌcaꞌn. 8 Jā 
tilīmāxanaꞌnaꞌ nalīchihuīnaꞌnaꞌ 
ixpālacata quiMāpaꞌksīniꞌcaꞌn 
Jesús ē jā quintilīmāxanaꞌnaꞌ quit 
chī quinchīꞌcanīꞌt ixpālacata Jesús. 
Chuntzaꞌ chī Dios namātliꞌhuiꞌclhān, 
naquintāꞌlīpātīniꞌnaꞌ quit 
ixpālacata xatze tachihuīn. 
9

 Dios quincāmakapūtaxtūn ē 
quincālacsacniꞌ ē quincālacsacxtun 
quinaꞌn ixlaꞌ Dios nahuanāuj. 
Masqui ixpuhuanāuj palh tze 
tū tlahuanīꞌtauj, jā ūꞌtzaꞌ Dios 
quincālīlacsacniꞌ. Xlaꞌ quincālacsacniꞌ 
chuntzaꞌ chī ixtalacasquiꞌnīn 
ē quincālakalhuꞌmaniꞌ. Aꞌcxniꞌ 
jānaꞌj ixaꞌnan cāꞌquilhtamacuj, 
aꞌcxniꞌ Dios quincālakalhuꞌmaniꞌ 
ixpālacata Jesús. 10

 Chuhuaꞌj Dios 
quincāmāsuꞌyuniꞌn ixtalakalhuꞌmān 
ē ūꞌtzaꞌ līmacamilhtzaꞌ 
quiMakapūtaxtūnuꞌcaꞌn Jesucristo. 

Xlaꞌ skāhuīꞌkōꞌlh ixlītliꞌhuiꞌqui 
līnīn. Quincāmāsuꞌyuniꞌn chī 
nalīkaꞌlhīyāuj xasāstiꞌ quilatamatcaꞌn 
tū jā catilaksputli chuntzaꞌ chī 
quincāmāsuꞌyuniꞌn xatze tachihuīn 
ixlaꞌ Jesucristo.

11
 Dios quilacsacuiꞌlīlh 

quilīꞌapóstol ē quilīꞌaꞌkchihuīnaꞌ 
ē quilīmākelhtahuaꞌkēꞌniꞌ 
naꞌiccāmāsuꞌyuniꞌ xatze tachihuīn tī 
jā israelitas. 12

 Dios quilacsacuiꞌlīnīꞌt, 
ē ūꞌtzaꞌ iclīpātīmāꞌlh tū quinaꞌkspula. 
Masqui quit ictachīꞌnīꞌt, jā 
iclīmāxanaꞌn chī icaꞌkaꞌīꞌniꞌ 
Dios ē iclīpāhuan Dios. Quit 
ictamacamāstāꞌniꞌlh Dios ē iccaꞌtzī xlaꞌ 
namaktakaꞌlha tū icmacamaxquīꞌlh 
hasta aꞌcxniꞌ naputzānaꞌnīkōꞌ.

13
 Tzamāꞌ tū quit icmāsuꞌyuniꞌyān, 

tzej nastālaniꞌyaꞌ. Jā nataxtutāyaꞌyaꞌ 
tū aꞌkaꞌīꞌnīꞌtaꞌ. Napāxquīꞌniꞌnaꞌ chī 
Jesucristo quincāmāsuꞌyuniꞌyān. 
14

 Tū macamaxquīꞌcaꞌnīꞌtaꞌ, ūꞌtzaꞌ 
tzej nalīmaktakaꞌlha ixlītliꞌhuiꞌqui 
Espíritu Santo tī quincātāꞌlahuīꞌlan.

15
 Huiꞌx caꞌtzīyaꞌ ixlīpōꞌktucaꞌn 

xalanīꞌn nac estado Asia 
quintamakxtekli ē chāꞌtuꞌ xlacaꞌn 
cāhuanican Figelo ē Hermógenes. 
16

 Dios cacālakalhuꞌmanli Onesíforo 
ē tī xalanīꞌn na ixchic. Maklhūhuaꞌ 
quilakmilh nac pūlāchīꞌn ē 
quimakapāxuīlh. Masqui quit tachīꞌn 
xlaꞌ jā quilīmāxanaꞌlh. 17

 Xmān 
chāꞌlh nac Roma ē xlaꞌ tzuculh 
quimputza hasta aꞌcxniꞌ quimaclalh. 
18

 ¡Dios calakalhuꞌmanli aꞌcxniꞌ 
naputzānaꞌnīkōꞌ! Huiꞌx tzej caꞌtzīyaꞌ 
chī ixquincāmaktāyayān nac Efeso.

Xatze īꞌsoldado Jesucristo

2  Huiꞌx huaꞌchi quinkaꞌhuaꞌcha, 
tliꞌhuiꞌqui cahuaꞌnti chuntzaꞌ 

chī Jesucristo quincālakalhuꞌmanān 
ē quinaꞌn tāꞌtapaꞌksīyāuj xlaꞌ. 
2

 Quintachihuīn tū iccāhuanin na 
ixlacatīncaꞌn lhūhuaꞌ tachiꞌxcuhuīꞌt 
ē tū huiꞌx kexpaꞌtti, pōꞌktu huāꞌmāꞌ 
nacāmacamaxquīꞌyaꞌ āꞌmakapitzīn 
chiꞌxcuhuīꞌn tī lactze. Chuntzaꞌ 
xlacaꞌn tzē nā natamāsuꞌyuniꞌ 
āꞌmakapitzīn huampala.

3
 Huaꞌchi xatze soldado jā 

lakcaꞌtzan ixmacniꞌ, chuntzaꞌ huiꞌx 
ixlacasquiꞌnca natāyaniꞌyaꞌ tū 
naꞌaꞌkspulayān ixpālacata Jesucristo. 
4

 Tī lītanūnīꞌt ixlīsoldado jā nakaꞌlhī 
xtum ixnegocio tū namāmakchuyī 
ē nalīsītzīꞌ ixcomandante. 5 Tī 
natanū aꞌktin nac tatuꞌjnuꞌ jāla 
catitlajalh ixpremio palh jā 
nakexmatniꞌ tū līmāpaꞌksīcanīꞌt. 6 Tī 
huaꞌcuꞌtun tzaꞌktzaꞌ, ixlacasquiꞌnca 
pūla tzej nascuja nac cāꞌtacuxtu. 
7

 Calacapāstacti tū icuaniyān 
ē Māpaꞌksīniꞌ namaktāyayān ē 
chuntzaꞌ nakexpaꞌtkōꞌyaꞌ.

8
 Pōꞌktu quilhtamacuj 

calacapāstacti Jesucristo tī 
lacastālancuanaꞌnli ē tī īꞌxūꞌnātāꞌnat 
David chuntzaꞌ chī xatze 
tachihuīn tū iclīꞌaꞌkchihuīnaꞌn. 
9

 Iclīꞌaꞌkchihuīnaꞌn xatze 
tachihuīn ixlaꞌ Jesucristo, ē 
ūꞌtzaꞌ quilīmakapātīnīmāꞌlh ē 
quilīchīꞌcanīꞌt līcāꞌn huaꞌchi chāꞌtin 
maknīniꞌ. Ixtachihuīn Dios jāla 
catimāmakchuyīnīca; pōꞌktu 
quilhtamacuj naꞌaꞌkchihuīnaꞌncan. 
10

 Ūꞌtzaꞌ iclīpātī ixlīpōꞌktu 
tū quinaꞌkspula. Iccāpāxquīꞌ 
ixlīpōꞌktucaꞌn tī Dios cālacsacli 
ē quit iclacasquiꞌn xlacaꞌn 
catalīꞌaꞌkapūtaxtulh ixpālacata 
Jesús ē catatāꞌtahuīꞌlh Jesús jā 
pōꞌktu quilhtamacuj xkakanaꞌn.

 11 Ixlīcānaꞌ huāꞌmāꞌ tachihuīn:
Palh natāꞌnīyāuj Cristo, nā 

natāꞌtahuiꞌlayāuj.
 12 Masqui pātīniꞌnāuj 

nac cāꞌquilhtamacuj 
natāꞌmāpaꞌksīniꞌnāuj nac 
aꞌkapūn.

Palh nahuanāuj jā lakapasāuj 
Cristo, xlaꞌ nahuan jā 
quincālakapasān.

 13 Masqui quinaꞌn jā 
mākentaxtūyāuj tū huanīuj, 
xlaꞌ mākentaxtū ixlīpōꞌktu tū 
quincāhuanin.

Xlaꞌ jāla aꞌkskāhuīꞌnin.

Tī tzej scuja
14

 Huāꞌmāꞌ tū icuanin 
cacāmāpāstaqui tachiꞌxcuhuīꞌt ē na 
ixlacatīn quinDioscaꞌn līlacatejtin 
cacāhuaꞌniꞌ catamakxtekli 
talālīhuani ixpālacata tachihuīn. 
Ūꞌtzaꞌ xmān cāmāmakchuyī 
āꞌmakapitzīn tī takexmata. Jā tū 
līmacuan. 15

 Huiꞌx catanūniꞌ tzej 
nataxtu mintascujūt na ixlacatīn 
Dios huaꞌchi xatze tasācuaꞌ tī 
jā līmāxanaꞌn ixtascujūt. Tzej 
namāsuꞌyuꞌyaꞌ tū ixlīcānaꞌ 
ixlaꞌ Dios. 16

 Cacātapānuꞌniꞌ 
xlacaꞌn tī xmān talīchihuīnaꞌn 
tū jā ixlacasquiꞌnca. Āꞌchulāꞌ 
natamāmakchuyī tī tastālaniꞌ Dios. 
17

 Tū tamāsuꞌyu xlacaꞌn huaꞌchi 
aꞌktin tziꞌtziꞌ tū jā catitzeyalh ē 
āꞌchulāꞌ namasa. Chāꞌtuꞌ xlacaꞌn 
cāhuanican Himeneo ē Fileto. 
18

 Xlacaꞌn tataxtutāyalh na ixtej 
Dios ē tamāmakchuyīmāꞌnalh 
āꞌmakapitzīn tī taꞌaꞌkaꞌīꞌ. Tahuan 
talacastālancuanaꞌnlitzaꞌ 
nīnīꞌn ē jātzaꞌ āꞌmaktin 
catitalacastālancuanaꞌmpālh. 

19
 Masqui chuntzaꞌ tamāsuꞌyu, Dios 

huanli nalacastālancuanaꞌncan 
ē ūꞌtzaꞌ jāla lakpalīcan. Chuntzaꞌ 
tatzoꞌkniꞌ: “Māpaꞌksīniꞌ cālakapasa 
tī tatāꞌtapaꞌksī xlaꞌ.” Tatzoꞌkniꞌ 
huampala: “Ixlīpōꞌktucaꞌn tī tahuan 
tatāꞌtapaꞌksī Māpaꞌksīniꞌ Jesús, 
ixlacasquiꞌnca natalakmakaꞌn tū jā 
tze.”

20
 Aꞌktin nac kaꞌtlaꞌ chic jā xmān 

aꞌktin pulātu aꞌnan. Aꞌnan pulātu 
tū ixlaꞌ oro ē aꞌnan pulātu tū 
ixlaꞌ plata ē aꞌnan tiꞌyaꞌt pulātu. 
Āꞌmakapitzīn cāmaclacasquiꞌncan 
xmān aꞌcxniꞌ tlahuacan cāꞌtaniꞌ 
ē tiꞌyaꞌt pulātu, xlaꞌ pōꞌktu 
quilhtamacuj maclacasquiꞌncan. 
21

 Tī tamakxteka tū jā tze, 
xlacaꞌn huaꞌchi pulātu tū āꞌchulāꞌ 
xatzēhuanīꞌt ē maclacasquiꞌncan 
xmān aꞌcxniꞌ nacālakachiꞌxcuhuīꞌ 
tī tamin. Makapūtaxtūnuꞌ xtum 
nacāhuiꞌlī xlacaꞌn ē chuntzaꞌ natala 
ixlaꞌ Dios ē natatāꞌscuja. Chuntzaꞌ 
pōꞌktu quilhtamacuj cāxniꞌj 
natatahuiꞌla natalakachiꞌxcuhuīꞌ 
Māpaꞌksīniꞌ.

22
 Jā calaꞌt huiꞌx huaꞌchi 

kaꞌhuaꞌchan tī talacasquiꞌn tū jā 
tze. Nastālaniꞌyaꞌ tū tze. Āꞌchulāꞌ 
naꞌaꞌkaꞌīꞌyaꞌ ē napāxquīꞌniꞌnaꞌ 
huaꞌchi āꞌmakapitzīn tī tze 
ixtalacapāstacniꞌcaꞌn ē tī 
tasquiꞌniꞌ Dios cacāmaktāyalh. 
Līpāxuhua nacātāꞌtahuiꞌlaꞌyaꞌ 
xlacaꞌn. 23

 Jā nacākelhtīyaꞌ tī 
xmān talālīhuanicuꞌtun. Tī 
tatlahua chuntzaꞌ natatzucu 
talālīquilhnī. 24

 Tī tāꞌscujmāꞌlh 
Māpaꞌksīniꞌ jā camaktanūlh. 
Xlaꞌ cacālakalhuꞌmankōꞌlh ē 
camāsuꞌyulh tzej ē līlacatzucu. 
25

 Jā calīsītzīꞌlh tī talālīhuani. 

Līlacatzucu cacāmāsuꞌyuniꞌlh 
palh jā tze tū tatlahuamāꞌnalh. 
Chuntzaꞌ palhāsāꞌ natatalakpalī 
ixtalacapāstacniꞌcaꞌn ē Dios 
nacāmācaꞌtzīnī tū ixlīcānaꞌ. 
26

 Aꞌcxniꞌ natalakpalī 
ixtalacapāstacniꞌcaꞌn, aꞌcxniꞌ tzē 
nataꞌaꞌkapūtaxtu na ixaꞌksuꞌj 
skāhuīꞌniꞌ tī huaꞌchi ixcāchiꞌpanīꞌt ē 
chuntzaꞌ nacāmāpaꞌksī.

Tū nala aꞌcxniꞌ nasputkōꞌ 
cāꞌquilhtamacuj

3  Icuaniyān aꞌcxniꞌ 
lacatzunaꞌjtzaꞌ mimāꞌlh 

lakuat tū namālaksputūkōꞌ tzamāꞌ 
cāꞌquilhtamacuj, aꞌcxniꞌ namin 
quilhtamacuj tū napūpātīniꞌncan. 
2

 Tachiꞌxcuhuīꞌt jā catitalacapāstacli 
āꞌchāꞌtin. Natatampiꞌlhīniꞌn 
ē kaꞌtlaꞌ natamakcaꞌtzī. 
Natalakmakaꞌn āꞌmakapitzīn. 
Jā tze natalīchihuīnaꞌn 
Dios ē jā natakexmatniꞌ 
ixtātaꞌcaꞌn ē nūn ixtzīꞌcaꞌn. Jā 
natahuan tapāxcatcaꞌtzīn ē jā 
catitalacapāstacli Dios. 3 Xlacaꞌn jā 
catitalakalhuꞌmanli āꞌmakapitzīn. 
Jā tī chāꞌtin catitamātzaꞌnkēnaꞌniꞌlh. 
Natalīchihuīnaꞌn tū jā ixlīcānaꞌ. Jāla 
catitamakxtekli ixtalacpuhuātcaꞌn 
ē palaj natatlahua catūxcuhuālh 
tū talacasquiꞌn. Jā 
catitalaktzīꞌncuꞌtunli tū tze. 
4

 Nataꞌaꞌkskāhuīꞌnin ē jā cuenta 
catitatlahualh tū tatlahuamāꞌnalh. 
Jā catitamakxtekli āꞌchāꞌtin 
nacāmaxquīꞌ talacapāstacniꞌ. Xmān 
nataputza ixtalacpuhuātcaꞌn 
xlacaꞌn ē jā ixtalacasquiꞌnīn Dios. 
5

 Nacālaktzīꞌncan huaꞌchi taꞌaꞌkaꞌīꞌ 
masqui jā catitakaꞌlhīlh lītliꞌhuiꞌqui 
tū Dios māstāꞌ.

Cacātapānuꞌniꞌ tzamāꞌ 
tachiꞌxcuhuīꞌt. 6 Āꞌmakapitzīn tzamāꞌ 
tatanū nac chic ē taꞌaꞌkskāhuīꞌ 
puscan tī jā cuenta tatlahua. Tzamāꞌ 
puscan takaꞌlhī ixcuentacaꞌn ē jā 
tzej talacapāstacnaꞌn. 7 Chu tlakaj 
tascaꞌtcuꞌtunkōꞌ. Jāla catitascaꞌtli 
tū ixlīcānaꞌ ē chī natalīꞌaꞌkapūtaxtu. 
8

 Huaꞌchi xantilhniꞌ Janes ē 
Jambres tatāꞌlātlahualh Moisés, 
chuntzaꞌ tzamāꞌ chiꞌxcuhuīꞌn 
tatāꞌlātlahua tū ixlīcānaꞌ. Jā 
tze ixtalacapāstacniꞌcaꞌn ē jā 
xlīcānaꞌ taꞌaꞌkaꞌīꞌ. 9 Xlacaꞌn jātzaꞌ 
catitalhūhuaꞌnli tī nacāstālaniꞌ 
ixpālacata ixlīpōꞌktucaꞌn 
tachiꞌxcuhuīꞌt cuenta natatlahua jā 
tze ixtalacapāstacniꞌcaꞌn. Chuntzaꞌ 
cāꞌaꞌkspulalh Janes ē Jambres.

Pablo macamaxquīꞌlh 
Timoteo tū āꞌxmān

10
 Huiꞌx quimakscaꞌtnīꞌtaꞌ tū 

namāꞌsuꞌyuꞌyaꞌ ē chī nalīlatapayaꞌ. 
Caꞌtzīyaꞌ tū ixuīꞌlh quilītlahuat 
ē tū icaꞌkaꞌīꞌ. Huiꞌx laꞌktziꞌ chī 
līlacatzucu icmāsuꞌyulh ē chī 
iccāpāxquīꞌkōꞌ tachiꞌxcuhuīꞌt ē chī 
ictāyaniꞌnīꞌt tū quintlahuaniꞌca. 
11

 Caꞌtzīyaꞌ chī quimātakāhuīꞌcanīꞌt 
ē quimakapātīnīncanīꞌt. 
Huiꞌx caꞌtzīyaꞌ ixlīpōꞌktu tū 
quinaꞌkspulalh nac cāꞌlacchicniꞌ 
jā cāhuanican Antioquía ē 
Iconio ē Listra ē chī palhaꞌ 
icpātīnīꞌlh. Māpaꞌksīniꞌ 
Dios quimakapūtaxtūkōꞌlh 
huāꞌmāꞌ. 12

 Ixlīpōꞌktucaꞌn tī 
tatāꞌtapaꞌksīcuꞌtun Jesucristo 
ē natastālaniꞌ, xlacaꞌn 
nacāmakapātīnīncan. 13

 Tī tatlahua 
tū jā tze ē taꞌaꞌkskāhuīꞌnincuꞌtun, 
āꞌchulāꞌ tatlahua. Āꞌchulāꞌ 

nataꞌaꞌkskāhuīꞌnin ē xlacaꞌn 
nacāꞌaꞌkskāhuīꞌcan.

14
 Huiꞌx cuenta natlahuaꞌyaꞌ tū 

quimakscaꞌtnīꞌtaꞌ ē tū caꞌtzīyaꞌ 
ixlīcānaꞌ ē ūꞌtzaꞌ nastālaniꞌyaꞌ. 
Caꞌtzīyaꞌ tī tamāsuꞌyuniꞌn. 15

 Hasta 
milīskaꞌtaꞌ māsuꞌyuniꞌcaꞌnīꞌtaꞌ 
ixtachihuīn Dios. Ixtachihuīn 
Dios māsuꞌyuniꞌyān chī 
nalīꞌaꞌkapūtaxtuyaꞌ ixpālacata 
līpāhuaꞌnaꞌ Jesucristo. 16

 Dios 
cāmāsuꞌyuniꞌlh tachiꞌxcuhuīꞌt 
ē chuntzaꞌ chī cāmāsuꞌyuniꞌlh, 
chuntzaꞌ tatzoꞌkniꞌ na ixtachihuīn. 
Ixtachihuīn Dios tzē namāsuꞌyu ē 
tzē nacālacaquilhnī tī jā tze. Nā 
ixtachihuīn Dios tzē nacāmaxquīꞌ 
talacapāstacniꞌ ē natascaꞌta chī 
natatlahua tū xatze. 17

 Chuntzaꞌ 
tī tāꞌscuja Dios cāxniꞌj natahuiꞌla 
natlahua catūxcuhuālh tū tze.

4  Icmācuentalīniꞌyān na 
ixlacatīn Dios ē na ixlacatīn 

Māpaꞌksīniꞌ Jesucristo tī namin 
huaꞌchi rey ē nacāputzānaꞌnīkōꞌ 
tī xalakahuancus ē tī xanīntzaꞌ. 
Jesús namimpala ē nakaꞌlhī 
ixlīmāpaꞌksīn nac aꞌkapūn, 
2

 ē ūꞌtzaꞌ iclīmācuentalīniꞌyān 
namāsuꞌyuꞌyaꞌ ixtachihuīn 
Dios pōꞌktu quilhtamacuj, 
palh kexmatcuꞌtuncan 
o jā kexmatcuꞌtuncan. 
Nacāmāsuꞌyuniꞌyaꞌ tachiꞌxcuhuīꞌt 
ē nacālacaquilhnīyaꞌ tī jā tze ē 
nacāmaxquīꞌyaꞌ talacapāstacniꞌ tī 
tze. Līlacatzucu namāsuꞌyuꞌyaꞌ. 
3

 Namin aꞌktin quilhtamacuj aꞌcxniꞌ 
tachiꞌxcuhuīꞌt jā catitalakatīlh 
tū ixlīcānaꞌ. Natamākēstoka 
lhūhuaꞌ mākelhtahuaꞌkēꞌniꞌnīꞌn 
tī natamāsuꞌyu xmān tū xlacaꞌn 
natakexmatcuꞌtun. Chuntzaꞌ 

natatlahua ixtalacasquiꞌnīncaꞌn. 
4

 Natalītalakaspiꞌta tū ixlīcānaꞌ 
ē natastālaniꞌ tū xmān 
līchihuīnaꞌncan. 5 Jā camakxtekti 
tū namāmakchuyīyān. Natāyaniꞌyaꞌ 
tū napātīniꞌnaꞌ. Tzej namāsuꞌyuꞌyaꞌ 
ixtachihuīn Dios ē tzej 
namākentaxtūyaꞌ mintascujūt.

6
 Quit, palaj naquimacamāstāꞌcan. 

Talacatzunaꞌjīmāꞌlhtzaꞌ quilīnīn. 
7

 Tzej iclīmaktāyalh tū icaꞌkaꞌīꞌ. 
Huaꞌchi icmāsputūlh tzamāꞌ 
tatuꞌjnuꞌ. Jā ictaxtutāyalh 
na ixtej Dios. 8 Chuhuaꞌj 
huiꞌlachaꞌ tzamāꞌ quimpremio 
tū naquimaxquīꞌ Māpaꞌksīniꞌ tī 
tzeya juez. Xlaꞌ naquimaxquīꞌ 
aꞌcxniꞌ nacāputzānaꞌnīkōꞌ. Jā 
xmān quit naꞌickaꞌlhī quimpremio. 
Nā natakaꞌlhī ixlīpōꞌktucaꞌn 
xlacaꞌn tī tapāxquīꞌ Māpaꞌksīniꞌ 
ē takaꞌlhīmāꞌnalh hasta aꞌcxniꞌ 
namimpala.

Pablo squiꞌniꞌlh 
talakalhuꞌmān Timoteo

9
 Calīhuiꞌliꞌ palaj naquilaktaꞌnaꞌ. 

10
 Demas quimakxtekli 

ixpālacata pāxquīꞌ tū xalaꞌ nac 
cāꞌquilhtamacuj ē aꞌlh nac 
Tesalónica. Crescente aꞌlh nac 
Galacia ē Tito aꞌlh nac Dalmacia. 
11

 Xmān Lucas quintāꞌlahuīꞌlh. 
Naputzayaꞌ Marcos ē nalītaꞌnaꞌ. 
Xlaꞌ tzē naquintāꞌscuja. 12

 Tíquico 
icmacāꞌlh nac Efeso. 13

 Aꞌcxniꞌ 
nataꞌnaꞌ, calīꞌtaꞌ quincapote tū 
icmakxteknīꞌtaꞌnchaꞌ na ixchic 
Carpo xalaꞌ nac Troas. Cacālīꞌtaꞌ 
quilibros. Jā tipātzaꞌnkāyaꞌ tzamāꞌ 
quincaꞌpsnapnaꞌ.

14
 Alejandro tī līscuja līcāꞌn 

quintlahuaniꞌnīꞌt tū jā tze. 

Māpaꞌksīniꞌ namakapātīnīn chī 
quintlahuaniꞌnīꞌt. 15

 Huiꞌx cuenta 
catlahuaꞌ xlaꞌ ixpālacata tāꞌlātlahua 
tū māsuꞌyuyāuj.

16
 Aꞌcxniꞌ pūla quilīminca na 

ixlacatīncaꞌn scujnīꞌn, jā tī chāꞌtin 
quimaktāyalh; ixlīpōꞌktucaꞌn 
quintamakxtekli. ¡Dios jā 
catitlahuaniꞌlh cuenta! 17

 Māpaꞌksīniꞌ 
quimaktāyalh ē quimāhuixcāniꞌlh. 
Chuntzaꞌ tzē naꞌiclīmāsuꞌyu 
tzej chī nalīꞌaꞌkapūtaxtucan ē 
tzē natakexmata ixlīpōꞌktucaꞌn 
tī jā israelitas. Huaꞌchi 
quimakapūtaxtūlh na ixquilhniꞌ 
león chī quimakapūtaxtūlh 
ixlīmāpaꞌksīncaꞌn scujnīꞌn. 
18

 Māpaꞌksīniꞌ naquimakapūtaxtū 
ixlīpōꞌktu tū jā tze ē naquilēꞌn 

jā māpaꞌksīniꞌn nac aꞌkapūn. 
¡Calakachiꞌxcuhuīꞌca pōꞌktu 
quilhtamacuj! Amén.

Saludos ē āꞌxmān tasicuaꞌlanālīn
19

 Iccāmacāꞌniꞌyāchaꞌ saludos 
Prisca ē Aquila ē xalanīꞌn na ixchic 
Onesíforo. 20

 Erasto tahuīꞌlh nac 
Corinto ē Trófimo icmakxtekli 
nac Mileto ixpālacata ixtaꞌjatatla. 
21

 Nalīhuiꞌlīyaꞌ naquilaktaꞌnaꞌ 
aꞌcxniꞌ jānaꞌj tzucu lonkniꞌ. 
Tamacāꞌniꞌyāchāꞌn saludos Eubulo 
ē Pudente ē Lino ē Claudia ē 
ixlīpōꞌktucaꞌn āꞌmakapitzīn tāꞌtimīn.

22
 Māpaꞌksīniꞌ Jesucristo 

cacātāꞌaꞌn ē Dios 
cacāsicuaꞌlanātlahuan 
milīpōꞌktucaꞌn. Amén. 

Pablo tzoꞌknuniꞌlh Tito

1  Quit Pablo ē quit ixtasācuaꞌ 
Dios ē quit ixapóstol Jesucristo. 

Quilīhuiꞌlīca quilīꞌapóstol 
naꞌiccāmāsuꞌyuniꞌ tī Dios cālacsacli ē 
naꞌiccāmācaꞌtzīnī tū ixlīcānaꞌ. Ē ūꞌtzaꞌ 
nacāmaktāya natatahuiꞌla chī Dios 
lacasquiꞌn. 2 Ē ūꞌtzaꞌ cāmācaꞌtzīnī chī 
natalīkaꞌlhī xasāstiꞌ ixlatamatcaꞌn 
tū jā catilaksputli. Aꞌcxniꞌ jānaꞌj tū 
ixaꞌnan huāꞌmāꞌ cāꞌquilhtamacuj, 
Dios huanli tzē nakaꞌlhīyāuj 
quilatamatcaꞌn tū jā catilaksputli. 
Dios jā makstin aꞌkskāhuīꞌnin. 
3

 Aꞌcxniꞌ chilh quilhtamacuj 
tū Dios līlhcānalh, aꞌcxniꞌ 
quincāmāsuꞌyuniꞌn chī nalīkaꞌlhīyāuj 
quilatamatcaꞌn tū jā catilaksputli. 
Ūꞌtzaꞌ quimacamaxquīꞌlh ē 
naꞌiccāmācaꞌtzīnī āꞌmakapitzīn 
chuntzaꞌ chī ixtalacasquiꞌnīn 
Dios quiMakapūtaxtūnuꞌcaꞌn. 
4

 Ictzoꞌknuniꞌyān huiꞌx, Tito. Huiꞌx 
huaꞌchi quinkaꞌhuaꞌcha ixpālacata 
quit icmāꞌaꞌkaꞌīꞌnīn. Catalakalhuꞌmān 
ē catasicuaꞌlanātlahuan Dios xaTātaꞌ 
ē Jesucristo quiMakapūtaxtūnuꞌcaꞌn.

Ixtascujūt Tito nac Creta
5

 Icmakxtekniꞌ nac Creta 
natlahuakōꞌyaꞌ tū quit jāla 

ictlahuakōꞌlh ē nacāxtlahuaꞌyaꞌ 
tū sputacus. Nac aꞌkatunuꞌ 
cāꞌlacchicniꞌ nacāputzayaꞌ 
ixmaktakaꞌlhnaꞌnīꞌncaꞌn tī taꞌaꞌkaꞌīꞌ, 
chuntzaꞌ chī icuanin. 6 Chiꞌxcuꞌ 
tī natanū līmaktakaꞌlhnaꞌ jā tū 
catitlahualh tū nalīꞌaꞌksaꞌncan. 
Xmān chāꞌtin ixpuscāt cakaꞌlhīlh. 
Ixcamanaꞌ cataꞌaꞌkaꞌīꞌniꞌlh 
ixtachihuīn Dios ē tzej 
catalatāꞌkchokolh ē jā lacxumpīn 
catahuanli. 7 Chāꞌtin maktakaꞌlhnaꞌ 
ūꞌtzaꞌ īꞌscujniꞌ Dios ē xapuxcuꞌ tī 
taꞌaꞌkaꞌīꞌ. Jā tū līmacuan palh 
aꞌnan tū nalīꞌaꞌksaꞌncan. Xapuxcuꞌ 
jā kaꞌtlaꞌ camakcaꞌtzīlh ē jā 
palaj casītzīꞌlh. Jā cakaꞌchīlh ē 
jā cacātucsli āꞌmakapitzīn. Jā 
calacapāstacli xmān chī nalītlaja 
tumīn. 8 Cacāmānūlh na ixchic 
tī taꞌaꞌkaꞌīꞌniꞌ Dios. Calakatīlh tū 
xatze ē tzej calacapāstacnaꞌnli. Ē 
tzeya chiꞌxcuꞌ cahuanli ē catlahualh 
ixtalacasquiꞌnīn Dios. Calīhuiꞌlīlh jā 
natlahua tū jā tze. 9 Calacapāstacli 
tū māsuꞌyuniꞌca ē tū aꞌkaꞌīꞌyāuj. 
Chuntzaꞌ tzē nacāmāsuꞌyuniꞌ 
tū ixlīcānaꞌ tī tatāꞌlālīhuani tū 
aꞌkaꞌīꞌyāuj.

10
 Līlhūhuaꞌ aꞌnan tī 

jā takexmatcuꞌtun tū 
iccāmāsuꞌyuniꞌlh. Na ixpuꞌnancaꞌn 

tī jā takexmatcuꞌtun lhūhuaꞌ 
aꞌnan israelitas ē jā lhūhuaꞌ tī 
jā israelitas. Xlacaꞌn tamāsuꞌyu 
tū jā ixlīcānaꞌ ē xmān 
talīchihuīnaꞌn. 11

 Ixlacasquiꞌnca 
nacāquilhchiꞌpacan ixpālacata 
lhūhuaꞌ tamāmakchuyīnīn hasta 
ixlīpōꞌktucaꞌn chī aꞌkatunuꞌ nac 
chic. Tamāsuꞌyu tū jā tze ē xmān 
tumīn tatlajacuꞌtun.

12
 Chāꞌtin xalaꞌ nac Creta tī 

huaꞌchi ixaꞌkchihuīnaꞌcaꞌn huanli: 
“Tī xalanīꞌn nac Creta pōꞌktu 
quilhtamacuj taꞌaꞌkskāhuīꞌnin. 
Xlacaꞌn huaꞌchi animalhnaꞌ. 
Laktzaꞌ ixlīlhquititcaꞌn ē laktzaꞌ 
tahuāꞌyan.” 13

 Ixlīcānaꞌ chī huanli. 
Ūꞌtzaꞌ ixlacasquiꞌnca palhaꞌ 
nacāquilhnīꞌyaꞌ tī taꞌaꞌkaꞌīꞌ xalanīꞌn 
nac Creta. Cacāhuaꞌniꞌ jā nataꞌaꞌkaꞌīꞌ 
tī taꞌaꞌkskāhuīꞌnin, ē chuntzaꞌ 
natacāxtlahua ixtalacapāstacniꞌcaꞌn. 
14

 Chuntzaꞌ tzej nataꞌaꞌkaꞌīꞌ tū 
ixlīcānaꞌ ē jā cuenta natatlahua tū 
xmān cāhuani israelitas. Jā cuenta 
natatlahua ixtamāsuꞌyuncaꞌn 
xlacaꞌn tī tatalakaspiꞌttāyaniꞌ tū 
ixlīcānaꞌ.

15
 Na ixlacatīncaꞌn tī taꞌaꞌkaꞌīꞌ ē 

tze ixtalacapāstacniꞌcaꞌn, pōꞌktu tze 
masqui jā chuntzaꞌ chī ixtahuiꞌlatcaꞌn 
israelitas. Na ixlacatīncaꞌn tī jā 
taꞌaꞌkaꞌīꞌ, jā tū tū tze ixpālacata 
jā tze ixtalacapāstacniꞌcaꞌn. Jāla 
tacaꞌtzī chī natalacsaca tū xatze. 
16

 Xlacaꞌn tahuan taꞌaꞌkaꞌīꞌniꞌ Dios, ē 
talatlāꞌhuan chī xlacaꞌn tī jā taꞌaꞌkaꞌīꞌ. 
Lacxumpīn xlacaꞌn ē jā takexmata. 
Jāla tatlahua tū tze.

Tamāsuꞌyun tū ixlīcānaꞌ

2  Huiꞌx, tzej cacāmāsuꞌyuniꞌ 
tū ixlīcānaꞌ lacxtim chī 

māsuꞌyuniꞌcaꞌ. 2 Cacāhuaꞌniꞌ 
lakkōluꞌn līlacatejtin 
natalatāꞌkchoko ē tzej 
natalacapāstaca tū natatlahua. 
Lacatejtin natalatahuiꞌla ē 
tzej nataꞌaꞌkaꞌīꞌ. Nacāpāxquīꞌ 
tachiꞌxcuhuīꞌt ē natatāyaniꞌ chī 
natapātīniꞌn. 3 Nā cacāhuaꞌniꞌ 
puscan tī lēꞌn quilhtamacuj 
tzej natalatāꞌkchoko. Jā 
catitalīchihuīnaꞌnli āꞌchāꞌtin ē jā 
catitakaꞌchīlh. Natamāsuꞌyu tū 
tze. 4 Chuntzaꞌ puscan tī jānaꞌj lēꞌn 
quilhtamacuj natamakscaꞌtxtunuꞌn 
chī natapāxquīꞌ ixkōluꞌcaꞌn 
ē ixcamanaꞌcaꞌn. 
5

 Natamakscaꞌtxtunuꞌn chī 
lacatejtin natalatahuiꞌla. Tzeya 
puscan natahuan. Tzej natatlahua 
ixtascujūtcaꞌn na ixchiccaꞌn. 
Natalakalhuꞌman āꞌmakapitzīn. 
Natalakachiꞌxcuhuīꞌ ixkōluꞌcaꞌn. 
Palh chuntzaꞌ natatlahua, jā tī 
chāꞌtin nalakapala ixtachihuīn Dios.

6
 Tzej nacāmālacapāstaquīyaꞌ 

camanaꞌ natascaꞌta chī jā 
catitatlahualh tū jā tze. 7 Tzej 
nalatāꞌkchokoyaꞌ ē chuntzaꞌ 
camanaꞌ natamakscaꞌtxtuyān. 
Tzej camāsuꞌyuꞌ tū ixlīcānaꞌ ē 
jā nakelhkamānaꞌnaꞌ. 8 Aꞌcxniꞌ 
māsuꞌyupāꞌt, cuenta natlahuaꞌyaꞌ 
ē jā nahuaꞌnaꞌ catūhuālh 
tū jā minīꞌniꞌ. Chuntzaꞌ 
minquiclhlaktziꞌcaꞌn namāxanaꞌn ē 
jāla catimaclalh tū nacālīꞌaꞌksaꞌnān.

9
 Huiꞌxinaꞌn tī xatastāꞌmaka 

tasācuaꞌ cacākexpaꞌtniꞌtit ē 
cacālakachiꞌxcuhuīꞌtit mimpatroncaꞌn. 
Jā cakelhtaxtoktīniꞌntit. 10

 Jā 
catitayaꞌtit tū ixlaꞌ mimpatroncaꞌn. 
Līlacatejtin calatāꞌkchokotit ē jā 
catlahuaꞌtit tū jā tze. Chuntzaꞌ 

āꞌmakapitzīn natalaktzīꞌn tze chī 
māsuꞌyucan ixpālacata Dios tī 
quiMakapūtaxtūnuꞌcaꞌn.

11
 Līmāsuꞌyulh ixtalakalhuꞌmān 

Dios chī macamilh Jesucristo 
naquincāmakapūtaxtūyān 
quilīpōꞌktucaꞌn tachiꞌxcuhuīꞌt. 
12

 Huāꞌmāꞌ Jesucristo 
quincāmāsuꞌyuniꞌyān chī 
namakxtekāuj ixlīpōꞌktu tū Dios jā 
lakatī. Tū talacasquiꞌn tī xalanīꞌn 
nac cāꞌquilhtamacuj, ūꞌtzaꞌ jā tze ē 
Dios jā lakatī. Ūꞌtzaꞌ namakxtekāuj. 
Nā Jesucristo quincāmāsuꞌyuniꞌyān 
chī līlacatejtin natahuiꞌlayāuj ē 
chī tzej nalacapāstacāuj ē chī 
namākentaxtūyāuj ixtalacasquiꞌnīn 
Dios nac cāꞌquilhtamacuj. 13

 Chuntzaꞌ 
ixlacasquiꞌnca nalatāꞌkchokoyāuj 
līhuan kaꞌlhīmāꞌnauj 
quiMakapūtaxtūnuꞌcaꞌn Jesucristo. 
Aꞌcxniꞌ namin ixquilhtamacuj 
Jesucristo, kaꞌtlaꞌ quilhtamacuj 
nahuan ē tzēhuanīꞌt ē natasuꞌyu 
īꞌxkakanaꞌ Dios. 14

 Huāꞌmāꞌ 
Jesucristo, ūꞌtzaꞌ tī ixaꞌcstu 
tamacamāstāꞌlh nanī ē chuntzaꞌ 
naquincālīmakapūtaxtūyān. Chuntzaꞌ 
xatze nahuanāuj na ixlacatīn Dios 
ē natapaꞌksīniꞌyāuj Dios. Chuntzaꞌ 
naputzayāuj chī nalīmakapāxuīyāuj 
Dios.

15
 Pōꞌktu huāꞌmāꞌ, Tito, 

nacāmāsuꞌyuniꞌyaꞌ xalanīꞌn nac 
Creta. Huiꞌx huaꞌchi xapuxcuꞌ, 
ē ūꞌtzaꞌ nacālīmaktāyaꞌyaꞌ tī 
taꞌaꞌkaꞌīꞌ ē nā nacāquilhnīꞌyaꞌ tī 
jā tamākentaxtū. Jā namakxtekaꞌ 
nalakmakaꞌncan mintachihuīn.

Ixtascujūtcaꞌn tī taꞌaꞌkaꞌīꞌ

3  Xlacaꞌn tī taꞌaꞌkaꞌīꞌ, 
cacāmālacapāstaquiꞌ chī 

ixlacasquiꞌnca natalakachiꞌxcuhuīꞌ 
gobierno ē āꞌmakapitzīn tī 
tamāpaꞌksīniꞌn. Natakexmatniꞌ ē 
natalīhuiꞌlī nacāmaktāya aꞌcxniꞌ 
tatlahuamāꞌnalh tū tze. 2 Cacāhuaꞌniꞌ 
jā nataꞌaꞌksaꞌn āꞌchāꞌtin. Jā 
natalālīsītzīꞌniꞌ. Natalakalhuꞌman ē 
nacālakachiꞌxcuhuīꞌ ixlīpōꞌktucaꞌn 
tachiꞌxcuhuīꞌt masqui jā taꞌaꞌkaꞌīꞌ.

3
 Nalacapāstacāuj chī 

quinaꞌn xapūla ixuanīꞌtauj. 
Jā tzej ixlacapāstacnaꞌnāuj 
ē lacxumpīn ixuanīꞌtauj. 
Ixquincātaꞌaꞌkskāhuīꞌyān. Xmān 
ixtlahuacuꞌtunāuj tū quimacnicaꞌn 
īꞌsquiꞌn. Ixtlahuatēlhayāuj tū 
jā tze ē ixlakcaꞌtzalacanāuj. 
Jā ixcālaktzīncuꞌtunāuj 
āꞌmakapitzīn ē nūn chāꞌtin 
ixquincātalaktzīꞌncuꞌtunān. 
4

 Dios māsuꞌyulh chī 
cālakalhuꞌman ē cāpāxquīꞌ 
ixlīpōꞌktucaꞌn tachiꞌxcuhuīꞌt 
aꞌcxniꞌ macamilh Jesucristo 
naquincāmakapūtaxtūyān. 
5

 Masqui ixtlahuayāuj tū tze, jā 
ūꞌtzaꞌ quinticālīmakapūtaxtūn 
Dios. Xlaꞌ quincāmakapūtaxtūyān 
ixpālacata quincāpāxquīꞌyān ē 
quincālakalhuꞌmanān. Espíritu 
Santo quincāmaxquīꞌyān 
xasāstiꞌ talacapāstacniꞌ. Chuntzaꞌ 
lītasuꞌyu huaꞌchi lakcheꞌkēꞌlh 
quintalacapāstacniꞌcaꞌn. Chuntzaꞌ 
huaꞌchi sāstiꞌ tzucunīꞌtauj 
ē xasāstiꞌ quilatamatcaꞌn. 
6

 Dios jā lakcaꞌtzanli aꞌcxniꞌ 
quincāmaxquīꞌn Espíritu 
Santo. Lhūhuaꞌ quincāmaxquīꞌn 
ixpālacata tū tlahualh 
quiMakapūtaxtūnuꞌcaꞌn Jesucristo. 
7

 Dios quincālakalhuꞌmanān ē 
quincāmāpānūniꞌn quincuentacaꞌn. 

Chuntzaꞌ tzē naquincāmaxquīꞌyān 
tū quilaꞌ nahuan ē ūꞌtzaꞌ tū jā 
catilaksputli.

8
 Ixlīcānaꞌ tū icuaniyān. 

Iclacasquiꞌn līlacatejtin 
nacāhuaniꞌyaꞌ xlacaꞌn tī 
taꞌaꞌkaꞌīꞌnīꞌt Dios natalīhuiꞌlī 
natatlahua tū tze. Tū 
icuaniyān xatze ē nacāmaktāya 
ixlīpōꞌktucaꞌn tachiꞌxcuhuīꞌt. 
9

 Cacātapānūꞌniꞌ tī xmān 
talālīkelhasquiꞌnī tū jā tū 
ixtapalh ē tī quinapapanaꞌcaꞌn. 
Nā cacātapānūꞌniꞌ tī talālīsītzīꞌniꞌ 
ē talālīquilhnī tū huanicuꞌtun 
ixlīmāpaꞌksīn Moisés. Huāꞌmāꞌ jā 
tū līmacuaniyān. Jā tū ixtapalh.

10
 Maktin maktuꞌ 

calacaquilhnīyān chāꞌtin chiꞌxcuꞌ tī 
cāmāpāpitzī xlacaꞌn tī taꞌaꞌkaꞌīꞌniꞌ 
Dios. Palh jā cuenta tlahua chī 
lacaquilhnīca, catantlakaxtuca. 
11

 Caꞌtzīyaꞌ ixlakta jā tzeya chiꞌxcuꞌ 
xlaꞌ. Masqui caꞌtzī laclēꞌn, āꞌchulāꞌ 
tlahua tū jā tze.

Tū xmān ixlaꞌ Tito
12

 Aꞌcxniꞌ naꞌicmacāꞌniꞌyāchāꞌn 
Artemas o Tíquico, nalīhuiꞌlīꞌyaꞌ 
naquilaktaꞌnaꞌ nac Nicópolis. Aꞌntzaꞌ 
naꞌictachoko aꞌcxniꞌ lonknuꞌn. 
13

 Cacāmaktāyaꞌ Zenas tī abogado 
ē Apolos ixpālacata natakaꞌlhī 
ixlīpōꞌktu tū tamaclacasquiꞌn 
natataya ixtejcaꞌn. 14

 Ixlīpōꞌktucaꞌn 
tī taꞌaꞌkaꞌīꞌniꞌ Dios catascaꞌtli 
chī natatlahua tū tze ē chī 
natamaktāya āꞌmakapitzīn tī 
taꞌaꞌkaꞌīꞌ ē tī tamaclacasquiꞌn 
catūhuālh. Chuntzaꞌ jā xalhquitit 
catitahuanli.

Saludos ē tasicuaꞌlanālīn āꞌxmān
15

 Ixlīpōꞌktucaꞌn tī tahuiꞌlānaꞌlh 
huāꞌtzāꞌ tamacāꞌniꞌyān saludos. 
Nacāsaludarlīyaꞌ ixlīpōꞌktucaꞌn 
quinamigoscaꞌn tī quincāpāxquīꞌyān 
ixpālacata aꞌkaꞌīꞌniꞌyāuj Dios. Dios 
cacāsicuaꞌlanālīn milīpōꞌktucaꞌn. 
Amén. 

Pablo tzoꞌknuniꞌlh Filemón
1

 Quit Pablo tī ictachīꞌnīꞌt 
ixpālacata Jesucristo. Nā huīꞌlh 
huāꞌtzāꞌ quintāꞌtincaꞌn Timoteo. 
Ictzoꞌknuniꞌmāꞌn huiꞌx, Filemón, 
tī quintāꞌscujaꞌ ē icpāxquīꞌyān. 
2

 Icmacāꞌnāuj saludos quit ē 
Timoteo. Iccāmacāꞌniꞌyāuj saludos 
ixlīpōꞌktucaꞌn āꞌmakapitzīn tī 
taꞌaꞌkaꞌīꞌniꞌ Jesucristo ē tatakēstoka 
na minchic. Nā iccāmacāꞌniꞌyāuj 
saludos quintāꞌtincaꞌn 
Apia ē Arquipo tī huaꞌchi 
quintāꞌsoldadocaꞌn ixpālacata 
Jesucristo. 3 QuinTātaꞌcaꞌn Dios 
ē quiMāpaꞌksīniꞌcaꞌn Jesucristo 
cacātasicuaꞌlanātlahuan huiꞌxinaꞌn 
ē tzej calatapāꞌtit.

Chī ixpāxquīꞌnin ē ixaꞌkaꞌīꞌ Filemón
4

 Pōꞌktu quilhtamacuj 
icmaxquīꞌ tapāxcatcaꞌtzīn Dios 
aꞌcxniꞌ icorarlī mimpālacata. 
5

 Icmaxquīꞌ tapāxcatcaꞌtzīn 
ixpālacata quimācaꞌtzīnīcatzaꞌ tzej 
aꞌkaꞌīꞌniꞌyaꞌ Māpaꞌksīniꞌ Jesús ē 
pāxquīꞌyaꞌ xlaꞌ ē nā cāpāxquīꞌyaꞌ 
āꞌmakapitzīn tī tatapaꞌksīniꞌ 
Dios. 6 Huiꞌx cāhuaniꞌnīꞌtaꞌ ē 
cāmāsuꞌyuniꞌnīꞌtaꞌ āꞌmakapitzīn tū 
huiꞌx aꞌkaꞌīꞌyaꞌ, ē ūꞌtzaꞌ iclīsquiꞌniꞌ 

Dios nacāmākexmatī xlacaꞌn 
ixlīpōꞌktu tū tze ē tū quilacaꞌn 
ixpālacata Cristo. 7 Tāꞌtin, 
iclīpāxuhua ē iclītakoꞌxamākaꞌtlīꞌ 
ixpālacata mintapāxquīꞌn ē chī 
huiꞌx cāmāhuixcānīnīꞌtaꞌ xlacaꞌn tī 
taꞌaꞌkaꞌīꞌ.

Pablo squiꞌnli talakalhuꞌmān 
ixpālacata Onésimo

8
 Quit jā ictimāpaꞌksīn masqui 

tzē naꞌicmāpaꞌksīyān natlahuaꞌyaꞌ 
tū ixlacasquiꞌnca, ixpālacata 
Cristo quilīhuiꞌlīlh quilīꞌapóstol. 
9

 Xatze naꞌicsquiꞌniꞌyān 
ixpālacata mintapāxquīꞌn. Quit 
Pablo tī icsquiꞌniꞌyān ē quit 
kōluꞌtzaꞌ. Chuhuaꞌj ictachīꞌnīꞌt 
quit ixpālacata Jesucristo. 
10

 Icsquiꞌniꞌyān ixpālacata Onésimo 
tī icmāꞌaꞌkaꞌīꞌnīlh līhuan ictachīꞌnīꞌt 
quit. Chuntzaꞌ lītaxtuyāchaꞌ huaꞌchi 
quinkaꞌhuaꞌcha.

11
 Masqui xapūla Onésimo 

jā tzej maktāyan, chuhuaꞌj 
tzej quimaktāya ē nā tzej 
namaktāyayān. 12

 Xlaꞌ 
icmāspiꞌtniꞌpalayān ē huaꞌchi 
xaꞌicmacāꞌniꞌn pītzunaꞌj quilīstacnaꞌ. 
Huiꞌx camāꞌnuꞌ na minchic. 13

 Quit 
xaꞌicmakxtekcuꞌtun huāꞌtzāꞌ ē 
ixquimaktāyalh. Ixtahuīꞌlh huaꞌchi 

milakxoko līhuan ictachīꞌnīꞌt 
ixpālacata xatze tachihuīn. 
14

 Iclīhuiꞌlīlh jā tū naꞌictlahua 
ixpālacata huiꞌx jā ixcaꞌtzīyaꞌ ē jā 
ixquimaxquīꞌnīꞌtaꞌ talacasquiꞌnīn. 
Jā xaꞌiclacasquiꞌn līcuesa 
quintlahuaniꞌyaꞌ talakalhuꞌmān. 
15

 Onésimo tamakatīniꞌn huiꞌx 
masqui jā makās ē chuhuaꞌj 
nataspiꞌta ē natachoko pōꞌktu 
quilhtamacuj. Palhāsāꞌ chuntzaꞌ 
xalītze nalītaxtuyāchaꞌ 16

 ixpālacata 
chuhuaꞌj xlaꞌ jā xmān xatastāꞌmaka 
mintasācuaꞌ. Nā xlaꞌ mintāꞌtin 
huanīꞌt tī pāxquīꞌcanīꞌt. Quit 
icpāxquīꞌ ē ixlacasquiꞌnca huiꞌx 
āꞌchulāꞌ napāxquīꞌyaꞌ ixpālacata xlaꞌ 
mintasācuaꞌ ē nā chuhuaꞌj mintāꞌtin 
huanīꞌt ixpālacata aꞌkaꞌīꞌniꞌnīꞌt 
Jesús.

17
 Chuntzaꞌ palh huiꞌx 

puhuaꞌnaꞌ lātāꞌscujmāꞌnāuj, 
camāꞌnuꞌ na minchic Onésimo 
huaꞌchi quit ixquimāꞌnuꞌ. 18

 Palh 
tlahuaniꞌnīꞌtaꞌn catūhuālh tū jā tze 
o palh maklaclēꞌnān catūhuālh, 
naquimātāꞌjīꞌyaꞌ quit. 19

 Quit, 
Pablo, ictzoꞌkniꞌyān huāꞌmāꞌ: 
Naꞌicxokonuniꞌkōꞌyān, masqui 

tzē naꞌicmāpāstaquīyān tū 
quilaclīpiniꞌyaꞌ. Ūꞌtzaꞌ huāꞌmāꞌ: Quit 
icmāꞌaꞌkaꞌīꞌnīnīꞌtaꞌn tū ixlaꞌ Jesús. 
20

 Chuhuaꞌj, tāꞌtin, caquintlahuaꞌniꞌ 
huāꞌmāꞌ talakalhuꞌmān ixpālacata 
quinaꞌn aꞌkaꞌīꞌniꞌyāuj Māpaꞌksīniꞌ. 
Naquimakapāxuīꞌyaꞌ chī namānūꞌyaꞌ 
na minchic Onésimo ixpālacata 
Jesucristo.

21
 Ictzoꞌknuniꞌmāꞌn ē 

tzej iclakapasān ē iccaꞌtzī 
namākentaxtūyaꞌ tū icsquiꞌniꞌmāꞌn 
ē āꞌchulāꞌ natlahuaꞌyaꞌ. 22

 Nā 
icsquiꞌniꞌyān naquincāxuiꞌlīꞌyaꞌ 
jā naꞌictahuiꞌla. Ickaꞌlhīmāꞌlh 
Dios nakexmata tū huiꞌxinaꞌn 
squiꞌniꞌpāꞌnaꞌntit aꞌcxniꞌ orarlīyāꞌtit. 
Chuntzaꞌ naquimakxteka 
naꞌicaꞌnāchaꞌ.

Cāmacāꞌniꞌca saludos ē squiꞌniꞌca 
Dios cacāsicuaꞌlanātlahualh

23
 Epafras tī quintāꞌtachīꞌn 

ixpālacata Jesucristo macāꞌniꞌyān 
saludos. 24

 Nā tamacāꞌniꞌyān saludos 
Marcos ē Aristarco ē Demas ē Lucas 
tī quintatāꞌscuja.

25
 QuiMāpaꞌksīniꞌ Jesucristo 

cacāsicuaꞌlanātlahuan. Amén. 

Dios quincālakmacaminīꞌtaꞌn īꞌSkaꞌtaꞌ

1  Lakmajtzaꞌ Dios 
pūlaclhūhuaꞌ cāmācaꞌtzīnīlh 

ixaꞌkchihuīnaꞌnīꞌn ē cāmāchihuīnīlh 
ixtachihuīn. Xlacaꞌn 
maklhūhuaꞌ tatāꞌchihuīnaꞌnli tī 
lakmakānīꞌn. 2 Chuhuaꞌj tzamāꞌ 
quilhtamacuj tū āꞌxmān, Dios 
quincālakmacaminīꞌtaꞌn īꞌSkaꞌtaꞌ. 
Ūꞌtzaꞌ tī quincāmācāꞌtzīnīnīꞌtaꞌn tū 
Dios lacasquiꞌn nacaꞌtzīyāuj. Dios 
līhuiꞌlīlh īꞌSkaꞌtaꞌ ixtēcuꞌ nahuan 
ixlīpōꞌktu tū aꞌnan. ĪꞌSkaꞌtaꞌ Dios 
cāxuiꞌlīlh cāꞌquilhtamacuj ē tū 
aꞌnan nac aꞌkapūn. Cāxuiꞌlīlh chī 
ixtalacasquiꞌnīn Dios. 3 ĪꞌSkaꞌtaꞌ 
Dios, xlaꞌ lacxtim chī Dios, lacxtim 
ixlīkaꞌtlaꞌ. Xlaꞌ ūꞌtzaꞌ māpaꞌksīkōꞌ 
tū aꞌnan nac cāꞌquilhtamacuj ē tū 
tahuiꞌlānaꞌlh tālhmāꞌn nac aꞌkapūn, 
ixpālacata xlaꞌ kaꞌlhī lītliꞌhuiꞌqui. 
Ūꞌtzaꞌ cāxapakōꞌlh quincuentacaꞌn. 
Xlaꞌ tahuīꞌlh na ixpekxtūcānaꞌj Dios 
nac aꞌkapūn.

ĪꞌSkaꞌtaꞌ Dios kaꞌlhī lītliꞌhuiꞌqui
4

 ĪꞌSkaꞌtaꞌ maxquīꞌca kaꞌtlaꞌ 
lītliꞌhuiꞌqui. Xlaꞌ āꞌchulāꞌ kaꞌlhī 
lītliꞌhuiꞌqui ē jā ángeles. Dios 
maxquīꞌlh ixlītlahuat tū āꞌchulāꞌ 
xakaꞌtlaꞌ. Ángeles jā chuntzaꞌ 

cāmaxquīꞌca ixlītlahuatcaꞌn. 5 Dios 
jā maktin cāhuaninīꞌt nūn chāꞌtin tī 
ixángeles chī huanilh īꞌSkaꞌtaꞌ:

Huiꞌx quiSkaꞌtaꞌ.
Chuhuaꞌj quit minTātaꞌ.

Nā Dios jā maktin cāhuaninīꞌt nūn 
chāꞌtin tī ixángeles:

Quit minTātaꞌ pōꞌktu 
quilhtamacuj.

Huiꞌx quiSkaꞌtaꞌ pōꞌktu 
quilhtamacuj.

6
 Aꞌcxniꞌ namacamin nac 

cāꞌquilhtamacuj īꞌSkaꞌtaꞌ tī 
ixlacsacnīꞌt Dios huanli:

Ūꞌtzaꞌ catalaktaquilhpūtalh 
ixlīpōꞌktucaꞌn ixángeles Dios.

7
 Dios līchihuīnaꞌnli ángeles ē huanli:

Ángeles ixlacscujnīꞌn Dios.
Taꞌaꞌn jā Dios cāmacāꞌn.
Palaj taꞌaꞌn huaꞌchi ūꞌniꞌ ē 

huaꞌchi makliꞌpit.
8

 Nā Dios līchihuīnaꞌnli īꞌSkaꞌtaꞌ, ē 
huanli:

Huiꞌx Dios ē huiꞌx 
namāpaꞌksīniꞌnaꞌ pōꞌktu 
quilhtamacuj.

Tze chī huiꞌx nalīmāpaꞌksīniꞌnaꞌ.
 9 Huiꞌx lakatīyaꞌ tū xatze.

Jā laktzīꞌncuꞌtunaꞌ tū jā tze.
Ūꞌtzaꞌ līlacsacnīꞌtaꞌn minDios.
Dios cāꞌtapāxuhuān maxquīꞌn 

lhūhuaꞌ lītliꞌhuiꞌqui.

Āꞌmakapitzīn jā chuntzaꞌ 
cāmaxquīꞌca.

10
 Nā Dios chihuīnaꞌmpālh:

Huiꞌx, Māpaꞌksīniꞌ, tlaꞌhuaꞌnīꞌtaꞌ 
ixlīpōꞌktu cāꞌquilhtamacuj 
xapūla.

Huiꞌx tlaꞌhuaꞌnīꞌtaꞌ ixlīpōꞌktu tū 
aꞌnan nac aꞌkapūn.

 11 Pōꞌktu huāꞌmāꞌ natalaksputa.
Huiꞌx jā chuntzaꞌ.
Huiꞌx natahuiꞌlaꞌyaꞌ tihuaꞌnaꞌ.
Pōꞌktu huāꞌmāꞌ natala huaꞌchi 

xamasniꞌ luꞌxuꞌ.
 12 Jātzaꞌ caticāmaclacasquiꞌnca, 

ixpālacata huiꞌx pōꞌktu 
xasāstiꞌ nacātlahuaꞌyaꞌ.

Chuntzaꞌ chī chāꞌtin aꞌcxniꞌ 
tamakxtu xamasniꞌ ixluꞌxuꞌ ē 
lhakāꞌ xasāstiꞌ.

Huiꞌx, jā maktin catitalakpaliꞌ ē 
natahuiꞌlaꞌyaꞌ tihuaꞌnaꞌ.

13
 Dios jā maktin cāhuaninīꞌt nūn 

chāꞌtin tī ixángeles chuntzaꞌ chī 
huanilh īꞌSkaꞌtaꞌ:

Catahuiꞌlaꞌ nā quimpekxtūcānaꞌj 
hasta quit naꞌiccātlaja 
mintāꞌlāquiclhlaktziꞌnīꞌn.

14
 Ángeles xalakahuan masqui 

jāla laktzīꞌncan. Xlacaꞌn tascuja 
chuntzaꞌ chī Dios cāmāpaꞌksī. Dios 
cālakmacamin natamaktāya tī 
nacāmakapūtaxtūcan.

Ixlacasquiꞌnca nakexmatniꞌyāuj 
tū Dios huan

2  Jesús xlaꞌ kaꞌtlaꞌ. Ūꞌtzaꞌ 
tzej nalīlacapāstacāuj 

xatze tachihuīn tū 
quincātamācaꞌtzīnīnīꞌtaꞌn. Chuntzaꞌ 
jā catitaxtutāyauj na ixtej Dios. 
2

 Tū Dios cāmāhuanīlh ángeles, 
ūꞌtzaꞌ ixlīcānaꞌ. Ixlīpōꞌktucaꞌn 
tī jā takexmatniꞌlh, xlacaꞌn 

cāmakapātīnīnca. 3 Nā chuntzaꞌ 
quinaꞌn naquincātamakapātīnīnān 
palh namakxtekāuj Dios 
tī quincāmāpūtaxtūyān. 
QuiMāpaꞌksīniꞌcaꞌn Jesucristo, 
ūꞌtzaꞌ tī xapūla chihuīnaꞌnli chī 
nalīꞌaꞌkapūtaxtucan. Tī takexmatli 
xlacaꞌn quincātamācaꞌtzīnīn ē 
quincātahuanin ūꞌtzaꞌ tū ixlīcānaꞌ. 
4

 Nā chuntzaꞌ Dios māsuꞌyukōꞌlh 
ixlīcānaꞌ tū cāhuanica, ixpālacata 
cāmaxquīꞌlh līmāpaꞌksīn natatlahua 
kempālhūhuaꞌ xalakaꞌtlaꞌ līꞌaꞌcnīn. 
Nā cāmaxquīꞌca ixlītliꞌhuiꞌqui 
Espíritu Santo chāꞌtunuꞌ chuntzaꞌ 
chī Dios ixtalacasquiꞌnīn.

Jesucristo makapūtaxtūnuꞌn
5

 Dios jā cāmacamaxquīꞌnīꞌt 
ángeles cāꞌquilhtamacuj 
tū līchihuīnaꞌnāuj, ē tū 
xasāstiꞌ nahuan. 6 Jā ángeles 
caticāmacamaxquīꞌlh 
cāꞌquilhtamacuj. 
Nacāmacamaxquīꞌcan tachiꞌxcuhuīꞌt. 
Tatzoꞌkniꞌ na ixtachihuīn Dios jā 
huancan:

Huiꞌx Dios cāpāstacaꞌ 
tachiꞌxcuhuīꞌt masqui jā tū 
ixtapalhcaꞌn.

Cātlahuaniꞌyaꞌ xlacaꞌn tū tze.
 7 Huiꞌx cālīmākaꞌtliꞌ tachiꞌxcuhuīꞌt 

masqui jā huaꞌchi ángeles.
Cātlaꞌhuaꞌ cacālakachiꞌxcuhuīꞌca.
Cāmacamaxquīꞌlh natamāpaꞌksī 

tū huiꞌx tlahuanīꞌt.
 8 Tachiꞌxcuhuīꞌt cāmacamaxquīꞌlh 

natamāpaꞌksīkōꞌ.
Aꞌcxniꞌ huancan natamāpaꞌksīkōꞌ, 
chuntzaꞌ huanicuꞌtun tachiꞌxcuhuīꞌt 
natamāpaꞌksīkōꞌ ixlīpōꞌktu, 
masqui jānaꞌj tī laktzīꞌn chī 
tamāpaꞌksīniꞌn. 9 Jesús ūꞌtzaꞌ tī 

māpaꞌksīniꞌn. Caꞌtzīyāuj chī 
pātīniꞌlh Jesús. Timacstiꞌnaꞌjuanli 
chī ángeles, masqui jā makās. 
Chuntzaꞌ lalh ixpālacata Dios 
lacasquiꞌnli xlaꞌ nanī ixpālacatacaꞌn 
ixlīpōꞌktucaꞌn tachiꞌxcuhuīꞌt. Dios 
lakalhuꞌmanīniꞌn ē ūꞌtzaꞌ Jesús 
līnīlh, ē ūꞌtzaꞌ līlakachiꞌxcuhuīꞌcan.

10
 Dios tlahuakōꞌnīꞌt. Xlaꞌ 

cāmālacatzucukōꞌlh ixlīpōꞌktu tū 
aꞌnan, chuntzaꞌ chī ixtalacasquiꞌnīn. 
Chuntzaꞌ minīꞌniꞌ Dios macamilh 
īꞌSkaꞌtaꞌ nac cāꞌquilhtamacuj 
napātīniꞌn, ixpālacata Dios 
ixlacasquiꞌn lhūhuaꞌ ixlacstīn 
natalīpūtaxtu ē nataꞌaꞌn nac 
aꞌkapūn. Jesucristo pātīniꞌlh 
quimpālacatacaꞌn, ē chuntzaꞌ tzē 
naquincāmāpūtaxtūyān. 11

 Tī Jesús 
cāxapaniꞌnīꞌt ixcuentacaꞌn, pōꞌktu 
ixlacstīn Dios. Ixlacstīn Dios chu 
chāꞌtin tī ixTātaꞌcaꞌn chī Jesucristo. 
Ē ūꞌtzaꞌ Jesucristo jā līmāxanaꞌn 
aꞌcxniꞌ huan: “Xlacaꞌn quintāꞌtimīn.” 
12

 Tatzoꞌkniꞌ na ixtachihuīn Dios chī 
Jesús huanilh Dios:

Quit naꞌiclītāꞌchihuīnaꞌnān 
quintāꞌtimīn.

Naꞌicpixtlīꞌniꞌyān jā takēstokcan.
13

 Nā Jesús huanli:
Quit naꞌiclīpāhuan Dios.

Nā chihuīnaꞌmpālh:
Huāꞌtzāꞌ iccātāꞌlahuīꞌlh ixlacstīn 

tī Dios quimaxquīꞌlh.
14

 Tzamāꞌ lacstīn takaꞌlhī 
ixquinītcaꞌn ē ixkaꞌlhniꞌcaꞌn. Nā 
chuntzaꞌ Jesús lītaxtulh kēxtim. 
Ixkaꞌlhī ixquinīt ē ixkaꞌlhniꞌ. 
Lacatuncuhuīꞌlh chī chāꞌtin 
skaꞌtaꞌ, ixpālacata xlaꞌ nīcuꞌtunli 
ixpālacata chuntzaꞌ tzē nalīskāhuīꞌ 
skāhuīꞌniꞌ tī kaꞌlhī lītliꞌhuiꞌqui 
namaknīniꞌn. 15

 Chuntzaꞌ tzē 

cālīmakapūtaxtūlh xlacaꞌn tī pōꞌktu 
quilhtamacuj ixtajicuaꞌniꞌ līnīn. 
Xlaꞌ tzē cāmaktīlh ixtajicuāꞌtcaꞌn. 
16

 Jā ángeles tī cāmaktāya Jesús. 
Xlaꞌ cāmaktāya tachiꞌxcuhuīꞌt 
tī ixtalakapasniꞌ Abraham. 
17

 Ixtasquiꞌnī Jesús ixlītaxtulh 
kēxtim tī ixtachiꞌxcuhuīꞌt Dios 
tī ixtāꞌtimīn Jesús. Chuntzaꞌ xlaꞌ 
quincālakalhuꞌmanān. Nā chuntzaꞌ 
tzē nalītaxtu xapuxcuꞌ pālej na 
ixlacatīn Dios. Ūꞌtzaꞌ talacnūniꞌlh 
huaꞌchi talakalhuꞌmān. Chuntzaꞌ 
tzē quincātamāpānūniꞌyān 
quincuentacaꞌn. 18

 Jesús pātīniꞌlh, 
ē chuntzaꞌ xlaꞌ tzē nacāmaktāya 
xlacaꞌn tī tapātīniꞌmāꞌnalh ē tī 
cāmāmakahuasīcuꞌtun skāhuīꞌniꞌ.

Jesús lakachiꞌxcuhuīꞌcan

3  Huiꞌxinaꞌn, tāꞌtimīn, Dios 
cālacsacnīꞌtaꞌn ē ūꞌtzaꞌ 

huiꞌxinaꞌn ixlacstīn Dios līhuantit. 
Chuhuaꞌj cacuentatlahuaꞌtit Cristo 
Jesús. Dios macamilh Cristo Jesús ē 
mānūlh xapuxcuꞌ pālej na ixlacatīn 
Dios. Chuntzaꞌ tzē nacāmaktāya 
xlacaꞌn tī taꞌaꞌkaꞌīꞌ. 2 Jesús 
mākentaxtūkōꞌlh huāꞌmāꞌ tū Dios 
ixmacamaxquīꞌnīꞌt. Nā chuntzaꞌ 
Moisés mākentaxtūlh na ixchic 
Dios tū ixmacamaxquīꞌnīꞌt. 3 Minīꞌniꞌ 
āꞌchulāꞌ calakachiꞌxcuhuīꞌca 
Jesús ē jā Moisés. Āꞌchulāꞌ 
lakachiꞌxcuhuīꞌcan tī tlahua 
aꞌktin chic, ē jā tzamāꞌ chic. 
4

 Chiꞌxcuhuīꞌn tzē tatlahua chic. 
Dios, xlaꞌ tlahuakōꞌnīꞌt ixlīpōꞌktu 
tū aꞌnan. 5 Moisés mākentaxtūkōꞌlh 
tū ixmacamaxquīꞌcanīꞌt na 
ixchic Dios. Xlaꞌ īꞌscuja na 
ixpuꞌnancaꞌn ixtachiꞌxcuhuīꞌt Dios. 
Xlaꞌ ixcāhuani tachiꞌxcuhuīꞌt tū 

Hebreos 2 ,  3



453

naꞌaꞌkspula. 6 Cristo, xlaꞌ īꞌSkaꞌtaꞌ 
Dios. Xlaꞌ pōꞌktu tze tū tlahua. 
Ūꞌtzaꞌ cāmacamaxquīꞌcanīꞌt 
ixlīpōꞌktucaꞌn tī ixlacstīn Dios. Nā 
quinaꞌn ixlacstīn Dios, palh ūꞌtzaꞌ 
nalīpāhuanāuj tihuiꞌlānaꞌujcus, ē 
līpāxuayāuj tū mimāꞌchaꞌ.

Ixlacstīn Dios natalīpāxuhua 
tū Dios tlahuakōꞌlh

7
 Chuntzaꞌ tatzoꞌkniꞌ na 

ixtachihuīn Dios chī huanli Espíritu 
Santo:

Chuhuaꞌj palh huiꞌxinaꞌn 
kexpaꞌtāꞌtit chī Dios huan, jā 
lacxumpin calītaxtutit.

 8 Jā lacxumpin calītaxtutit chī tī 
jā takexmatniꞌcuꞌtunli Dios 
makāstzaꞌ nac cāꞌtzayaꞌnca 
tiꞌyaꞌt.

 9 Mintātaꞌcaꞌn xalaꞌ pūla 
quintalīlaktzīꞌncuꞌtunli palh 
xaꞌiccālīpātīlh xlacaꞌn.

Chī xalacxumpin ixtahuanīꞌt, ē 
masqui talaktzīꞌlh līꞌaꞌcnīn 
tū xaꞌictlahua quit tuꞌpuꞌxam 
cāꞌta.

 10 Ūꞌtzaꞌ iccālīsītzīꞌniꞌlh aꞌcxniꞌ 
icualh: “Xlacaꞌn jā maktin tzej 
talacapāstacnaꞌn. Jā maktin 
takexmatli tū iclacasquiꞌn 
quit.”

 11 Ūꞌtzaꞌ iccālīsītzīꞌniꞌlh ē ūꞌtzaꞌ 
iclīhuanli ixlīcānaꞌ xlacaꞌn 
jā catitachāꞌlh jā quit 
iccāhuanilh nataꞌaꞌn natajaxa.

12
 Chuhuaꞌj, tāꞌtimīn, tzej 

calatāꞌkchokotit. Jā caxumpīniꞌniꞌtit 
Dios nūn chāꞌtin chī huiꞌxinaꞌn. 
Jā tze palh jā aꞌkaꞌīꞌyāꞌtit Dios 
ē palh natapānūniꞌyāꞌtit Dios 
xalakahuan. 13

 Xatze calāhuaniꞌtit 
lacxtim chuhuaꞌj pōꞌktu 

quilhtamacuj tihuiꞌlāꞌnaꞌntitcus 
nac cāꞌquilhtamacuj. Chuntzaꞌ 
nūn chāꞌtin tzē naxumpīniꞌn. Palh 
napuhuan chāꞌtin natlahua tū jā 
tze, chu ūꞌtzaꞌ taꞌaꞌkskāhuīꞌmāꞌlh, 
ē āꞌchulāꞌ jā kexmatniꞌcuꞌtun Dios. 
14

 Palh quinaꞌn jā namakxtekāuj 
nalīpāhuanāuj Cristo chu kēxtim 
chī xapūla ixlīpāhuanāuj, chuntzaꞌ 
nā quilaꞌcaꞌn nahuan tū ixlaꞌ Cristo. 
15

 Chuntzaꞌ tatzoꞌkniꞌ na ixtachihuīn 
Dios:

Palh huiꞌxinaꞌn kexpaꞌtāꞌtit 
ixtachihuīn Dios, 
cakexpaꞌtniꞌtit.

Jā caxumpīniꞌntit chī xlacaꞌn 
xalanīꞌn makāstzaꞌ tī jā 
ixtakexmatniꞌcuꞌtun Dios nac 
cāꞌtzayaꞌnca tiꞌyaꞌt.

16
 ¿Ē caꞌtzīyāꞌtit tīchu takexmatli 

ixtachihuīn Dios ē jā takexmatniꞌlh? 
Xlacaꞌn ūꞌtunuꞌn tī cāmāxtulh 
Moisés nac Egipto. 17

 ¿Ē caꞌtzīyāꞌtit 
tī ixtamakasītzīꞌnīꞌt Dios? Dios 
ixcāsītzīꞌniꞌnīꞌt xlacaꞌn tī ixtatlahua 
tū jā tze tuꞌpuꞌxam cāꞌta, ē ūꞌtzaꞌ 
talīnīlh xlacaꞌn nac cāꞌtzayaꞌnca 
tiꞌyaꞌt. 18

 ¿Ē caꞌtzīyāꞌtit tīchu 
cālīchihuīnaꞌnli Dios aꞌcxniꞌ 
huanli jā catitachāꞌlh nac tiꞌyaꞌt 
jā natajaxa? Dios cālīchihuīnaꞌnli 
xlacaꞌn tī taxumpīniꞌniꞌlh Dios. 
19

 Chuntzaꞌ tzē līcaꞌtzīyāuj jāla 
tachāꞌlh jā ixtachāꞌncuꞌtumāꞌnalh, 
ixpālacata jā taꞌaꞌkaꞌīꞌlh ixlīcānaꞌ tū 
cāhuanilh Dios.

4  Quinaꞌn, Dios 
quincāhuaninīꞌtaꞌn tzē 

nachāꞌnāuj jā xlaꞌ huiꞌlachaꞌ ē 
aꞌntzaꞌ jā natāꞌjaxāuj Dios. 
Ixlacasquiꞌnca nalacapāstacāuj chī 
nalīlatāꞌkchokoyāuj, ixpālacata 
lījicuaꞌ palh jā nachāꞌn chāꞌtin 

chī huiꞌxinaꞌn. 2 Quinaꞌn 
kexmatnīꞌtaꞌuj xatze tachihuīn 
chī līꞌaꞌkapūtaxtucan. Nā xlacaꞌn 
takexmatli huāꞌmāꞌ tachihuīn. 
Xlacaꞌn chu tlakaj takexmatli. Jā 
taꞌaꞌkaꞌīꞌlh palh ixlīcānaꞌ huāꞌmāꞌ 
tachihuīn. 3 Quinaꞌn aꞌkaꞌīꞌyāuj, ē 
chuntzaꞌ nachāꞌnāuj jā huiꞌlachaꞌ 
Dios ē natāꞌjaxāuj Dios. Dios 
cālīchihuīnaꞌnli xlacaꞌn tī jā 
taꞌaꞌkaꞌīꞌlh ē huanli:

Quit iccāsītzīꞌniꞌlh xlacaꞌn 
ē ūꞌtzaꞌ iclīhualh ixlīcānaꞌ 
xlacaꞌn jā catitachāꞌlh nac 
tiꞌyaꞌt jā naquintāꞌjaxcan quit.

Chuntzaꞌ huanli Dios masqui ūꞌtzaꞌ 
ixcāxtlahuanīꞌttzaꞌ jā najaxcan 
aꞌcxniꞌ tlahuakōꞌlh cāꞌquilhtamacuj. 
4

 Tatzoꞌkniꞌ na ixtachihuīn 
Dios ixpālacata ixlīꞌaꞌktojon 
quilhtamacuj. Chuntzaꞌ huan:

Dios pūjaxli ixlīꞌaꞌktojon 
quilhtamacuj ē jā scujli.

5
 Nā aꞌntzaꞌ tatzoꞌkniꞌ:

Xlacaꞌn jā catitachāꞌlh jā 
naquintāꞌjaxcan quit.

6
 Tī takexmatli xapūla xatze 

tachihuīn ixpālacata chī 
nalīꞌaꞌkapūtaxtucan, xlacaꞌn jā 
taꞌaꞌkaꞌīꞌlh. Ūꞌtzaꞌ jā talīchāꞌlh 
xlacaꞌn jā natāꞌjaxcan Dios. Chuntzaꞌ 
āꞌmakapitzīn natachāꞌn ē natatāꞌjaxa 
Dios. 7 Xlacaꞌn jā tachāꞌlh, ē chuntzaꞌ 
Dios līlacsacli aꞌktin quilhtamacuj tū 
māpācuhuīlh chuhuaꞌj. Ixlīlhūhuaꞌ 
cāꞌta Dios māchihuīnīlh David 
tī puxcuꞌ ixuanīꞌt. Tatzoꞌkniꞌ na 
ixtachihuīn Dios chī David huanli:

Chuhuaꞌj palh huiꞌxinaꞌn 
kexpaꞌtāꞌtit tū Dios huan, jā 
lacxumpin cahuantit.

Caꞌtzīyāuj pōꞌktu quilhtamacuj 
Dios cātaꞌsaniꞌmāꞌlh ixlīpōꞌktu 

tachiꞌxcuhuīꞌt ē hasta chuhuaꞌj. 
8

 Palh Josué ixcāmaxquīꞌlhtzaꞌ jā 
natajaxa, Dios jā ixtilīchihuīnaꞌnli 
āꞌaꞌktin pūjaxniꞌ. 9 Ūꞌtzaꞌ līcaꞌtzīyāuj 
quinaꞌn tī ixtachiꞌxcuhuīꞌt Dios 
nachāꞌnāuj jā cāxuiꞌlīnīꞌt napūjaxāuj 
chuntzaꞌ chī Dios jaxli ixlīꞌaꞌktojon 
quilhtamacuj aꞌcxniꞌ cāxuiꞌlīkōꞌlh 
cāꞌquilhtamacuj. 10

 Tī natachāꞌn 
aꞌntzaꞌ, xlacaꞌn tī tatlahuakōꞌnīꞌt 
ixlītlahuatcaꞌn ē aꞌntzaꞌ natajaxa 
chuntzaꞌ chī Dios jaxli aꞌcxniꞌ 
cāxuiꞌlīkōꞌlh cāꞌquilhtamacuj. 
11

 Quinaꞌn calīhuiꞌlīuj nachāꞌnāuj ē 
aꞌntzaꞌ natāꞌjaxāuj Dios. Jā calauj 
chī xalanīꞌn makāstzaꞌ. Xlacaꞌn jāla 
tachāꞌlh ixpālacata jā taꞌaꞌkaꞌīꞌlh 
palh ixlīcānaꞌ tū huanli Dios.

12
 Ixtachihuīn Dios huaꞌchi 

xalakahuan ē kaꞌlhī lītliꞌhuiꞌqui 
ixpālacata ūꞌtzaꞌ scuja na 
quilīstacnaꞌcaꞌn. Ixtachihuīn 
Dios huaꞌchi kentin espada tū 
kēstītuꞌ ē tzej staꞌyaꞌncaꞌ, ē tū 
tzē lakchāꞌnkōꞌ quilīstacnaꞌcaꞌn. 
Ūꞌtzaꞌ nalīcaꞌtzīyāuj palh 
jā tze quilīstacnaꞌcaꞌn ē 
quintalacapāstacniꞌcaꞌn. 13

 Dios 
pōꞌktu laktzīꞌhuīꞌlh. Jāla 
catitatzēꞌkniꞌuj Dios. Xlaꞌ lakapaskōꞌ 
quilīstacnaꞌcaꞌn. Quinaꞌn 
nalīkelhtīniꞌnāuj na ixlacatīn Dios 
tū tlahuayāuj chī chāꞌtunuꞌ quinaꞌn.

Dios līhuiꞌlīlh Jesucristo 
xapuxcuꞌ pālej

14
 Jesucristo, īꞌSkaꞌtaꞌ Dios, 

chāꞌnīꞌttzaꞌ xlaꞌ jā huiꞌlachaꞌ Dios. 
Xlaꞌ ūꞌtzaꞌ chāꞌtin xapuxcuꞌ pālej 
tī chihuīnaꞌn quimpālacatacaꞌn. 
Chuntzaꞌ quinaꞌn jā catimakxtekui 
aꞌkaꞌīꞌniꞌyāuj Jesucristo nūn 
macstiꞌnaꞌj. 15

 Jesucristo 

ūꞌtzaꞌ quimpālejcaꞌn. Xlaꞌ 
quincālakalhuꞌmanān quinaꞌn, 
ixpālacata nā xlaꞌ xapūla 
chuntzaꞌ ixtalīlaktzīꞌncuꞌtun 
aꞌcxniꞌ ixlatlāꞌhuan nac 
cāꞌquilhtamacuj, chuntzaꞌ chī 
quinaꞌn quincāꞌaꞌkspulamāꞌn. 
Xlaꞌ jā tū tlahualh tū jā tze. 
16

 Ūꞌtzaꞌ calītalacatzunaꞌjīuj na 
ixlacatīn Dios. Jā cajicuaꞌnui. 
Xlaꞌ lakalhuꞌmanīniꞌn. 
Naquincāmaktāyayān aꞌcxniꞌ 
maclacasquiꞌnāuj.

5  Chiꞌxcuhuīꞌn israelitas 
cālīhuiꞌlīcan xanapuxcuꞌnuꞌ 

pālejniꞌ. Chāꞌtunuꞌ tascuja na 
ixlacatīn Dios ixpālacatacaꞌn 
tachiꞌxcuhuīꞌt. Chāꞌtin chiꞌxcuꞌ tī 
xapuxcuꞌ pālej, xlaꞌ mālacnūniꞌ 
talakalhuꞌmān Dios ixpālacata 
nacāmāpānūniꞌcan ixcuentacaꞌn 
tachiꞌxcuhuīꞌt. 2 Huāꞌmāꞌ pālej chu 
chiꞌxcuꞌ, ē chuntzaꞌ makatunuꞌ 
tlahua tū jā tze. Ē ūꞌtzaꞌ līlacatzucu 
cālīpātī xlacaꞌn tī jānaꞌj tzej tacaꞌtzī 
ē xlacaꞌn tī tatamakahuasnīꞌt. 
3

 Xlaꞌ makatunuꞌ tlahua tū jā tze, 
ē chuntzaꞌ ixlacasquiꞌnca xapūla 
tlahua aꞌktin tamacamāstāꞌn 
nalīxapacan ixcuenta. Āꞌlīstān 
natlahua tamacamāstāꞌn 
nacāmāpānūniꞌcan ixcuentacaꞌn 
tachiꞌxcuhuīꞌt.

4
 Nūn chāꞌtin tī tzē natanū ixlīmān 

xapuxcuꞌ pālej. Xmān Dios ūꞌtzaꞌ 
tzē nahuiꞌlī xapuxcuꞌ chī ixlīpālej, 
chuntzaꞌ chī Dios huiꞌlīlh Aarón. 
5

 Cristo nā jā ixlīmān tanūlh līpuxcuꞌ 
pālej. Dios huiꞌlīlh ē huanilh:

Huiꞌx quiSkaꞌtaꞌ ē chuhuaꞌj 
tasuꞌyu quit minTātaꞌ.

6
 Nā tatzoꞌkniꞌ na ixtachihuīn Dios 

chī Dios huanli:

Huiꞌx nalītahuiꞌlaꞌyaꞌ līpālej chī 
tihuaꞌnaꞌ.

Chuntzaꞌ chī mānūca 
Melquisedec līpālej ē nā 
chuntzaꞌ huiꞌx namānūcaꞌnaꞌ.

7
 Jesucristo aꞌcxniꞌ ixlatlāꞌhuan 

nac cāꞌquilhtamacuj, xlaꞌ ixlīꞌorarlī 
ixlīpōꞌktu ixlīstacnaꞌ ē īꞌsquiꞌniꞌ 
Dios hasta ixcalhuan. Dios ūꞌtzaꞌ tī 
tzē nalakmātaxtū nac līnīn. Dios 
kexmatniꞌlh ixoración, ixpālacata 
Jesucristo xmān ixtlahuacuꞌtun tū 
ixtalacasquiꞌnīn Dios. 8 Jesucristo 
masqui īꞌSkaꞌtaꞌ Dios, xlaꞌ 
ixkexmatniꞌ ē ūꞌtzaꞌ līpātīniꞌlh. 
Ūꞌtzaꞌ xlaꞌ līcaꞌtzī chī tapātīniꞌn 
tī takexmatniꞌ Dios. 9 Jesucristo 
tzej kexmatniꞌlh Dios hasta jā nīlh 
chuntzaꞌ chī ixtalacasquiꞌnīn Dios. 
Ūꞌtzaꞌ xlaꞌ tzē nacālīmakapūtaxtū 
pōꞌktu quilhtamacuj xlacaꞌn tī 
takexmatniꞌ. 10

 Dios līhuiꞌlīlh 
xapuxcuꞌ pālej chuntzaꞌ chī 
Melquisedec.

Lījicuaꞌ palh taspiꞌttāyacan 
na ixtej Dios

11
 Quit lhūhuaꞌ iccāhuanicuꞌtunān 

ixpālacata Jesucristo. 
Jicslīhuaꞌ ixpālacata huiꞌxinaꞌn 
jānaꞌj lacacaꞌtzīyāꞌtit. 
12

 Maclacasquiꞌnāꞌtitcus 
tī nacātamāsuꞌyuniꞌyān 
huiꞌxinaꞌn ixtachihuīn Dios tū jā 
xajicslīhuaꞌ. Huiꞌxinaꞌn makāstzaꞌ 
aꞌkaꞌīꞌnīꞌtaꞌntittzaꞌ, ē chuntzaꞌ 
huiꞌxinaꞌn tzētzaꞌ ixcāmāsuꞌyuniꞌtit 
āꞌmakapitzīn. Huiꞌxinaꞌn chī chāꞌtin 
skaꞌtaꞌ tī xmāncus leche huaꞌ ē jānaꞌj 
la tahuāꞌyan. 13

 Lacstīn tī xmāncus 
leche tahuaꞌ, xlacaꞌn jānaꞌj tacaꞌtzī 
tū tze ē tū jā tze. 14

 Tī xastacniꞌtzaꞌ, 
xlacaꞌn tacaꞌtzītzaꞌ tū tze ē tū jā tze.

6  Chuhuaꞌj ixpālacata huiꞌxinaꞌn 
aꞌkaꞌīꞌnīꞌtaꞌntittzaꞌ, jātzaꞌ 

icticāhuanin tū cātamāsuꞌyuniꞌn 
xapūla. Jātzaꞌ icticāhuanin chī 
lītzucucan aꞌkaꞌīꞌcan Cristo ē chī 
līlakpalīcan quintalacapāstacniꞌcaꞌn 
ē chī līmakxtekcan tlahuacan 
tū jā tze, ē chī līꞌaꞌkaꞌīꞌcan Dios. 
Chuhuaꞌj jātzaꞌ icticāmāsuꞌyuniꞌn 
tū xalītzucuniꞌ tū ixlaꞌ Dios. 2 Jātzaꞌ 
icticāhuanin chī līꞌaꞌkpaxcan, ē 
chī cālīmāhuaꞌcaꞌniꞌcan macan, ē 
chī nalīlacastālancuanaꞌncan, ē 
chī Dios nalīputzānaꞌn. 3 Chuhuaꞌj, 
palh Dios lacasquiꞌn, chuntzaꞌ 
natlahuayāuj.

4
 Tī tataspiꞌttāyanīꞌt na ixtej 

Dios, jātzaꞌ la natalītaspiꞌtpala 
xlacaꞌn. Tacaꞌtzīnīꞌttzaꞌ chī 
nalīꞌaꞌkapūtaxtucan ē chī 
Dios cālīsicuaꞌlanātlahua ē 
ixcāmaxquīꞌnīꞌt ixlītliꞌhuiꞌqui 
Espíritu Santo. 5 Xlacaꞌn 
tacaꞌtzī tze ixtachihuīn Dios tū 
taꞌaꞌkaꞌīꞌnīꞌt, ē talaktzīꞌnīꞌt līꞌaꞌcnīn 
tū lītlahuacan ixlīmāpaꞌksīn 
Jesucristo. Huāꞌmāꞌ līmāpaꞌksīn 
nalīmāpaꞌksīkōꞌcan aꞌcxniꞌ 
namin xasāstiꞌ cāꞌquilhtamacuj. 
6

 Xlacaꞌn tataxtutāyanīꞌt na 
ixtej Dios, ē chuntzaꞌ jātzaꞌ la 
cālakpālīpalacan chī tatlahualh 
xapūla. Jātzaꞌ la ixpālacata 
huaꞌchi talakmakaꞌnīꞌt Jesús tī 
nīlh nac cruz. Huaꞌchi āꞌmaktin 
ixtaxtokohuaꞌcaꞌpālh īꞌSkaꞌtaꞌ Dios. 
7

 Chuhuaꞌj quit iccāhuanicuꞌtunān 
tū lītalacastuꞌnccan. Nac cāꞌtacuxtu 
maklhūhuaꞌ la xcān. Xcān chūꞌhuaꞌ 
tiꞌyaꞌt. Chuntzaꞌ līlanānaꞌn ē 
chuntzaꞌ talīhuāꞌyan tī tascuja 
nac cāꞌtacuxtu. Chuntzaꞌ līla 
chī ixtalacasquiꞌnīn Dios. 8 Nac 

tiꞌyaꞌt jā staca xmān lhtucuꞌ ē 
paꞌlhmaꞌ, tzamāꞌ jā tū ixtapalh. 
Ē nalhcuyucan. Huāꞌmāꞌ tiꞌyaꞌt 
huaꞌchi tī tataspiꞌttāyanīꞌt na ixtej 
Dios.

Dios namākentaxtū tū huan
9

 Masqui chuntzaꞌ ictzoꞌka 
quit, quit iccaꞌtzī huiꞌxinaꞌn jā 
taspiꞌttāyanīꞌtaꞌntit na ixtej Dios. 
Tzej tasuꞌyu huiꞌxinaꞌn aꞌkaꞌīꞌyāꞌtit. 
10

 Pōꞌktu tū Dios tlahua, pōꞌktu 
tze. Xlaꞌ jā catipātzaꞌnkālh chī 
scujnīꞌtaꞌntit ē chī pāxquīꞌyāꞌtit 
Dios. Chuntzaꞌ tasuꞌyu ixpālacata 
huiꞌxinaꞌn cāmaktāyaꞌnīꞌtaꞌntit 
āꞌmakapitzīn tī taꞌaꞌkaꞌīꞌ ē 
ticāmaktāyapāꞌnaꞌntitcus. 11

 Quit 
iclacasquiꞌn milīpōꞌktucaꞌn 
huiꞌxinaꞌn cascujtit chuntzaꞌ 
tihuiꞌlāꞌnaꞌntitcus nac 
cāꞌquilhtamacuj. Chuntzaꞌ 
nalīmaktīniꞌnāꞌtit ixlīpōꞌktu 
tū huiꞌxinaꞌn kaꞌlhīꞌpāꞌnaꞌntit. 
12

 Jā iclacasquiꞌn laclhquititniꞌ 
nalītaxtuyāꞌtit. Iclacasquiꞌn 
nacāmakscaꞌtāꞌtit āꞌmakapitzīn 
tī taꞌaꞌkaꞌīꞌ tī tatāyaniꞌmāꞌnalh. 
Xlacaꞌn tamaktīniꞌmāꞌnalh tū Dios 
cāmālacnūniꞌlh.

13
 Aꞌcxniꞌ Dios huanilh Abraham 

tū natlahuaniꞌ, Dios tapācuhuīlh 
ixaꞌcstu, ixpālacata jā tī āꞌchāꞌtin 
āꞌchulāꞌ xakaꞌtlaꞌ. 14

 Dios huanli:
Ixlīcānaꞌ 

naꞌicsicuaꞌlanātlahuayān.
Ixlīcānaꞌ naꞌicmaxquīꞌyān 

lhūhuaꞌ minatāꞌnatnaꞌ.
15

 Abraham pōꞌktu quilhtamacuj 
kaꞌlhītīlh ē jā lakachāꞌniꞌlh. 
Chuntzaꞌ maktīniꞌlh tū Dios 
ixuaninīꞌt. 16

 Aꞌcxniꞌ chāꞌtin chiꞌxcuꞌ 
huan ixlīcānaꞌ tū xlaꞌ chihuīnaꞌn, 

xlaꞌ māpācuhuī āꞌchāꞌtin tī āꞌchulāꞌ 
xakaꞌtlaꞌ ē tzē namakapātīnīn 
palh jā namākentaxtū. Chuntzaꞌ 
talīkoꞌxamixa tī ixtatāꞌlāquilhnī 
ixpālacata tacaꞌtzī tzamāꞌ chiꞌxcuꞌ 
namākentaxtū. 17

 Nā Dios 
tapācuhuīlh ixaꞌcstu. Chuntzaꞌ 
tlahualh ixpālacata ixlacasquiꞌn 
natacaꞌtzī tachiꞌxcuhuīꞌt tzamāꞌ 
ixlīcānaꞌ ē xlaꞌ namākentaxtū 
tū huanli. 18

 Quinaꞌn caꞌtzīyāuj 
ixlīcānaꞌ tū Dios huanli, 
ixpālacata tapācuhuīlh ixaꞌcstu 
ē xlaꞌ jā maktin aꞌkskāhuīꞌnin. 
Ūꞌtzaꞌ līpāxuayāuj ixpālacata 
Dios quincālakapāxtokniꞌyān 
tū jā tze. Dios huanli 
quincāmakapūtaxtūnīꞌtaꞌn. 
Chuhuaꞌj caꞌtzīyāuj kaꞌlhīyāuj 
xasāstiꞌ quilatamatcaꞌn tū 
jā catilaksputli. 19

 Caꞌtzīyāuj 
nakaꞌlhīyāuj quilatamatcaꞌn tū 
jā catilaksputli, ē chuntzaꞌ jā 
tamakchuyīnīꞌtaꞌuj. Chuntzaꞌ 
kaꞌlhīyāuj quinaꞌn huaꞌchi tū 
tzancstāya. Caꞌtzīyāuj natanūyāuj 
nac aꞌkapūn. 20

 Aꞌntzaꞌ xapūla 
tanūnīꞌt Jesús jā natanūyāuj. 
Xlaꞌ tāꞌchihuīnaꞌn Dios 
quimpālacatacaꞌn, ixpālacata xlaꞌ 
lītaxtulh xapuxcuꞌ pālej pōꞌktu 
quilhtamacuj chī Melquisedec.

Jesucristo līhuiꞌlīcanīꞌt līpālej 
chuntzaꞌ chī ixuīꞌlh Melquisedec

7  Tzamāꞌ Melquisedec xlaꞌ puxcuꞌ 
ixuanīꞌt nac Salem ē nā ixpālej 

Dios xalaꞌ nac aꞌkapūn. Melquisedec 
tāꞌlāpāxtokli Abraham aꞌcxniꞌ 
xlaꞌ ixtaspiꞌtmāꞌlh nac lāmaknīn 
jā ixcāmaknīnīꞌt xanapuxcuꞌnuꞌ. 
Melquisedec sicuaꞌlanātlahualh. 
2

 Abraham maxquīꞌlh tū 

ixlīꞌaꞌkcāuj ixlīpōꞌktu tū ixlīminīꞌt 
nac lāmaknīn. Ixtacuhuīniꞌ 
Melquisedec huanicuꞌtun “tī 
xapūla xatze puxcuꞌ.” Xlaꞌ puxcuꞌ 
ixuanīꞌt nac Salem. Chuntzaꞌ 
ixtacuhuīniꞌ huanicuꞌtun “puxcuꞌ tī 
cāmākoꞌxamixī tachiꞌxcuhuīꞌt.” 3 Jā 
tatzoꞌkniꞌ ixtacuhuīniꞌ ixtātaꞌ nūn 
ixtzīꞌ Melquisedec. Jā tatzoꞌkniꞌ nūn 
chāꞌtin ixpap. Jā tatzoꞌkniꞌ aꞌcxniꞌ 
Melquisedec lacatuncuhuīꞌlh ē nūn 
aꞌcxniꞌ nīlh. Chuntzaꞌ chī chāꞌtin 
pālej ixuanīꞌt chī tihuaꞌnaꞌ, chuntzaꞌ 
chī īꞌSkaꞌtaꞌ Dios.

4
 Caꞌtzīcan Melquisedec, xlaꞌ 

chāꞌtin chiꞌxcuꞌ xakaꞌtlaꞌ. Chuntzaꞌ 
caꞌtzīcan chī Abraham, xlaꞌ 
quimpapcaꞌn quinaꞌn israelitas 
ē xlaꞌ maxquīꞌlh Melquisedec 
tū ixlīꞌaꞌkcāuj ixlīpōꞌktu 
tū tlajalh nac lāmaknīn. 
5

 Īꞌxūꞌnātāꞌnatnaꞌ Leví tī pālejniꞌ 
ixtahuanīꞌt, xlacaꞌn tamaktīniꞌlh 
tū ixlīꞌaꞌkcāuj tū ixtatlajcaꞌn 
ixtāꞌisraelitascaꞌn. Chuntzaꞌ 
ixuīꞌlh līmāpaꞌksīn. Tamaktīniꞌlh 
ixtāꞌisraelitascaꞌn, masqui xlacaꞌn 
nā īꞌxūꞌnātāꞌnatnaꞌ Abraham 
ixtahuanīꞌt, ixpālacata Abraham 
ūꞌtzaꞌ ixpapcaꞌn ixlīpōꞌktucaꞌn 
israelitas. 6 Melquisedec, masqui 
jā ixtalakapasniꞌ Leví ixuanīꞌt, xlaꞌ 
maktīniꞌlh tū ixlīꞌaꞌkcāuj tū ixtatlaj 
Abraham ē ūꞌtzaꞌ sicuaꞌlanātlahualh 
Abraham. Abraham ūꞌtzaꞌ tī 
Dios huanilh namaxquīꞌ lhūhuaꞌ 
ixnatāꞌnatnaꞌ. 7 Chuntzaꞌ caꞌtzīcan 
Melquisedec āꞌchulāꞌ xakaꞌtlaꞌ ē jā 
Abraham. Ūꞌtzaꞌ caꞌtzīcan āꞌchulāꞌ 
xakaꞌtlaꞌ tī sicuaꞌlanātlahuanaꞌn 
ē jā tī sicuaꞌlanātlahuacan. 
8

 Īꞌxūꞌnātāꞌnatnaꞌ Leví tī 
ixtamaktīniꞌn tū ixlīꞌaꞌkcāuj tū 

ixtatlajcaꞌn israelitas, ē xlacaꞌn 
tanīlh chuntzaꞌ chī ixlīpōꞌktucaꞌn 
tachiꞌxcuhuīꞌt. Melquisedec huaꞌchi 
xalakahuancus, ixpālacata jā 
tatzoꞌkniꞌ na ixtachihuīn Dios 
palh nīlh. 9 Īꞌxūꞌnātāꞌnatnaꞌ Leví 
ixtamaktīniꞌn tū ixlīꞌaꞌkcāuj 
ixtatlajcaꞌn israelitas. Tzē 
nahuanāuj Leví xokolh aꞌcxniꞌ 
Abraham xokoniꞌlh Melquisedec. 
10

 Chuntzaꞌ tzē nahuanāuj 
ixpālacata Leví īꞌxūꞌnātāꞌnat 
Abraham ixuanīꞌt, ē masqui 
jānaꞌj ixlacatuncuhuīꞌnīꞌt aꞌcxniꞌ 
Melquisedec tāꞌlāpāxtokli Abraham.

11
 Īꞌxūꞌnātāꞌnatnaꞌ Leví, tī 

pālejniꞌ ixtahuanīꞌt, xlacaꞌn 
ixtascuja chuntzaꞌ chī līmāpaꞌksīn 
tū Dios maxquīꞌlh Moisés. 
Huāꞌmāꞌ līmāpaꞌksīn jāla lactze 
cātlahua tachiꞌxcuhuīꞌt chuntzaꞌ 
chī Dios lacasquiꞌn. Chuntzaꞌ 
ixlacasquiꞌnca āꞌchāꞌtin pālej 
chī Melquisedec ē jā chī Aarón. 
12

 Aꞌcxniꞌ natatanū xalacxtuncnuꞌ 
pālejniꞌ, ixlacasquiꞌnca 
nalakpalīcan līmāpaꞌksīn. 
13

 Xasāstiꞌ pālej, ūꞌtzaꞌ Māpaꞌksīniꞌ 
Jesucristo. Xlaꞌ jā īꞌxūꞌnātāꞌnat 
Leví. Xlaꞌ īꞌxūꞌnātāꞌnat Judá. 
Īꞌxūꞌnātāꞌnatnaꞌ Judá, jā ixaꞌnan 
āꞌchāꞌtin pālej. 14

 Caꞌtzīkōꞌcan 
quiMāpaꞌksīniꞌcaꞌn Jesucristo, 
xlaꞌ īꞌxūꞌnātāꞌnat Judá ixuanīꞌt. 
Moisés, aꞌcxniꞌ līchihuīnaꞌnli 
pālejniꞌ, jā līchihuīnaꞌnli Judá ē 
īꞌxūꞌnātāꞌnatnaꞌ.

15
 Chuhuaꞌj tzej caꞌtzīcan 

tanūnīꞌt xtum pālej. Ūꞌtzaꞌ huāꞌmāꞌ 
Jesucristo. Xlaꞌ chī Melquisedec. 
16

 Melquisedec jā tanūlh līpālej 
chuntzaꞌ chī ixtahuiꞌlatcaꞌn 
tachiꞌxcuhuīꞌt. Nā chuntzaꞌ 

Jesucristo. Xlaꞌ tanūlh līpālej 
ixpālacata xlaꞌ kaꞌlhī līmāpaꞌksīn 
tū jā maktin catisputli, ixpālacata 
xlaꞌ natahuiꞌla pōꞌktu quilhtamacuj. 
17

 Tatzoꞌkniꞌ na ixtachihuīn Dios 
ixpālacata Cristo:

Huiꞌx chāꞌtin pālej pōꞌktu 
quilhtamacuj.

Huiꞌx chī Melquisedec.
18

 Chuhuaꞌj līmāpaꞌksīn tū Dios 
maxquīꞌlh Moisés jātzaꞌ tū 
ixtapalh, ixpālacata jāla lactze 
quincātlahuayān chī Dios 
lacasquiꞌn. 19

 Huāꞌmāꞌ līmāpaꞌksīn 
jāla quincātlahuayān lactze. Cristo 
xalactze quincātlahuan ē chuntzaꞌ 
tzē nalīlaktalacatzunaꞌjīyāuj Dios.

20
 Dios huanli ixlīcānaꞌ nalīhuiꞌlī 

Jesucristo līpālej. 21
 Jā chuntzaꞌ 

huanli aꞌcxniꞌ tatanūlh āꞌmakapitzīn 
pālejniꞌ. Chuntzaꞌ huan ixtachihuīn 
Dios jā huan:

Māpaꞌksīniꞌ Dios mālactzeyīlh
ē xlaꞌ namākentaxtū tū huan:

“Huiꞌx chāꞌtin pālej pōꞌktu 
quilhtamacuj.

Huiꞌx chī Melquisedec.”
22

 Ixtalacāxtlahuan Jesús ūꞌtzaꞌ 
āꞌchulāꞌ xatze ē jā tū xapūla. 
23

 Āꞌmakapitzīn pālejniꞌ lhūhuaꞌ 
ixtahuanīꞌt ixpālacata ixtanītēlha 
ē ixtatanūtēlha āꞌmakapitzīn. 
24

 Jesucristo xlaꞌ huīꞌlh pōꞌktu 
quilhtamacuj ē jā makxteka 
līpālej. Jā catitanūlh āꞌchāꞌtin 
ixlakxoko. 25

 Ūꞌtzaꞌ Jesucristo 
tzē nacālīmakapūtaxtūkōꞌ 
ixlīpōꞌktucaꞌn tī tatapaꞌksīniꞌ Dios 
ixpālacata Jesucristo. Huāꞌmāꞌ tzē 
natlahua ixpālacata xlaꞌ huīꞌlh 
pōꞌktu quilhtamacuj ē pōꞌktu 
quilhtamacuj squiꞌniꞌmāꞌlh Dios 
ixpālacatacaꞌn tī taꞌaꞌkaꞌīꞌ.

26
 Jesucristo xlaꞌ xapuxcuꞌ pālej 

chuntzaꞌ chī ixlacasquiꞌnca. 
Ixlīpōꞌktu tū tlahua, pōꞌktu tze. 
Jā tlahuaniꞌ tū jā tze āꞌchāꞌtin. 
Jā tū tlahuanīꞌt tū jā tze. Xlaꞌ 
jā chī xlacaꞌn tī tatlahua tū jā 
tze. Xlaꞌ huiꞌlachaꞌ nac aꞌkapūn 
jā lakachiꞌxcuhuīꞌcan. 27

 Xlaꞌ jā 
chī āꞌmakapitzīn xanapuxcuꞌnuꞌ 
pālejniꞌ. Xlacaꞌn lakalī lakalī 
talīlakatāya pūla tū ixpālacata 
ixcuentacaꞌn ūꞌtunuꞌn ē āꞌlīstān 
ixpālacata āꞌmakapitzīn. Jesucristo 
jā chuntzaꞌ tlahua. Xlaꞌ mālacnūlh 
xmān aꞌktin talakalhuꞌmān. 
Xmān maktin mālacnūlh aꞌcxniꞌ 
tamacamāstāꞌlh ixlīmān nac 
cruz. Huāꞌmāꞌ talakalhuꞌmān 
natāyaniꞌ ixlīpōꞌktu quilhtamacuj. 
28

 Chuntzaꞌ chī līmāpaꞌksīn tū Dios 
maxquīꞌlh Moisés, ixcālīhuiꞌlīcan 
chiꞌxcuhuīꞌn chī xanapuxcuꞌnuꞌ 
pālejniꞌ. Chiꞌxcuhuīꞌn ixtahuanīꞌt, 
ē chuntzaꞌ ixtatlahua tū jā tze. 
Aꞌcxniꞌ maxquīꞌcanīꞌttzaꞌ huāꞌmāꞌ 
līmāpaꞌksīn, Dios huanli ixlīcānaꞌ 
nalīhuiꞌlī īꞌSkaꞌtaꞌ līpālej. Līhuiꞌlīlh 
līpālej ixlīpōꞌktu quilhtamacuj. 
Chuntzaꞌ pālej lītahuīꞌlh chī Dios 
ixlacasquiꞌn.

Jesús tlahualh xasāstiꞌ 
talacāxtlahuan

8  Tū iccāhuanimāꞌn, ūꞌtzaꞌ 
huāꞌmāꞌ: Jesucristo, xlaꞌ 

xapuxcuꞌ pālej chuntzaꞌ chī 
ixlacasquiꞌnca. Xlaꞌ tāꞌchihuīnaꞌn 
Dios quimpālacatacaꞌn. Xlaꞌ 
huiꞌlachaꞌ na ixpekxtūcānaꞌj Dios 
nac aꞌkapūn. 2 Xlaꞌ ūꞌtzaꞌ xapuxcuꞌ 
pālej nac templo tū huiꞌlachaꞌ nac 
aꞌkapūn. Tzamāꞌ templo tlahualh 
Dios ē jā tachiꞌxcuhuīꞌt. 3 Ixlītlahuat 

chāꞌtin xapuxcuꞌ pālej, xlaꞌ 
mālacnūniꞌ Dios talakalhuꞌmān. Nā 
ixtasquiꞌnī Jesucristo namālacnūniꞌ 
Dios talakalhuꞌmān. 4 Palh 
Jesucristo latlāꞌhuancus cahuālh 
nac cāꞌquilhtamacuj, xlaꞌ jā ixlalh 
līpālej, ixpālacata pālejniꞌ huāꞌtzāꞌ 
tamālacnūniꞌ Dios talakalhuꞌmān 
chuntzaꞌ chī līmāpaꞌksīn tū Dios 
maxquīꞌlh Moisés. 5 Tū pālejniꞌ 
huāꞌtzāꞌ tatlahua, xlaꞌ chī xmān 
tatlahualakamakxtu tū tlahuacan 
nac aꞌkapūn. Nā chuntzaꞌ Moisés. 
Aꞌcxniꞌ xlaꞌ ixtlahuamāꞌlh xakoꞌxkaꞌ 
templo, Dios huanilh:

Catlaꞌhuaꞌkōꞌj chuntzaꞌ chī 
māsuꞌyuniꞌcaꞌ nac sipej tū 
huanican Sinaí.

6
 Āꞌchulāꞌ xatze tū tlahua xapuxcuꞌ 

pālej tī Jesucristo. Āꞌchulāꞌ xatze 
talacāxtlahuan tū Jesucristo 
tlahualh, ixpālacata nalīkoꞌxamixa 
Dios. Huāꞌmāꞌ āꞌchulāꞌ xatze, 
ixpālacata chuntzaꞌ chī huāꞌmāꞌ 
talacāxtlahuan, Dios nacātlahuaniꞌ 
tachiꞌxcuhuīꞌt tū āꞌchulāꞌ xatze 
tamālacnūn.

7
 Xapūla talacāxtlahuan jā 

aꞌcchāꞌlh tū ixtasquiꞌnī. Ūꞌtzaꞌ 
lītlahuaca ixlīꞌaꞌktuꞌ talacāxtlahuan. 
8

 Dios ixcaꞌtzī tachiꞌxcuhuīꞌt jā 
tamākentaxtūlh. Tatzoꞌkniꞌ na 
ixtachihuīn Dios chuntzaꞌ chī Dios 
huanli:

Namin aꞌktin quilhtamacuj 
aꞌcxniꞌ quit naꞌictlahua aꞌktin 
xasāstiꞌ talacāxtlahuan.

Naꞌiccātāꞌcāxtlahua 
tachiꞌxcuhuīꞌt israelitas ē 
īꞌxūꞌnātāꞌnatnaꞌ Judá.

 9 Jā chī talacāxtlahuan 
tū iccātāꞌtlahualh 
īꞌxūꞌnāpapnaꞌcaꞌn aꞌcxniꞌ 

iccāmāxtulh nac tiꞌyaꞌt jā 
huanican nac Egipto.

Xlacaꞌn jā tamākentaxtūlh 
talacāxtlahuan tū 
iccātāꞌtlahualh xlacaꞌn.

Ūꞌtzaꞌ iccālīmāpānūniꞌlh quit.
 10 Aꞌcxniꞌ namin tzamāꞌ 

quilhtamacuj, naꞌiccātāꞌtlahua 
āꞌaꞌktin talacāxtlahuan 
tachiꞌxcuhuīꞌt israelitas.

Tzamāꞌ talacāxtlahuan chuntzaꞌ 
nala: Quit naꞌiccāmācaꞌtzīnī 
quilīmāpaꞌksīn.

Xlacaꞌn natakexmatniꞌcuꞌtun.
Quit ixDioscaꞌn naꞌicuan.
Xlacaꞌn quintachiꞌxcuhuīꞌt 

natahuan.
 11 Jā tī chāꞌtin catihuanilh ixtāꞌtin 

nūn ixtāꞌchic: “Ixlacasquiꞌnca 
huiꞌx nalakapasaꞌ Dios.”

Jā chuntzaꞌ catitalāmāsuꞌyuniꞌlh, 
ixpālacata ixlīpōꞌktucaꞌn 
naquintalakapasa tī xalakaꞌtlaꞌ 
ē xalacstīn.

 12 Quit naꞌiccālakalhuꞌman xlacaꞌn 
ē naꞌiccāxapaniꞌ ixcuentacaꞌn.

Jātzaꞌ maktin ictilacapāstacli 
ixcuentacaꞌn.

13
 Dios līchihuīnaꞌnli āꞌaꞌktin xasāstiꞌ 

talacāxtlahuan. Chuntzaꞌ caꞌtzīcan 
xapūla talacāxtlahuan jātzaꞌ tū 
ixtapalh ē xamasniꞌtzaꞌ jātzaꞌ catim
aclacasquiꞌnca.

Chī makapāxuīcan Dios chuntzaꞌ 
chī xasāstiꞌ talacāxtlahuan

9  Xapūla talacāxtlahuan 
māsuꞌyuꞌlh chī 

līlaktaquilhpūtacan Dios. Aꞌntzaꞌ jā 
ixtakēstokcan nalaktaquilhpūtacan 
Dios, xlaꞌ ūꞌtzaꞌ ixtatlahuatcaꞌn 
tachiꞌxcuhuīꞌt. 2 Tatlahualh 
aꞌktin templo tū xamakoꞌxkaꞌ. 

Ixkaꞌlhī aꞌktin luꞌxuꞌ tū ixmāpitzi 
aꞌktuꞌ cuarto. Xapūla cuarto 
ixuīꞌlh tū ixpūyāhuacan cera. 
Ixyālh aꞌktin mesa jā ixuīꞌlh 
pāntzīn tū ixlīlakatāyacan 
Dios. Huāꞌmāꞌ cuarto ixuanican 
Xatasicuaꞌlanātlahuan. 3 Na 
ixchakēn luꞌxuꞌ ixuīꞌlh āꞌaꞌktin 
cuarto jā ixuanican Āꞌchulāꞌ 
Xatasicuaꞌlanātlahuan. 4 Huāꞌmāꞌ 
cuarto ixyālh aꞌktin pūmacamāstāꞌn 
xaꞌoro jā īꞌlhcuyucan siyensu. 
Nā aꞌntzaꞌ ixuīꞌlh aꞌktin caja 
ixlīmactlahuacanīꞌt oro. Na 
ixpūlacniꞌ tzamāꞌ caja ixtojōmāꞌlh 
aꞌktin tlaꞌmaꞌnc xaꞌoro tū 
ixpūtojōmāꞌlh maná. Nā nac caja 
ixtojōmāꞌlh ixpālaꞌc Aarón tū 
ixaꞌkpuꞌnīꞌt ē nā aꞌktuꞌ chihuix jā 
ixtzoꞌkcanīꞌt aꞌkcāuj līmāpaꞌksīn. 
5

 Na ixkelhniꞌ caja ixtayānaꞌlh 
chāꞌtuꞌ ángeles xaꞌoro. Ixpekencaꞌn 
ixtalakstaꞌnkaꞌnīꞌt na ixkelhniꞌ caja. 
Aꞌntzaꞌ jā ixmacamāstāꞌcan cuenta 
na ixlacatīn Dios. Chuhuaꞌj jātzaꞌ la 
ictilīchihuīnaꞌnli āꞌchulāꞌ.

6
 Chuntzaꞌ ixlacāxlakōꞌnīꞌt 

ixlīpōꞌktu. Pālejniꞌ lakalī lakalī 
ixtatanū nac xapūla cuarto ē 
ixtatlahua tū ixtascujūtcaꞌn. 
7

 Xmān xapuxcuꞌ pālej tzē ixtanū 
nac āꞌaꞌktin cuarto. Xmān 
maktin ixtanū aꞌktin cāꞌta. 
Aꞌcxniꞌ ixtanū, ixmānū kaꞌlhniꞌ 
tū ixmālacnūniꞌ Dios. Huāꞌmāꞌ 
tū ixmālacnū ixpālacata chu 
ūꞌtzaꞌ ē nā tū ixpālacatacaꞌn 
tachiꞌxcuhuīꞌt. 8 Chuntzaꞌ Espíritu 
Santo quincāmāsuꞌyuniꞌyān 
līhuan ixlīmān xapuxcuꞌ pālej tzē 
ixtanū na ixlīꞌaꞌktuꞌ cuarto, jānaꞌj 
ixcāmāsuꞌyuniꞌ Dios chī nalītanūcan 
nac aꞌkapūn. Aꞌntzaꞌ nac aꞌkapūn 

jā āꞌchulāꞌ tasicuaꞌlanātlahuan. 
9

 Huāꞌmāꞌ templo xakoꞌxkaꞌ huaꞌchi 
aꞌktin tatlahualakamakxtu chuntzaꞌ 
chī aꞌnan chuhuaꞌj. Masqui xlacaꞌn 
ixtamālacnū talakalhuꞌmān ē 
xatamaknīn animalh, xlacaꞌn 
jāla ixtacaꞌtzī palh ixlīcānaꞌ 
ixcāmāpānūniꞌlh ixcuentacaꞌn. 
10

 Tahuiꞌlat tū ixtamākentaxtū, 
ixpālacata ūꞌtzaꞌ tū ixtahuaꞌ ē chu 
ūꞌtzaꞌ tū ixtalīpaxa ē chu ūꞌtzaꞌ 
tū ixtalīlakcheꞌkēꞌ ixpulātucaꞌn 
chuntzaꞌ chī ixtahuiꞌlatcaꞌn. 
Tzamāꞌ tahuiꞌlat ixtamākentaxtū 
aꞌcxniꞌ Dios jānaꞌj ixtlahua xasāstiꞌ 
talacāxtlahuan.

11
 Chuhuaꞌj tlahuacanīꞌt xasāstiꞌ 

talacāxtlahuan. Cristo lītanūnīꞌt 
xapuxcuꞌ pālej. Xlaꞌ tlahua 
ixtascujūt xapuxcuꞌ pālej nac 
aꞌktin templo jā āꞌchulāꞌ kaꞌtlaꞌ 
ē āꞌchulāꞌ tze. Huāꞌmāꞌ templo 
jā ixtatlahuatcaꞌn chiꞌxcuhuīꞌn, 
ixpālacata jā xalaꞌ nac 
cāꞌquilhtamacuj. 12

 Āꞌmakapitzīn 
xapuxcuꞌ pālejniꞌ ixtatanū na 
ixlīꞌaꞌktuꞌ cuarto ē ixtamānū 
ixkaꞌlhniꞌcaꞌn chivo ē huācax. 
Tzamāꞌ kaꞌlhniꞌ ixtamālacnūniꞌ Dios. 
Kaꞌlhniꞌ tū Cristo mālacnūlh, xlaꞌ 
ūꞌtzaꞌ tū ixkaꞌlhniꞌ. Xmān maktin 
mālacnūlh. Chuhuaꞌj tanūnīꞌttzaꞌ 
nac aꞌkapūn jā āꞌchulāꞌ xatze. Ūꞌtzaꞌ 
tzē nalīxoko quincuentacaꞌn pōꞌktu 
quilhtamacuj. 13

 Pālejniꞌ xlacaꞌn 
ixtalīlacapaꞌlhnīniꞌn ixkaꞌlhniꞌcaꞌn 
chivos ē huācax ē xalhcaꞌcaꞌn 
huācax tū ixtalhcuyu. 14

 Ixkaꞌlhniꞌ 
Cristo tzē natlahua tū āꞌchulāꞌ 
xatze ē jā ixlaꞌ animalh. Maktāyalh 
Espíritu Santo tī huīꞌlh pōꞌktu 
quilhtamacuj. Chuntzaꞌ Cristo 
tamacamāstāꞌlh ē lītaxtulh aꞌktin 

talakalhuꞌmān na ixlacatīn Dios. 
Tzamāꞌ talakalhuꞌmān ixlīcānaꞌ 
xatze. Ixkaꞌlhniꞌ Cristo māpānū 
quincuentacaꞌn, ē chuntzaꞌ lakpalīlh 
quintalacapāstacniꞌcaꞌn. Chuhuaꞌj 
jātzaꞌ tū tū quincāmāmakchuyīyān 
chī xapūla ixtlahuayāuj tū jā 
tze. Chuntzaꞌ tzē tāꞌscujāuj Dios 
xalakahuan.

15
 Cristo ūꞌtzaꞌ tī cāxtlahualh 

xasāstiꞌ talacāxtlahuan. Chuntzaꞌ 
Dios nacāsicuaꞌlanātlahua 
pōꞌktu quilhtamacuj xlacaꞌn tī 
cātaꞌsaniꞌnīꞌt, chuntzaꞌ chī Dios 
huanli xapūla. Cristo nīnīꞌttzaꞌ 
quimpālacatacaꞌn, ē chuntzaꞌ 
tzē nacāxapaniꞌ ixcuentacaꞌn tī 
tatlahuanīꞌt tū jā tze chuntzaꞌ 
chī huan līmāpaꞌksīn tū xapūla 
talacāxtlahuan. 16

 Aꞌcxniꞌ 
chāꞌtin chiꞌxcuꞌ tzoꞌka aꞌktin 
caꞌpsnap ixpālacata namāstāꞌ 
ixtalakalhuꞌmān, jānaꞌj tū 
ixtapalh aꞌcxniꞌ jānaꞌj laksputa 
tzamāꞌ chiꞌxcuꞌ. 17

 Aꞌcxniꞌ laksputa 
tī tlahuanīꞌt tzamāꞌ caꞌpsnap, 
aꞌcxniꞌcus quīlīmacuan tū 
ixtzoꞌknīꞌt. 18

 Nā chuntzaꞌ Dios 
aꞌcxniꞌ cātāꞌtlahualh xapūla 
talacāxtlahuan tachiꞌxcuhuīꞌt, 
ixtasquiꞌnī nanī lakatin animalh. 
19

 Moisés xapūla cāhuanilh 
tachiꞌxcuhuīꞌt ixlīpōꞌktu chuntzaꞌ 
chī huanli līmāpaꞌksīn. Āꞌlīstān 
māꞌcaꞌlh ixmakchiꞌxit borrego tū 
xatzuꞌtzoꞌko na ixpekniꞌ hisopo 
ē līlakmojōlh ixkaꞌlhniꞌ huācax ē 
chivo tū ixtāꞌmālacxtuccanīꞌt xcān. 
Līlaxmaniꞌlh caꞌpsnap jā ixtatzoꞌkniꞌ 
līmāpaꞌksīn. Cālītlahualh kaꞌlhniꞌ 
na ixaꞌkxākcaꞌn tachiꞌxcuhuīꞌt. 
20

 Huanli Moisés: “Huāꞌmāꞌ 
kaꞌlhniꞌ māsuꞌyu tzucunīꞌttzaꞌ 

talacāxtlahuan tū huiꞌxinaꞌn 
namākentaxtūyāꞌtit chuntzaꞌ 
chī māpaꞌksīniꞌnīꞌt Dios.” 21

 Nā 
chuntzaꞌ Moisés lītlahualh 
macstiꞌnaꞌj kaꞌlhniꞌ nac templo 
xakoꞌxkaꞌ ē nā ixlīpōꞌktu tū ixuīꞌlh 
aꞌntzaꞌ tū ixmaclacasquiꞌncan na 
ixlacatīn Dios. 22

 Chuntzaꞌ chī 
huan huāꞌmāꞌ līmāpaꞌksīn, kaꞌlhniꞌ 
pōꞌktu līxapacan cuenta. Palh jā 
tamālacnūniꞌ Dios kaꞌlhniꞌ, Dios 
jā cāmāsputūnuꞌniꞌ ixcuentacaꞌn 
tachiꞌxcuhuīꞌt.

Cristo cāmāpānūniꞌlh 
ixcuentacaꞌn tachiꞌxcuhuīꞌt

23
 Chuntzaꞌ ixcālīcheꞌkēꞌcan 

ixkaꞌlhniꞌ huācax ixlīpōꞌktu tū 
ixuīꞌlh nac templo xakoꞌxkaꞌ. Tzamāꞌ 
xmān huaꞌchi tlahualakamakxtucan 
tū huiꞌlachaꞌ nac aꞌkapūn. Aꞌntzaꞌ 
nac aꞌkapūn ixlacasquiꞌnca 
namālacnūniꞌcan Dios aꞌktin 
talakalhuꞌmān tū āꞌchulāꞌ xatze. 
Cristo huiꞌlachaꞌ nac aꞌkapūn. 
Xlaꞌ ūꞌtzaꞌ mālacnūniꞌlh Dios 
aꞌktin talakalhuꞌmān. Huāꞌmāꞌ 
talakalhuꞌmān ūꞌtzaꞌ āꞌchulāꞌ 
xatze. 24

 Cristo jā aꞌntzaꞌ huīꞌlh 
nac templo tū tatlahuanīꞌt 
tachiꞌxcuhuīꞌt. Tzamāꞌ templo tū 
yālh nac cāꞌquilhtamacuj xmān 
huaꞌchi tlahualakamakxtucan 
tū huiꞌlachaꞌ nac aꞌkapūn. Cristo 
tanūnīꞌt nac aꞌkapūn. Aꞌntzaꞌ huīꞌlh 
na ixlacatīn Dios. Aꞌntzaꞌ squiꞌniꞌ 
Dios quimpālacatacaꞌn. 25

 Xapuxcuꞌ 
pālej xalaꞌ nac cāꞌquilhtamacuj, 
xlaꞌ tanū xmān maktin aꞌktin cāꞌta 
nac templo jā huanican Āꞌchulāꞌ 
Xatasicuaꞌlanātlahuan. Aꞌcxniꞌ 
tanū, lēꞌn aꞌktin talakalhuꞌmān 
tū ixkaꞌlhniꞌ animalh. Cristo jā 

chuntzaꞌ tlahualh. Jā maklhūhuaꞌ 
talacnūlh. 26

 Palh xlaꞌ ixtalacnūlh 
maklhūhuaꞌ, maklhūhuaꞌ ixnīlh 
aꞌcxniꞌ tzuculh cāꞌquilhtamacuj. 
Xlaꞌ jā maklhūhuaꞌ nīnīꞌt. Xmān 
maktin milh nac cāꞌquilhtamacuj 
aꞌcxniꞌ laksputli xapūla 
talacāxtlahuan. Nīlh ē chuntzaꞌ 
cālīmāpānūniꞌlh ixcuentacaꞌn 
tachiꞌxcuhuīꞌt. 27

 Quilīpōꞌktucaꞌn 
nanīyāuj xmān maktin. Āꞌlīstān 
Dios naquincākelhasquiꞌnīyān. 
28

 Nā chuntzaꞌ Cristo, xmān 
maktin tlahualh talakalhuꞌmān 
ē chuntzaꞌ līxokolh ixcuentacaꞌn 
tachiꞌxcuhuīꞌt. Jātzaꞌ āꞌmaktin 
catimilh pātīniꞌn. Aꞌcxniꞌ namin 
ixlīmaktuꞌ, nacāmakapūtaxtūkōꞌ tī 
takaꞌlhīmāꞌnalh.

10  Dios maxquīꞌlh Moisés 
līmāpaꞌksīn. Huāꞌmāꞌ 

līmāpaꞌksīn jāla quincātlahuaniꞌyān 
tū Cristo quincātlahuaniꞌyān. 
Tzamāꞌ līmāpaꞌksīn huaꞌchi 
tlahualakamakxtucanīꞌt tū āꞌchulāꞌ 
xatze. Chuntzaꞌ chī huan huāꞌmāꞌ 
līmāpaꞌksīn, cāꞌta cāꞌta chu ūꞌtzaꞌtzaꞌ 
tū tamālacnūniꞌ Dios talakalhuꞌmān. 
Tzamāꞌ talakalhuꞌmān tū 
mālacnūcan chuntzaꞌ chī huan 
tzamāꞌ līmāpaꞌksīn jāla cātlahua 
lactze xlacaꞌn tī chuntzaꞌ 
talīlaktaquilhpūta Dios. 2 Palh 
tzamāꞌ līmāpaꞌksīn ixcāmāpānūniꞌlh 
cahuālh ixcuentacaꞌn, xlacaꞌn jātzaꞌ 
ixtitamakcaꞌtzīlh palh talaclēꞌncus, 
ē chuntzaꞌ ixtamakxtekli tamālacnū 
talakalhuꞌmān. 3 Tzamāꞌ līmāpaꞌksīn 
jāla cāmāpānūniꞌ ixcuentacaꞌn. 
Tzamāꞌ talakalhuꞌmān tū 
mālacnūniꞌcan Dios, xlaꞌ xmān 
cāmāpāstaquī ixcuentacaꞌn cāꞌta 
cāꞌta. 4 Tzamāꞌ talakalhuꞌmān 

jā cāmāpānūniꞌ ixcuentacaꞌn, 
ixpālacata ixkaꞌlhniꞌcaꞌn toros ē 
chivos jā tū līmacuan.

5
 Ūꞌtzaꞌ līhuanli Cristo aꞌcxniꞌ 

ixmimāꞌlhtzaꞌ nac cāꞌquilhtamacuj, 
huanilh Dios:

Huiꞌx jā lacasquiꞌnaꞌ 
namālacnūniꞌcaꞌnaꞌ 
ixkaꞌlhniꞌ animalh ē nūn tū 
līlakatāyacaꞌnaꞌ.

Huiꞌx quincāxtlahuaniꞌnīꞌtaꞌ 
aꞌktin macniꞌ, ē chuntzaꞌ tzē 
naꞌictalacnū quinaꞌcstu.

 6 Jā lakatīyaꞌ chī lakahuiꞌlīcaꞌnaꞌ 
animalh tū lhcuyucan nac 
pūmacamāstāꞌn.

Jā lakatīyaꞌ tū tamālacnū 
ixpālacata ixcuentacaꞌn.

 7 Ūꞌtzaꞌ iclīhuanli: “Ē icmimāꞌlh 
ictlahua tū huiꞌx lacasquiꞌnaꞌ, 
Dios.”

8
 Xapūla huanli Cristo chī Dios 

jā lakatī chī mālacnūniꞌcan 
xatamaknīn animalh ē tū 
līlakatāyacan ē xalakatin animalh 
tū lhcuyucan nac pūmacamāstāꞌn, 
ē jā lakatī tū tamālacnū ixpālacata 
nacāxapaniꞌcan ixcuentacaꞌn. 
Tzamāꞌ jā līpāxuhua Dios masqui 
tamālacnū talakalhuꞌmān chuntzaꞌ 
chī huan līmāpaꞌksīn. 9 Āꞌlīstān 
Cristo huanli: “Ūꞌtzaꞌ iclīminīꞌt 
ictlahua tū huiꞌx lacasquiꞌnaꞌ, Dios.” 
Dios māpānūlh talacāxtlahuan 
xalaꞌ makāstzaꞌ ē huiꞌlīlh tū āꞌxmān 
xasāstiꞌ. 10

 Jesucristo tlahualh 
chuntzaꞌ chī ixtalacasquiꞌnīn Dios. 
Xmān maktin mālacnūniꞌlh Dios 
ixmacniꞌ. Chuntzaꞌ cālītlahualh 
lactze tachiꞌxcuhuīꞌt pōꞌktu 
quilhtamacuj.

11
 Ixlīpōꞌktucaꞌn pālejniꞌ tī 

israelitas tatlahua ixtascujūtcaꞌn 

lakalī lakalī. Maklhūhuaꞌ 
tamālacnū chu ūꞌtzaꞌtzaꞌ 
talakalhuꞌmān. Tzamāꞌ 
talakalhuꞌmān jā maktin 
caticāmāpānūniꞌlh ixcuentacaꞌn 
tachiꞌxcuhuīꞌt. 12

 Cristo xmān 
maktin nīlh. Chuntzaꞌ līmālacnūlh 
aꞌktin talakalhuꞌmān tū tāyaniꞌ 
pōꞌktu quilhtamacuj. Palaj 
tunca tahuīꞌlh na ixpekxtūcānaꞌj 
Dios, ixpālacata Cristo nā 
xlaꞌ māpaꞌksīniꞌn. 13

 Aꞌntzaꞌ 
kaꞌlhīmāꞌlh hasta aꞌcxniꞌ Dios 
nacātlaja ixtāꞌlāquiclhlaktziꞌ ē 
nacāmāmākentaxtūnī tū lacasquiꞌn 
Cristo. 14

 Cristo mālacnūniꞌnīꞌt 
Dios xmān aꞌktin talakalhuꞌmān. 
Ūꞌtzaꞌ cālītlahualh lactze pōꞌktu 
quilhtamacuj na ixlacatīn Dios 
ixlīpōꞌktucaꞌn tī cāxapaniꞌnīꞌt 
ixcuentacaꞌn. 15

 Espíritu Santo 
nā chuntzaꞌ huan. Tatzoꞌkniꞌ na 
ixtachihuīn Dios chī huanli xapūla:
 16 Āꞌlīstān naꞌiccātāꞌtlahua xlacaꞌn 

aꞌktin talacāxtlahuan, huanli 
Dios.

Chuntzaꞌ nala: Quit 
naꞌiccāmākexmatī 
quilīmāpaꞌksīn.

Quit naꞌiccālakpalīniꞌ 
ixlīstacnaꞌcaꞌn ē ūꞌtzaꞌ 
natalīmākentaxtūcuꞌtun.

17
 Āꞌlīstān huanli:

Jātzaꞌ icticālacapāstacniꞌlh 
ixcuentacaꞌn.

Jātzaꞌ icticālacapāstacniꞌlh tū jā 
tze tū tatlahualh.

18
 Chuntzaꞌ Dios 

quincāmātzaꞌnkēnaꞌniꞌnīꞌtaꞌn. Jātzaꞌ 
ixlacasquiꞌnca namālacnūniꞌyāuj 
Dios āꞌaꞌktin talakalhuꞌmān 
tū naquincāmāpānūniꞌyān 
quincuentacaꞌn.

Ixlacasquiꞌnca 
nalaktalacatzunaꞌjīyāuj Dios

19
 Chuhuaꞌj, tāꞌtimīn, Cristo 

nīlh quimpālacatacaꞌn, ē 
chuntzaꞌ chuhuaꞌj jā tijicuaꞌnāuj 
natāꞌchihuīnaꞌnāuj Dios. Xlaꞌ 
huiꞌlachaꞌ nac aꞌkapūn jā 
sicuaꞌlanālanīꞌt. 20

 Cristo 
nīnīꞌttzaꞌ quimpālacatacaꞌn, ē 
quincāmālaquīꞌniꞌnīꞌtaꞌn pōꞌktu 
quilhtamacuj jā lactanūcan 
nac aꞌkapūn. Chuntzaꞌ tzē 
nalaktalacatzunaꞌjīyāuj Dios. 
21

 Cristo, ūꞌtzaꞌ xapuxcuꞌ pālej. Xlaꞌ 
squiꞌniꞌ Dios quimpālacatacaꞌn 
quinaꞌn tī tapaꞌksīniꞌyāuj Dios. 
22

 Ūꞌtzaꞌ nalīlaktalacatzunaꞌjīyāuj 
Dios ē ūꞌtzaꞌ nalīmakapāxuīyāuj 
ixpālacata līpāhuanāuj Dios ē 
tlahuacuꞌtunāuj tū xlaꞌ lacasquiꞌn, ē 
ixpālacata caꞌtzīyāuj quincuentacaꞌn 
quincāmātzaꞌnkēnaꞌniꞌnīꞌtaꞌntzaꞌ
. Huaꞌchi cālīmakcheꞌkēꞌcanīꞌttzaꞌ 
quimacniꞌcaꞌn xastalaꞌnkaꞌ xcān. 
23

 Jā tilakachāꞌniꞌyāuj nūn 
macstiꞌnaꞌj chī kaꞌlhīmāꞌnauj. Dios 
pōꞌktu quilhtamacuj mākentaxtū 
tū huan. 24

 Nalālacapāstacāuj 
chāꞌtunuꞌ quinaꞌn. Nalāmaktāyayāuj. 
Chuntzaꞌ āꞌchulāꞌ nalāpāxquīꞌyāuj 
ē āꞌchulāꞌ natlahuayāuj tū tze. 
25

 Makapitzīn jātzaꞌ tatāꞌtalacxtimī 
tī taꞌaꞌkaꞌīꞌniꞌ Dios. Xatze 
natalacxtimīyāuj. Chuntzaꞌ 
nalāmāhuixcānīyāuj. Huāꞌmāꞌ ūꞌtzaꞌ 
ixlacasquiꞌnca ixpālacata caꞌtzīyāꞌtit 
huiꞌxinaꞌn talacatzunaꞌjīmāꞌlhtzaꞌ 
quilhtamacuj aꞌcxniꞌ namimpala 
Cristo.

26
 Palh chāꞌtin mācaꞌtzīnīcanīꞌt 

tū ixlīcānaꞌ ē palh lakmakaꞌn 
Jesucristo, chuntzaꞌ jā tū 

aꞌnampala tū namāpānū ixcuenta. 
27

 Najicuaꞌn tū naꞌaꞌkspula 
aꞌcxniꞌ Dios naputzānaꞌnī. Dios 
namakapātīnīn nac macscut jā 
nacālhcuyu ixtāꞌlāquiclhlaktziꞌ. 
28

 Chuntzaꞌ chī huan līmāpaꞌksīn 
tū Dios maxquīꞌlh Moisés, palh 
chāꞌtuꞌ o kelhatuꞌtun testigos 
ixtahuan palh chāꞌtin chiꞌxcuꞌ jā 
ixmākentaxtū līmāpaꞌksīn, ūꞌtzaꞌ 
ixtalīmaknī. Jā ixtalakalhuꞌman. 
29

 Chuntzaꞌ ixcāmakapātīnīncan 
tī jā ixtamākentaxtū līmāpaꞌksīn 
xalaꞌ makāstzaꞌ. Āꞌchulāꞌ 
namakapātīnīncan palh 
chāꞌtin lakmakaꞌnīꞌt Cristo ē 
palh puhuanīꞌt jā tū ixtapalh 
ixkaꞌlhniꞌ Jesucristo. Jesucristo, 
ūꞌtzaꞌ tī nīlh ē līxapalh ixkaꞌlhniꞌ 
quincuentacaꞌn chuntzaꞌ chī xasāstiꞌ 
talacāxtlahuan. Catīxcuhuālh 
tī lakmakaꞌn Jesucristo 
namakapātīnīncan ixpālacata 
lakmakaꞌn ixEspíritu Dios tī 
quincālakalhuꞌmanān. 30

 Caꞌtzīyāuj 
Dios huanli: “Xmān quit tzē 
naꞌiccāmakapātīnīn tī tatlahua tū 
jā tze. Quit naquintaxokoniꞌ. Quit 
Māpaꞌksīniꞌ ē quit naꞌiccāputzānaꞌnī 
quintachiꞌxcuhuīꞌt.” 31

 Lījicuaꞌ 
palh ixpātīniꞌuj na ixmacan Dios 
xalakahuan.

32
 Calacapāstactit huiꞌxinaꞌn chī 

cāꞌaꞌkspulan xapūla aꞌcxniꞌ chūꞌcus 
cātamāsuꞌyuniꞌn ixtachihuīn Dios. 
Huiꞌxinaꞌn ixpātīniꞌnāꞌtit aꞌcxniꞌ 
ixcātaputzastālaniꞌyān. 33

 Makatunuꞌ 
ixcātalakapalayān ē ixcātatucsān 
nac cāꞌlhūhuaꞌlacatīn. Chuntzaꞌ 
chī tapātīniꞌlh āꞌmakapitzīn 
chuntzaꞌ pātīniꞌntit huiꞌxinaꞌn. 
34

 Ixcālakalhumaꞌnāꞌtit huiꞌxinaꞌn 
aꞌcxniꞌ ixcāmānūcan makapitzīn 

nac pūlāchīꞌn. Aꞌcxniꞌ lēꞌnca 
tū ixkaꞌlhīꞌyāꞌtit, huiꞌxinaꞌn jā 
līlīpuhuantit ixpālacata caꞌtzīyāꞌtit 
kaꞌlhīꞌyāꞌtit nac aꞌkapūn tū āꞌchulāꞌ 
xatze ē tū jā maktin catisputli. 
35

 Chuhuaꞌj, jā catamakchuyīꞌtit. 
Calacapāstactit namaktīniꞌnāꞌtit 
mintatlajcaꞌn xalaꞌ nac aꞌkapūn. 
36

 Catāyaniꞌtit. Jā timakxtekāꞌtit 
natlahuaꞌyāꞌtit tū Dios lacasquiꞌn. 
Chuntzaꞌ namaktīniꞌnāꞌtit tū 
Dios quincāmālacnūniꞌnīꞌtaꞌn. 
37

 Tatzoꞌkniꞌ na ixtachihuīn Dios chī 
Dios huanli:

Jātzaꞌ āꞌmakās sputa, namin tī 
ixlīminit ē jātzaꞌ catitanajīlh.

 38 Ixlīpōꞌktucaꞌn tī Dios 
cāmāpānūniꞌ ixcuentacaꞌn 
ixpālacata talīpāhuan Dios, 
xlacaꞌn pōꞌktu quilhtamacuj 
natakaꞌlhī xasāstiꞌ 
ixlatamatcaꞌn.

Palh tī nataxtutāya na quintej, 
jā tze caꞌictimakcaꞌtzīlh.

39
 Quinaꞌn jā huaꞌchi āꞌmakapitzīn 

tī tataxtutāya na ixtej Dios ē 
tatzaꞌnkā. Quinaꞌn līpāhuanāuj Dios 
ē aꞌkapūtaxtunīꞌtaujtzaꞌ.

Tzej talatlāꞌhuan xlacaꞌn tī taꞌaꞌkaꞌīꞌ

11  Līpāhuanāuj Dios, ē 
chuntzaꞌ caꞌtzīyāuj 

namaktīniꞌnāuj tū kaꞌlhīmāꞌnauj. 
Nā caꞌtzīyāuj aꞌnan tū jānaꞌj 
maktin laktzīꞌnāuj. 2 Tachiꞌxcuhuīꞌt 
xalakmakās, xlacaꞌn ixtamakapāxuī 
Dios, ixpālacata xlacaꞌn 
ixtalīpāhuan Dios.

3
 Nā quinaꞌn līpāhuanāuj Dios ē 

chuntzaꞌ caꞌtzīyāuj Dios tlahualh 
cāꞌquilhtamacuj ē chiꞌchiniꞌ ē 
mālhcuyuꞌ ē ixlīpōꞌktu tū aꞌnan 
nac aꞌkapūn. Dios chihuīnaꞌnli 

ē chuntzaꞌ tlahuakōꞌlh. Dios 
cātlahualh pōꞌktu tū tasuꞌyu, 
masqui xapūla jā tū ixaꞌnan tū tzē 
ixlaktzīꞌncan.

4
 Abel ixlīpāhuan Dios, ē chuntzaꞌ 

xlaꞌ mālacnūniꞌlh Dios aꞌktin 
talakalhuꞌmān tū xatze ē jā chī 
mālacnūlh Caín. Abel ixlīpāhuan 
Dios, ē chuntzaꞌ Dios laktzīꞌlh tze. 
Dios maktīniꞌlh talakalhuꞌmān 
tū Abel mālacnūniꞌlh. Chuntzaꞌ 
Abel, masqui nīnīꞌttzaꞌ, 
quincāmāsuꞌyuniꞌyān chī 
nalīpāhuanāuj Dios.

5
 Nā Enoc ixlīpāhuan Dios ē ūꞌtzaꞌ 

jā līnīlh. Dios lēꞌlh nac aꞌkapūn. 
Jāla maclaca, ixpālacata Dios 
ixlēꞌnīꞌt. Ixtachihuīn Dios huan 
aꞌcxniꞌ Enoc ixlatlāꞌhuancus nac 
cāꞌquilhtamacuj, xlaꞌ ixmakapāxuī 
Dios. 6 Nūn chāꞌtin tzē namakapāxuī 
Dios palh jā līpāhuan Dios. Tī 
tamin talaktaquilhpūta Dios, 
ixlacasquiꞌnca tzej nataꞌaꞌkaꞌīꞌ Dios 
huīꞌlh ē cāmaktāya tī natalīputza 
ixlīpōꞌktu ixlīstacnaꞌcaꞌn.

7
 Nā Noé ixlīpāhuan Dios ē 

aꞌkaꞌīꞌlh ixlīcānaꞌ chī Dios ixuaninīꞌt 
namin aꞌktin lakuat. Ixjicuaꞌn, ē 
ūꞌtzaꞌ lītlahualh aꞌktin barco. 
Chuntzaꞌ taꞌaꞌkapūtaxtulh xalanīꞌn 
na ixchic. Noé mākentaxtūlh 
tū Dios ixuaninīꞌt, ē chuntzaꞌ 
ixlītasuꞌyu āꞌmakapitzīn jā lactze 
ixtahuanīꞌt ixpālacata xlacaꞌn jā 
ixtaꞌaꞌkaꞌīꞌ tū ixuanīꞌt Dios. Noé 
ixlīpāhuan Dios, ē ūꞌtzaꞌ Dios 
līmāpānūniꞌlh ixcuenta.

8
 Nā Abraham ixlīpāhuan Dios. 

Kexmatniꞌlh aꞌcxniꞌ Dios huanilh 
naꞌaꞌn nac aꞌktin tiꞌyaꞌt tū Dios 
namaxquīꞌ. Abraham taxtulh na 
ixcāꞌlacchicniꞌ, masqui jā ixcaꞌtzī 

jā nachāꞌn. 9 Abraham ixlīpāhuan 
Dios, ē chuntzaꞌ xlaꞌ chāꞌlh jā 
namaxquīꞌcan tiꞌyaꞌt, chuntzaꞌ 
chī Dios ixuaninīꞌt. Ixtlahuanīꞌt 
ixaꞌcchic jā ixuīꞌlh huaꞌchi chāꞌtin 
xaminiꞌ. Nā chuntzaꞌ ixuīꞌlh 
ixkaꞌhuaꞌcha tī ixuanican Isaac 
ē nā ixtāꞌnat tī ixuanican Jacob. 
Xlacaꞌn nā Dios cāmaxquīꞌlh 
tiꞌyaꞌt. 10

 Chuntzaꞌ ixlīhuīꞌlh 
Abraham ixpālacata ixkaꞌlhīmāꞌlh 
ixchāꞌlh nac cāꞌlacchicniꞌ tū 
Dios ixtlahuanīꞌt chuntzaꞌ chī 
ixtalacasquiꞌnīn. Huāꞌmāꞌ 
cāꞌlacchicniꞌ jā maktin catisputli.

11
 Āꞌnā Sara ixlīpāhuan Dios. Ūꞌtzaꞌ 

tzē līkaꞌlhīlh chāꞌtin īꞌskaꞌtaꞌ masqui 
chāꞌlūhuaꞌtzaꞌ ixuanīꞌt. Masqui 
ixtēlakatzāꞌlanīꞌttzaꞌ ixquilhtamacuj, 
Sara aꞌkaꞌīꞌlh Dios namākentaxtū tū 
ixuanīꞌt. 12

 Chuntzaꞌ Dios maxquīꞌlh 
chāꞌtin īꞌskaꞌtaꞌ Abraham masqui 
kōluꞌtzaꞌ ixuanīꞌt. Īꞌxūꞌnātāꞌnatnaꞌ 
Abraham talhūhuaꞌnli huaꞌchi 
staꞌcu ē cucujnuꞌ tū tahuiꞌlānaꞌlh na 
ixquilhtūn mar. Talhūhuaꞌnli ē jāla 
cāpūtleꞌkekōꞌcan.

13
 Abraham ē Isaac ē Jacob 

tanīlh. Aꞌcxniꞌ tanīlh, jānaꞌj 
ixtamaktīniꞌn tū Dios 
ixmālacnūnīꞌt. Xmān ixtalaktzīꞌn 
makat. Tapāxuhualh ixpālacata 
ixtacaꞌtzī Dios nacāmākentaxtūniꞌ 
tū ixcāhuaninīꞌt. Xlacaꞌn tzej 
ixtacaꞌtzī ixtalatlāꞌhuan huaꞌchi 
tejetlāꞌhuaꞌniꞌ nac cāꞌquilhtamacuj. 
14

 Chuntzaꞌ ixtalīchihuīnaꞌn 
xlacaꞌn, ē chuntzaꞌ ixtasuꞌyu 
ixtaputzamāꞌnalh cāꞌlacchicniꞌ. 
15

 Xlacaꞌn jā ixtalacapāstacmāꞌnalh 
ixcāꞌlacchicniꞌcaꞌn jā 
ixtataxtunīꞌtaꞌnchaꞌ. Palh chuntzaꞌ 
ixtapuhuanli, ixtataspiꞌtli tzamāꞌ 

nac cāꞌlacchicniꞌ. 16
 Xlacaꞌn jā 

ixtalacapāstaca ixcāꞌlacchicniꞌcaꞌn 
jā ixtataxtunīꞌtaꞌnchaꞌ. 
Ixtalacapāstaca āꞌlacatin 
cāꞌlacchicniꞌ jā āꞌchulāꞌ xatze ē tū 
huiꞌlachaꞌ nac aꞌkapūn. Ūꞌtzaꞌ Dios 
jā cālīmāxanaꞌn aꞌcxniꞌ xlacaꞌn 
tahuan ūꞌtzaꞌ ixDioscaꞌn. Dios 
cāxuiꞌlīnīꞌt aꞌktin cāꞌlacchicniꞌ nac 
aꞌkapūn jā xlacaꞌn natatahuiꞌla.

17
 Nā Abraham ixlīpāhuan Dios. 

Ūꞌtzaꞌ ixaꞌmāꞌlh līmaknī Isaac tī 
xmān chāꞌtin ixkaꞌhuaꞌcha ixuanīꞌt. 
Ixmaxquīꞌcuꞌtun huaꞌchi aꞌktin 
talakalhuꞌmān Dios. Chuntzaꞌ 
Dios ixmāpaꞌksīnīꞌt ixpālacata 
ixlacasquiꞌn Abraham namāsuꞌyu 
palh ixlīcānaꞌ ixpāxquīꞌ Dios. 
18

 Abraham ixkexmatniꞌcuꞌtun Dios, 
masqui Dios ixuaninīꞌt ixpālacata 
Isaac, Abraham nacākaꞌlhī lhūhuaꞌ 
īꞌxūꞌnātāꞌnatnaꞌ. 19

 Abraham 
ixaꞌmāꞌlh maknī Isaac chuntzaꞌ chī 
Dios ixuaninīꞌt, ixpālacata ixcaꞌtzī 
Dios namaxquīꞌpala ixlatamat. Jā 
makās īꞌsputa ixmaknīca Isaac. Dios 
maxquīꞌpālh ixlatamat.

20
 Āꞌnā Isaac ixlīpāhuan Dios. 

Ūꞌtzaꞌ cālīhuanilh ixkaꞌhuaꞌchan 
chī Dios nacāsicuaꞌlanātlahua. 
Ixcamanaꞌ ixcāhuanican Jacob ē 
Esaú. 21

 Nā Jacob ixlīpāhuan Dios. 
Ūꞌtzaꞌ cālīhuanilh ixnatāꞌnatnaꞌ, 
tī ixkaꞌhuaꞌchan José, chī Dios 
nacāsicuaꞌlanātlahua. Chuntzaꞌ 
cāhuanilh aꞌcxniꞌ nanītzaꞌ. 
Lītaquilhpūtalh ixpālaꞌc ē 
makapāxuīlh Dios. 22

 Nā José 
ixlīpāhuan Dios. Chuntzaꞌ aꞌcxniꞌ 
jātzaꞌ makās īꞌsputa nanī, xlaꞌ 
huanli israelitas natataxtu nac 
Egipto. Nā huanilh José nacālēꞌncan 
ixlaclucutnuꞌ aꞌcxniꞌ natataxtu aꞌntzaꞌ.

23
 Ixtātaꞌ ē ixtzīꞌ Moisés 

nā ixtalīpāhuan Dios. Puxcuꞌ 
māpaꞌksīniꞌlh nacāmaknīkōꞌcan 
ixlīpōꞌktu lacstīn xmān 
lakaꞌhuaꞌchan. Moisés mātzēꞌkca 
aꞌcxniꞌ ixlacatuncuhuīꞌnīꞌtcus. 
Xlacaꞌn talaktzīꞌlh tzēhuanīꞌt 
ixuanīꞌt ē tamātzēꞌkli aꞌktuꞌtun 
mālhcuyuꞌ. Jā tajicuaꞌniꞌlh 
ixlīmāpaꞌksīn puxcuꞌ. 24

 Nā Moisés 
ixlīpāhuan Dios. Aꞌcxniꞌ chiꞌxcuꞌtzaꞌ 
ixuanīꞌt, jātzaꞌ ixtahuiꞌlacuꞌtun 
na ixchic puxcuꞌ xalaꞌ nac 
Egipto, aꞌntzaꞌ jā ixmakastacnīꞌt 
ixtzuꞌmaꞌjāt puxcuꞌ. 25

 Moisés 
jātzaꞌ tahuiꞌlacuꞌtunli āꞌchulāꞌ 
na ixchic puxcuꞌ, ixpālacata 
aꞌntzaꞌ ixlīpāxuacan tū jā tze. Xlaꞌ 
puhuanli āꞌchulāꞌ tze nacātāꞌtahuiꞌla 
ixtachiꞌxcuhuīꞌt Dios masqui 
capātīniꞌlh. 26

 Moisés puhuanli 
āꞌchulāꞌ xatze kexmatniꞌcan Cristo 
masqui ixlīlakmakaꞌnca. Puhuanli 
jā kaꞌlhī ixtapalh ixlīricujcaꞌn xalaꞌ 
nac Egipto. Xlaꞌ jā lakpuhuanli 
tū xalaꞌ nac cāꞌquilhtamacuj. Xlaꞌ 
lakpuhuanli tū xalaꞌ nac aꞌkapūn. 
27

 Moisés ixlīpāhuan Dios, ē xlaꞌ 
taxtulh nac Egipto. Jā ixjicuaꞌniꞌ 
puxcuꞌ, masqui ixcaꞌtzī palh 
ixsītzīꞌlh. Pōꞌktu quilhtamacuj 
kexmatniꞌlh Dios. Xlaꞌ huaꞌchi 
ixlaktzīꞌnīꞌt Dios, masqui jāla 
laktzīꞌncan.

28
 Moisés ixlīpāhuan Dios. 

Chuntzaꞌ cāhuanilh israelitas 
natamaknī borregos ē natalītlahua 
macstiꞌnaꞌj ixkaꞌlhniꞌ na 
ixmākelhchacaꞌn. Chuntzaꞌ ángel 
jā cāmaknīlh ixlīmaksāstiꞌcaꞌn 
israelitas aꞌcxniꞌ cāmaknīlh 
ixlīmaksāstiꞌcaꞌn xalanīꞌn nac 
Egipto. 29

 Israelitas ixtalīpāhuan 

Dios. Xlacaꞌn tapātacutli Mar 
Xatzuꞌtzoꞌko huaꞌchi nac cāꞌtiꞌyaꞌtnaꞌ 
jā cāꞌscahuahua. Xalanīꞌn nac 
Egipto tī ixtastālaniꞌ, aꞌcxniꞌ 
titapātacutcuꞌtunli, xlacaꞌn 
tajicsuaꞌkōꞌlh.

30
 Israelitas ixtalīpāhuan 

Dios, ē chuntzaꞌ xlacaꞌn 
aꞌktojon quilhtamacuj 
ixtatāꞌtamacxtiꞌliꞌtlāꞌhuan 
cāꞌlacchicniꞌ tū ixuanican Jericó. 
Chuntzaꞌ līꞌaꞌkāꞌlh talhtaꞌm 
xachihuix tū ixlītamacstiꞌliꞌnīꞌt 
cāꞌlacchicniꞌ. 31

 Cāmaknīca 
tī xalanīꞌn nac Jericó tī jā 
takexmatniꞌcuꞌtunli Dios. Rahab, 
tī pūla xamaklaniꞌ ixuanīꞌt, xlaꞌ 
jā maknīca. Rahab ixlīpāhuan 
Dios, ē xlaꞌ ixcāmānūnīꞌt na 
ixchic israelitas tī ixtaꞌaꞌnīꞌt 
talaktzīꞌhuiꞌlīniꞌn nac tzamāꞌ tiꞌyaꞌt. 
Ūꞌtzaꞌ jā talīmaknīlh Rahab.

32
 Jā ixlacasquiꞌnca āꞌchulāꞌ 

naꞌiccālīhuaniyān āꞌmakapitzīn 
tī talīpāhuanli Dios. Jā ickaꞌlhī 
quilhtamacuj naꞌiccāhuaniyān 
tū tatlahualh Gedeón ē Barac ē 
Sansón ē Jefté ē David ē Samuel ē 
ixaꞌkchihuīnaꞌnīꞌn Dios. 33

 Xlacaꞌn 
ixtalīpāhuan Dios. Ūꞌtzaꞌ talīskāhuīꞌlh 
āꞌmakapitzīn cāꞌlacchicniꞌ, ē 
ixtamāpaꞌksī. Ixtatlahua tū tze, ē 
Dios cāsicuaꞌlanātlahualh chuntzaꞌ 
chī ixcāhuaninīꞌt. Āꞌmakapitzīn 
ixcālaktamaknūcan leones. Dios 
cāmaktāyalh ē chuntzaꞌ jā cāhuaꞌlh. 
34

 Āꞌmakapitzīn ixcāmāpūꞌcan 
nac macscut. Xlacaꞌn jā talhculh. 
Āꞌmakapitzīn ixcālīmaknīcuꞌtuncan 
espada. Xlacaꞌn taꞌaꞌkapūtaxtulh. 
Masqui xlacaꞌn jā lactliꞌhuiꞌquin 
ixtahuanīꞌt, Dios cāmātliꞌhuiꞌclhli. 
Jā ixtajicuaꞌn. Ixtatlahua 

lāmaknīn ē ixtamakatzāꞌla 
ixtāꞌlāquiclhlaktziꞌcaꞌn. 
35

 Makapitzīn puscan, Dios 
cāmālacastālancuanīniꞌlh 
ixcamanaꞌcaꞌn, tī ixtanīnīꞌtcus.

Āꞌmakapitzīn tachiꞌxcuhuīꞌt tzej 
cāmakapātīnīnca hasta jā tanīlh. Palh 
xlacaꞌn ixtakelhtatzēꞌkli tū ixtaꞌaꞌkaꞌīꞌ, 
jātzaꞌ ixticāmakapātīnīnca. Xlacaꞌn jā 
takelhtatzēꞌkli, ixpālacata ixtacaꞌtzī 
natakaꞌlhī ixlatamatcaꞌn tū xatze 
aꞌcxniꞌ Dios nacāmālacastālancuanī 
nīnīꞌn. 36

 Āꞌmakapitzīn 
cālakapalaca ē cāmaksnoꞌkca. 
Āꞌmakapitzīn cāmānūca nac 
pūlāchīꞌn ē cātūpixuiꞌlīca līcāꞌn. 
37

 Āꞌmakapitzīn cācuctaꞌlamaknīca. 
Āꞌmakapitzīn cālacxuaꞌtaꞌhuiꞌlīca. 
Āꞌmakapitzīn cālīmaknīca espada. 
Āꞌmakapitzīn ixtaꞌaꞌcuantlāꞌhuan 
ē ixtalhakāꞌ ixkoꞌxkaꞌ purecuꞌ 
ē chivos. Lacxcamanīnīꞌn 
ixtahuanīꞌt. Ixcālakmakaꞌncan 
ē ixcāmakapātīnīncan. 
38

 Ixtatzāꞌlatlāꞌhuan nac 
cāꞌtzayaꞌnca tiꞌyaꞌt ē nac cāꞌkēstīnīꞌn. 
Ixtahuiꞌlānaꞌlh nac lhuꞌcuꞌ ē na 
ixtampīn chihuix. Xalanīꞌn nac 
cāꞌquilhtamacuj ixtapuhuan jā tū 
ixtapalhcaꞌn tī ixtaꞌaꞌkaꞌīꞌ, ē masqui 
āꞌchulāꞌ ixtapalhcaꞌn. 39

 Tzamāꞌ 
tachiꞌxcuhuīꞌt ixtalīpāhuan Dios 
ē ixtamakapāxuī Dios. Masqui 
ixtalīpāhuan Dios, xlacaꞌn jā 
tamaktīniꞌnkōꞌlh ixlīpōꞌktu tū 
Dios ixcāmālacnūniꞌnīꞌt. 40

 Dios 
ixlacasquiꞌn aꞌcxtim ixquincātatāꞌlan, 
ixpālacata lactze ixtalītaxtulh 
chuntzaꞌ chī quinaꞌn.

Calaktzīꞌlēuj Cristo

12  Quinaꞌn caꞌtzīyāuj chī 
tzamāꞌ chiꞌxcuhuīꞌn 

ixtalīpāhuan Dios. Masqui xlacaꞌn 
tapātīniꞌlh, jā tataspiꞌtli na ixtej 
Dios. Quinaꞌn cacāmakscaꞌtui 
xlacaꞌn. Chuntzaꞌ camakxtekkōꞌuj 
tū quincāmāmakchuyīyān na 
ixtej Dios. Jātzaꞌ catlahuáuj 
tū jā tze, masqui jicslīhuaꞌ 
makxtekcan. Jā calakachāꞌniꞌuj 
natlahuayāuj ixtalacasquiꞌnīn Dios. 
2

 Chuhuaꞌj calaktzīꞌlēuj Jesucristo. 
Quinaꞌn tī aꞌkaꞌīꞌyāuj Jesucristo 
quincāmakapūtaxtūnīꞌtaꞌntzaꞌ. Xlaꞌ 
naquincāmaktāyayān naꞌaꞌkaꞌīꞌyāuj 
āꞌchulāꞌ tihuiꞌlānaꞌujcus. Xlaꞌ 
pātīniꞌlh aꞌcxniꞌ nīlh nac cruz. 
Masqui lakmakaꞌnca ē masqui 
pātīniꞌlh, xlaꞌ pātīkōꞌlh ixpālacata 
ixcaꞌtzī āꞌlīstān napāxuhua. 
Chuhuaꞌj huīꞌlh na ixpekxtūcānaꞌj 
Dios nac aꞌkapūn jā tāꞌmāpaꞌksīniꞌn 
Dios.

3
 Capāstactit chī pātīniꞌlh 

Jesucristo ē chī ixtatāꞌlāhuani 
chiꞌxcuhuīꞌn tī ixtaquiclhlaktzīꞌn. 
Chuntzaꞌ jā calakachipiniꞌntit 
masqui pātīniꞌmpāꞌnaꞌntit. Jā 
camakxtektit natlahuaꞌyāꞌtit 
ixtalacasquiꞌnīn Dios. 4 Masqui 
lhūhuaꞌtzaꞌ tū pātīnīꞌtaꞌntit, jā 
ixtāꞌchuntzaꞌ chī tapātīniꞌlh 
āꞌmakapitzīn tī cāmaknīca. 5 Palhāsāꞌ 
pātzaꞌnkānīꞌtaꞌntit ixtachihuīn 
Dios jā Dios quincāmaxquīꞌyān 
talacapāstacniꞌ ē quincālaktzīꞌnān 
huaꞌchi ixlacstīn. Chuntzaꞌ huan:

Tzej calacapāstacti aꞌcxniꞌ Dios 
cāstacyāhuayān.

Jā calakachipiniꞌ aꞌcxniꞌ xlaꞌ 
lacaquilhnīyān.

 6 Dios cālacaquilhnī 
ixlīpōꞌktucaꞌn tī cāpāxquīꞌ.

Cālacaquilhnī ixlīpōꞌktucaꞌn tī 
cātlahuanīꞌt ixlacstīn.

7
 Catāyaniꞌtit aꞌcxniꞌ 

cālacaquilhnīyān. Palh Dios 
cālacaquilhnīyān, chuntzaꞌ 
lītasuꞌyuyāꞌtit ixlacstīn 
huiꞌxinaꞌn. Ixlacasquiꞌnca 
chāꞌtin xatātaꞌ nacālacaquilhnī 
ixlacstīn. 8 Dios cālacaquilhnī 
ixlīpōꞌktucaꞌn ixlacstīn. Palh 
jā cahuālh ixcālacaquilhnīn 
chuntzaꞌ ixtasuꞌyulh huiꞌxinaꞌn jā 
ixlīcānaꞌ ixlacstīn Dios. 9 Aꞌcxniꞌ 
quincāmakastacniꞌ quintātaꞌcaꞌn, 
ixquincālacaquilhnīyān ē 
quinaꞌn ixcālakachiꞌxcuhuīꞌyāuj. 
Āꞌchulāꞌ ixlacasquiꞌnca quinaꞌn 
nakexmatniꞌyāuj quinTātaꞌcaꞌn Dios 
tī quincāmaxquīꞌyān quilatamatcaꞌn 
tū jā catilaksputli. 10

 Quintātaꞌcaꞌn 
tī xalanīꞌn nac cāꞌquilhtamacuj, 
xlacaꞌn ixquincālacaquilhnīyān 
chuntzaꞌ chī ixtalacpuhuan. 
Xlacaꞌn ixtalacasquiꞌn līlacatejtin 
ixlatāꞌkchokouj nac cāꞌquilhtamacuj. 
Nā Dios quincālacaquilhnīyān, 
ixpālacata quincālacapāstacān. 
Xlaꞌ lacasquiꞌn quinaꞌn lactze 
nahuanāuj chī xlaꞌ. 11

 Aꞌcxniꞌ 
quincālacaquilhnīyān, līpuhuanāuj. 
Masqui quincātamālakaputzīyān, 
āꞌlīstān tze lītaxtuyāuj, ē chuntzaꞌ 
līscaꞌtāuj.

Lījicuaꞌ palh jā nakexmatniꞌyāuj Dios
12

 Chuhuaꞌj calāmāhuixcānīꞌtit 
ē jā cataxlaꞌjuaniꞌtāyaꞌtit. 13

 Tzej 
catlāꞌhuaꞌntit na ixtej Dios. Chuntzaꞌ 
nacāmaktāyaꞌyāꞌtit xlacaꞌn tī jānaꞌj 
tzej taꞌaꞌkaꞌīꞌ. Chuntzaꞌ xlacaꞌn jā 
catitatamakahuasli.

14
 Līpāxuhua cacātāꞌtahuiꞌlaꞌtit 

ixlīpōꞌktucaꞌn tachiꞌxcuhuīꞌt. 
Catlahuaꞌtit xmān tū tze. Palh 
chāꞌtin jā makxtekcuꞌtun tlahua 

tū jā tze, xlaꞌ jā catilakchāꞌlh 
Dios. 15

 Dios lakalhuꞌmanīniꞌn. 
Catamakxtekniꞌtit Dios 
nacāmaktāyayān milīpōꞌktucaꞌn. 
Jā cataxtutāyaꞌtit na ixtej Dios 
nūn chāꞌtin chī huiꞌxinaꞌn. Palh 
chāꞌtin taxtutāya, cāmāmakchuyī 
āꞌmakapitzīn tī taꞌaꞌkaꞌīꞌ. 16

 Jā 
cakaꞌlhīꞌtit mintāꞌlāpāxquīꞌncaꞌn. 
Jā calakmakaꞌntit tū ixlaꞌ Dios, chī 
Esaú. Xlaꞌ ixuāꞌyancuꞌtun, ē ūꞌtzaꞌ 
līstāꞌlh tū ixmakxtekniꞌcanīꞌt tū 
ixpālacata līmaksāstiꞌ ixuanīꞌt. 
17

 Huiꞌxinaꞌn caꞌtzīyāꞌtit āꞌlīstān 
xlaꞌ ixlacasquiꞌn ixmaxquīꞌpalaca ē 
jātzaꞌ la lakmāxtulh. Xlaꞌ ixcalhuan 
ixpālacata lakpalīcuꞌtunli tū 
ixtlahuanīꞌt.

18
 Huiꞌxinaꞌn jā ixuiꞌlānaꞌntit 

aꞌntzaꞌ aꞌcxniꞌ Dios māstāꞌlh 
līmāpaꞌksīn nac sipej jā huanican 
Sinaí. Israelitas xalanīꞌn 
makāstzaꞌ tatalacatzunaꞌjīlh nac 
Sinaí. Talaktzīꞌlh lamanaꞌ ē jā 
cāꞌpucsuaꞌ ixuanīꞌt ē jā makliꞌpliꞌ. 
19

 Takexmatli aꞌktin līskoliꞌ ē aꞌktin 
tachihuīn. Aꞌcxniꞌ takexmatli 
ixtachihuīn Dios, xlacaꞌn tahuanli 
jātzaꞌ āꞌchulāꞌ cachihuīnaꞌlh. 
20

 Tajicuaꞌnli aꞌcxniꞌ Dios huanli 
nūn chāꞌtin īꞌxaꞌmalh sipej. Nā 
huanli palh lakatin animalh 
natāya aꞌntzaꞌ ixlacasquiꞌnca 
nalīlacataꞌlamaknīcan chihuix. 
21

 Tī talaktzīꞌlh huāꞌmāꞌ, tajicuaꞌnli. 
Nā Moisés huanli: “Icxpipimāꞌlh 
ixpālacata icjicuaꞌn.”

22
 Huiꞌxinaꞌn jā chuntzaꞌ 

taꞌnīꞌtaꞌntit nac Sinaí. Huiꞌxinaꞌn 
pimpāꞌnaꞌntit āꞌlacatin nac sipej jā 
huanican Sión ē nac cāꞌlacchicniꞌ 
jā huīꞌlh Dios xalakahuan. Huāꞌmāꞌ 
cāꞌlacchicniꞌ huiꞌlachaꞌ nac aꞌkapūn 

ē huanican Jerusalén. Aꞌntzaꞌ 
taꞌaꞌnan lhūhuaꞌ ángeles. 23

 Aꞌntzaꞌ 
nā huiꞌxinaꞌn pimpāꞌnaꞌntit 
nac aꞌkapūn jā tatalacxtimīnīꞌt 
ē tamakapāxuīmāꞌnalh Dios 
tī xapūla ixlacstīn Dios, tī 
tatzoꞌkniꞌ ixtacuhuīniꞌcaꞌn 
nac aꞌkapūn. Aꞌntzaꞌ jā huīꞌlh 
Dios. Ūꞌtzaꞌ tī nacāputzānaꞌnīkōꞌ 
ixlīpōꞌktucaꞌn tachiꞌxcuhuīꞌt. 
Nā aꞌntzaꞌ tahuiꞌlānaꞌnchaꞌ 
ixlīstacnaꞌcaꞌn tī tanīnīꞌttzaꞌ ē 
cātlahuacanīꞌt lactze. 24

 Huiꞌxinaꞌn 
aꞌkaꞌīꞌnīꞌtaꞌntit Jesucristo ūꞌtzaꞌ tī 
makapūtaxtūnuꞌn. Xlaꞌ tlahuanīꞌt 
xasāstiꞌ talacāxtlahuan. Ixkaꞌlhniꞌ 
Jesucristo cālīcheꞌkēꞌ ixlīstacnaꞌcaꞌn 
tachiꞌxcuhuīꞌt. Ē chuntzaꞌ 
talakalhuꞌmān ixkaꞌlhniꞌ Jesucristo. 
Ūꞌtzaꞌ āꞌchulāꞌ xatze ē jā ixkaꞌlhniꞌ 
Abel.

25
 Cakexpaꞌttit tū huan 

Dios. Cāmakapātīnīnca tī 
jā takexmatniꞌlh Moisés tī 
Dios māchihuīnīlh. Āꞌchulāꞌ 
naquincātamakapātīnīnān palh 
jā kexmatniꞌcuꞌtunāuj Dios chī 
chihuīnaꞌnāchaꞌ nac aꞌkapūn. 
26

 Lakmajtzaꞌ Dios chihuīnaꞌnli 
aꞌcxniꞌ ixtatakēstoknīꞌt israelitas 
lacatzunaꞌj nac Sinaí. Tiꞌyaꞌt 
tachiquilh. Chuhuaꞌj Dios huan: 

“Quit naꞌicchiquipala tiꞌyaꞌt ē 
jā xmān tiꞌyaꞌt. Nā naꞌicchiqui 
aꞌkapūn.” 27

 Huāꞌmāꞌ huanicuꞌtun 
natasputkōꞌ ixlīpōꞌktu tū 
cāmālacatzucunīꞌt. Āꞌxmān 
natahuiꞌla tū jāla lacachiquican. 
28

 Quinaꞌn natāꞌtahuiꞌlayāuj Dios 
jā xlaꞌ māpaꞌksīniꞌn jā tāyaniꞌ 
pōꞌktu quilhtamacuj. Chuhuaꞌj 
namaxquīꞌyāuj tapāxcatcaꞌtzīn 
Dios ē nalakachiꞌxcuhuīꞌyāuj ē 

namakapāxuīyāuj chuntzaꞌ huaꞌchi 
chī xlaꞌ lacasquiꞌn. 29

 Ixlīcānaꞌ 
Dios huaꞌchi aꞌktin kaꞌtlaꞌ lamanaꞌ 
ixpālacata xlaꞌ nacāmakapātīnīn 
xlacaꞌn tī jā takexmatniꞌ.

Palh tzej nalatāꞌkchokoyāuj, 
chuntzaꞌ nalīmakapāxuīyāuj Dios

13  Calāpāxquīꞌtēlhaꞌtit 
milīpōꞌktucaꞌn ixpālacata 

huiꞌxinaꞌn lītāꞌtimīn. 2 Cacāmānūꞌtit 
na minchiccaꞌn tī tamināchaꞌ xalaꞌ 
makat. Āꞌmakapitzīn tī chuntzaꞌ 
tatlahuanīꞌt, xlacaꞌn tamānūnīꞌt 
ángeles na ixchiccaꞌn, masqui 
xapūla jā ixtacaꞌtzī palh xlacaꞌn 
ángeles ixtahuanīꞌt.

3
 Jā cacāpātzaꞌnkātit tī cāchīꞌcanīꞌt. 

Cacālakalhuꞌmaꞌntit xlacaꞌn 
huaꞌchi cātatāꞌchīꞌnīꞌtaꞌntit. Jā 
cacāpātzaꞌnkātit tī tapātīniꞌmāꞌnalh. 
Cacālakalhuꞌmaꞌntit xlacaꞌn huaꞌchi 
nā huiꞌxinaꞌn cātāꞌpātīniꞌmpāꞌnaꞌntit.

4
 Xatze tamakaxtokcan. Jā tze 

kaꞌlhīcan tāꞌlāpāxquīꞌn. Dios 
nacāmakapātīnīn xlacaꞌn tī chuntzaꞌ 
tala.

5
 Jā xmān calacapāstactit chī 

nalīkaꞌlhīꞌyāꞌtit tumīn. Līpāxuhua 
catahuiꞌlaꞌtit palh kaꞌlhīꞌyāꞌtit 
lhūhuaꞌ tumīn o palh jā lhūhuaꞌ. 
Dios huanīꞌt: “Pōꞌktu quilhtamacuj 
naꞌictāꞌlatahuiꞌlayān. Jā maktin 
ictimakxtekniꞌ.” 6 Ūꞌtzaꞌ jā 
catilījicuaꞌnui. Tzē nahuanāuj:

Māpaꞌksīniꞌ Dios quimaktāya.
Jā ictijicuaꞌniꞌlh tū 

naquintatlahuaniꞌ 
tachiꞌxcuhuīꞌt.

7
 Cacālacapāstactit xlacaꞌn tī pūla 

cātamāsuꞌyuniꞌn ixtachihuīn Dios. 
Cacāpāstactit chī ixtalīlatlāꞌhuan 
xlacaꞌn, ē chuntzaꞌ catlāꞌhuaꞌntit.

8
 Jesucristo chu ūꞌtzaꞌtzaꞌ 

chī tihuaꞌnaꞌ. Jā makstin 
talakpalī. 9 Jā catamakxtektit 
nacātamāsuꞌyuniꞌyān xtum 
tamāsuꞌyun tū jā aꞌkaꞌīꞌnīꞌtaꞌntit. 
Dios ūꞌtzaꞌ tī quincāmaktāyayān 
chī nalatāꞌkchokoyāuj chuntzaꞌ 
chī xlaꞌ lacasquiꞌn. Tamāsuꞌyun 
ixpālacata tū huaꞌcan, huāꞌmāꞌ 
jā quincāmaktāyayān. Masqui 
āꞌmakapitzīn takexmatniꞌ tzamāꞌ 
tamāsuꞌyun, jā cāmaktāya xlacaꞌn.

10
 Pālejniꞌ tī tascuja na 

ixtemplocaꞌn israelitas, xlacaꞌn 
tzē natahuaꞌ macstiꞌnaꞌj xaquinīt 
animalhnaꞌ tū mālacnūniꞌcanīꞌt 
Dios. Xtum talakalhuꞌmān 
tū mālacnūniꞌcanīꞌt Dios 
tū quincāmāpānūniꞌyān 
quincuentacaꞌn. Huāꞌmāꞌ 
talakalhuꞌmān, ūꞌtzaꞌ Jesucristo. 
11

 Xapuxcuꞌ pālej, xlaꞌ lēꞌn 
ixkaꞌlhniꞌ animalh xatamaknīn 
hasta nac templo jā huanican 
Āꞌchulāꞌ Xatasicuaꞌlanātlahuan 
jā ixlīꞌaꞌktuꞌ nac cuarto. Aꞌntzaꞌ 
mālacnūniꞌcan Dios kaꞌlhniꞌ 
ixpālacata nacāmāpānūniꞌ 
ixcuentacaꞌn tachiꞌxcuhuīꞌt. 
Ixmacniꞌcaꞌn animalh, tzamāꞌ 
cāmāxtucan nac cāꞌlacchicniꞌ. 
Aꞌntzaꞌ cālhcuyucan. 12

 Nā Jesús 
nā māxtuca nac cāꞌlacchicniꞌ. Ē 
aꞌntzaꞌ nīlh. Chuntzaꞌ pātīniꞌlh 
ixpālacata ixcālīmāpānūniꞌcuꞌtun 
ixkaꞌlhniꞌ ixcuentacaꞌn 
tachiꞌxcuhuīꞌt. 13

 Lakmakaꞌnca 
Jesucristo aꞌcxniꞌ māxtuca nac 
cāꞌlacchicniꞌ ē xtokohuaꞌcaꞌca nac 
cruz. Quinaꞌn aꞌkaꞌīꞌyāuj, ē chuntzaꞌ 
ixlacasquiꞌnca napātīniꞌnāuj aꞌcxniꞌ 
quincātalakmakaꞌnān ixpālacata 
Jesucristo. 14

 Huāꞌtzāꞌ nac 

cāꞌquilhtamacuj jā tū cāꞌlacchicniꞌ 
tū natahuiꞌla pōꞌktu quilhtamacuj. 
Quinaꞌn kaꞌlhīmāꞌnauj āꞌaꞌktin 
cāꞌlacchicniꞌ tū nalaktzīꞌnāujcus. 
15

 Jātzaꞌ mālacnūniꞌyāuj Dios 
xatamaknīn animalh. Xatze 
camaxquīꞌuj tapāxcatcaꞌtzīn Dios. 
Ūꞌtzaꞌ huaꞌchi talakalhuꞌmān. 
Ixlacasquiꞌnca namākaꞌtlīꞌyāuj 
Dios ixpālacata Jesucristo. 16

 Jā 
capātzaꞌnkātit natlahuaꞌyāꞌtit tū tze 
ē nalāmaktāyaꞌyāꞌtit. Ūꞌtzaꞌ huāꞌmāꞌ 
tū līpāxuhua Dios.

17
 Cacākexpaꞌtniꞌtit xanapuxcuꞌnuꞌ 

xalanīꞌn nac templo. Catlahuaꞌtit 
tū cātahuaniyān. Xlacaꞌn 
cāmaktakaꞌlhān huiꞌxinaꞌn 
ixpālacata talacasquiꞌn 
xaꞌnca naꞌaꞌkaꞌīꞌyāꞌtit. Xlacaꞌn 
natamaxquīꞌ cuenta Dios chī 
tascuja. Xlacaꞌn cāꞌtapāxuhuān 
natascuja palh natlahuaꞌyāꞌtit 
tū nacātalīmāpaꞌksīyān. Palh jā 
nacākexpaꞌtniꞌyāꞌtit, natalīlīpuhuan. 
Ē huiꞌxinaꞌn jā tū caticālīmacuaniꞌn.

18
 Calīꞌorarlīꞌtit quimpālacata. 

Quit iccaꞌtzī icmākentaxtūlh tū 
Dios quimacamaxquīꞌnīꞌt. Pōꞌktu 
quilhtamacuj ictlahuacuꞌtun tū 
tze. 19

 Iccāsquiꞌniꞌyān calīꞌorarlīꞌtit 
Dios palaj naquimacāꞌnāchaꞌ jā 
huiꞌlānaꞌntit.

Tasicuaꞌlanālīn
20

 Dios ūꞌtzaꞌ tī 
quincāmakapāxuīyān. 
Xlaꞌ mālacastālancuanīlh 
quiMāpaꞌksīniꞌcaꞌn Jesucristo. 
Jesucristo nīlh ē līxapalh 
ixkaꞌlhniꞌ quincuentacaꞌn. Chuntzaꞌ 
līcāxtlahualh talacāxtlahuan tū 
natāyaniꞌ pōꞌktu quilhtamacuj. 
Chuhuaꞌj xlaꞌ tihuaꞌnaꞌ 

naquincāmaktakaꞌlhān. 21
 Dios 

cacāmaxquīꞌn talacapāstacniꞌ tū 
nacāmaktāyayān natlahuaꞌyāꞌtit 
ixtalacasquiꞌnīn. Nā quinaꞌn 
caquincātlahuan lactze chuntzaꞌ 
chī xlaꞌ lacasquiꞌn. Ūꞌtzaꞌ 
lītlahua ixlītliꞌhuiꞌqui Jesucristo. 
Calakachiꞌxcuhuīꞌca Jesucristo 
pōꞌktu quilhtamacuj. Amén.

22
 Tāꞌtimīn, iccāsquiꞌniꞌyān 

līlacatzucu nakelhtahuaꞌkaꞌyāꞌtit 
tū iccātzoꞌknuniꞌmāꞌn nac 
huāꞌmāꞌ caꞌpsnap. Jā kaꞌtlaꞌ tzamāꞌ 

caꞌpsnap tū iccātzoꞌknuniꞌnīꞌtaꞌn. 
23

 Iccāmācaꞌtzīnīcuꞌtunān 
makxtekcanīꞌttzaꞌ Timoteo. 
Chuhuaꞌj jātzaꞌ tachīꞌn. Palh xlaꞌ 
namin palaj, naquintāꞌaꞌn aꞌcxniꞌ 
naꞌiccālakaꞌnāchāꞌn.

24
 Cacāsaludarlīꞌtit ixlīpōꞌktucaꞌn 

xanapuxcuꞌnuꞌ nac templo. 
Calāsaludarlīꞌtit milīpōꞌktucaꞌn. 
Tāꞌtimīn xalaꞌ nac Italia 
cātahuaniyān.

25
 Dios cacāsicuaꞌlanātlahuakōꞌn. 

Amén. 

Lītzucuca carta

1  Quit, Santiago, ictzoꞌka 
huāꞌmāꞌ carta. Quit 

ictāꞌscuja Dios ē Māpaꞌksīniꞌ 
Jesucristo. Quit iccāmacāꞌniꞌyān 
saludos milīpōꞌktucaꞌn israelitas 
tī tapaꞌksīniꞌyāꞌtit Dios, tī 
taꞌaꞌkahuaniꞌnīꞌtaꞌntit.

Talacapāstacniꞌ tū Dios māstāꞌ
2

 Tāꞌtimīn, catahuiꞌlaꞌtit 
cāꞌtapāxuān masqui 
cāꞌaꞌkspulayān lhūhuaꞌ 
catūhuālh ixpālacata aꞌkaꞌīꞌyāꞌtit 
Jesucristo. 3 Caꞌtzīyāꞌtittzaꞌ 
aꞌcxniꞌ cāꞌaꞌkspulayān huāꞌmāꞌ 
ē palh jā makxtekāꞌtit chī 
aꞌkaꞌīꞌyāꞌtit, chuntzaꞌ nalīscaꞌtāꞌtit 
chī natāyaniꞌyāꞌtit. 4 Pōꞌktu 
quilhtamacuj natāyaniꞌyāꞌtit, 
ē chuntzaꞌ nalīscaꞌtāꞌtit chī 
tzej nalatāꞌkchokoyāꞌtit ē chī 
nalīmākentaxtūkōꞌyāꞌtit ixlīpōꞌktu 
tū ixtalacasquiꞌnīn Dios.

5
 Palh huiꞌxinaꞌn jā caꞌtzīyāꞌtit 

chī nalīlatāꞌkchokoyāꞌtit 
tzej, casquiꞌniꞌtit Dios ē xlaꞌ 
nacāmāsuꞌyuniꞌyān. Xlaꞌ jā 
cāꞌtasītziꞌ māstāꞌ tū nasquiꞌniꞌyāuj 
ē jā lacaquilhnīniꞌn. 6 Aꞌcxniꞌ 
huiꞌxinaꞌn nasquiꞌniꞌyāꞌtit Dios 

catūhuālh, napuhuaꞌnāꞌtit Dios 
ixlīcānaꞌ nacāmaxquīꞌyān. Jā 
maktin tipuhuaꞌnāꞌtit Dios jā 
caticāmaxquīꞌn. Tī lacpuhuan Dios 
jā catimāstāꞌlh, xlaꞌ jā xmān aꞌktin 
ixtalacapāstacniꞌ kaꞌlhī. Xlaꞌ huaꞌchi 
xcān aꞌcxniꞌ ūꞌnun ē calhāxcuhuālh 
māꞌaꞌkchoko xaxiyālh xcān. 7 Tī 
lacpuhuan chuntzaꞌ, Dios jā 
catimaxquīꞌlh tū squiꞌniꞌ. 8 Tī jā 
xmān aꞌktin talacapāstacniꞌ takaꞌlhī, 
xlacaꞌn jā maktin tacaꞌtzī tū 
natatlahua.

9
 Huiꞌxinaꞌn, tāꞌtimīn, tī catīhuālh 

tachiꞌxcuhuīꞌt, calīpāxuhuaꞌtit 
ixpālacata Dios cālaktzīꞌnān 
jā chī catīhuālh tachiꞌxcuhuīꞌt. 
10

 Huiꞌxinaꞌn, tāꞌtimīn, tī 
lacricujnuꞌ, calīpāxuhuaꞌtit 
ixpālacata caꞌtzīyāꞌtit Dios laktzīꞌn 
mintumīncaꞌn huaꞌchi jā tū 
ixtapalh. Lacricujnuꞌ natasputa chī 
aꞌktin xaꞌnat. 11

 Aꞌcxniꞌ chiꞌchiniꞌn, 
xapaꞌlhmaꞌ xneka, ē xaꞌnat yuja. 
Ixlītzēhuanīꞌt sputa. Nā chuntzaꞌ 
talīsputa lacricujnuꞌ līhuan tatlahua 
ixnegociocaꞌn.

Chī napātīniꞌncan ē natāyaniꞌcan
12

 Līpāxuhua tahuiꞌlānaꞌlh 
xlacaꞌn tī līlacatejtin tapātī tū 
cāꞌaꞌkspula. Palh xlacaꞌn natatāyaniꞌ, 

natakaꞌlhī xasāstiꞌ ixlatamatcaꞌn. 
Xasāstiꞌ quilatamatcaꞌn xlaꞌ chī 
talakalhuꞌmān tū Dios cāmālacnūniꞌ 
tī tapāxquīꞌ. 13

 Palh chāꞌtin 
chiꞌxcuꞌ lacpuhuan natlahua 
tū jā tze, jā capuhuanli Dios 
mālacpuhuanīlh tū jā tze. Dios 
jā maktin lacpuhuan natlahua 
tū jā tze. Xlaꞌ jā cāmālacpuhuanī 
tachiꞌxcuhuīꞌt catatlahualh tū jā tze. 
14

 Aꞌcxniꞌ chāꞌtin chiꞌxcuꞌ lacpuhuan 
natlahua tū jā tze, xlaꞌ ixlīꞌaꞌcstu 
ixtalacapāstacniꞌ mātlahuī chuntzaꞌ. 
15

 Palh xlaꞌ tlahua chuntzaꞌ tū jā tze 
ixtalacapāstacniꞌ, chuntzaꞌ kaꞌlhī 
ixcuenta. Āꞌchulāꞌ natlahuatēlha tū 
jā tze. Ūꞌtzaꞌ nalīnī.

16
 Ixlīcānaꞌ tū iccāhuanimāꞌn. 

Jā cataꞌaꞌkskāhuīꞌtit, tāꞌtimīn. 
17

 Pōꞌktu xatze catūhuālh tū 
quincātamaxquīꞌnīꞌtaꞌn, pōꞌktu 
Dios macamin. Tī quincāmaxquīꞌn 
pōꞌktu tū tze xlaꞌ ūꞌtzaꞌ Dios. Xlaꞌ 
cātlahualh tū tamāxkakēniꞌn 
nac aꞌkapūn. Dios xlaꞌ chu 
ūꞌtzaꞌtzaꞌ. Jā maktin talakpalī nūn 
macstiꞌnaꞌj. 18

 Dios quincāmaxquīꞌn 
xasāstiꞌ quilatamatcaꞌn chī xlaꞌ 
ixtalacasquiꞌnīn. Quincāmaxquīꞌn 
quilatamatcaꞌn xasāstiꞌ ixpālacata 
ixtachihuīn Dios tū ixlīcānaꞌ. 
Chuntzaꞌ quinaꞌn xapūla 
aꞌkaꞌīꞌnīꞌtauj. Āꞌlīstān lhūhuaꞌ 
āꞌmakapitzīn nataꞌaꞌkaꞌīꞌ. Chuntzaꞌ 
quinaꞌn xalacpūla.

Tū Dios lacasquiꞌn natlahuayāuj
19

 Calacapāstactit huāꞌmāꞌ, 
tāꞌtimīn. Milīpōꞌktucaꞌn tzej 
cakexpaꞌttit ixtachihuīn 
Dios. Calacapāstacnaꞌntit 
pūla chī nachihuīnaꞌnāꞌtit, ē 
jā nasītzīꞌyāꞌtit. 20

 Tasītziꞌ 

quincāmāmakchuyīyān. Chuntzaꞌ 
jāla tlahuayāuj ixtalacasquiꞌnīn 
Dios. 21

 Camāpānūkōꞌtit ixlīpōꞌktu 
tū jā tze ē ixlīpōꞌktu tū jā līmacuan. 
Calīhuiꞌlīꞌtit natlahuaꞌyāꞌtit 
ixtalacasquiꞌnīn Dios. Cuenta 
catlahuaꞌtit tū ixtachihuīn 
Dios tū maktīniꞌnīꞌtaꞌntit. 
Ūꞌtzaꞌ tū cāmācaꞌtzīnīn chī 
nacālīmakapūtaxtūyān.

22
 Cakexpaꞌtniꞌtit ixtachihuīn 

Dios, ē jā xmān cakexpaꞌtmakaꞌntit. 
Palh puhuaꞌnāꞌtit xmān 
nakexpaꞌtmakaꞌnāꞌtit, minaꞌcstucaꞌn 
taꞌaꞌkskāhuīꞌyāꞌtit. 23

 Tī xmān 
takexmata ixtachihuīn Dios ē jā 
tatlahua, xlacaꞌn chī chāꞌtin chiꞌxcuꞌ 
tī laktzīꞌn nac espejo. 24

 Ixlīmān 
laktzīꞌncan chī lanīꞌt ixlacan ē aꞌn 
ē palaj tunca pātzaꞌnkā chī lanīꞌt. 
25

 Jā chuntzaꞌ xlacaꞌn tī cuenta 
tatlahua xatze ixtachihuīn Dios tū 
quincāmācaꞌtzīnīyān chī nalītaxtuyāuj. 
Palh xlacaꞌn jā tamakxteka takexmatniꞌ, 
ē palh jā tapātzaꞌnkā tū huan, chuntzaꞌ 
Dios nacāsicuaꞌlanātlahua ixlīpōꞌktu tū 
tatlahua.

26
 Palh chāꞌtin chiꞌxcuꞌ huan 

kexmatniꞌ Dios, ē jāla māpaꞌksī 
ixquilhniꞌ, xlaꞌ ixlīmān taꞌaꞌkskāhuīꞌ. 
Xlaꞌ jā ixlīcānaꞌ kexmatniꞌ Dios. 27

 Tū 
Dios lacasquiꞌn natlahuayāuj quinaꞌn 
tī ixlīcānaꞌ aꞌkaꞌīꞌyāuj, ūꞌtzaꞌ huāꞌmāꞌ: 
cacāmaktāyauj lacstīn tī xcamanīn 
ē tī cānīmakaꞌncanīꞌt tī tapātīniꞌn. Ē 
ixlacasquiꞌnca pōꞌktu quilhtamacuj 
namāpānūyāuj ixlīpōꞌktu tū jā tze xalaꞌ 
nac cāꞌquilhtamacuj.

Ixlacasquiꞌnca nacālaktzīꞌnāuj 
tachiꞌxcuhuīꞌt lacxtim

2  Tāꞌtimīn, calālaktzīꞌntit 
lacxtim milīpōꞌktucaꞌn 

huiꞌxinaꞌn tī aꞌkaꞌīꞌniꞌyāꞌtit 
quiMāpaꞌksīniꞌcaꞌn Jesucristo tī 
xakaꞌtlaꞌ. 2 Naꞌiccāhuaniyān aꞌktin 
tachihuīn. Chāꞌtuꞌ chiꞌxcuhuīꞌn 
tatanū na mintemplocaꞌn. Chāꞌtin 
xlaꞌ rico ē kaꞌlhī ixmakatzātzāt 
ixlaꞌ oro ē ixluꞌxuꞌ xatze. Āꞌchāꞌtin 
xlaꞌ xcamanīn ē xlaꞌ kaꞌlhī 
masnā luꞌxuꞌ. 3 Huiꞌxinaꞌn āꞌchulāꞌ 
lakachiꞌxcuhuīꞌyāꞌtit tī kaꞌlhī xatze 
ixluꞌxuꞌ ē huaniꞌyāꞌtit: “Huiꞌx 
catahuiꞌlaꞌ huāꞌtzāꞌ nac xatze silla.” 
Ē xcamanīn huaniꞌyāꞌtit: “Huiꞌx 
catāyachi o catahuiꞌlaꞌ nac piso 
ixlacatzunaꞌj na quintujan.” 4 Palh 
chuntzaꞌ tlahuaꞌyāꞌtit huiꞌxinaꞌn, 
chuntzaꞌ tasuꞌyu puhuaꞌnāꞌtit 
āꞌmakapitzīn chiꞌxcuhuīꞌn 
āꞌchulāꞌ lactze. Palh chuntzaꞌ 
tlahuaꞌyāꞌtit huiꞌxinaꞌn, jā tze 
mintalacapāstacniꞌcaꞌn.

5
 Tāꞌtimīn, iccāpāxquīꞌyān ē 

iccāhuanicuꞌtunān huāꞌmāꞌ. Dios 
cālacsacnīꞌt tī lacxcamanīnīꞌn. 
Masqui xcamanīn xlacaꞌn, Dios 
cālaktzīꞌn chī lacricujnuꞌ, ixpālacata 
talīpāhuan Dios ē chuntzaꞌ 
natatanū jā xlaꞌ māpaꞌksīniꞌn. 
Nā ixlīpōꞌktucaꞌn tī tapāxquīꞌ 
Dios ixlīpōꞌktucaꞌn natatanū jā 
xlaꞌ māpaꞌksīniꞌn. 6 Huiꞌxinaꞌn 
cālakmakaꞌnāꞌtit tī lacxcamanīnīꞌn. 
Cālakachiꞌxcuhuīꞌyāꞌtit lacricujnuꞌ. 
Ūꞌtunuꞌn tī cātamakapātīnīnān. 
Xlacaꞌn cātamālacapūꞌyān 
huiꞌxinaꞌn. 7 Ūꞌtunuꞌn lacricujnuꞌ 
tī jā tze talīchihuīnaꞌn Jesucristo 
quiMāpaꞌksīniꞌcaꞌn. Ūꞌtzaꞌ tī 
huiꞌxinaꞌn tapaꞌksīniꞌyāꞌtit.

8
 Ixlīmāpaꞌksīn Dios tū tatzoꞌkniꞌ 

na ixtachihuīn Dios chuntzaꞌ huan: 
“Nacāpāxquīꞌyaꞌ āꞌmakapitzīn 
chuntzaꞌ chī pāxquīꞌcaꞌnaꞌ milīmān.” 

Palh huiꞌxinaꞌn kexpaꞌtniꞌyāꞌtit 
huāꞌmāꞌ līmāpaꞌksīn, chuntzaꞌ 
tzej tlāꞌhuaꞌmpāꞌnaꞌntit. 9 Palh 
huiꞌxinaꞌn lakachiꞌxcuhuīꞌyāꞌtit 
makapitzīn, ē āꞌmakapitzīn 
huampala cālakmakaꞌnāꞌtit, 
chuntzaꞌ tlahuaꞌyāꞌtit tū jā tze, ē 
chuntzaꞌ huiꞌxinaꞌn laclīꞌpināꞌtit. 
Chuntzaꞌ huan ixlīmāpaꞌksīn Dios. 
10

 Palh chāꞌtin chiꞌxcuꞌ nakexmatniꞌ 
ixlīpōꞌktu ixlīmāpaꞌksīn Dios ē 
xmān aꞌktin līmāpaꞌksīn tū jā 
kexmatniꞌ, huāꞌmāꞌ chiꞌxcuꞌ laclēꞌn 
ixpālacata jā kexmatniꞌkōꞌlh 
līmāpaꞌksīn, ē masqui xmān aꞌktin 
līmāpaꞌksīn tū jā kexmatniꞌlh. 
11

 Dios huanli: “Jā tikaꞌlhīꞌyaꞌ 
mintāꞌlāpāxquīꞌn.” Nā chuntzaꞌ 
huanli: “Jā timaknīniꞌnaꞌ.” Palh 
chāꞌtin tī maknīniꞌn, xlaꞌ laclēꞌn 
ē masqui jā kaꞌlhī ixtāꞌlāpāxquīꞌn. 
12

 Dios quincāmaktāyayān ē 
chuntzaꞌ jā quincāmāpaꞌksīyān tū 
jā tze. Chuntzaꞌ palh tlahuayāuj tū 
jā tze, Dios naquincāputzānaꞌniꞌyān. 
Ūꞌtzaꞌ calīchihuīnaꞌntit ē 
calītlahuaꞌtit tū tze. 13

 Dios, aꞌcxniꞌ 
naputzānaꞌn, jā caticālakalhuꞌmanli 
tī jā talakalhuꞌmanli āꞌmakapitzīn. 
Xlaꞌ xmān nacālakalhuꞌman tī 
talakalhuꞌmanli āꞌmakapitzīn. Tī 
talakalhuꞌmanīꞌt āꞌmakapitzīn, 
xlacaꞌn jā catitajicuaꞌnli aꞌcxniꞌ 
nacāputzānaꞌniꞌ Dios.

Chī tzej aꞌkaꞌīꞌcan
14

 Tāꞌtimīn, palh chāꞌtin chiꞌxcuꞌ 
huan līpāhuan Dios ē xlaꞌ jā tlahua 
tū tze, chu tlakaj līpāhuan. 15

 Palh 
chāꞌtin quintāꞌtin spuꞌtniꞌ ixluꞌxuꞌ ē 
jā kaꞌlhī tū nahuaꞌ 16

 ē makapitzīn 
chī huiꞌxinaꞌn tahuanī: “Dios 
casicuaꞌlanātlahuan ē camaxquīꞌcaꞌ 

miluꞌxuꞌ ē camāhuīꞌcaꞌ”, ē tī 
tahuani chuntzaꞌ jā tū tamaxquīꞌ, 
chuntzaꞌ jā tū līmacuan talīpāhuan 
Dios. 17

 Palh chāꞌtin chiꞌxcuꞌ huan 
līpāhuan Dios, ē jā maktāya 
āꞌchāꞌtin, xlaꞌ chu tlakaj huan 
līpāhuan Dios. Xlaꞌ huaꞌchi chāꞌtin 
xanīn ixpālacata jā tū tlahua tū tze.

18
 Palh chāꞌtin nahuan: “Quit 

icaꞌkaꞌīꞌniꞌ Dios, ē masqui jā 
ictlahua tū tze.” Quit naꞌicuampala: 
¿Chī nalītasuꞌyuꞌyaꞌ palh līpāhuaꞌnaꞌ 
Dios palh jā tlahuaꞌyaꞌ tū tze? 
Quit ictlahua xatze. Chuntzaꞌ 
lītasuꞌyu quit iclīpāhuan Dios. 
19

 Huiꞌx puhuaꞌnaꞌ xmān chāꞌtin 
Dios. Chuntzaꞌ tze. Nā chuntzaꞌ 
tapuhuan jā tzeya ūꞌnīꞌn tī 
tatāꞌscuja skāhuīꞌniꞌ. Xlacaꞌn taxpipi 
ixpālacata tajicuaꞌniꞌ Dios. 20

 Huiꞌx 
jā caꞌtzīyaꞌ. Naꞌicmāsuꞌyuniꞌyān 
chu tlakaj palh chāꞌtin huan 
līpāhuan Dios ē palh jā tlahua tū 
lactze. 21

 Quixūꞌnāpapcaꞌn Abraham 
mālacnūniꞌlh, chī talakalhuꞌmān 
Dios, ixkaꞌhuaꞌcha tī ixuanican 
Isaac. Ūꞌtzaꞌ Dios līlaktzīꞌlh 
Abraham tze chiꞌxcuꞌ ixpālacata 
tū tlahualh. 22

 Chuntzaꞌ caꞌtzīcan 
Abraham ixlīpāhuan Dios ē ūꞌtzaꞌ 
xlaꞌ lītlahualh tū lactze. Aꞌcxniꞌ 
Abraham tlahualh huāꞌmāꞌ tū 
tze, ūꞌtzaꞌ lītasuꞌyulh Abraham 
ixlīpāhuan Dios. 23

 Chuntzaꞌ 
mākentaxtūca chī ixtatzoꞌkniꞌ na 
ixtachihuīn Dios jā huan: “Abraham 
ixlīpāhuan Dios. Ūꞌtzaꞌ Dios xatze 
līlaktzīꞌlh Abraham.” Ē Dios huanli 
Abraham ixamigo.

24
 Chuntzaꞌ huiꞌxinaꞌn 

caꞌtzīyāꞌtittzaꞌ Dios lactze cālaktzīꞌn 
tachiꞌxcuhuīꞌt jā xmān ixpālacata 
talīpāhuan Dios. Nā ixlacasquiꞌnca 

xlacaꞌn natatlahua tū lactze. 
Chuntzaꞌ natasuꞌyu palh ixlīcānaꞌ 
talīpāhuan Dios. 25

 Ē nā chuntzaꞌ 
Rahab tī maklaniꞌ ixuanīꞌt. Xlaꞌ 
cāmakxtekli tatachokolh na ixchic 
chiꞌxcuhuīꞌn tī Josué cāmacamilh. 
Cāmātzēꞌkli ē cāmaktāyalh 
natataxtu nac cāꞌlacchicniꞌ nac 
āꞌkentin tej. Ūꞌtzaꞌ Dios līlaktzīꞌlh 
tzeya puscāt Rahab. 26

 Quinaꞌn 
huiꞌlānaꞌuj ixpālacata kaꞌlhīyāuj 
quimacniꞌcaꞌn ē quilīstacnaꞌcaꞌn. 
Nā chuntzaꞌ quinaꞌn kaꞌlhīyāuj 
xasāstiꞌ quilatamatcaꞌn, ixpālacata 
līpāhuanāuj Dios ē chuntzaꞌ 
tlahuayāuj tū lactze.

Quinquilhniꞌcaꞌn

3  Tāꞌtimīn, jā calaꞌtit 
līmākelhtahuaꞌkēꞌnīꞌn lhūhuaꞌ 

huiꞌxinaꞌn. Caꞌtzīyāꞌtit huiꞌxinaꞌn 
tī tamāsuꞌyu āꞌchulāꞌ palhaꞌ 
nacāputzānaꞌniꞌcan. 2 Quinaꞌn 
quilīpōꞌktucaꞌn makatunuꞌ 
tlahuayāuj tū jā tze. Palh chāꞌtin 
chiꞌxcuꞌ tzē māpaꞌksī ixquilhniꞌ, 
chuntzaꞌ tzē māpaꞌksī ixlīpōꞌktu 
ixmacniꞌ. Xlaꞌ tzeya chiꞌxcuꞌ. 
3

 Cāmākalhnūyāuj freno na 
ixquilhniꞌcaꞌn cahuāyuj. Chuntzaꞌ 
tzē nacāmāpaꞌksīyāuj. Nataꞌaꞌn jā 
quinaꞌn lacasquiꞌnāuj. 4 Nā barcos tū 
lakaꞌtlaꞌ, macstiꞌnaꞌj tū līsakalīcan. 
Masqui ūꞌniꞌ xatliꞌhuiꞌqui 
tantaꞌncslēꞌn barco, piloto tzē 
nalēꞌn jā xlaꞌ lacasquiꞌn, masqui 
macstiꞌnaꞌj tū līsakalīcan barco. 
5

 Chuntzaꞌ quinquilhniꞌcaꞌn. Masqui 
macstiꞌnaꞌj quinquilhniꞌcaꞌn, lhūhuaꞌ 
tū tlahua. Masqui macstiꞌnaꞌj 
macscut, tzē namāquilhtī 
aꞌktin kaꞌtlaꞌ cāꞌquiꞌhuīꞌn. 
6

 Quinquilhniꞌcaꞌn huaꞌchi macscut, 

ixpālacata cālactlahua āꞌmakapitzīn. 
Quinquilhniꞌcaꞌn līchihuīnaꞌnāuj 
ixlīpōꞌktu tū jā tze. Ūꞌtzaꞌ āꞌchulāꞌ 
jā tze lītaxtuyāuj. Ixpālacata 
quinquilhniꞌcaꞌn, lāmāpasī 
ixlīpōꞌktucaꞌn tachiꞌxcuhuīꞌt 
nac cāꞌquilhtamacuj. Skāhuīꞌniꞌ 
ūꞌtzaꞌ tī quincāmāhuanīyān tū 
jā tze. 7 Chiꞌxcuhuīꞌn xlacaꞌn 
tzē natamāmānsujlī catūhuālh 
animalh ē catūhuālh spūnīꞌn ē 
catūhuālh lūhuaꞌ ē catūhuālh 
animalh xalaꞌ nac mar. 
Ixlīpōꞌktucaꞌn tzē cāmāmānsujlīcan. 
8

 Quinquilhniꞌcaꞌn jā tī tī tzē 
namāpaꞌksī. Quinquilhniꞌcaꞌn 
pōꞌktu quilhtamacuj huan tū jā tze. 
Huaꞌchi kaꞌlhī veneno ixpālacata 
quinquilhniꞌcaꞌn cālīlactlahuayāuj 
āꞌmakapitzīn. 9 Quinquilhniꞌcaꞌn 
līmakapāxuīyāuj Dios 
quinTātaꞌcaꞌn, ē nā cālīꞌaꞌksaꞌnāuj 
āꞌmakapitzīn tachiꞌxcuhuīꞌt tī Dios 
tlahuanīꞌt huaꞌchi chī xlaꞌ. 10

 Na 
quinquilhniꞌcaꞌn taxtu tachihuīn 
tū xatze ē tachihuīn tū jā tze. 
Tāꞌtimīn, ūꞌtzaꞌ huāꞌmāꞌ jā tze. 11

 ¿Ē 
xmān nac aꞌktin muꞌsniꞌ taxtu xcān 
xaseꞌksiꞌ ē xcān xaxūꞌniꞌ? 12

 Tāꞌtimīn, 
aꞌktin xaquiꞌhuiꞌ aꞌkalhpōj jāla 
catitahuaꞌcaꞌlh ixtahuaꞌcaꞌt xīpa. 
Xaquiꞌhuiꞌ uvas jāla catitahuaꞌcaꞌlh 
ixtahuaꞌcaꞌt aꞌkalhpōj. Nā chuntzaꞌ 
aꞌktin muꞌsniꞌ jā taxtuhuīꞌlh xaxūꞌniꞌ 
xcān aꞌntzaꞌ jāla catitaxtulh xaseꞌksiꞌ 
xcān.

Tī takaꞌlhī ixtalacapāstacniꞌ Dios
13

 Palhāsāꞌ chātin chī huiꞌxinaꞌn 
skalalh ē lhūhuaꞌ caꞌtzī ē chuntzaꞌ 
tzē namāsuꞌyu. Calatāꞌkchokotit 
līlacatejtin ē chuntzaꞌ nalītasuꞌyu 
palh lakskalalhnaꞌ huiꞌxinaꞌn. Jā 

kaꞌtlaꞌ timakcaꞌtzīyāꞌtit. 14
 Palh 

huiꞌxinaꞌn xmān lacasquiꞌnāꞌtit 
napuhuancan huiꞌxinaꞌn skalalhnaꞌ 
chuntzaꞌ lītasuꞌyu jā skalalhnaꞌ 
huiꞌxinaꞌn. 15

 Palh chuntzaꞌ 
lacpuhuan chāꞌtin, aꞌntzaꞌ lītasuꞌyu 
palh ixtalacapāstacniꞌ xlaꞌ jā 
ixlaꞌ Dios. Xmān lacapāstaca chī 
ixtalacapāstacniꞌ skāhuīꞌniꞌ ē 
ixtalacapāstacniꞌcaꞌn chiꞌxcuhuīꞌn 
ixpālacata tlahuamāꞌlh tū lacasquiꞌn 
ixmacniꞌ. 16

 Aꞌcxniꞌ tachiꞌxcuhuīꞌt 
talālakcaꞌtzaniꞌ ē xmān 
talacasquiꞌn napuhuancan xlacaꞌn 
lakskalalhnaꞌ, ūꞌtzaꞌ talālīmāpasī 
ē tatlahua ixlīpōꞌktu catūhuālh 
tū jā tze. 17

 Naꞌiccāhuaniyān 
chī talīhuan xlacaꞌn tī takaꞌlhī 
ixtalacapāstacniꞌ Dios. Xlacaꞌn 
xmān talacapāstaca tū lactze. 
Ūꞌtzaꞌ tū āꞌchulāꞌ ixlacasquiꞌnca. 
Jā talālīsītzīꞌniꞌ. Līlacatzucu 
natalātāꞌchihuīnaꞌn. Natakexmata 
ē natamaktāya āꞌmakapitzīn. 
Talaktzīꞌn lacxtim ixlīpōꞌktu. 
Tatlahua tū tze, ixpālacata xlacaꞌn 
lactze. 18

 Tī jā talālīsītzīꞌniꞌcuꞌtun 
āꞌmakapitzīn, chuntzaꞌ xlacaꞌn 
tatlahua tū xatze, ē chuntzaꞌ 
jātzaꞌ catitatāꞌlāhuanicuꞌtunli 
āꞌmakapitzīn.

Jā tze palh lakatīyāuj tū 
xalaꞌ nac cāꞌquilhtamacuj

4  ¿Tū ixpālacata tāꞌlāhuaniꞌyāꞌtit 
huiꞌxinaꞌn? Ixpālacata 

kaꞌlhīꞌyāꞌtit mintalacapāstacniꞌcaꞌn 
tū tze, ē mintalacapāstacniꞌcaꞌn 
tū jā tze. 2 Huiꞌxinaꞌn 
kaꞌlhīcuꞌtunāꞌtit catūhuālh ē 
palh jāla kaꞌlhīꞌyāꞌtit, ūꞌtzaꞌ 
lālīmaknīcuꞌtunāꞌtit huiꞌxinaꞌn. 
Huiꞌxinaꞌn lālakcaꞌtzaniꞌyāꞌtit 

tī kaꞌlhī catūhuālh, ē palh jāla 
kaꞌlhīꞌyāꞌtit, lālīlacatāꞌquīꞌyāꞌtit 
ē lālītucsāꞌtit. Jāla kaꞌlhīꞌyāꞌtit 
tū lacasquiꞌnāꞌtit huiꞌxinaꞌn, 
ixpālacata jā squiꞌniꞌyāꞌtit Dios. 
3

 Aꞌcxniꞌ squiꞌniꞌyāꞌtit Dios jā 
cāmaxquīꞌyān, ixpālacata jā 
tzej squiꞌniꞌyāꞌtit. Squiꞌniꞌyāꞌtit 
xmān ixpālacata pāxcat līlaꞌyāꞌtit 
tū huiꞌxinaꞌn lacasquiꞌnāꞌtit. 
4

 Huiꞌxinaꞌn chī chāꞌtin tī kaꞌlhī 
ixtāꞌlāpāxquīꞌn, ixpālacata jātzaꞌ 
kexpatniꞌcuꞌtunāꞌtit Dios ē xmān 
tlahuacuꞌtunāꞌtit tū lacasquiꞌnāꞌtit. 
¿Ē jā caꞌtzīyāꞌtit tī talakatī lhūhuaꞌ 
catūhuālh xalaꞌ nac cāꞌquilhtamacuj, 
xlacaꞌn talītaxtu ixtāꞌlāquiclhlaktziꞌ 
Dios? Tī tatlahuacuꞌtun lacxtim 
chī xalanīꞌn nac cāꞌquilhtamacuj, 
xlacaꞌn talītaxtu ixtāꞌlāquiclhlaktziꞌ 
Dios. 5 Palhāsāꞌ huiꞌxinaꞌn 
puhuaꞌnāꞌtit xmān chu tlakaj 
tatzoꞌkniꞌ na ixtachihuīn Dios jā 
huan Dios quincāmaxquīꞌnīꞌtaꞌn 
Espíritu Santo ē xlaꞌ lacasquiꞌn 
xmān xlaꞌ naquincāmāpaꞌksīyān ē 
jā lacasquiꞌn naquincāmāpaꞌksīyān 
āꞌchāꞌtin. 6 Ūꞌtzaꞌ lacasquiꞌn Dios. 
Xlaꞌ quincāmaktāyayān, ē chuntzaꞌ 
tzē nakexmatniꞌyāuj xmān Dios. 
Chuntzaꞌ huan ixtachihuīn Dios:

Dios jā cāmaktāya tī kaꞌtlaꞌ 
tamakcaꞌtzī.

Xlaꞌ cāmaktāya tī jā kaꞌtlaꞌ 
tamakcaꞌtzī.

7
 Huiꞌxinaꞌn catamakxtektit Dios 

nacāmāpaꞌksīyān. Jā catamakxtektit 
nacāmāpaꞌksīyān skāhuīꞌniꞌ. 
Chuntzaꞌ skāhuīꞌniꞌ nacātzāꞌlaniꞌyān. 
8

 Calātalacatzunaꞌjītit Dios ē 
xlaꞌ nā nacālātalacatzunaꞌjīyān. 
Huiꞌxinaꞌn tī tlahuaꞌyāꞌtit tū jā 
tze, jātzaꞌ catlahuaꞌtit. Huiꞌxinaꞌn 

tī pāxquīꞌyāꞌtit Dios ē nā tū 
xalaꞌ nac cāꞌquilhtamacuj, 
camāpānūniꞌtit tū jā tze na 
milīstacnaꞌcaꞌn. 9 Calīpuhuantit 
ē cacalhuaꞌntit. Jātzaꞌ calītzīꞌntit 
ē jātzaꞌ calīpāxuaꞌtit tū jā tze. 
Calīmāxanaꞌntit mincuentacaꞌn. 
10

 Macstiꞌnaꞌj cahuantit na ixlacatīn 
Dios, ē xlaꞌ nacāmākaꞌtlīꞌyān.

Jā tze palh aꞌksaꞌnāuj quintāꞌtincaꞌn
11

 Tāꞌtimīn, jā tilālīchihuīnaꞌnāꞌtit 
tū jā tze. Palh chāꞌtin līchihuīnaꞌn 
āꞌchāꞌtin tū jā tze, chuntzaꞌ 
līlakmakaꞌmāꞌlh līmāpaꞌksīn tū 
huan: Calāpāxquīꞌtit. Palh chāꞌtin 
lacpuhuan tzē nahuan palh 
āꞌchāꞌtin laclēꞌn, xlaꞌ lītaxtu chī 
juez. Jā lacapāstaca palh ūꞌtzaꞌ 
laclēꞌn, ixpālacata lakmakaꞌmāꞌlh 
līmāpaꞌksīn. 12

 Xmān chāꞌtin Juez 
aꞌnan. Ūꞌtzaꞌ Dios. Xlaꞌ ūꞌtzaꞌ 
quincāmaxquīꞌn līmāpaꞌksīn ē 
ūꞌtzaꞌ nakexmatniꞌyāuj. Xlaꞌ tzē 
naquincāmakapūtaxtūyān ē nā tzē 
naquincāmacāꞌnān nac pūpātīn. 
¿Tū ixpālacata puhuaꞌnāꞌtit palh 
huiꞌxinaꞌn tzē naꞌaꞌksaꞌnāꞌtit 
āꞌchāꞌtin?

Jā caꞌtzīyāuj tū naꞌaꞌkspula lakalī
13

 Naꞌiccāhuaniyān huiꞌxinaꞌn 
macstiꞌnaꞌj mimpālacatacaꞌn 
huiꞌxinaꞌn tī lāhuaniꞌyāꞌtit: 

“Chuhuaꞌj o lakalī naꞌaꞌnāuj 
nac aꞌktin cāꞌlacchicniꞌ. Aꞌntzaꞌ 
natachokoyāuj aꞌktin cāꞌta. 
Natamāhuanaꞌnāuj ē nastāꞌnanāuj. 
Natlajayāuj lhūhuaꞌ tumīn.” 
14

 Huāꞌmāꞌ naꞌiccāhuaniyān: 
Huiꞌxinaꞌn jā caꞌtzīyāꞌtit tū 
naꞌaꞌkspula lakalī. Quinaꞌn 
huaꞌchi poklhnuꞌ ixpālacata 

poklhnuꞌ chuhuaꞌj tasuꞌyu ē 
ixlītzāꞌla laksputa. 15

 Chuntzaꞌ 
ixuantit: “Palh Dios lacasquiꞌn 
quinaꞌn natahuiꞌlāyāuj āꞌtzāꞌla 
ē ūꞌtzaꞌ huāꞌmāꞌ natlahuayāuj.” 
16

 Huiꞌxinaꞌn jā kelhasquiꞌnīꞌyāꞌtit 
Dios tūchu ixtalacasquiꞌnīn. Xmān 
tlahuaꞌyāꞌtit tū tlahuacuꞌtunāꞌtit. 
Huiꞌxinaꞌn kaꞌtlaꞌ makcaꞌtzīyāꞌtit. Jā 
tze chuntzaꞌ tlahuaꞌyāꞌtit. 17

 Palh 
chāꞌtin caꞌtzī tlahua tū tze, ē palh 
jā tlahua, chuntzaꞌ xlaꞌ līkaꞌlhī 
ixcuenta.

Tū nacāꞌaꞌkspula lacricujnuꞌ

5  Chuhuaꞌj huiꞌxinaꞌn lacricujnuꞌ 
cacalhuantit ē cataꞌsaꞌtit 

ixpālacata lījicuaꞌ tū mimāꞌlh. 
2

 Mintumīncaꞌn huaꞌchi xamasniꞌ. 
Miluꞌxuꞌcaꞌn xatzēhuanīꞌt pōꞌktu 
huaꞌchi xatalacuaꞌ. 3 Minorocaꞌn 
ē mimplatacaꞌn huaꞌchi pōꞌktu 
xaskoꞌluniꞌ. Xaskoꞌluniꞌ ixpālacata 
huiꞌxinaꞌn lactampiꞌlhīꞌn ē jā 
maktāyacuꞌtunāꞌtit āꞌmakapitzīn. 
Huiꞌxinaꞌn mākēxtimīꞌtit lhūhuaꞌ 
tumīn ē lacatzunaꞌjtzaꞌ huīꞌlh 
quilhtamacuj aꞌcxniꞌ napātīniꞌnāꞌtit 
nac pūpātīn. 4 Huiꞌxinaꞌn jā 
xokonīꞌtaꞌntit tī cātāꞌscujnīꞌtaꞌntit 
na mincāꞌtacuxtucaꞌn. Dios 
lacahuānaꞌhuīꞌlh. Xlaꞌ ūꞌtzaꞌ 
tī māpaꞌksīniꞌnkōꞌ ixlīpōꞌktu 
nac aꞌkapūn ē ixlīpōꞌktu 
nac cāꞌquilhtamacuj. Xlaꞌ 
cālaktzīꞌmāꞌn chī aꞌkskāhuīꞌtit 
mintasācuaꞌcaꞌn ē jā xokotit. 
5

 Huāꞌtzāꞌ nac cāꞌquilhtamacuj 
huiꞌxinaꞌn lacricujnuꞌ kaꞌlhīꞌyāꞌtit 
ixlīpōꞌktu. Līpāxūj līlatlāꞌhuanāꞌtit. 
Huiꞌxinaꞌn huaꞌchi lakatin 
paꞌxniꞌ tū makakoꞌntīcan ē 
namaknīcan. 6 Huiꞌxinaꞌn lacricujnuꞌ 

cāmālacapūꞌyāꞌtit ē cāmaknīꞌyāꞌtit 
tī lactze. Xlacaꞌn jāla tatamaktāya.

Ixlacasquiꞌnca nakaꞌlhīyāuj hasta 
aꞌcxniꞌ namimpala Jesucristo

7
 Chuhuaꞌj huiꞌxinaꞌn, tāꞌtimīn, 

līlacatzucu cakaꞌlhīꞌtit hasta 
aꞌcxniꞌ namin Māpaꞌksīniꞌ 
Jesucristo. Chāꞌtin chiꞌxcuꞌ tī 
tlahua ixpūxāhuat, xlaꞌ kaꞌlhī hasta 
aꞌcxniꞌ nala. Xlaꞌ kaꞌlhī hasta nala 
xcān pūla ē āꞌlīstān huampala. 
8

 Huiꞌxinaꞌn nā līlacatzucu 
cakaꞌlhīꞌtit. Jā calakachipiniꞌtit. 
Palaj namimpala Māpaꞌksīniꞌ. 9 Jā 
calāputzānaꞌniꞌtit. Palh tlahuaꞌyāꞌtit 
chuntzaꞌ, Cristo nacāputzānaꞌniꞌyān. 
Xlaꞌ ūꞌtzaꞌ Juez. Palaj namimpala. 
10

 Calacapāstactit huiꞌxinaꞌn, 
tāꞌtimīn, chī tapātīniꞌlh makāstzaꞌ 
ixaꞌkchihuīnaꞌnīꞌn Dios. Xlacaꞌn 
tatāyaniꞌlh. Chuntzaꞌ calītaxtutit. 
11

 Caꞌtzīyāuj ixtapāxuhua xlacaꞌn 
tī tatāyaniꞌlh. Caꞌtzīyāꞌtittzaꞌ chī 
lītāyaniꞌlh Job. Āꞌlīstān Dios 
maxquīꞌlh lhūhuaꞌ, ixpālacata 
lakalhuꞌmanīniꞌn.

12
 Chuhuaꞌj naꞌiccāhuaniyān 

tū ixlacasquiꞌnca. Jā tihuaꞌnāꞌtit 
“por Dios”, aꞌcxniꞌ nahuaꞌnāꞌtit 
palh ixlīcānaꞌ. Xmān “ixlīcānaꞌ” 
nahuaꞌnāꞌtit. Aꞌcxniꞌ nahuaꞌnāꞌtit 

“jā ixlīcānaꞌ”, xmān “jā ixlīcānaꞌ” 
nahuaꞌnāꞌtit. Palh jā natlahuaꞌyāꞌtit 
chuntzaꞌ, Dios nacāmakapātīnīnān.

13
 Aꞌcxniꞌ nacāꞌaꞌkspulayān 

catūhuālh, caꞌorarlaꞌtit huiꞌxinaꞌn. 
Aꞌcxniꞌ līpāxuhua lahuiꞌlānaꞌntit, 
capixtlīꞌtit tū nalīpāxuhua Dios. 
14

 Aꞌcxniꞌ chāꞌtin chī huiꞌxinaꞌn 
taꞌjatatla, cacāmātaꞌsatīnīniꞌntit 
xanapuxcuꞌnuꞌ xalanīꞌn nac templo. 
Xlacaꞌn natamin ē natalīꞌorarla 

ē natalītlahua taꞌjatatlaniꞌ aceite 
na ixtacuhuīniꞌ Māpaꞌksīniꞌ 
Jesucristo. 15

 Palh xlacaꞌn 
nataꞌorarlī ē nataꞌaꞌkaꞌīꞌ, Dios 
namātzeyī. Palh xlaꞌ tlahuanīꞌt tū 
jā tze, Dios namāpānūniꞌ ixcuenta. 
16

 Calāhuaniꞌtit huiꞌxinaꞌn palh 
jāla makxtekāꞌtit catūhuālh tū jā 
tze. Chuntzaꞌ nalālīꞌorarlīꞌyāꞌtit. 
Dios nacāmātzeyīyān huiꞌxinaꞌn 
tī taꞌjatatlaꞌyāꞌtit. Dios lītlahua 
ixlīmāpaꞌksīn tū squiꞌniꞌ chāꞌtin 
chiꞌxcuꞌ tī tze. 17

 Dios maxquīꞌlh 
tū squiꞌniꞌlh Elías tī ixaꞌkchihuīnaꞌ 

Dios. Xlaꞌ chāꞌtin chiꞌxcuꞌ chī 
quinaꞌn ixuanīꞌt. Xlaꞌ squiꞌniꞌlh 
Dios jā calalh xcān. Aꞌktuꞌtun cāꞌta 
āꞌiꞌtāt jā lalh xcān. 18

 Squiꞌniꞌpālh 
Dios camilh xcān. Chuntzaꞌ lalh 
xcān. Chuntzaꞌ lanānaꞌlh nac 
cāꞌtiꞌyaꞌtnaꞌ.

19
 Tāꞌtimīn, palh chāꞌtin 

chī huiꞌxinaꞌn tamakahuasa 
ē palh āꞌchāꞌtin namaktāya 
natlāꞌhuampala na ixtej Dios, 
20

 chuntzaꞌ namakapūtaxtū 
āꞌchāꞌtin nac līnīn ē chuntzaꞌ 
namātzaꞌnkēnaꞌniꞌcan ixcuenta. 

Pedro cātzoꞌknuniꞌlh tī ixtaꞌaꞌkaꞌīꞌ

1  Quit Pedro, ixapóstol 
Jesucristo. Quit ictzoꞌka 

huāꞌmāꞌ carta. Iccātzoꞌknuniꞌmāꞌn 
huiꞌxinaꞌn tī ixtachiꞌxcuhuīꞌt Dios tī 
cātamāꞌaꞌkahuanīn ē latlāꞌhuaꞌnāꞌtit 
chī makatiyātīꞌn nac aꞌkatunuꞌ 
cāꞌlacchicniꞌ jā huanican Ponto ē 
Galacia ē Capadocia ē Asia ē Bitinia. 
2

 Dios quinTātaꞌcaꞌn cālacsacnīꞌtaꞌn 
makāstzaꞌ chuntzaꞌ chī puhuanli. 
Xlaꞌ puhuanli Espíritu Santo lactze 
nacātlahuayān. Xlaꞌ ixlacasquiꞌn 
huiꞌxinaꞌn nakexpaꞌtniꞌyāꞌtit 
Jesucristo. Lacasquiꞌnli ixkaꞌlhniꞌ 
Jesucristo nacāxapaniꞌyān 
ixlīpōꞌktu mincuentacaꞌn. Dios 
cacāsicuaꞌlanātlahuan ē tzej 
calatapāꞌtit.

Caꞌtzīyāuj Dios 
naquincāsicuaꞌlanātlahuayān

3
 Namaxquīꞌyāuj tapāxcatcaꞌtzīn 

Dios ixpālacata xlaꞌ 
lakalhuꞌmanīniꞌn. Ūꞌtzaꞌ ixTātaꞌ 
quiMāpaꞌksīniꞌcaꞌn Jesucristo. Dios 
mālacastālancuanīlh Jesucristo, nā 
chuntzaꞌ quincāmaxquīꞌn xasāstiꞌ 
quilatamatcaꞌn. Chuhuaꞌj caꞌtzīyāuj 
xlaꞌ naquincāmaxquīꞌyān āꞌchulāꞌ. 
4

 Tū Dios naquincāmaxquīꞌyān, xlaꞌ 

māquīꞌcanīꞌt nac aꞌkapūn. Aꞌntzaꞌ jā 
tū catiꞌaꞌnaniꞌlh. Jā chī catūhuālh 
tū masa ē tū lakuan ē tū xneka. 
5

 Huiꞌxinaꞌn līpāhuaꞌnāꞌtit Dios, ē 
xlaꞌ cāmaktakaꞌlhān ixpālacata 
xlaꞌ kaꞌlhī līmāpaꞌksīn. Xlaꞌ 
nacāmaktakaꞌlhān hasta āꞌxmān 
quilhtamacuj. Āꞌxmān quilhtamacuj 
natasuꞌyukōꞌ ixlīpōꞌktu tū 
Dios nacāmaxquīꞌyān aꞌcxniꞌ 
naquincāmakapūtaxtūkōꞌyān.

6
 Ūꞌtzaꞌ huiꞌxinaꞌn līpāxuhuaꞌyāꞌtit 

masqui jā makās līpuhuanāꞌtit 
ixpālacata lhūhuaꞌ tū pātīpāꞌnaꞌntit. 
7

 Huiꞌxinaꞌn līlacatzucu tāyaniꞌyāꞌtit 
tū pātīpāꞌnaꞌntit. Chuntzaꞌ tasuꞌyu 
palh ixlīcānaꞌ aꞌkaꞌīꞌyāꞌtit. Oro 
māchiꞌchīcan namaktīcan tū jā 
tze. Chuntzaꞌ tachoko pōꞌktu 
oro. Nā chuntzaꞌ huiꞌxinaꞌn. 
Aꞌcxniꞌ pātīniꞌnāꞌtit huiꞌxinaꞌn 
namakxtekāꞌtit tū jā tze. Chuntzaꞌ 
āꞌchulāꞌ lactze nalītaxtuyāꞌtit. 
Āꞌchulāꞌ xatapalaxlaꞌ chī aꞌkaꞌīꞌyāꞌtit 
na ixlacatīn Dios ē jā oro. Palh tzej 
aꞌkaꞌīꞌyāꞌtit masqui pātīniꞌnāꞌtit, 
chuntzaꞌ nacātamākaꞌtlīꞌyān ē 
nacātalakachiꞌxcuhuīꞌyān aꞌcxniꞌ 
Jesucristo namimpala.

8
 Huiꞌxinaꞌn pāxquīꞌyāꞌtit 

Jesucristo masqui jā laktzīꞌnīꞌtaꞌntit. 
Huiꞌxinaꞌn aꞌkaꞌīꞌyāꞌtit masqui 

chuhuaꞌj jā laktzīꞌnāꞌtit. Ūꞌtzaꞌ 
līpāxuhuaꞌyāꞌtit. Lhūhuaꞌ 
mintapāxuāncaꞌn; jāla chī huanican 
chī līpāxuhuaꞌyāꞌtit. 9 Pāxuhuaꞌyāꞌtit 
ixpālacata aꞌkapūtaxtunīꞌtaꞌntittzaꞌ 
ixpālacata aꞌkaꞌīꞌyāꞌtit Jesucristo.

10
 Aꞌkchihuīnaꞌnīꞌn xalanīꞌn 

makās xapūla ixtahuan chī 
ixquincālīsicuaꞌlanātlahuan 
Dios. Xlacaꞌn ixtaputza chī 
natalīcaꞌtzī chī līꞌaꞌkapūtaxtucan 
ixpālacata ixtacaꞌtzīcuꞌtunkōꞌ. 
11

 IxEspíritu Cristo cāmācaꞌtzīnīlh 
palh Cristo ixpātīniꞌlh ē āꞌlīstān 
ixlakachiꞌxcuhuīꞌca. Xlacaꞌn 
ixtacaꞌtzīcuꞌtun jāꞌcxniꞌ ixaꞌkspulalh 
huāꞌmāꞌ ē tū naꞌaꞌkspula āꞌlīstān. 
12

 Dios cāmācaꞌtzīnīlh jānaꞌj 
naꞌaꞌkspula xlīmacua xlacaꞌn 
ixtalahuiꞌlānaꞌlhcus. Chuhuaꞌj 
aꞌkspulamāꞌlh xlīmacua 
huiꞌlānaꞌuj quinaꞌn. Huāꞌmāꞌ 
ūꞌtzaꞌ tū cātahuanin xlacaꞌn 
tī cātamāsuꞌyuniꞌn xatze 
tachihuīn ixlaꞌ Jesucristo. Xlacaꞌn 
ixcātalīmāsuꞌyuniꞌyān huiꞌxinaꞌn 
ixlīmāpaꞌksīn Espíritu Santo tī 
macamincanchaꞌ nac aꞌkapūn. 
Ixlīpōꞌktu huāꞌmāꞌ ángeles 
tacaꞌtzīcuꞌtun.

Dios lacasquiꞌn tzej 
nalatāꞌkchokoyāuj

13
 Calacapāstactit tzamāꞌ ē skalalh 

catahuiꞌlaꞌtit. Tzej calacapāstactit. 
Calacapāstactāꞌkchokotit chī Dios 
nacālīsicuaꞌlanātlahuayān aꞌcxniꞌ 
namin Jesucristo. 14

 Cakexpaꞌtniꞌtit 
Dios ixpālacata huiꞌxinaꞌn 
ixlacstīn. Jātzaꞌ calatāꞌkchokotit 
chī ixlatlāꞌhuaꞌnāꞌtit aꞌcxniꞌ jānaꞌj 
ixaꞌkaꞌīꞌtit ixtachihuīn Dios ē aꞌcxniꞌ 
ixtlahuaꞌyāꞌtit tū jā tze talanān. 

15
 Lactze cahuankōꞌtit pōꞌktu 

quilhtamacuj. Calacapāstactit 
Dios cālītaꞌsatīn ixtachiꞌxcuhuīꞌt 
nahuanāꞌtit. Xlaꞌ tze. Ūꞌtzaꞌ pōꞌktu 
quilhtamacuj xalīlacatejtin 
nalīlatahuiꞌlaꞌyāꞌtit. 16

 Tatzoꞌkniꞌ 
na ixtachihuīn Dios jā huan 
Dios: “Lactze cahuantit huiꞌxinaꞌn, 
ixpālacata quit tze.”

17
 Huiꞌxinaꞌn aꞌcxniꞌ 

orarlīniꞌyāꞌtit Dios, huaꞌnāꞌtit: 
“Dios quinTātaꞌcaꞌn.” Ūꞌtzaꞌ 
kēxtim quincālaktzīꞌnān. Xlaꞌ 
nacāputzānaꞌniꞌ chāꞌtunuꞌ 
chuntzaꞌ chī talatāꞌkchokonīꞌt. 
Ūꞌtzaꞌ nalījicuaꞌniꞌyāꞌtit Dios 
līhuan latlāꞌhuaꞌnāꞌtitcus nac 
cāꞌquilhtamacuj. 18

 Xapūla 
huiꞌxinaꞌn ixlatlāꞌhuaꞌnāꞌtit chī 
ixtalatlāꞌhuan minapapanaꞌcaꞌn. 
Jā tū ixtapalh chī 
ixlatlāꞌhuaꞌnāꞌtit xapūla. Dios 
cāmakapūtaxtūniꞌ ixlīpōꞌktu 
huāꞌmāꞌ. Tū xlaꞌ xokolh ixpālacata 
naquincāmakapūtaxtūyān, 
huāꞌmāꞌ jā chī oro ē jā chī 
plata tū talaksputa. Huiꞌxinaꞌn 
caꞌtzīyāꞌtit huāꞌmāꞌ. 19

 Līxokolh 
ixkaꞌlhniꞌ Cristo aꞌcxniꞌ nīlh. 
Ixkaꞌlhniꞌ Cristo tapalaxlaꞌ. Cristo 
huaꞌchi lakatin purecuꞌ ixuanīꞌt 
tū xatze ē tū maknīcan ixpālacata 
namālacnūniꞌcan Dios. 20

 Aꞌcxniꞌ 
jānaꞌj ixtlahuacan cāꞌquilhtamacuj, 
Dios puhuanli ixlacasquiꞌnca 
Cristo nanī ixpālacata 
naquincāmakapūtaxtūyān. 
Chuhuaꞌj, tzamāꞌ quilhtamacuj, 
Cristo nīnīꞌttzaꞌ quimpālacatacaꞌn. 
21

 Ixpālacata Jesucristo, huiꞌxinaꞌn 
līpāhuaꞌnāꞌtit Dios, ixpālacata Dios 
mālacastālancuanīlh Jesucristo 
ē lakachiꞌxcuhuīꞌlh. Chuntzaꞌ 

huiꞌxinaꞌn līpāhuaꞌnāꞌtit Dios ē 
kaꞌlhīpāꞌnaꞌntit aꞌktin quilhtamacuj 
aꞌcxniꞌ nacāsicuaꞌlanātlahuakōꞌyān.

22
 Huiꞌxinaꞌn kexpaꞌtniꞌnīꞌtaꞌntit 

tachihuīn tū ixlīcānaꞌ. Ūꞌtzaꞌ 
huiꞌxinaꞌn lactzetzaꞌ lītaxtutit. 
Chuhuaꞌj ixlīcānaꞌ cāpāxquīꞌyāꞌtit 
tī taꞌaꞌkaꞌīꞌ. Chuhuaꞌj tzej 
calālīpāxquīꞌtit ixlīpōꞌktu 
milīstacnaꞌcaꞌn. 23

 Huiꞌxinaꞌn 
kaꞌlhīꞌyāꞌtittzaꞌ xasāstiꞌ 
milatamatcaꞌn ixpālacata 
aꞌkaꞌīꞌnīꞌtaꞌntit ixtachihuīn Dios 
tū jā maktin catisputli. Chuntzaꞌ 
xasāstiꞌ milatamatcaꞌn jā maktin 
catisputli. Natāyaniꞌ pōꞌktu 
quilhtamacuj. 24

 Chuntzaꞌ huan 
na ixtachihuīn Dios jā tatzoꞌkniꞌ 
huāꞌmāꞌ:

Ixlīpōꞌktucaꞌn tachiꞌxcuhuīꞌt 
huaꞌchi paꞌlhmaꞌ.

Ixlīpōꞌktu tū tzēhuanīꞌt tū 
takaꞌlhī tachiꞌxcuhuīꞌt, ūꞌtzaꞌ 
huaꞌchi xaxaꞌnat paꞌlhmaꞌ.

Paꞌlhmaꞌ scāca ē yuja xaxaꞌnat.
 25 Jā chuntzaꞌ ixtachihuīn Dios.

Xlaꞌ jā maktin catisputli.
Ixtachihuīn Dios, ūꞌtzaꞌ xatze 
tachihuīn tū cātamāsuꞌyuniꞌnīꞌtaꞌn 
huiꞌxinaꞌn.

2  Ūꞌtzaꞌ calīmakxtektit 
ixlīpōꞌktu tū jā tze. Jātzaꞌ 

caꞌaꞌkskāhuīꞌnintit. Jā chuntzaꞌ 
cahuantit chī xlacaꞌn tī tatasuꞌyu 
lactze ē xmān taꞌaꞌkskāhuīꞌnin 
ixpālacata xlacaꞌn jā lactze. Jātzaꞌ 
quiclh calālaktzīꞌntit. Jātzaꞌ 
cacālīchihuīnaꞌntit āꞌmakapitzīn. 
2

 Chāꞌtin skaꞌtaꞌ pōꞌktu quilhtamacuj 
huaꞌcuꞌtun ixleche. Chuntzaꞌ 
līstaca. Huiꞌxinaꞌn nā chuntzaꞌ 
ixlacasquiꞌnca nacaꞌtzīcuꞌtunāꞌtit 
ixtachihuīn Dios tū ixlīhuaꞌt 

milīstacnaꞌcaꞌn. Chuntzaꞌ āꞌchulāꞌ 
naꞌaꞌkaꞌīꞌyāꞌtit. 3 Caꞌtzīyāꞌtittzaꞌ palh 
Dios pāxquīꞌnin.

Cristo huaꞌchi aꞌktin 
chihuix tū Dios lacsacli

4
 Pōꞌktu quilhtamacuj 

catāꞌlatāꞌkchokotit Jesucristo. Ūꞌtzaꞌ 
tī quincāmaxquīꞌyān quilatamatcaꞌn. 
Xlaꞌ huaꞌchi xastacnaꞌ chihuix. 
Dios lacsacli ixpālacata laktzīꞌlh 
huaꞌchi aꞌktin chihuix tū tapalaxlaꞌ, 
masqui tachiꞌxcuhuīꞌt tapuhuan 
jā tū ixtapalh. 5 Huiꞌxinaꞌn 
huaꞌchi aꞌktin templo tū jā xalaꞌ 
nac cāꞌquilhtamacuj. Huiꞌxinaꞌn 
huaꞌchi chihuixniꞌ nac huāꞌmāꞌ 
templo tū Dios tlahuamāꞌlh. 
Huiꞌxinaꞌn huaꞌchi pālejniꞌ 
ixpālacata aꞌkaꞌīꞌyāꞌtit Jesucristo ē 
chuntzaꞌ tāꞌscujāꞌtit Dios. Huaꞌchi 
ixmālacnūniꞌtit talakalhuꞌmān Dios 
ixpālacata kexpaꞌtniꞌpāꞌnaꞌntit xlaꞌ. 
Chuntzaꞌ līpāxuhua Dios. 6 Tatzoꞌkniꞌ 
na ixtachihuīn Dios:

Quit iclacsacli aꞌktin chihuix tū 
xatapalaxlaꞌ.

Chuhuaꞌj quit icuiꞌlī chāꞌtin tī 
huaꞌchi aꞌktin chihuix xalaꞌ 
tzāstūn jā nayāhuacan templo 
nac Sión.

Xlacaꞌn tī talīpāhuan xlaꞌ, jā chu 
tlakaj catitalīpāhuanli.

7
 Huāꞌmāꞌ chihuix huanicuꞌtun 

Cristo. Huiꞌxinaꞌn aꞌkaꞌīꞌnīꞌtaꞌntittzaꞌ 
ē ūꞌtzaꞌ līcaꞌtzīyāꞌtit Cristo 
xatapalaxlaꞌ. Tī jā taꞌaꞌkaꞌīꞌcuꞌtun, 
xlacaꞌn cālīchihuīnaꞌn ixtachihuīn 
Dios jā tatzoꞌkniꞌ huāꞌmāꞌ:

Chihuix tū talakmakaꞌlh 
tapācnaꞌnīꞌn,

huāꞌmāꞌ chihuix ūꞌtzaꞌ lītaxtulh 
tū āꞌchulāꞌ ixlacasquiꞌnca.

8
 Nā tatzoꞌkniꞌ na ixtachihuīn Dios:

Huāꞌmāꞌ chihuix 
nacāmāꞌaꞌkcheꞌkxlanī 
tachiꞌxcuhuīꞌt;

huāꞌmāꞌ chihuix 
nacāmāmakahuasī xlacaꞌn.

Xlacaꞌn taꞌaꞌkcheꞌkxla ixpālacata 
jā taꞌaꞌkaꞌīꞌcuꞌtun tī Dios macamilh 
ixpālacata nacāmakapūtaxtūcan. 
Dios xapūla ixcaꞌtzī tū nacāꞌaꞌnaniꞌ 
tī jā taꞌaꞌkaꞌīꞌcuꞌtun ixtachihuīn 
Dios.

Quinaꞌn ixtachiꞌxcuhuīꞌt Dios
9

 Tāꞌtimīn, huiꞌxinaꞌn jā chī 
xlacaꞌn tī jā taꞌaꞌkaꞌīꞌ. Huiꞌxinaꞌn 
tachiꞌxcuhuīꞌt tī cālacsacnīꞌt 
Dios. Nā huiꞌxinaꞌn ixpālejniꞌ 
quiMāpaꞌksīniꞌcaꞌn Dios. Nā 
huiꞌxinaꞌn tapaꞌksīniꞌyāꞌtit Dios. 
Nā huiꞌxinaꞌn ixtachiꞌxcuhuīꞌt 
Dios. Dios lacasquiꞌn huiꞌxinaꞌn 
nacāmācaꞌtzīnīyāꞌtit āꞌmakapitzīn 
līꞌaꞌcnīn tū xlaꞌ tlahuanīꞌt. Dios 
ūꞌtzaꞌ tī cātaꞌsaniꞌnīꞌtaꞌn ē 
cāmāxtunīꞌtaꞌn jā cāꞌpucsua 
ē cālīminīꞌtaꞌn jā tzēhuanīꞌt 
xkakanaꞌn. 10

 Xapūla huiꞌxinaꞌn 
jā ixtachiꞌxcuhuīꞌt Dios 
ixuanīꞌtaꞌntit. Chuhuaꞌj huiꞌxinaꞌn 
ixtachiꞌxcuhuīꞌttzaꞌ Dios. Xapūla 
jā ixcaꞌtzīyāꞌtit palh Dios 
lakalhuꞌmanīniꞌn. Chuhuaꞌj 
caꞌtzīyāꞌtittzaꞌ, ixpālacata Dios 
cālakalhuꞌmanīꞌtaꞌntzaꞌ.

Ixlacasquiꞌnca nakexmatniꞌyāuj Dios
11

 Tāꞌtimīn, huiꞌxinaꞌn 
latlāꞌhuaꞌnāꞌtit chī makatiyātīꞌn 
nac cāꞌquilhtamacuj, ixpālacata 
tapaꞌksīyāꞌtit nac aꞌkapūn. Chuhuaꞌj 
iccāsquiꞌniꞌyān jā titlahuaꞌyāꞌtit 
jā tze mintalacapāstacniꞌcaꞌn. 

Camakxtektit tzamāꞌ talacapāstacniꞌ 
tū nalactlahua chī aꞌkaꞌīꞌniꞌyāꞌtit 
Cristo. 12

 Tzej calatāꞌkchokotit na 
ixlacatīncaꞌn tī jā taꞌaꞌkaꞌīꞌ. Chuntzaꞌ, 
masqui cacātalīmālacsuꞌyun 
palh tlahuaꞌyāꞌtit catūhuālh tū 
jā tze, xlacaꞌn natacaꞌtzī palh jā 
ixlīcānaꞌ. Natalaktzīꞌn huiꞌxinaꞌn 
tlahuaꞌyāꞌtit tū tze. Chuntzaꞌ xlacaꞌn 
natamākaꞌtlīꞌ Dios aꞌcxniꞌ xlaꞌ 
naputzānaꞌnī.

13
 Cacākexpaꞌtniꞌtit ixlīpōꞌktucaꞌn 

scujnīꞌn ixpālacata chuntzaꞌ Dios 
lacasquiꞌn. Cakexpaꞌtniꞌtit xapuxcuꞌ 
cāꞌlacchicniꞌ. 14

 Cacākexpaꞌtniꞌtit 
gobernadores. Xlacaꞌn Dios 
cāhuiꞌlīnīꞌt natamakapātīnīn tī 
tatlahua tū jā tze. Nā cāhuiꞌlīnīꞌt 
ixpālacata xlacaꞌn natamākaꞌtlīꞌ 
tī tatlahua tū tze. 15

 Chuntzaꞌ 
huāꞌmāꞌ ixtalacasquiꞌnīn Dios. Xlaꞌ 
lacasquiꞌn huiꞌxinaꞌn līlacatejtin 
nalatāꞌkchokoyāꞌtit. Chuntzaꞌ jāla 
catitahualh catūhuālh chiꞌxcuhuīꞌn 
tī jā tzej talacapāstaca ē jā tacaꞌtzī.

16
 Huiꞌxinaꞌn xalaꞌ 

cāꞌlacuan ē jā ixlacasquiꞌnca 
namākentaxtūyāꞌtit ixlīmāpaꞌksīn 
Moisés. Masqui kaꞌlhīꞌyāꞌtit 
talacasquiꞌn, jā capuhuaꞌntit 
tzē natlahuaꞌyāꞌtit tū jā tze. Ē 
catlahuaꞌtit tū Dios māpaꞌksīniꞌn. 
17

 Cacālakachiꞌxcuhuīꞌtit 
ixlīpōꞌktucaꞌn tachiꞌxcuhuīꞌt. 
Cacāpāxquīꞌtit tāꞌtimīn. 
Cajicuaꞌniꞌtit Dios. 
Calakachiꞌxcuhuīꞌtit tī āꞌchulāꞌ 
kaꞌlhī līmāpaꞌksīn nac cāꞌlacchicniꞌ.

Cristo pātīniꞌlh ē nā 
quinaꞌn napātīniꞌnāuj

18
 Huiꞌxinaꞌn tī kaꞌlhīꞌyāꞌtit 

mimpatroncaꞌn, cacākexpaꞌtniꞌtit 

mimāpaꞌksīniꞌcaꞌn. 
Nacākexpaꞌtniꞌyāꞌtit palh 
tapāxquīꞌnin ē talakalhuꞌmanīniꞌn 
ē nā palh quiclh tacaꞌtzan. 
19

 Palh pātīniꞌnāꞌtit masqui jā tū 
tlahuanīꞌtaꞌntit, ē palh līpātīyāꞌtit 
ixpālacata tlahuacuꞌtunāꞌtit 
ixtalacasquiꞌnīn Dios, ūꞌtzaꞌ 
tze na ixlacatīn Dios. 20

 Palh 
tlahuaꞌyāꞌtit tū jā tze, ē ūꞌtzaꞌ 
cātalītucsān, ē masqui līlacatzucu 
tāyaniꞌyāꞌtit, huāꞌmāꞌ jā tū 
ixtapalh na ixlacatīn Dios. Palh 
līlacatzucu tāyaniꞌyāꞌtit chī 
cātatucsān, masqui tlahuanīꞌtaꞌntit 
xmān tū tze, chuntzaꞌ Dios 
nacāsicuaꞌlanātlahuayān. 
21

 Tī cālacsacnīꞌt Dios, xlacaꞌn 
natapātīniꞌn. Cristo ūꞌtzaꞌ 
pātīniꞌlh quimpālacatacaꞌn. 
Quincāmāsuꞌyuniꞌn chī 
nalīmakscaꞌtāuj xlaꞌ. 22

 Cristo 
jā tū tlahualh tū jā tze. Jā 
maktin kexmatca nahuan tū jā 
ixlīcānaꞌ. 23

 Xlaꞌ jā ixcālakapala 
tī ixtalakapala xlaꞌ. Jā maktin 
huanli namālakxokonī xlacaꞌn tī 
tamakapātīnīnli. Cristo ixcaꞌtzī 
namin quilhtamacuj nataxokonuꞌn. 
Dios nacāputzānaꞌniꞌ chuntzaꞌ 
chī ixlacasquiꞌnca. 24

 Cristo ūꞌtzaꞌ 
xokolh quincuentacaꞌn aꞌcxniꞌ 
nīlh nac cruz. Xlaꞌ lacasquiꞌn 
namakxtekāuj tū jā tze, ē 
natlahuayāuj tū ixtalacasquiꞌnīn 
Dios. Cristo pātīniꞌlh 
quimpālacatacaꞌn. Chuntzaꞌ 
quincālīmātzeyīyān. 25

 Xapūla 
huiꞌxinaꞌn ixlatlāꞌhuaꞌnāꞌtit 
huaꞌchi borregos tū ixtatzaꞌnkānīꞌt. 
Chuhuaꞌj taspiꞌtnīꞌtaꞌntit. 
Laktaꞌnīꞌtaꞌntit Jesucristo. Xlaꞌ 
nacāmaktakaꞌlhān huiꞌxinaꞌn.

Chī natalīlātahuiꞌla tī 
tatamakaxtoknīꞌttzaꞌ

3  Nā huiꞌxinaꞌn puscan, 
cakexpaꞌtniꞌtit minkōluꞌcaꞌn. 

Chuntzaꞌ, palh minkōluꞌcaꞌn 
jā taꞌaꞌkaꞌīꞌ ixtachihuīn Dios, 
xlacaꞌn nataꞌaꞌkaꞌīꞌcuꞌtun aꞌcxniꞌ 
natalaktzīꞌn huiꞌxinaꞌn tzej 
latlāꞌhuaꞌnāꞌtit. Chuntzaꞌ jā 
ixlacasquiꞌnca nacāhuanican 
catūhuālh. 2 Chiꞌxcuhuīꞌn 
natalaktzīꞌn chī ixpuscātcaꞌn 
tatlahua tū tze ē talakachiꞌxcuhuīꞌ 
Dios. Ūꞌtzaꞌ natalīꞌaꞌkaꞌīꞌcuꞌtun. 
3

 Makapitzīn puscan, ixpālacata 
tzēhuanīꞌt tahuancuꞌtun, tzēhuanīꞌt 
tacāxtlahua ixyaꞌjcaꞌn. Tataꞌaꞌkanū 
ixaꞌkaslihuitcaꞌn xaꞌoro ē 
tamacatahuiꞌla ixmacatzātzātcaꞌn 
xaꞌoro. Talhakāꞌ tzēhuanīꞌt 
ixluꞌxuꞌcaꞌn. Tzamāꞌ catūhuālh jā 
ūꞌtzaꞌ tū tlahua tzēhuanīꞌt chāꞌtin 
puscāt na ixlacatīn Dios. 4 Palh 
lactzēhuanīꞌt huancuꞌtunāꞌtit, 
ixlacasquiꞌnca nakaꞌlhīꞌyāꞌtit xatze 
mintalacapāstacniꞌcaꞌn ē līpāxuhua 
natahuiꞌlaꞌyāꞌtit. Huāꞌmāꞌ tze na 
ixlacatīn Dios. Ūꞌtzaꞌ tū lacuan 
nacāmāxtuyān; ūꞌtzaꞌ tū natāyaniꞌ. 
5

 Chuntzaꞌ lactzēhuanīꞌt talīlalh 
puscan xamakās tī ixtalīpāhuan 
Dios ē ixtakexmatniꞌ Dios. Xlacaꞌn 
nā ixtakexmatniꞌ ixkōluꞌcaꞌn. 
6

 Chuntzaꞌ ixtlahua Sara makāstzaꞌ. 
Xlaꞌ ixkexmatniꞌ ixkōluꞌ Abraham 
ē ixlaktzīꞌn chī māpaꞌksīniꞌ. 
Huiꞌxinaꞌn huaꞌchi ixtzuꞌmaꞌjan 
Sara, palh tlahuaꞌyāꞌtit tū tze ē palh 
jā jicuaꞌnāꞌtit.

7
 Chuhuaꞌj huiꞌxinaꞌn chiꞌxcuhuīꞌn 

tī kaꞌlhīꞌyāꞌtit mimpuscātcaꞌn, 
cacaꞌtzītit chī nacātāꞌtahuiꞌlaꞌyāꞌtit 

chuntzaꞌ chī ixtalacasquiꞌnīn 
Dios. Puscan, xlacaꞌn jā 
lactliꞌhuiꞌquin chī huiꞌxinaꞌn. 
Ūꞌtzaꞌ nacālīlakachiꞌxcuhuīꞌyāꞌtit. 
Nacālakachiꞌxcuhuīꞌyāꞌtit ixpālacata 
xlacaꞌn chuntzaꞌ chī huiꞌxinaꞌn 
maktīniꞌnīꞌtaꞌntit talakalhuꞌmān 
tū Dios māstāꞌ. Ūꞌtzaꞌ huāꞌmāꞌ 
xasāstiꞌ milatamatcaꞌn tū tāyaniꞌ 
pōꞌktu quilhtamacuj. Palh 
chuntzaꞌ natlahuaꞌyāꞌtit huiꞌxinaꞌn 
nacaꞌtzīyāꞌtit Dios nakexmata aꞌcxniꞌ 
naꞌorarlīꞌyāꞌtit.

Makapitzīn tapātīniꞌn 
ixpālacata tatlahua tū tze

8
 Chuhuaꞌj xmān huāꞌmāꞌ 

iccāhuanicuꞌtunān: Kempātin 
calacapāstactit. Calālakalhuꞌmaꞌntit. 
Calāpāxquīꞌtit chī lītāꞌtimīn. 
Calātlahuaniꞌtit tū tze. Jā kaꞌtlaꞌ 
camakcaꞌtzītit. 9 Palh catīhuālh 
cātlahuaniꞌyān tū jā tze, jā 
titlahuaniꞌyāꞌtit chuntzaꞌ huiꞌxinaꞌn. 
Palh catīhuālh cālakapalayān, jā 
tilakapalaꞌyāꞌtit. Xatze casquiꞌniꞌtit 
Dios xlaꞌ casicuaꞌlanātlahualh. 
Ūꞌtzaꞌ huāꞌmāꞌ tū Dios lacasquiꞌn. 
Palh chuntzaꞌ tlahuaꞌyāꞌtit, Dios 
nacāsicuaꞌlanātlahuayān huiꞌxinaꞌn. 
10

 Tatzoꞌkniꞌ na ixtachihuīn Dios:
Tī līpāxuhua talatahuiꞌlacuꞌtun, 

jātzaꞌ cachīhuālh catahuanli.
Jātzaꞌ cataꞌaꞌkskāhuīꞌnilh.

 11 Catamakxtekkōꞌlh tū jā tze ē 
catatlahualh tū tze.

Catalīhuiꞌlīlh caꞌcs natalatahuiꞌla 
pōꞌktu quilhtamacuj.

 12 Dios cāmaktakaꞌlha tī lactze 
chiꞌxcuhuīꞌn.

Cākexmatniꞌ ixoracioncaꞌn.
Dios jā cāmaktāya tī tatlahua tū 

jā tze.

13
 Nūn chāꞌtin caticātlahuaniꞌn 

tū jā tze palh huiꞌxinaꞌn 
xmān tlahuacuꞌtunāꞌtit 
tū tze. 14

 Palh huiꞌxinaꞌn 
pātīniꞌnāꞌtit xmān ixpālacata 
tlahuaꞌyāꞌtit tū tze, chuntzaꞌ Dios 
nacāsicuaꞌlanātlahuayān. Jā 
cacājicuaꞌniꞌtit chiꞌxcuhuīꞌn. Jā 
catamakchuyīꞌtit. 15

 Calacapāstactit 
Cristo ūꞌtzaꞌ miMāpaꞌksīniꞌcaꞌn. 
Cakexpaꞌtniꞌtit xmān xlaꞌ. 
Skalalh natahuiꞌlaꞌyāꞌtit 
tzej nakelhtīniꞌnāꞌtit aꞌcxniꞌ 
nacātakelhasquiꞌniꞌyān chī 
aꞌkaꞌīꞌyāꞌtit Cristo. Līlacatzucu 
nakelhtīniꞌnāꞌtit huiꞌxinaꞌn. 
Calacapāstactit Dios cākexmatmāꞌn. 
16

 Jā titlahuaꞌyāꞌtit tū jā tze. 
Chuntzaꞌ nacāmāmaxanīꞌyāꞌtit 
tī cātalakapalayān huiꞌxinaꞌn ē 
tī cātalīchihuīnaꞌnān tū jā tze 
ixpālacata aꞌkaꞌīꞌniꞌyāꞌtit Cristo. 
17

 Tī tatlahua tū jā tze, xlacaꞌn 
nacāmakapātīnīncan. Huiꞌxinaꞌn 
jā chuntzaꞌ cahuantit chī xlacaꞌn. 
Āꞌchulāꞌ tze palh napātīniꞌnāꞌtit, 
palh chuntzaꞌ ixtalacasquiꞌnīn Dios, 
masqui jā tlahuanīꞌtaꞌntit tū jā tze.

18
 Cristo xmān maktin nīlh 

quimpālacatacaꞌn. Chuntzaꞌ 
līxokolh quincuentacaꞌn. 
Masqui Cristo tze, xlaꞌ pātīniꞌlh 
ixpālacatacaꞌn tachiꞌxcuhuīꞌt tī 
jā tze. Nīlh quimpālacatacaꞌn, 
ixpālacata quincāmāsuꞌyucuꞌtunniꞌ 
na ixlacatīn Dios. Masqui maknīca 
Jesucristo, huīꞌlhcus. 19

 Aꞌcxniꞌ jānaꞌj 
ixlacastālancuanaꞌn Cristo, xlaꞌ 
aꞌlh jā ixcāchīꞌcanīꞌt ixlīstacnaꞌcaꞌn 
nīnīꞌn. Cātasuꞌyuniꞌlh ē cāhuanilh 
palh ūꞌtzaꞌ Cristo. 20

 Xlacaꞌn 
aꞌcxniꞌ ixtalahuiꞌlānaꞌlhcus jā 
taꞌaꞌkaꞌīꞌniꞌcuꞌtunli Dios. Dios 

līlacatzucu ixcākaꞌlhīmāꞌlh 
xlīmacua Noé ixtlahuamāꞌlh 
barco. Aꞌcxniꞌ lalh lakuat, xmān 
kelhatzeyan tachiꞌxcuhuīꞌt 
taꞌaꞌkapūtaxtulh nac barco na 
ixkelhniꞌ xcān. 21

 Chuntzaꞌ quinaꞌn 
tī quincātamakapūtaxtūnīꞌtaꞌntzaꞌ, 
quinaꞌn līꞌaꞌkpaxui xcān. 
Aꞌcxniꞌ aꞌkpaxāuj, jā xmān 
quimactiꞌyaꞌtcaꞌn nalīmāyujūyāuj. 
Aꞌcxniꞌ aꞌkpaxāuj, chuntzaꞌ 
līmāsuꞌyuyāuj Dios xapanīꞌttzaꞌ 
quincuentacaꞌn, ixpālacata 
Jesucristo lacastālancuanaꞌnīꞌttza, 
ē chuntzaꞌ aꞌkapūtaxtunīꞌtaujtzaꞌ. 
22

 Jesucristo tanūnīꞌttzaꞌ nac 
aꞌkapūn ē huīꞌlh na ixpekxtūcānaꞌj 
Dios. Chuhuaꞌj xlaꞌ cāmāpaꞌksīkōꞌ 
ángeles ē ixlīpōꞌktucaꞌn tī takaꞌlhī 
līmāpaꞌksīn.

Dios cāmaxquīꞌ catūhuālh 
chāꞌtunuꞌ ixtachiꞌxcuhuīꞌt

4  Cristo pātīniꞌlh aꞌcxniꞌ 
ixlatlāꞌhuan nac 

cāꞌquilhtamacuj. Cacaꞌtzītit 
huiꞌxinaꞌn tzē nacāꞌaꞌkspulayān 
chuntzaꞌ. Jā cajicuaꞌntit. Tī 
tapātīniꞌmāꞌnalh, xlacaꞌn 
tamakxteknīꞌttzaꞌ tatlahua tū jā 
tze. 2 Chuhuaꞌj jātzaꞌ catlahuaꞌtit 
tū jā tze chī tachiꞌxcuhuīꞌt 
tī tatlahua xmān tū xlacaꞌn 
talacasquiꞌn. Calatahuiꞌlaꞌtittzaꞌ 
chuntzaꞌ chī ixtalacasquiꞌnīn 
Dios. 3 Xapūla huiꞌxinaꞌn makās 
ixtlahuapāꞌnaꞌntit tū tatlahuacuꞌtun 
tī jā taꞌaꞌkaꞌīꞌ. Ixtlahuaꞌyāꞌtit tū 
jā tze mintalacapāstacniꞌcaꞌn. 
Ixkaꞌchīyāꞌtit. Ixtlahuaꞌyāꞌtit 
cāꞌtaniꞌ ē aꞌntzaꞌ ixtlahuaꞌyāꞌtit tū 
jā tze. Ixtakēstokāꞌtit nakoꞌtāꞌtit. 
Ixcātatzokostaniꞌyāꞌtit ídolos. Dios 

jā lakatī huāꞌmāꞌ. 4 Chuhuaꞌj tī 
jā taꞌaꞌkaꞌīꞌ, xlacaꞌn talīꞌaꞌcnī chī 
huiꞌxinaꞌn jātzaꞌ cātāꞌtakēstokāꞌtit 
xlacaꞌn palh nacātāꞌtlahuaꞌyāꞌtit 
tū jā tze. Ūꞌtzaꞌ cātalīlakapalayān 
huiꞌxinaꞌn. 5 Xlacaꞌn nacāputzānaꞌniꞌ 
Dios. Ixlīcānaꞌ xlaꞌ nacāputzānaꞌniꞌ 
tī talahuiꞌlānaꞌlhcus ē tī xanīntzaꞌ. 
6

 Ūꞌtzaꞌ cālīmācaꞌtzīnīca xatze 
tachihuīn tī xanīntzaꞌ chuhuaꞌj. 
Chuntzaꞌ masqui tanīlh chuntzaꞌ 
chī ixlīpōꞌktucaꞌn tachiꞌxcuhuīꞌt, 
ixlīstacnaꞌcaꞌn tzē natatahuiꞌla 
pōꞌktu quilhtamacuj chuntzaꞌ chī 
Dios huīꞌlh pōꞌktu quilhtamacuj.

7
 Palaꞌj nasputkōꞌ ixlīpōꞌktu. Ūꞌtzaꞌ 

tzej calīlacapāstacnaꞌntit. Skalalh 
catahuiꞌlaꞌtit ē pōꞌktu naꞌorarlīꞌyāꞌtit. 
8

 Tū ixlacasquiꞌnca ūꞌtzaꞌ huāꞌmāꞌ: 
calāpāxquīꞌtit. Palh pāxquīꞌyāuj 
āꞌchāꞌtin, mātzaꞌnkēnaꞌniꞌyāuj tū 
quincātlahuaniꞌnīꞌtaꞌn. 9 Līpāxuhua 
nalāmānūyāꞌtit na minchiccaꞌn. 10

 Dios 
xtum cāmaxquīꞌnīꞌtaꞌn chāꞌtunuꞌ 
huiꞌxinaꞌn chī tzē nalītlahuaꞌyāꞌtit 
tū cāmacamaxquīꞌnīꞌtaꞌn Dios. 
Chuntzaꞌ tzē namākentaxtūyāꞌtit 
tū Dios cāmacamaxquīꞌnīꞌtaꞌn. Ē 
chuntzaꞌ nalāmaktāyaꞌyāꞌtit. 11

 Tī 
taꞌaꞌkchihuīnaꞌn, catamāsuꞌyulh 
ixtachihuīn Dios. Tī tamaktāya 
āꞌmakapitzīn, chuntzaꞌ catamaktāyalh 
chuntzaꞌ chī Dios cāmaxquīꞌnīꞌt. Palh 
huiꞌxinaꞌn chuntzaꞌ tlahuaꞌyāꞌtit, 
chuntzaꞌ nalakachiꞌxcuhuīꞌcan 
Dios ixpālacata Jesucristo. Pōꞌktu 
quilhtamacuj calakachiꞌxcuhuīꞌca 
Dios. Xlaꞌ pōꞌktu quilhtamacuj kaꞌlhī 
līmāpaꞌksīn. Amén.

Tapātīniꞌn tī taꞌaꞌkaꞌīꞌ
12

 Chuhuaꞌj tāꞌtimīn, jā 
tipuhuaꞌnāꞌtit jā maktin 

catipātīniꞌntit huiꞌxinaꞌn. 
Cacaꞌtzītit chuntzaꞌ cāꞌaꞌkspula 
tī taꞌaꞌkaꞌīꞌ, ē jā xmān huiꞌxinaꞌn 
pātīniꞌnāꞌtit. Chuntzaꞌ lītasuꞌyu 
palh ixlīcānaꞌ huiꞌxinaꞌn 
aꞌkaꞌīꞌyāꞌtit. 13

 Capāxuhuaꞌtit chī 
pātīniꞌmpāꞌnaꞌntit chuntzaꞌ chī 
Cristo pātīniꞌlh. Chuntzaꞌ huiꞌxinaꞌn 
napāxuhuaꞌyāꞌtit aꞌcxniꞌ Cristo 
namimpala ē nalaktzīꞌncan chī 
xlaꞌ kaꞌlhī lhūhuaꞌ līmāpaꞌksīn. 
14

 Aꞌcxniꞌ cātalakapalayān 
huiꞌxinaꞌn ixpālacata Cristo, 
napāxuhuaꞌyāꞌtit ixpālacata 
Espíritu Santo nacāmaktāyayān. 
Natasuꞌyu xlaꞌ cātāꞌhuiꞌlan 
huiꞌxinaꞌn. Natasuꞌyu xlaꞌ kaꞌlhī 
līmāpaꞌksīn. Āꞌmakapitzīn 
jā tze talīchihuīnaꞌn Cristo. 
Huiꞌxinaꞌn lakachiꞌxcuhuīꞌyāꞌtit 
xlaꞌ. 15

 Āꞌmakapitzīn tapātīniꞌn 
ixpālacata xlacaꞌn tamaknīniꞌnīꞌt. 
Āꞌmakapitzīn tapātīniꞌn ixpālacata 
takaꞌlhānaꞌnīꞌt. Āꞌmakapitzīn 
tapātīniꞌn ixpālacata tatlahuanīꞌt 
āꞌcatūhuālh tū jā tze. Āꞌmakapitzīn 
tapātīniꞌn ixpālacata tatanūnīꞌt jā 
jā ixlītanūtcaꞌn. Jā titlahuaꞌyāꞌtit 
chuntzaꞌ. 16

 Palh huiꞌxinaꞌn 
pātīniꞌnāꞌtit ixpālacata Cristo, jā 
tilīmāxanaꞌnāꞌtit. Camaxquīꞌtit 
tapāxcatcaꞌtzīn Dios ixpālacata 
tapaꞌksīniꞌyāꞌtit Cristo.

17
 Chilhtzaꞌ quilhtamacuj 

tū napūputzānaꞌnī Dios. 
Xapūla nacāmakapātīnīncan 
ixtachiꞌxcuhuīꞌt Dios. Palh quinaꞌn 
naquincāmakapātīnīnān xapūla, 
āꞌchulāꞌ nacāmakapātīnīncan 
xlacaꞌn tī jā taꞌaꞌkaꞌīꞌ xatze 
tachihuīn tū ixlaꞌ Dios. 18

 Chuntzaꞌ 
tatzoꞌkniꞌ na ixtachihuīn Dios:

Palh jicslihuaꞌ taꞌaꞌkapūtaxtu 
xalactze chiꞌxcuhuīꞌn,

¿tū nacāꞌaꞌkspula chiꞌxcuhuīꞌn tī 
jā tze ē tī talakmakaꞌn Dios?

19
 Palh ixtalacasquiꞌnīn Dios 

natapātīniꞌn makapitzīn ixpālacata 
tatlahua tū tze, catatlahualhcus tū 
tze. Catalīpāhuanli xmān Dios. Xlaꞌ 
tlahuakōꞌnīꞌt ixlīpōꞌktu tū aꞌnan ē 
pōꞌktu quilhtamacuj cāmaktakaꞌlha. 
Xlaꞌ pōꞌktu quilhtamacuj 
mākentaxtū tū huan.

Cāmaxquīꞌca talacapāstacniꞌ 
tī ixtaꞌaꞌkaꞌīꞌ

5  Quit iccāmaxquīꞌcuꞌtunān 
talacapāstacniꞌ huiꞌxinaꞌn 

tī xanapuxcuꞌnuꞌ nac templo. 
Nā quit chāꞌtin xapuxcuꞌ. Quit 
iclaktzīꞌlh chī pātīniꞌlh Cristo. 
Nā quit naquilakachiꞌxcuhuīꞌcan 
aꞌcxniꞌ nalakachiꞌxcuhuīꞌcan Cristo 
aꞌcxniꞌ namimpala. 2 Iccāsquiꞌniꞌyān 
nacāmaktakaꞌlhāꞌtit ixlacstīn Dios tī 
xlaꞌ cāmacamaxquīꞌn. Calītlahuaꞌtit 
ixlīpōꞌktu mintalacapāstacniꞌcaꞌn 
ē jā casātlahuaꞌtit. Jā xmān 
titlahuayāꞌtit ixpālacata 
tlajacuꞌtunāꞌtit tumīn. 
Cacāmaktakaꞌlhtit xmān 
ixpālacata tāꞌscujcuꞌtunāꞌtit 
Dios. 3 Jā ixtēcuꞌnīꞌn huiꞌxinaꞌn tī 
cāmaktakaꞌlhāꞌtit. Catahuiꞌlaꞌtit 
chuntzaꞌ chī ixtalacasquiꞌnīn 
Dios. Chuntzaꞌ xlacaꞌn tzē 
nacātamakscaꞌtāniꞌ chī huiꞌxinaꞌn. 
4

 Jesucristo ūꞌtzaꞌ tī xapuxcuꞌ 
milīpōꞌktucaꞌn huiꞌxinaꞌn tī 
xanapuxcuꞌnuꞌ nac templo. Xlaꞌ 
cāmaktakaꞌlhkōꞌ ixlacstīn ē cuenta 
tlahua chī scujnīꞌtaꞌntit huiꞌxinaꞌn. 
Aꞌcxniꞌ Jesucristo namimpala, 

Dios pōꞌktu quilhtamacuj 
nacāsicuaꞌlanātlahuayān huiꞌxinaꞌn.

5
 Nā huiꞌxinaꞌn kaꞌhuaꞌchan, 

cacākexpaꞌtniꞌtit xanapuxcuꞌnuꞌ tī 
taꞌaꞌn nac templo. Milīpōꞌktucaꞌn 
huiꞌxinaꞌn nalālakachiꞌxcuhuīꞌyāꞌtit. 
Jā capuhuaꞌntit palh āꞌchulāꞌ 
xalactze huiꞌxinaꞌn ē jā 
āꞌmakapitzīn. Tatzoꞌkniꞌ na 
ixtachihuīn Dios:

Dios jā cāmaktāya tī kaꞌtlaꞌ 
tamakcaꞌtzī.

Xlaꞌ cāmaktāya tī jā kaꞌtlaꞌ 
tamakcaꞌtzī.

6
 Jā kaꞌtlaꞌ camakcaꞌtzītit. 

Cakexpaꞌtniꞌtit Dios. Xlaꞌ ūꞌtzaꞌ 
tī kaꞌlhī lītliꞌhuiꞌqui. Aꞌktin 
quilhtamacuj aꞌcxniꞌ Dios 
nalacasquiꞌn, huiꞌxinaꞌn 
nacātalakachiꞌxcuhuīꞌyān chuntzaꞌ 
chī ixtalacasquiꞌnīn Dios. 7 Pōꞌktu tū 
cāmāmakchuyīyān, catamakxtektit 
Dios nacāmaktāyayān. Xlaꞌ 
cāmaktakaꞌlhān.

8
 Skalalh calatahuiꞌlaꞌtit 

ē jā catamakxtektit 
nacātatlajayān. Skāhuīꞌniꞌ tī 
mintāꞌlāquiclhlaktziꞌcaꞌn, xlaꞌ 
latlāꞌhuan huaꞌchi lakatin león 
tū taꞌsa ē putzatlāꞌhuan tī nahuaꞌ. 
9

 Jā camakxtektit chī aꞌkaꞌīꞌyāꞌtit. 
Chuntzaꞌ calītlajaꞌtit skāhuīꞌniꞌ. 
Calacapāstactit calhāxcuhuālh nac 
cāꞌquilhtamacuj aꞌnan tāꞌtimīn tī nā 

tapātīniꞌmāꞌnalh. 10
 Dios pāxquīꞌnin. 

Quincālacsacnīꞌtaꞌn ixpālacata 
ixlacasquiꞌn natapaꞌksīniꞌyāuj Cristo. 
Chuntzaꞌ pōꞌktu quilhtamacuj 
natāꞌtahuiꞌlayāuj Dios nac 
aꞌkapūn. Aꞌcxniꞌ napātīniꞌnāꞌtitcus 
āꞌmacstiꞌnaꞌj, Dios nacātlahuayān 
lactze huiꞌxinaꞌn. Nacāmaktāyayān 
natāyaniꞌyāꞌtit. Nacāmaktāyayān 
tzej naꞌaꞌkaꞌīꞌyāꞌtit. 11

 Dios kaꞌlhīkōꞌ 
ixlīpōꞌktu lītliꞌhuiꞌqui pōꞌktu 
quilhtamacuj. Amén.

Macāꞌnca āꞌxmān saludos
12

 Quit icmātzoꞌknīlh Silvano 
huāꞌmāꞌ carta tū jā laclhmāꞌn. 
Quit tzej iccaꞌtzī xlaꞌ chāꞌtin 
quintāꞌtincaꞌn ē tzej aꞌkaꞌīꞌ. Quit 
iccāmāsuꞌyuniꞌn xatze tachihuīn 
ixlaꞌ Dios. Huiꞌxinaꞌn aꞌkaꞌīꞌnīꞌtaꞌntit 
ūꞌtzaꞌ ixlīcānaꞌ. Chuhuaꞌj jā 
camakxtektit chī aꞌkaꞌīꞌyāꞌtit 
huāꞌmāꞌ xatze tachihuīn.

13
 Cāmacāꞌniꞌyān saludos 

xlacaꞌn tī xalanīꞌn nac templo 
nac Babilonia. Nā xlacaꞌn 
Dios nā cālacsacnīꞌt. Marcos 
tī huaꞌchi quinkaꞌhuaꞌcha, nā 
xlaꞌ cāmacāꞌniꞌyān saludos. 
14

 Calāskōkatit ixpālacata 
huiꞌxinaꞌn lāpāxquīꞌyāꞌtit.

Tzej calatapāꞌtit milīpōꞌktucaꞌn 
huiꞌxinaꞌn tī tapaꞌksīniꞌyāꞌtit Cristo. 
Amén. 

Cāmacāꞌniꞌca saludos tī ixtaꞌaꞌkaꞌīꞌ

1  Quit Simón Pedro. 
Ictzoꞌkmāꞌlh huāꞌmāꞌ 

carta. Quit chāꞌtin ixapóstol 
Jesucristo ē ūꞌtzaꞌ ictāꞌscuja. Quit 
iccātzoꞌknuniꞌyān huiꞌxinaꞌn tī 
aꞌkaꞌīꞌyāꞌtit nā chuntzaꞌ chī quinaꞌn. 
Quinaꞌn tzē nalīpāxuayāuj tū 
quincātlahuaniꞌnīꞌtaꞌn Dios. Dios 
kēxtim cālaktzīꞌn tachiꞌxcuhuīꞌt, ē 
chuntzaꞌ quincālaktzīꞌnān kēxtim 
ixpālacata aꞌkaꞌīꞌniꞌyāuj Jesucristo. 
2

 Dios cacāsicuaꞌlanātlahuan 
huiꞌxinaꞌn ē tzej calatapāꞌtit, 
ixpālacata huiꞌxinaꞌn lakapasāꞌtit 
Dios ē quiMāpaꞌksīniꞌcaꞌn Jesucristo.

Chī tahuanīꞌt tī tatapaꞌksīniꞌ Dios
3

 Dios, kaꞌlhī lhūhuaꞌ lītliꞌhuiꞌqui 
ē quincāmaxquīꞌnīꞌtaꞌn 
ixlīpōꞌktu tū maclacasquiꞌnāuj 
natahuiꞌlayāuj chuntzaꞌ chī xlaꞌ 
lacasquiꞌn, ixpālacata lakapasāuj 
Dios. Nā quincāmātaꞌsatīnīn 
ixpālacata natāꞌtahuiꞌlayāuj nac 
aꞌkapūn jā xlaꞌ māpaꞌksīniꞌn ē 
jā xkakanaꞌn. 4 Chuntzaꞌ Dios 
naquincātlahuaniꞌyān lhūhuaꞌ 
tū tze chuntzaꞌ chī xlaꞌ huanīꞌt. 
Dios quincāmaxquīꞌnīꞌtaꞌn 
chī nalīsāstīꞌlatāꞌkchokoyāuj. 

Quincāmaxquīꞌyān xasāstiꞌ 
quintalacapāstacniꞌcaꞌn tū xatze 
chī ixtalacapāstacniꞌ Dios. Chuntzaꞌ 
tzē namakxtekāuj tū jā tze tū 
tlahuacan nac cāꞌquilhtamacuj. 
5

 Huiꞌxinaꞌn aꞌkaꞌīꞌyāꞌtittzaꞌ xatze 
tachihuīn ixlaꞌ Jesucristo, ē chuntzaꞌ 
ixlacasquiꞌnca nalīhuiꞌlīyāꞌtit 
natlahuaꞌyāꞌtit tū tze. Ē jā xmān 
huāꞌmāꞌ. Nā ixlacasquiꞌnca 
āꞌchulāꞌ nascaꞌtāꞌtit tū ixlaꞌ Dios. 
6

 Nā ixlacasquiꞌnca minaꞌcstucaꞌn 
natatapaꞌksīyāꞌtit. Nā ixlacasquiꞌnca 
līlacatzucu napātīniꞌnāꞌtit. Nā 
ixlacasquiꞌnca līlacatejtin 
nalatāꞌkchokoyāꞌtit chuntzaꞌ chī 
Dios lacasquiꞌn. 7 Nā ixlacasquiꞌnca 
nacāpāxquīꞌyāꞌtit tāꞌtimīn. Ē jā 
xmān tāꞌtimīn. Nā ixlacasquiꞌnca 
nacāpāxquīꞌyāꞌtit ixlīpōꞌktucaꞌn 
tachiꞌxcuhuīꞌt.

8
 Ixlīpōꞌktu huāꞌmāꞌ ūꞌtzaꞌ 

natlahuakōꞌyāꞌtit. Palh ixlīcānaꞌ 
natlahuaꞌyāꞌtit, chuntzaꞌ tasuꞌyu 
palh tzej latlāꞌhuaꞌnāꞌtit na ixtej 
Dios. Nā tasuꞌyu palh jā chu tlakaj 
lakapasāꞌtit quiMāpaꞌksīniꞌcaꞌn 
Jesucristo. 9 Tī jā tatlahua 
tzamāꞌ tachihuīn, xlacaꞌn huaꞌchi 
lakatzīꞌnīꞌn ixpālacata xlacaꞌn 
jā tacaꞌtzī. Huaꞌchi lakatzīꞌnīꞌn 
ixpālacata tapātzaꞌnkānīꞌt palh 

Dios cāxapaniꞌnīꞌttzaꞌ ixcuentacaꞌn. 
10

 Chuntzaꞌ tāꞌtimīn, calīhuiꞌlīꞌtit 
natlahuaꞌyāꞌtit tzamāꞌ tachihuīn. 
Chuntzaꞌ natasuꞌyu Dios 
cātaꞌsatīnīꞌtaꞌn ē cālacsacnīꞌtaꞌn 
huiꞌxinaꞌn. Palh chuntzaꞌ 
tlahuaꞌyāꞌtit, jā catitamakahuastit. 
11

 Chuntzaꞌ nacātamaxquīꞌyān 
talacasquiꞌnīn tzē natanūꞌyāꞌtit jā 
pōꞌktu quilhtamacuj māpaꞌksīniꞌn 
quiMāpaꞌksīniꞌcaꞌn Jesucristo tī 
quincāmakapūtaxtūyān.

12
 Ūꞌtzaꞌ pōꞌktu quilhtamacuj 

iccālīmāpāstaquīyān tzamāꞌ 
tachihuīn, masqui huiꞌxinaꞌn 
lakapasāꞌtit, ē masqui tzej 
aꞌkaꞌīꞌyāꞌtit xatze tachihuīn tū 
ixlīcānaꞌ tū cātamāsuꞌyuniꞌnīꞌtaꞌn. 
13

 Quit icpuhuan tze 
naꞌiccāmāpāstaquīyān tzamāꞌ 
tachihuīn chī ictihuīꞌlhcus. 
14

 Quit iccaꞌtzī huaꞌchi palajtzaꞌ 
naꞌicnī. Chuntzaꞌ quimācaꞌtzīnīlh 
quiMāpaꞌksīniꞌcaꞌn Jesucristo. 
15

 Quit iccāhuanicuꞌtunān huāꞌmāꞌ 
tachihuīn, ixpālacata chuntzaꞌ 
tzē nalīlacapāstacāꞌtit pōktu 
quilhtamacuj aꞌcxniꞌ xanīntzaꞌ 
naꞌicuan.

Laktzīꞌnca Jesucristo chī 
kaꞌlhī līmāpaꞌksīn

16
 Quinaꞌn iccāmāsuꞌyuniꞌnīꞌtaꞌn 

huiꞌxinaꞌn chī kaꞌlhī līmāpaꞌksīn 
quiMāpaꞌksīniꞌcaꞌn Jesucristo ē 
chī xlaꞌ namimpala. Tū quinaꞌn 
iccāmāsuꞌyuniꞌyān, jātzaꞌ tachihuīn 
tū tamāsuꞌyunīꞌt chiꞌxcuhuīꞌn tī 
taꞌaꞌkskāhuīꞌnincuꞌtun. Quinaꞌn 
iclīlaktzīꞌuj quilakastapūncaꞌn 
Jesucristo ē nā iclaktzīꞌuj chī kaꞌlhī 
lītliꞌhuiꞌqui. 17

 Aꞌntzaꞌ xaꞌicyānaꞌuj 
aꞌcxniꞌ Dios quinTātaꞌcaꞌn 

mākaꞌtlīꞌlh Jesucristo. Minchaꞌ 
aꞌktin tachihuīn nac aꞌktin 
poklhnuꞌ xaslamama. Huanli: 

“Ūꞌtzaꞌ huāꞌmāꞌ quinKaꞌhuaꞌcha 
tī icpāxquīꞌ ē quimakapāxuī.” 
18

 Māniꞌ quinaꞌn ickexmatui 
tzamāꞌ tachihuīn tū minchaꞌ nac 
aꞌkapūn. Aꞌntzaꞌ xaꞌictāꞌhuiꞌlānaꞌuj 
Jesucristo nac sipej. Aꞌntzaꞌ xtum 
tasuꞌyulh Jesucristo ixpālacata Dios 
māxkakēlh.

19
 Ūꞌtzaꞌ āꞌchulāꞌ iclīꞌaꞌkaꞌīꞌyāuj 

tū tatzoꞌkli profetasnaꞌ tī 
cāmātzoꞌknīlh Dios. Nā huiꞌxinaꞌn 
tzej nakelhtahuaꞌkaꞌyāꞌtit tū 
tatzoꞌkli profetasnaꞌ hasta tzej 
nakexpatāꞌtit. Huāꞌmāꞌ huaꞌchi 
lámpara tū māxkakēniꞌn jā 
cāꞌpucsuaꞌ hasta naxkaka ē 
namāxkakēniꞌn xakaꞌtlaꞌ staꞌcu. 
20

 Ixlacasquiꞌnca nalacapāstacāꞌtit 
tū naꞌiccāhuaniyān. Na ixtachihuīn 
Dios aꞌntzaꞌ jā tatzoꞌkniꞌ tū 
tahuanli ixaꞌkchihuīnaꞌnīꞌn Dios, 
tzamāꞌ jā ixtalacapāstacniꞌcaꞌn 
aꞌkchihuīnaꞌnīꞌn. 21

 Tū ixtamāsuꞌyu 
aꞌkchihuīnaꞌnīꞌn jā xmān 
ixtalacapāstacniꞌcaꞌn tachiꞌxcuhuīꞌt. 
Tzamāꞌ lactze chiꞌxcuhuīꞌn tī 
ixtatāꞌscuja Dios, xlacaꞌn ixtahuan 
tū ixcāmāpāstaquī Espíritu Santo.

Makapitzīn ixtamāsuꞌyu tū jā 
ixlīcānaꞌ 
Judas 4‑13

2  Lakmajtzaꞌ ixtatanū na 
ixpuꞌnancaꞌn tachiꞌxcuhuīꞌt 

āꞌmakapitzīn aꞌkchihuīnaꞌnīꞌn tī 
ixtaꞌaꞌkskāhuīꞌnin. Nā natatanū 
na mimpuꞌnancaꞌn āꞌmakapitzīn 
tī natamāsuꞌyu tū jā ixlīcānaꞌ. Tū 
natamāsuꞌyu ūꞌtzaꞌ nalactlahua 
chī talīꞌaꞌkaꞌīꞌ makapitzīn. Tzamāꞌ 

aꞌkskāhuīꞌniꞌnīꞌn natamāsuꞌyu 
Jesucristo jā īꞌSkaꞌtaꞌ Dios masqui 
xlaꞌ ūꞌtzaꞌ tī xokolh ixcuentacaꞌn. 
Āꞌlīmaktin nacāmakapātīnīncan 
xlacaꞌn ixpālacata tū tatlahua. 2 Chī 
xlacaꞌn natalatāꞌkchoko, huaꞌchi jā 
tū tū nacālīmāmāxanīcan. Lhūhuaꞌ 
tī nataꞌaꞌkaꞌīꞌcuꞌtun tū natamāsuꞌyu 
xlacaꞌn. Nā natatlahua tū jā tze chī 
natatlahua tzamāꞌ aꞌkskāhuīꞌniꞌnīꞌn. 
Chuntzaꞌ natatlahua ixpālacata 
jā tze nalīchihuīnaꞌncan 
xatze tachihuīn tū ixlīcānaꞌ. 
3

 Tzamāꞌ aꞌkskāhuīꞌniꞌnīꞌn 
takaꞌlhīcuꞌtun tumīn. Ūꞌtzaꞌ 
nacātalīmāsuꞌyuniꞌyān tū jā 
ixlīcānaꞌ. Dios makāstzaꞌ līhuiꞌlīnīꞌt 
nacāmakapātīnīn xlacaꞌn tī tatlahua 
chuntzaꞌ. Tzamāꞌ aꞌkskāhuīꞌniꞌnīꞌn 
nā xlacaꞌn nataxoko na ixlacatīn 
Dios.

4
 Dios jā cāmātzaꞌnkēnaꞌniꞌlh 

ángeles tī tatlahualh tū 
jā tze. Cāmāyujūlh nac 
pūpātīn. Aꞌntzaꞌ jā cāꞌpucsuaꞌ 
natatachoko chī xatachīꞌnīꞌn 
hasta tzamāꞌ quilhtamacuj aꞌcxniꞌ 
namakapātīnīniꞌn Dios. 5 Dios 
cāmakapātīnīnli tachiꞌxcuhuīꞌt tī 
ixtahuiꞌlānaꞌlh makās. Macamilh 
lakuat. Ūꞌtzaꞌ talīnīkōꞌlh 
ixlīpōꞌktucaꞌn tachiꞌxcuhuīꞌt nac 
cāꞌquilhtamacuj ixpālacata jā 
tzeya tachiꞌxcuhuīꞌt ixtahuanīꞌt. 
Dios cāmakapūtaxtūlh xmān 
kelhatzeyan tachiꞌxcuhuīꞌt. Chāꞌtin 
ixuanican Noé. Xlaꞌ ixcāmāsuꞌyuniꞌ 
tachiꞌxcuhuīꞌt ixlacasquiꞌnca 
līlacatejtin ixtalatāꞌkchokolh. 
6

 Dios cāmakapātīnīnli xalanīꞌn 
nac cāꞌlacchicniꞌ jā ixuanican 
Sodoma ē nā jā ixuanican Gomorra. 
Dios cālhcuyukōꞌlh tzamāꞌ aꞌktuꞌ 

cāꞌlacchicniꞌ. Chuntzaꞌ Dios 
līmāsuꞌyulh xlaꞌ cāmakapātīnīn 
tī jā takexmatniꞌcuꞌtun. 7 Dios 
māxtulh nac Sodoma chāꞌtin 
chiꞌxcuꞌ tī ixuanican Lot. Chuntzaꞌ 
līꞌaꞌkapūtaxtulh. Lot tzeya 
chiꞌxcuꞌ ixuanīꞌt ē ixlītamakchuyī 
āꞌmakapitzīn xalanīꞌn nac Sodoma 
jā tzeya chiꞌxcuhuīꞌn. 8 Lot tzeya 
chiꞌxcuꞌ ixuanīꞌt. Ē ixcātāꞌlahuīꞌlh 
ē ixcālaktzīꞌn ē ixcākexmata lakalī 
lakalī, ē ūꞌtzaꞌ līlīpuhuanli tū 
ixtatlahua tū jā tze. 9 Māpaꞌksīniꞌ 
Dios namakapūtaxtū chāꞌtin 
chiꞌxcuꞌ tī pātīniꞌmāꞌlh palh 
aꞌkaꞌīꞌniꞌ Dios. Dios, masqui 
jānaꞌj cāmakapātīnīn tī jā tzeya 
chiꞌxcuhuīꞌn, nacāmakapātīnīn 
tzamāꞌ quilhtamacuj aꞌcxniꞌ 
Dios nacāputzānaꞌnī. 10

 Āꞌchulāꞌ 
nacāmakapātīnīn tī talakmakaꞌn 
ixlīmāpaꞌksīn Dios ē tatlahua tū 
jā tze chī ixtalacapāstacniꞌcaꞌn. 
Xlacaꞌn jā tajicuaꞌn natatlahua tū 
jā tze. Tatlahua xmān tū xlacaꞌn 
talacasquiꞌn. Jā tajicuaꞌn talakapala 
tī takaꞌlhī līmāpaꞌksīn. 11

 Jā chuntzaꞌ 
tatlahua ángeles masqui xlacaꞌn 
āꞌchulāꞌ takaꞌlhī līmāpaꞌksīn. 
Ángeles jā talakapala āꞌchāꞌtin ē jā 
tamālacsuꞌyu na ixlacatīn Dios.

12
 Tzamāꞌ chiꞌxcuhuīꞌn jā 

takexmata. Tatlahua tū ūꞌtunuꞌn 
talacasquiꞌn. Talakapala tū jā 
takexmata. Xlacaꞌn huaꞌchi animalh 
xalaꞌ nac cāꞌquiꞌhuīꞌn tū tayuja nac 
aꞌksuj ē jāla catitaꞌaꞌkapūtaxtulh. 
Nacāmaknīcan. Nā chuntzaꞌ tzamāꞌ 
chiꞌxcuhuīꞌn nā natasputa huaꞌchi 
animalh. Dios nacāmakapātīnīn. 
13

 Chuntzaꞌ xlacaꞌn natalīxoko tū 
talīmakapātīnīnli āꞌmakapitzīn. 
Xlacaꞌn cāꞌcuhuīniꞌ talakatī 

takoꞌta ē tatlahua āꞌcatūhuālh 
tū jā tze. Līmāxanaꞌ chī xlacaꞌn 
cātāꞌhuāꞌyanān huiꞌxinaꞌn jā 
takēstoknīꞌtaꞌntit, līhuan xlacaꞌn 
tapuhuan nacātaꞌaꞌkskāhuīꞌyān 
huiꞌxinaꞌn.

14
 Aꞌcxniꞌ xlacaꞌn talaktzīꞌn 

chāꞌtin puscāt, tapuhuan tū jā tze. 
Ixlīpōꞌktu ixtalacapāstacniꞌcaꞌn 
jā tze. Taꞌaꞌkskāhuīꞌ tī jānaꞌj 
tzej taꞌaꞌkaꞌīꞌ. Talacapāstaca chī 
natalīkaꞌlhī lhūhuaꞌ tumīn. Dios 
nacāmakapātīnīn. 15

 Xlacaꞌn 
tamakxteknīꞌt xalacatzajuaꞌ tej ē 
taꞌaꞌktzaꞌnkānīꞌt. Talatlāꞌhuan chī 
Balaam tī ixkaꞌhuaꞌcha Beor. Xlaꞌ 
aꞌkchihuīnaꞌ tī ixaꞌkskāhuīꞌnin. 
Ixlakatī tumīn. Tlahualh tū jā 
tze nalītlaja tumīn. 16

 Balaam 
lacaquilhnīca. Masqui burros jā 
tachihuīnaꞌn, xlaꞌ chihuīnaꞌnli 
ixburro huaꞌchi chāꞌtin chiꞌxcuꞌ. 
Quilhnīlh tū ixtlahuacuꞌtun. Xmān 
chuntzaꞌ Balaam jā makxtekca 
natlahua tū jā tze tū ixtlahuacuꞌtun.

17
 Tzamāꞌ chiꞌxcuhuīꞌn tī 

tamāsuꞌyu tū jā ixlīcānaꞌ, xmān 
taꞌaꞌkskāhuīꞌnin. Jā tū ixtapalhcaꞌn. 
Xlacaꞌn huaꞌchi muꞌsniꞌ tū pūtīnīꞌt. 
Xlacaꞌn huaꞌchi poklhnuꞌ tū 
cāmākosū ūꞌniꞌ ē jā talēꞌn xcān. 
Dios cāxuiꞌlīnīꞌt jā nacāmacāꞌn 
tzamāꞌ chiꞌxcuhuīꞌn aꞌntzaꞌ jā 
natatahuiꞌla pōꞌktu quilhtamacuj 
jā cāꞌpucsuaꞌ. 18

 Xlacaꞌn kaꞌtlaꞌ 
tamakcaꞌtzī aꞌcxniꞌ tachihuīnaꞌn. 
Tū tahuan, jā tū ixtapalh. Xlacaꞌn 
tamāsuꞌyu tze palh chāꞌtin tlahua 
tū lacasquiꞌn quimacniꞌcaꞌn tū 
jā tze. Chuntzaꞌ talīꞌaꞌkskāhuīꞌ 
xlacaꞌn tī tamakxtekmāꞌnalhcus 
tū ixtatlahua aꞌcxniꞌ jānaꞌj 
ixtalakapasa ixtachihuīn Dios. 

19
 Tahuan xlacaꞌn tzē natatlahua 

catūxcuhuālh tū talacasquiꞌn. Jā 
ixlīcānaꞌ. Xlacaꞌn chī tachīꞌnīꞌn 
ixpālacata jāla tamakxteka 
tatlahua tū jā tze. Palh chāꞌtin 
chiꞌxcuꞌ jāla makxteka catūhuālh, 
chuntzaꞌ xlaꞌ huaꞌchi tachīꞌn. 20

 Tī 
talakapasnīꞌt Makapūtaxtūnuꞌ tī 
quiMāpaꞌksīniꞌcaꞌn Jesucristo ē 
chuntzaꞌ talīmakxteknīꞌt tū jā tze 
xalaꞌ nac cāꞌquilhtamacuj, ē palh 
xlacaꞌn natatlahuapala tū jā tze 
ē jātzaꞌ la tamakxteka, chuntzaꞌ 
āꞌchulāꞌ natala chī ixtahuanīꞌt 
xapūla. 21

 Āꞌchulāꞌ tze palh 
jā ixtacaꞌtzīlh chī līlacatejtin 
latāꞌkchokocan. Masqui ixtacaꞌtzī, 
tamakxtekli ixlīmāpaꞌksīn Dios tū 
ixcāmāsuꞌyuniꞌcanīꞌt. 22

 Chuntzaꞌ 
xlacaꞌn huaꞌchi lakatin chichiꞌ. 
Huancan:

Chichiꞌ huaꞌpala ixpaꞌtlāꞌnat.
Paꞌxniꞌ aꞌcxniꞌ paxnīꞌttzaꞌ, 

taspiꞌtpala natapiꞌliꞌ nac 
cāꞌpūtlūꞌn.

Namimpala quiMāpaꞌksīniꞌcaꞌn 
Jesucristo

3  Tāꞌtimīn, ūꞌtzaꞌ huāꞌmāꞌ 
ixlīꞌaꞌktuꞌ carta tū 

iccātzoꞌkniꞌnīꞌtaꞌn. Aꞌcxniꞌ quit 
ictzoꞌkli aꞌktuꞌ carta, quit 
iccāmāpāstaquīcuꞌtunān tū tze 
ē tū caꞌtzīyāꞌtittzaꞌ huiꞌxinaꞌn. 
2

 Iclacasquiꞌn huiꞌxinaꞌn 
nalacapāstacāꞌtit tū ixtahuan 
makāstzaꞌ ixaꞌkchihuīnaꞌnīꞌn Dios. 
Iclacasquiꞌn nacālacapāstacāꞌtit 
līmāpaꞌksīn tū ixlaꞌ Makapūtaxtūnuꞌ 
tī quiMāpaꞌksīniꞌcaꞌn 
Jesucristo. Tzamāꞌ līmāpaꞌksīn 
iccāmāsuꞌyuniꞌyān quinaꞌn 
apóstoles.

3
 Ixlacasquiꞌnca nakexpatāꞌtit 

huiꞌxinaꞌn tū naꞌiccāhuaniyān. Aꞌcxniꞌ 
namin tzamāꞌ āꞌxmān quilhtamacuj, 
nataꞌaꞌnan chiꞌxcuhuīꞌn tī 
natatlahuatāꞌkchoko ixlīpōꞌktu tū 
jā tze tū xlacaꞌn tatlahuacuꞌtun. 
Ē natalakmakaꞌn Dios. 4 Xlacaꞌn 
natahuan: “Jesucristo huanli xlaꞌ 
nataspiꞌtpala. Chuhuaꞌj, ¿jāchu 
huīꞌlh? Jā minīꞌt. Quinapapanaꞌcaꞌn 
tanīnīꞌttzaꞌ. Lacxtim lamāꞌlh 
chuhuaꞌj aꞌcxniꞌ titzuculh 
cāꞌquilhtamacuj.” Chuntzaꞌ natahuan 
xlacaꞌn. 5 Huāꞌmāꞌ jā ixlīcānaꞌ. Aꞌnan 
kempātin tū xlacaꞌn tacaꞌtzī ē tū jā 
talīchihuīnaꞌncuꞌtun xlacaꞌn. Ūꞌtzaꞌ 
huāꞌmāꞌ: makās Dios chihuīnaꞌnli 
ē chuntzaꞌ talīlalh aꞌkapūn ē 
cāꞌquilhtamacuj. Cāꞌquilhtamacuj 
lītlahuaca xcān ē ixuīꞌlh na 
ixpuꞌnan xcān. 6 Cāꞌquilhtamacuj 
chī ixuīꞌlh xapūla, līmālaksputūca 
xcān, aꞌcxniꞌ lalh lakuat. 7 Aꞌkapūn 
ē cāꞌquilhtamacuj tū tahuiꞌlānaꞌlh 
chuhuaꞌj, natachoko hasta tzamāꞌ 
quilhtamacuj tū Dios līlacsacnīꞌt. 
Tzamāꞌ quilhtamacuj natalhcukōꞌ. 
Ē Dios nacāmakapātīnīnkōꞌ 
ixlīpōꞌktucaꞌn tachiꞌxcuhuīꞌt tī jā tze.

8
 Tāꞌtimīn, jā tipātzaꞌnkāyāꞌtit 

huāꞌmāꞌ: Māpaꞌksīniꞌ Dios aꞌktin 
quilhtamacuj laktzīꞌn chī aꞌktin 
mil cāꞌta. Nā aꞌktin mil cāꞌta 
laktzīꞌn chī aꞌktin quilhtamacuj. 
9

 Āꞌmakapitzīn tapuhuan Dios 
tamakapalī namākentaxtū tū huanīꞌt. 
Jā chuntzaꞌ. Xlaꞌ quincākaꞌlhīmāꞌn 
līlacatzucu ixpālacata jā lacasquiꞌn 
jā tī chāꞌtin napātīniꞌn nac pūpātīn. 
Xlaꞌ lacasquiꞌn ixlīpōꞌktucaꞌn 
catamakxtekli tū jā tze.

10
 Namin quilhtamacuj aꞌcxniꞌ 

namimpala Māpaꞌksīniꞌ Jesucristo. 

Xlaꞌ xamaktin namin aꞌcxniꞌ jā tī 
chāꞌtin caꞌtzī namin. Xamaktin 
namin chī chāꞌtin kaꞌlhānaꞌ. 
Tzamāꞌ quilhtamacuj aꞌkapūn 
nalaksputa. Palhaꞌ nakexmatcan 
tū namacasāꞌnan. Natalīlakuankōꞌ 
macscut ixlīpōꞌktu tū tatasuꞌyu 
nac aꞌkapūn. Nalhcukōꞌ ixlīpōꞌktu 
cāꞌquilhtamacuj ē ixlīpōꞌktu tū 
aꞌnan nac cāꞌquilhtamacuj.

11
 Chuhuaꞌj, ixpālacata 

natalakuankōꞌ ixlīpōꞌktu, tzej 
calacapāstactit huiꞌxinaꞌn 
chī nalīlatahuiꞌlaꞌyāꞌtit. 
Huiꞌxinaꞌn natlahuaꞌyāꞌtit xmān 
ixtalacasquiꞌnīn Dios. 12

 Huiꞌxinaꞌn 
līpāxuhua calacapāstactit 
tzamāꞌ quilhtamacuj. Tzamāꞌ 
quilhtamacuj aꞌkapūn nalhcukōꞌ. 
Natalīlakuankōꞌ macscut ixlīpōꞌktu 
tū tatasuꞌyu chuhuaꞌj nac 
aꞌkapūn. 13

 Dios huanīꞌt natlahua 
aꞌktin xasāstiꞌ aꞌkapūn ē aꞌktin 
xasāstiꞌ cāꞌquilhtamacuj. Aꞌntzaꞌ 
natlahuacan xmān tū tze. Ūꞌtzaꞌ 
huāꞌmāꞌ kaꞌlhīmāꞌnauj, ixpālacata 
chuntzaꞌ huanīꞌt Dios.

14
 Chuntzaꞌ, tāꞌtimīn, līhuan 

kaꞌlhīpāꞌnaꞌntit huāꞌmāꞌ 
quilhtamacuj, calīhuiꞌlīꞌtit 
natlahuaꞌyāꞌtit tū tze na ixlacatīn 
Dios. Nūn tū catlahuaꞌtit tū tzē 
nacātalīꞌaꞌksaꞌnān. Jā tū catlahuaꞌtit 
tū jā tze tū nacāmāxtumlīyān 
Dios. 15

 Cacaꞌtzītit huiꞌxinaꞌn 
Dios līlacatzucu cākaꞌlhīmāꞌlh 
āꞌmakapitzīn tī nataꞌaꞌkapūtaxtu. 
Ūꞌtzaꞌ jānaꞌj līmimpala Jesucristo. 
Chuntzaꞌ cātzoꞌknuniꞌn huiꞌxinaꞌn 
quintāꞌtincaꞌn Pablo tī pāxquīꞌyāuj. 
Xlaꞌ tzoꞌkli chuntzaꞌ chī Dios 
mālacpuhuanīlh. 16

 Pablo tzoꞌkli 
tzamāꞌ aꞌcxniꞌ cātzoꞌknuniꞌn 

huiꞌxinaꞌn. Nac āꞌmakapitzīn ixcarta 
aꞌnan jā jicslīhuaꞌ kexmatcan. Ē 
aꞌntzaꞌ jā jicslīhuaꞌ, makapitzīn 
chiꞌxcuhuīꞌn jā tzej tamāsuꞌyu. 
Xlacaꞌn ūꞌtunuꞌn tī jā tzej takexmata 
ē xtum xtum taꞌaꞌkaꞌīꞌ. Jā ixlīcānaꞌ 
chī xlacaꞌn tamāsuꞌyu ixtachihuīn 
Dios, ē jā xmān tū tzoꞌkli Pablo. 
Ūꞌtzaꞌ nacālīmakapātīnīn Dios.

17
 Huiꞌxinaꞌn, tāꞌtimīn, 

caꞌtzīyāꞌtittzaꞌ chī 

taꞌaꞌkskāhuīꞌnincuꞌtun tzamāꞌ 
tī jā tzeya chiꞌxcuhuīꞌn. Jā 
cacātaꞌaꞌkskāhuīꞌn huiꞌxinaꞌn. Palh 
nacātaꞌaꞌkskāhuīꞌyān, chuntzaꞌ 
namakxtekāꞌtit naꞌaꞌkaꞌīꞌyāꞌtit. 
18

 Chuhuaꞌj āꞌchulāꞌ catlahuaꞌtit tū 
līpāxuhua Dios. Āꞌchulāꞌ cascaꞌttit 
ixpālacata Makapūtaxtūnuꞌ tī 
quiMāpaꞌksīniꞌcaꞌn Jesucristo. 
Camākaꞌtlīꞌca chuhuaꞌj ē pōꞌktu 
quilhtamacuj. Amén. 

Jesucristo quincāmaxquīꞌyān 
xasāstiꞌ quilatamatcaꞌn

1  Quit iccātzoꞌkniꞌmāꞌn huāꞌmāꞌ 
carta ixpālacata Jesucristo. 

Ūꞌtzaꞌ tī quincāmaxquīꞌyān xasāstiꞌ 
quilatamatcaꞌn. Xlaꞌ ixuīꞌlhtzaꞌ aꞌcxniꞌ 
jānaꞌj ixtzucu cāꞌquilhtamacuj. 
Quinaꞌn ickexmatnīꞌtauj tū ixuan 
xlaꞌ aꞌcxniꞌ ixlatlāꞌhuan nac 
cāꞌquilhtamacuj. Iclīlaktzīꞌnīꞌtauj 
quilakastapuncaꞌn. Iclaktzīꞌnīꞌtauj ē 
iclīxaꞌmanīꞌtauj quimacancaꞌn. 2 Tī 
māstāꞌ quilatamatcaꞌn, xlaꞌ tasuꞌyulh 
huāꞌtzāꞌ nac cāꞌquilhtamacuj. 
Quinaꞌn iclaktzīꞌuj. Ē 
iclīchihuīnaꞌnāuj chī iclaktzīꞌnīꞌtauj. 
Iccālītāꞌchihuīnaꞌnān huiꞌxinaꞌn 
ixpālacata tī māstāꞌ quilatamatcaꞌn. 
Xlaꞌ pōꞌktu quilhtamacuj ixtāꞌhuīꞌlh 
Dios quinTātaꞌcaꞌn. Xlaꞌ natahuiꞌla 
pōꞌktu quilhtamacuj. Xlaꞌ milh ē nā 
quinaꞌn iclaktzīꞌuj. 3 Iccāhuaniyān tū 
iclaktzīꞌnīꞌtauj ē tū ickexmatnīꞌtauj. 
Chuntzaꞌ huiꞌxinaꞌn tzē nacaꞌtzīyāꞌtit 
chu chāꞌtin nalītaxtuyāuj tū 
aꞌkaꞌīꞌyāuj. Nā tzē nacaꞌtzīyāꞌtit 
quinTātaꞌcaꞌn Dios ē Jesucristo 
īꞌSkaꞌtaꞌ quincātāꞌhuiꞌlan. 4 Huāꞌmāꞌ 
iccātzoꞌknuniꞌyān huiꞌxinaꞌn 
ixpālacata chuntzaꞌ nakaꞌlhīyāuj 
tapāxuhuān.

Dios ūꞌtzaꞌ taxkaket
5

 Tū quincāmāsuꞌyuniꞌn Jesucristo, 
ūꞌtzaꞌ tū iccāmāsuꞌyuniꞌyān 
huiꞌxinaꞌn. Ūꞌtzaꞌ huāꞌmāꞌ: Dios 
ūꞌtzaꞌ taxkaket. Jā cāꞌpucsuaꞌ aꞌntzaꞌ 
jā huīꞌlh xlaꞌ, ixpālacata xlaꞌ tze ē 
jā maktin tlahua tū jā tze. 6 Palh 
huanāuj chu chāꞌtin quinaꞌn ē 
Dios, ē palh tlahuatlāꞌhuanāuj 
tū jā tze, chuntzaꞌ tasuꞌyu palh 
aꞌksaꞌnīniꞌnāuj. Tasuꞌyu palh jā 
tāꞌtlāꞌhuamāꞌnauj Dios. 7 Palh 
tlahuayāuj tū tze, tlāꞌhuanāuj nac 
cāꞌtaxkaket, chuntzaꞌ chī Dios 
huīꞌlh nac cāꞌtaxkaket. Chuntzaꞌ 
ixlīcānaꞌ palh chu chāꞌtin quinaꞌn 
ē Dios. Ixkaꞌlhniꞌ Jesucristo, 
īꞌSkaꞌtaꞌ Dios, quincāxapaniꞌkōꞌyān 
ixlīpōꞌktu quincuentacaꞌn.

8
 Palh huanāuj palh jā 

tlahuanīꞌtauj tū jā tze, 
chuntzaꞌ taꞌaꞌkskāhuīꞌyāuj 
quinaꞌcstucaꞌn. Jā ixlīcānaꞌ tū 
huanāuj. 9 Palh huaniyāuj Dios 
palh tlahuanīꞌtauj tū jā tze, xlaꞌ 
naquincāmātzaꞌnkēnaꞌniꞌyān ē 
naquincāxapaniꞌkōꞌyān ixlīpōꞌktu 
quincuentacaꞌn. Huāꞌmāꞌ caꞌtzīyāuj 
ixpālacata Dios tze ē pōꞌktu 
quilhtamacuj mākentaxtū tū huan. 
10

 Palh ixuáuj jā tū tlahuanīꞌtauj 

tū jā tze, chuntzaꞌ Dios aꞌksaꞌnīniꞌ 
līmāxtuyāuj. Chuntzaꞌ ixlītasuꞌyulh 
jā aꞌkaꞌīꞌyāuj ixlīcānaꞌ tū 
ixtachihuīn Dios.

Cristo tāꞌchihuīnaꞌn Dios 
quimpālacatacaꞌn

2  Quit iccātzoꞌknuniꞌyān 
huiꞌxinaꞌn, quilacstīn. 

Iccāhuaniyān jā catlahuaꞌtit tū 
jā tze. Palh catīhuālh tlahua tū 
jā tze, kaꞌlhīyāuj tī tāꞌchihuīnaꞌn 
Dios quimpālacatacaꞌn. Xlaꞌ ūꞌtzaꞌ 
Jesucristo. Xlaꞌ jā tlahuanīꞌt 
tū jā tze. 2 Jesucristo nīlh nac 
cruz. Chuntzaꞌ xlaꞌ līxokolh 
quincuentacaꞌn. Jā xmān 
quincuentacaꞌn. Xlaꞌ nīlh naxoko 
ixcuentacaꞌn ixlīpōꞌktucaꞌn xalanīꞌn 
nac cāꞌquilhtamacuj.

3
 Palh mākentaxtūyāuj 

ixlīmāpaꞌksīn Dios, chuntzaꞌ 
caꞌtzīyāuj palh lakapasāuj 
Dios. 4 Palh chāꞌtin nahuan xlaꞌ 
lakapasa Dios, ē palh xlaꞌ jā tlahua 
ixlīmāpaꞌksīn Dios, xlaꞌ aꞌksaꞌnīniꞌn 
ē jā aꞌkaꞌīꞌ ixtachihuīn Dios. 
5

 Tī tamākentaxtū ixlīmāpaꞌksīn 
Dios, xlacaꞌn tzej tapāxquīꞌ Dios. 
Chuntzaꞌ tzē līcaꞌtzīyāuj palh 
quinaꞌn chu chāꞌtin chī Dios. 6 Palh 
tī huan: “Quit ictāꞌlamāꞌlh Dios”, 
ixlacasquiꞌnca xlaꞌ nalatāꞌkchoko 
chuntzaꞌ chī Jesucristo ixlatlāꞌhuan.

Xasāstiꞌ līmāpaꞌksīn
7

 Tāꞌtimīn, iccātzoꞌknuniꞌmāꞌn 
huiꞌxinaꞌn ixpālacata aꞌktin 
līmāpaꞌksīn tū jā xasāstiꞌ. Ūꞌtzaꞌ 
tū cātamāsuꞌyuniꞌnīꞌtaꞌn aꞌcxniꞌ 
chūꞌcus aꞌkaꞌīꞌtit huiꞌxinaꞌn. 
8

 Chuhuaꞌj xasāstiꞌ līmāpaꞌksīn 
tū iccātzoꞌknuniꞌmāꞌn. Cristo 

mākentaxtūnīꞌttzaꞌ huāꞌmāꞌ 
līmāpaꞌksīn ē nā huiꞌxinaꞌn 
mākentaxtūpāꞌnaꞌntit. Chuntzaꞌ 
huaꞌchi laksputmāꞌlhtzaꞌ cāꞌpucsuaꞌ 
ē huaꞌchi māxkakēniꞌmāꞌlhtzaꞌ 
Cristo.

9
 Tī tahuan tatlāꞌhuan nac 

taxkaket ē palh jā talaktzīꞌncuꞌtun 
ixtāꞌtincaꞌn, xlacaꞌn talatlāꞌhuancus 
jā cāꞌpucsuaꞌ. 10

 Tī tapāxquīꞌ 
ixtāꞌtincaꞌn, xlacaꞌn talatlāꞌhuan 
nac taxkaket. Chuntzaꞌ jā 
tamāmakahuasī āꞌchāꞌtin. 11

 Tī 
jā talaktzīꞌncuꞌtun ixtāꞌtincaꞌn, 
xlacaꞌn talatlāꞌhuan nac cāꞌpucsuaꞌ. 
Jā tacaꞌtzī jā talatlāꞌhuan, 
ixpālacata aꞌntzaꞌ jā cāꞌpucsuaꞌ jāla 
talacahuānaꞌn.

12
 Quit iccātzoꞌknuniꞌyān 

huiꞌxinaꞌn, quilacstīn, ixpālacata 
Dios cāmātzaꞌnkēnaꞌniꞌnīꞌtaꞌn 
mincuentacaꞌn ixpālacata 
Jesucristo. 13

 Nā iccātzoꞌknuniꞌyān 
huiꞌxinaꞌn, xanatātanaꞌ, ixpālacata 
huiꞌxinaꞌn lakapasāꞌtittzaꞌ 
Dios. Xlaꞌ ixuīꞌlakelhtzaꞌ aꞌcxniꞌ 
tzuculh cāꞌquilhtamacuj. Nā 
iccātzoꞌknuniꞌyān huiꞌxinaꞌn, 
kaꞌhuaꞌchan, ixpālacata 
huiꞌxinaꞌn tlajaꞌnīꞌtaꞌntit 
skāhuīꞌniꞌ. Nā iccātzoꞌknuniꞌyān 
huiꞌxinaꞌn, lacstīn, ixpālacata 
lakapasāꞌtit Dios quinTātaꞌcaꞌn. 
14

 Nā iccātzoꞌknuniꞌyān 
huiꞌxinaꞌn, xanatātanaꞌ, 
ixpālacata lakapasāꞌtittzaꞌ 
Dios. Xlaꞌ ixuīꞌlakelhtzaꞌ aꞌcxniꞌ 
tzuculh cāꞌquilhtamacuj. Nā 
iccātzoꞌknuniꞌyān huiꞌxinaꞌn, 
kaꞌhuaꞌchan, ixpālacata huiꞌxinaꞌn 
lactliꞌhuiꞌquin. Huiꞌxinaꞌn 
aꞌkaꞌīꞌnīꞌtaꞌntit ixtachihuīn Dios. 
Tlajaꞌnīꞌtaꞌntit skāhuīꞌniꞌ.

15
 Jā calakatītit tū xalaꞌ nac 

cāꞌquilhtamacuj. Jā calakatītit tū 
jā xatze tū tatlahua tī xalanīꞌn 
nac cāꞌquilhtamacuj. Tī talakatī 
tū xalaꞌ nac cāꞌquilhtamacuj, 
xlacaꞌn jā tapāxquīꞌ Dios 
quinTātaꞌcaꞌn. 16

 Ixlīpōꞌktu tū 
xalaꞌ nac cāꞌquilhtamacuj, huāꞌmāꞌ 
jā ixlaꞌ Dios quinTātaꞌcaꞌn. Tī 
xalanīꞌn nac cāꞌquilhtamacuj 
tatlahua tū jā tze tū lacasquiꞌn 
ixmacniꞌcaꞌn. Talaktzīꞌncuꞌtun tū jā 
tze. Kaꞌtlaꞌ talīmakcaꞌtzī tū takaꞌlhī. 
Ixlīpōꞌktu tzamāꞌ pōꞌktu xalaꞌ nac 
cāꞌquilhtamacuj. 17

 Sputmāꞌlh 
cāꞌquilhtamacuj ē ixlīpōꞌktu xalaꞌ 
nac cāꞌquilhtamacuj tū talacasquiꞌn 
tachiꞌxcuhuīꞌt. Tī tatlahua 
ixtalacasquiꞌnīn Dios, xlacaꞌn 
natatahuiꞌla ixlīpōꞌktu quilhtamacuj.

Namin tī naꞌaꞌkskāhuīꞌnin
18

 Quilacstīn, sputmāꞌlh 
tzamāꞌ quilhtamacuj. Huiꞌxinaꞌn 
cātahuaninīꞌtaꞌn namin 
ixtāꞌlāquiclhlaktziꞌ Cristo. 
Chuhuaꞌj tatasuꞌyunīꞌt lhūhuaꞌ 
ixtāꞌlāquiclhlaktziꞌ Cristo. 
Ūꞌtzaꞌ līcaꞌtzīyāuj ixlīsputniꞌtzaꞌ 
tzamāꞌ quilhtamacuj. 
19

 Tī ixtāꞌlāquiclhlaktziꞌ Cristo, 
xlacaꞌn jā ixlīcānaꞌ taꞌaꞌkaꞌīꞌ 
chuntzaꞌ chī quinaꞌn. Ūꞌtzaꞌ 
quincātalītaxtumlīnīꞌtaꞌn 
quinaꞌn. Palh ixtaꞌaꞌkaꞌīꞌlh 
cahuālh chuntzaꞌ chī quinaꞌn, 
ixquincātatāꞌlatachokon quinaꞌn. 
Tataxtumlīlh. Chuntzaꞌ talītasuꞌyu 
xlacaꞌn jā taꞌaꞌkaꞌīꞌ chuntzaꞌ chī 
quinaꞌn.

20
 Huiꞌxinaꞌn, Cristo 

cāmaxquīꞌnīꞌtaꞌn Espíritu Santo. 
Ūꞌtzaꞌ līcaꞌtzīyāꞌtit milīpōꞌktucaꞌn 

xatze tachihuīn tū ixlīcānaꞌ. 21
 Quit 

iccātzoꞌkniꞌmāꞌn huāꞌmāꞌ ixpālacata 
huiꞌxinaꞌn caꞌtzīyāꞌtit tū ixlīcānaꞌ. 
Jā iccāhuanimāꞌn huiꞌxinaꞌn jā 
caꞌtzīyāꞌtit tū ixlīcānaꞌ. Caꞌtzīyāuj 
xtum tū ixlīcānaꞌ ē nā xtum tū jā 
ixlīcānaꞌ.

22
 Tī taꞌaꞌkskāhuīꞌnin, xlacaꞌn 

tahuan Jesús jā ūꞌtzaꞌ Cristo tī Dios 
līhuiꞌlīlh ixlīmāpaꞌksīniꞌ. Tī tahuan 
chuntzaꞌ, xlacaꞌn ixtāꞌlāquiclhlaktziꞌ 
Cristo. Xlacaꞌn talakmakaꞌn 
Dios quinTātaꞌcaꞌn ē nā īꞌSkaꞌtaꞌ 
talakmakaꞌn. 23

 Tī talakmakaꞌn 
īꞌSkaꞌtaꞌ Dios, quinTātaꞌcaꞌn Dios 
jā cātāꞌlahuīꞌlh. Tī tahuan Jesús 
ūꞌtzaꞌ Cristo, īꞌSkaꞌtaꞌ Dios, Dios 
cātāꞌlahuīꞌlh xlacaꞌn.

24
 Huiꞌxinaꞌn jā capātzaꞌnkātit 

tū cātamāsuꞌyuniꞌnīꞌtaꞌn xapūla 
ixpālacata ixtachihuīn Dios. 
Palh jā napātzaꞌnkāyāꞌtit tū 
cātamāsuꞌyuniꞌnīꞌtaꞌn xapūla, 
chuntzaꞌ nacātāꞌtahuiꞌlayān īꞌSkaꞌtaꞌ 
Dios ē Dios quinTātaꞌcaꞌn. 25

 Cristo 
huanīꞌt xlaꞌ naquincāmaxquīꞌyān 
xasāstiꞌ quilatamatcaꞌn tū jā 
catilaksputli.

26
 Quit iccātzoꞌknuniꞌyān huāꞌmāꞌ 

ixpālacata taꞌaꞌnan āꞌmakapitzīn 
tī cāꞌaꞌkskāhuīꞌcuꞌtunān huiꞌxinaꞌn. 
27

 Cristo cāmaxquīꞌnīꞌtaꞌn 
Espíritu Santo. Espíritu Santo 
cātāꞌhuiꞌlan huiꞌxinaꞌn. Chuntzaꞌ 
jā maclacasquiꞌnāꞌtit huiꞌxinaꞌn 
āꞌchulāꞌ nacātamāsuꞌyuniꞌyān tū 
iccāhuanimāꞌn. Espíritu Santo 
cāmāsuꞌyuniꞌyān ixlīpōꞌktu. Tū xlaꞌ 
māsuꞌyu, ūꞌtzaꞌ ixlīcānaꞌ. Xlaꞌ jā 
māsuꞌyu catūhuālh tū jā ixlīcānaꞌ. 
Jā catalakaspiꞌtniꞌtit Cristo. Ūꞌtzaꞌ 
Espíritu Santo cāmāsuꞌyuniꞌyān 
huiꞌxinaꞌn.

28
 Chuhuaꞌj quilacstīn, jā 

catalakaspiꞌtniꞌtit Cristo. Chuntzaꞌ 
jā catijicuaꞌnui aꞌcxniꞌ xlaꞌ 
namimpala. Jā catimāxanaꞌnui na 
ixlacatīn. 29

 Huiꞌxinaꞌn caꞌtzīyāꞌtit 
Jesucristo xmān tlahua tū tze. Nā 
chuntzaꞌ nacaꞌtzīyāꞌtit tī tatlahua tū 
tze, ixlīpōꞌktucaꞌn xlacaꞌn ixlacstīn 
Dios.

Quinaꞌn ixlacstīn Dios

3  Cacaꞌtzītit chī Dios 
quincāpāxquīꞌyān ixpālacata 

huanli quinaꞌn ixlacstīn Dios. 
Ixlīcānaꞌ quinaꞌn ixlacstīn Dios. 
Tī xalanīꞌn nac cāꞌquilhtamacuj, 
xlacaꞌn jā ixlacstīn Dios ē jā 
talakapasa Dios quinTātaꞌcaꞌn. 
Ūꞌtzaꞌ xlacaꞌn jā talīkexmata 
palh quinaꞌn ixlacstīn Dios. 
2

 Tāꞌtimīn, chuhuaꞌj quinaꞌn 
ixlacstīn Dios. Jānaꞌj caꞌtzīcan chī 
nalītaxtuyāuj. Tū caꞌtzīyāuj, ūꞌtzaꞌ 
huāꞌmāꞌ: Aꞌcxniꞌ Cristo natasuꞌyu, 
quinaꞌn nalītaxtuyāuj chī xlaꞌ, ē 
nalaktzīꞌnāuj Cristo chī xlaꞌ. 3 Tī 
takaꞌlhīmāꞌnalh natalaktzīꞌn Cristo, 
ixlīpōꞌktucaꞌn xlacaꞌn natamāpānū 
tū jā tze. Natatlahua tū tze chī 
Cristo.

4
 Ixlīpōꞌktucaꞌn tī tatlahua tū 

jā tze, xlacaꞌn jā takexmatniꞌ 
ixlīmāpaꞌksīn Dios. Palh 
chāꞌtin jā kexmatniꞌ Dios, 
ūꞌtzaꞌ huāꞌmāꞌ tū jā līmacuan. 
5

 Huiꞌxinaꞌn caꞌtzīyāꞌtit Cristo 
milh nac cāꞌquilhtamacuj naxapa 
quincuentacaꞌn. Xlaꞌ jā tlahuanīꞌt 
nūn aꞌktin tū jā tze. 6 Ixlīpōꞌktucaꞌn 
tī cātāꞌlahuīꞌlh Cristo, xlacaꞌn 
jā tatlahuatāꞌkchoko tū jā tze. 
Ixlīpōꞌktucaꞌn tī tatlahuatāꞌkchoko 
tū jā tze, xlacaꞌn jā talaktzīꞌnīꞌt 

Cristo ē jā talakapasnīꞌt. 
7

 Quilacstīn, jā catamakxtektit 
nacātaꞌaꞌkskāhuīꞌyān āꞌmakapitzīn 
tī cātahuaniyān tzē natlahuaꞌyāꞌtit 
tū jā tze. Tī tatlahuatāꞌkchoko 
tū tze, xlacaꞌn tze chuntzaꞌ chī 
Cristo. 8 Tī tatlahuatāꞌkchoko 
tū jā tze, xlacaꞌn tatapaꞌksīniꞌ 
skāhuīꞌniꞌ, ixpālacata skāhuīꞌniꞌ 
pōꞌktu quilhtamacuj tlahuanīꞌt 
tū jā tze aꞌcxniꞌ mālacatzuculh 
tū jā tze. ĪꞌSkaꞌtaꞌ Dios milh nac 
cāꞌquilhtamacuj namālaksputū tū 
tlahua skāhuīꞌniꞌ.

9
 Tī ixlacstīn Dios, xlacaꞌn 

jātzaꞌ tatlahuatāꞌkchoko tū jā tze, 
ixpālacata Dios cāmaxquīꞌnīꞌt 
xasāstiꞌ ixlatamatcaꞌn. Jātzaꞌ 
la tatlahuatāꞌkchoko tū jā tze, 
ixpālacata ixlacstīntzaꞌ Dios. 
10

 Chuntzaꞌ tasuꞌyu tī ixlacstīn 
Dios ē tī ixlacstīn skāhuīꞌniꞌ. Tī jā 
tatlahuacuꞌtun tū tze ē jā tapāxquīꞌ 
ixtāꞌtimīncaꞌn, xlacaꞌn jā ixlacstīn 
Dios.

Ixlacasquiꞌnca nalāpāxquīꞌyāuj
11

 Huāꞌmāꞌ līmāpaꞌksīn tū 
cātamāsuꞌyuniꞌn xapūla ūꞌtzaꞌ 
huāꞌmāꞌ: nalāpāxquīꞌyāuj. 12

 Jā 
calauj chī Caín tī tapaꞌksīniꞌlh 
skāhuīꞌniꞌ. Xlaꞌ maknīlh ixtāꞌtin. 
¿Chī līmaknīlh? Maknīlh 
ixpālacata Caín tlahualh tū jā tze 
ē quiclhlaktzīꞌlh ixtāꞌtin ixpālacata 
xlaꞌ ixtlahua tū tze.

13
 Tāꞌtimīn, palh xalanīꞌn 

nac cāꞌquilhtamacuj jā 
cātalaktzīꞌncuꞌtunān, jā 
capuhuaꞌntit palh jā maktin 
catiꞌaꞌkspulalh huāꞌmāꞌ. 14

 Quinaꞌn 
caꞌtzīyāuj masqui huaꞌchi xanīn 
ixuanīꞌtauj, chuhuaꞌj kaꞌlhīyāuj 

xasāstiꞌ quilatamatcaꞌn. Huāꞌmāꞌ 
caꞌtzīyāuj ixpālacata cāpāxquīꞌyāuj 
quintāꞌtimīncaꞌn. Tī jā tapāxquīꞌ 
āꞌmakapitzīn, xlacaꞌn huaꞌchi 
xanīnīꞌncus ē jā takaꞌlhī xasāstiꞌ 
ixlatamatcaꞌn. 15

 Tī taquiclhlaktzīꞌn 
ixtāꞌtincaꞌn xlacaꞌn huaꞌchi 
maknīniꞌnīꞌn na ixlacatīn Dios. 
Huiꞌxinaꞌn caꞌtzīyāꞌtit maknīniꞌnīꞌn 
jā takaꞌlhī xasāstiꞌ ixlatamatcaꞌn 
tū jā catilaksputli. 16

 Cristo 
quincāpāxquīꞌyān ē māstāꞌlh 
ixlatamat quimpālacatacaꞌn. 
Chuntzaꞌ quincāmāsuꞌyuniꞌn 
chī nalīpāxquīꞌnināuj. Chuntzaꞌ 
quinaꞌn tzē natamacamāstāꞌyāuj 
ē nalīnīyāuj ixpālacatacaꞌn 
quintāꞌtimīncaꞌn palh 
ixlacasquiꞌnca. 17

 Palh chāꞌtin kaꞌlhī 
tū maclacasquiꞌn ē palh laktzīꞌn 
ixtāꞌtin jā tū kaꞌlhī, ē palh xlaꞌ jā 
lakalhuꞌman, chuntzaꞌ tasuꞌyu 
jā pāxquīꞌ Dios. 18

 Quilacstīn, jā 
xmān nahuanāuj cāpāxquīꞌyāuj 
āꞌmakapitzīn. Nacāmaktāyayāuj 
āꞌmakapitzīn. Chuntzaꞌ natasuꞌyu 
palh ixlīcānaꞌ cāpāxquīꞌyāuj, ē jā 
xmān huanāuj.

Jā catimāxanaꞌnui na ixlacatīn Dios
19

 Palh cāpāxquīꞌyāuj āꞌmakapitzīn, 
chuntzaꞌ caꞌtzīyāuj ixlīcānaꞌ 
tapaꞌksīniꞌyāuj Dios. Chuntzaꞌ jā 
tamakchuyīyāuj na ixlacatīn 
Dios. 20

 Aꞌcxniꞌ makcaꞌtzīyāuj na 
quilīstacnaꞌcaꞌn tlahuanīꞌtauj tū jā 
tze, lacapāstacāuj chī Dios āꞌchulāꞌ 
xakaꞌtlaꞌ ē jā quilīstacnaꞌcaꞌn. Xlaꞌ 
caꞌtzīkōꞌ ixlīpōꞌktu tū tlahuanīꞌtauj. 
21

 Tāꞌtimīn, palh jā makcaꞌtzīyāuj na 
quilīstacnaꞌcaꞌn tlahuanīꞌtauj tū jā 
tze, chuntzaꞌ jā tū catimāxanaꞌnui 
na ixlacatīn Dios. 22

 Dios 

naquincāmaxquīꞌyān tū nasquiꞌnāuj 
ixpālacata kexmatniꞌyāuj 
ixlīmāpaꞌksīn ē tlahuayāuj tū Dios 
lacasquiꞌn. 23

 Ixlīmāpaꞌksīn ūꞌtzaꞌ 
huāꞌmāꞌ: Nalīpāhuanāuj Jesucristo 
īꞌSkaꞌtaꞌ ē nalāpāxquīꞌyāuj chuntzaꞌ 
chī xlaꞌ quincāmāpaꞌksīyān. 
24

 Tī tamākentaxtū ixlīmāpaꞌksīn 
Dios, cātāꞌlahuīꞌlh Dios. Xlaꞌ 
quincāmaxquīꞌnīꞌtaꞌn Espíritu 
Santo ē ūꞌtzaꞌ līcaꞌtzīyāuj Dios 
quincātāꞌhuiꞌlan.

Āꞌmakapitzīn jā talīmāsuꞌyu 
ixlīmāpaꞌksīn Espíritu Santo

4  Tāꞌtimīn, jā cacāꞌaꞌkaꞌīꞌtit 
ixlīpōꞌktucaꞌn tī tahuan 

talīmāsuꞌyu ixlīmāpaꞌksīn 
Espíritu Santo. Skalalh 
catahuiꞌlaꞌtit ē calacapāstactit 
palh lacxtim tū aꞌkaꞌīꞌnīꞌtaꞌntittzaꞌ. 
Chuntzaꞌ nacaꞌtzīyāꞌtit palh 
tamāsuꞌyumāꞌnalh ixtachihuīn Dios. 
Lhūhuaꞌ aꞌnan aꞌkskāhuīꞌniꞌnīꞌn tī 
tahuan talīchihuīnaꞌn ixtachihuīn 
Dios. 2 Naꞌiccāhuaniyān huiꞌxinaꞌn 
chī nalīcaꞌtzīyāꞌtit palh ixlīcānaꞌ 
Espíritu Santo cāmāchihuīnī. 
Takaꞌlhī Espíritu Santo tī tahuan 
palh Jesús ūꞌtzaꞌ Cristo tī Dios 
līhuiꞌlīlh ixlīmāpaꞌksīniꞌ ē nā 
quīlacatuncuhuīꞌchi ē chuntzaꞌ 
lītachiꞌxcuhuīꞌlīlh. Ixlīpōꞌktucaꞌn 
tī chuntzaꞌ tahuan, xlacaꞌn 
takaꞌlhī Espíritu Santo tī Dios 
macamilh. 3 Tī tahuan jā ixlīcānaꞌ 
palh Jesús ūꞌtzaꞌ Cristo tī Dios 
līhuiꞌlīlh ixlīmāpaꞌksīniꞌ ē nā 
tahuan jā quīlacatuncuhuīꞌchi 
ē jā tachiꞌxcuhuīꞌlīlh, xlacaꞌn jā 
takaꞌlhī Espíritu Santo. Xlacaꞌn 
xmān cātahuaniyān ixtachihuīn 
ixtāꞌlāquiclhlaktziꞌ Cristo. 

1 Juan 3 ,  4



501

Huiꞌxinaꞌn kexpaꞌtnīꞌtaꞌntit namin 
ixtāꞌlāquiclhlaktziꞌ Cristo. Chuhuaꞌj 
huīꞌlh nac cāꞌquilhtamacuj.

4
 Quilacstīn, huiꞌxinaꞌn 

tapaꞌksīniꞌyāꞌtit Dios. Huiꞌxinaꞌn 
cālītlajaꞌnīꞌtaꞌntit ixlīmāpaꞌksīn 
Espíritu Santo tzamāꞌ 
aꞌkskāhuīꞌniꞌnīꞌn. Espíritu Santo 
cātāꞌhuiꞌlan huiꞌxinaꞌn. Xlaꞌ 
āꞌchulāꞌ kaꞌlhī lītliꞌhuiꞌqui ē jā 
skāhuīꞌniꞌ tī cāmāpaꞌksī xalanīꞌn 
nac cāꞌquilhtamacuj. 5 Tzamāꞌ 
aꞌkskāhuīꞌniꞌnīꞌn xlacaꞌn xalanīꞌn 
nac quilhtamacuj. Tū tamāsuꞌyu 
nā xalaꞌ nac cāꞌquilhtamacuj. 
Ūꞌtzaꞌ talīkexmatniꞌ tachiꞌxcuhuīꞌt 
xalanīꞌn nac cāꞌquilhtamacuj. 
6

 Quinaꞌn tapaꞌksīniꞌyāuj Dios. 
Tī talakapasa Dios, xlacaꞌn 
takexmata tū cāmāsuꞌyuniꞌyāuj. 
Tī jā talakapasa Dios, xlacaꞌn jā 
takexmatcuꞌtun tū māsuꞌyuyāuj. 
Chuntzaꞌ tzē nalīcaꞌtzīyāuj tī 
tamāsuꞌyu tū ixlīcānaꞌ ē nā tī 
tamāsuꞌyu tū jā ixlīcānaꞌ.

Dios cāpāxquīꞌ ixlīpōꞌktucaꞌn 
tachiꞌxcuhuīꞌt

7
 Tāꞌtimīn, ixlacasquiꞌnca 

nalāpāxquīꞌyāuj. Dios 
quincāmaktāyayān nalāpāxquīꞌyāuj. 
Tī tapāxquīꞌnin, xlacaꞌn 
ixlacstīn Dios ē talakapasa Dios. 
8

 Tī jā tapāxquīꞌnin xlacaꞌn jā 
talakapasa Dios. Ūꞌtzaꞌ caꞌtzīyāuj 
ixpālacata Dios cāpāxquīꞌkōꞌ 
ixlīpōꞌktucaꞌn tachiꞌxcuhuīꞌt. 
9

 Dios quincāpāxquīꞌyān. Huāꞌmāꞌ 
līmāsuꞌyulh aꞌcxniꞌ macamilh 
nac cāꞌquilhtamacuj īꞌSkaꞌtaꞌ tī 
xmān chāꞌtin ixuanīꞌt. Macamilh 
ixpālacata nalīkaꞌlhīyāuj xasāstiꞌ 
quilatamatcaꞌn. 10

 Chī quinaꞌn 

pāxquīꞌyāuj Dios jā chī Dios 
quincāpāxquīꞌyān. Xlaꞌ māsuꞌyulh 
chī quincāpāxquīꞌyān aꞌcxniꞌ 
macamilh īꞌSkaꞌtaꞌ ē ūꞌtzaꞌ tī xokolh 
quincuentacaꞌn.

11
 Tāꞌtimīn, Dios lhūhuaꞌ 

quincāpāxquīꞌyān. Ūꞌtzaꞌ 
ixlīlacasquiꞌnca quinaꞌn 
nalāpāxquīꞌyāuj. 12

 Dios jā tī chāꞌtin 
laktzīꞌnīꞌt. Palh lāpāxquīꞌyāuj, 
chuntzaꞌ Dios quincātāꞌhuiꞌlan. 
Dios quincāmaktāyayān 
nalāpāxquīꞌyāuj. 13

 Quinaꞌn 
caꞌtzīyāuj Dios quincātāꞌhuiꞌlan. 
Huāꞌmāꞌ caꞌtzīyāuj ixpālacata 
quincāmaxquīꞌnīꞌtaꞌn Espíritu 
Santo. 14

 Quinaꞌn iclaktzīꞌnīꞌtauj 
īꞌSkaꞌtaꞌ Dios. Iclīchihuīnaꞌnāuj Dios 
quinTātaꞌcaꞌn macamilh īꞌSkaꞌtaꞌ 
nacāmakapūtaxtū ixlīpōꞌktucaꞌn 
tachiꞌxcuhuīꞌt. 15

 Tī taꞌaꞌkaꞌīꞌ ē 
tahuan Jesús ūꞌtzaꞌ īꞌSkaꞌtaꞌ Dios, 
cātāꞌhuīꞌlh Dios.

16
 Quinaꞌn caꞌtzīyāuj ē aꞌkaꞌīꞌyāuj 

Dios quincāpāxquīꞌyān. Dios 
cāpāxquīꞌ ixlīpōꞌktu tachiꞌxcuhuīꞌt. 
Dios cātāꞌhuīꞌlh tī tapāxquīꞌ 
āꞌmakapitzīn. 17

 Ixlacasquiꞌnca 
nalīpāxquīꞌyāuj Dios ixlīpōꞌktu 
quilīstacnaꞌcaꞌn. Chuntzaꞌ, huāꞌtzāꞌ 
nac cāꞌquilhtamacuj, quinaꞌn 
napāxquīꞌnināuj chuntzaꞌ chī Cristo 
pāxquīꞌnin. Chuntzaꞌ jā catijicuaꞌnui 
tzamāꞌ quilhtamacuj aꞌcxniꞌ Dios 
nacāputzānaꞌniꞌ tachiꞌxcuhuīꞌt. 18

 Tī 
tapāxquīꞌ Dios, xlacaꞌn jā tajicuaꞌniꞌ 
Dios palh nacāmakapātīnīn. Palh 
chāꞌtin pāxquīꞌnin, xlaꞌ jātzaꞌ 
kaꞌlhī tajicuāt. Tī tajicuaꞌn Dios 
nacāmakapātīnīn, xlacaꞌn jānaꞌj tzej 
tapāxquīꞌ Dios.

19
 Quinaꞌn pāxquīꞌyāuj 

Dios ixpālacata xlaꞌ xapūla 

quincāpāxquīꞌn. 20
 Palh chāꞌtin 

huan: “Quit icpāxquīꞌ Dios”, ē 
palh jā laktzīꞌncuꞌtun ixtāꞌtin, xlaꞌ 
jā ixlīcānaꞌ tū huan. Palh xlaꞌ jā 
pāxquīꞌ ixtāꞌtin tī laktzīꞌn, xlaꞌ 
jāla pāxquīꞌ Dios, ixpālacata jāla 
laktzīꞌn Dios. 21

 Tzamāꞌ līmāpaꞌksīn 
tū Dios quincāmaxquīꞌn, ūꞌtzaꞌ 
huāꞌmāꞌ: Tī tapāxquīꞌ Dios nā 
natapāxquīꞌ ixtāꞌtimīncaꞌn.

Namāpānūyāuj tū jā tze

5  Tī taꞌaꞌkaꞌīꞌ Jesús ūꞌtzaꞌ 
Cristo tī Dios līhuiꞌlīlh 

ixlīmāpaꞌksīniꞌ, xlacaꞌn 
ixlacstīn Dios. Tī tapāxquīꞌ 
Dios quinTātaꞌcaꞌn, xlacaꞌn 
nā tapāxquīꞌ ixlacstīn Dios. 
2

 Chuntzaꞌ palh pāxquīꞌyāuj 
Dios ē palh kexmatniꞌyāuj 
tū quincālīmāpaꞌksīyān, nā 
nacāpāxquīꞌyāuj nā ixlacstīn 
Dios. 3 Palh pāxquīꞌyāuj Dios, 
natlahuayāuj ixlīmāpaꞌksīn. Jā 
jicslīhuaꞌ namākentaxtūyāuj 
ixlīmāpaꞌksīn. 4 Ixlīpōꞌktucaꞌn 
ixlacstīn Dios tamāpānū tū jā tze 
tū tlahuacan nac cāꞌquilhtamacuj. 
Quinaꞌn tzē namāpānūyāuj tū jā 
tze, ixpālacata līpāhuanāuj Dios. 
5

 Tī taꞌaꞌkaꞌīꞌ palh Jesús ūꞌtzaꞌ 
īꞌSkaꞌtaꞌ Dios, xmān xlacaꞌn tzē 
natamāpānū tū jā tze tū tlahuacan 
nac cāꞌquilhtamacuj.

Jesucristo ūꞌtzaꞌ īꞌSkaꞌtaꞌ Dios
6

 Caꞌtzīyāuj Jesucristo ixlīcānaꞌ 
īꞌSkaꞌtaꞌ Dios. Chuntzaꞌ huanli Dios 
aꞌcxniꞌ aꞌkpaxli Jesús. Nā aꞌcxniꞌ 
Jesús nīlh, nā Dios māsuꞌyulh xlaꞌ 
īꞌSkaꞌtaꞌ ixuanīꞌt. Cristo tī Dios 
līhuiꞌlīlh ixlīmāpaꞌksīniꞌ, xlaꞌ ūꞌtzaꞌ 
Jesús tī aꞌkpaxli ē nā nīlh nac 

cruz. Nā Espíritu Santo māsuꞌyu 
Jesús ūꞌtzaꞌ īꞌSkaꞌtaꞌ Dios. Espíritu 
Santo māsuꞌyu xmān tū ixlīcānaꞌ. 
7

 Aꞌnan kelhatuꞌtun nac aꞌkapūn tī 
tahuan Jesucristo ūꞌtzaꞌ īꞌSkaꞌtaꞌ 
Dios. Kelhatuꞌtun xlacaꞌn: Dios 
quinTātaꞌcaꞌn ē Espíritu Santo ē 
nā ūꞌtzaꞌ tī huanican Tachihuīn. 
Chu chāꞌtin talītaxtu. 8 Nac 
cāꞌquilhtamacuj aꞌnan kelhatuꞌtun tī 
tamāsuꞌyu Jesucristo ūꞌtzaꞌ īꞌSkaꞌtaꞌ 
Dios. Espíritu Santo chuntzaꞌ 
quincāmāsuꞌyuniꞌyān. Nā Dios 
chuntzaꞌ māsuꞌyulh aꞌcxniꞌ Jesús 
aꞌkpaxli ē aꞌcxniꞌ nīlh. 9 Quinaꞌn 
aꞌkaꞌīꞌyāuj tū tahuan tachiꞌxcuhuīꞌt. 
Āꞌchulāꞌ naꞌaꞌkaꞌīꞌyāuj tū huan 
Dios. Dios līchihuīnaꞌn Jesús 
ūꞌtzaꞌ īꞌSkaꞌtaꞌ. 10

 Tī talīpāhuan 
īꞌSkaꞌtaꞌ Dios, xlacaꞌn tamakcaꞌtzī 
na ixlīstacnaꞌcaꞌn ixlīcānaꞌ tū 
taꞌaꞌkaꞌīꞌ. Makapitzīn jā taꞌaꞌkaꞌīꞌ chī 
Dios huanli Jesús ūꞌtzaꞌ īꞌSkaꞌtaꞌ. 
Chuntzaꞌ xlacaꞌn ixtalīmāxtulh Dios 
aꞌksaꞌnīniꞌ ixpālacata jā taꞌaꞌkaꞌīꞌnīꞌt 
tū Dios huanli ixpālacata īꞌSkaꞌtaꞌ. 
11

 Caꞌtzīcan ixlīcānaꞌ tū Dios huan, 
ixpālacata quincāmaxquīꞌyān 
xasāstiꞌ quilatamatcaꞌn tū jā 
catisputli, palh līpāhuanāuj 
īꞌSkaꞌtaꞌ. 12

 Tī talīpāhuan īꞌSkaꞌtaꞌ 
Dios, xlacaꞌn takaꞌlhī xasāstiꞌ 
ixlatamatcaꞌn. Tī jā talīpāhuan 
īꞌSkaꞌtaꞌ Dios, xlacaꞌn jā takaꞌlhī 
xasāstiꞌ ixlatamatcaꞌn.

Māstāꞌca talacapāstacniꞌ
13

 Quit iccātzoꞌkniꞌmāꞌn 
huāꞌmāꞌ ixpālacata huiꞌxinaꞌn, tī 
līpāhuaꞌmpāꞌnaꞌntit īꞌSkaꞌtaꞌ Dios, 
nacaꞌtzīyāꞌtit palh kaꞌlhīꞌyāꞌtit 
xasāstiꞌ milatamatcaꞌn tū jā 
catisputli.

14
 Caꞌtzīyāuj Dios 

quincākexmatān aꞌcxniꞌ orarlīyāuj, 
palh squiꞌniꞌyāuj chuntzaꞌ chī 
ixtalacasquiꞌnīn Dios. 15

 Palh 
caꞌtzīyāuj xlaꞌ quincākexmatān, 
chuntzaꞌ caꞌtzīyāuj xlaꞌ 
naquincāmaxquīꞌyān tū 
squiꞌniꞌyāuj.

16
 Palh chāꞌtin laktzīꞌn āꞌchāꞌtin 

tī tlahuamāꞌlh aꞌktin tū jā tze ē 
huāꞌmāꞌ tū tzē namāsputūnuꞌniꞌcan, 
chuntzaꞌ nalīꞌorarlī āꞌchāꞌtin ē 
xlaꞌ nakaꞌlhī xasāstiꞌ ixlatamat. 
Palh huāꞌmāꞌ tū jā tze jāla 
māsputūnuꞌniꞌcan, chuntzaꞌ jā 
iccāhuanimāꞌn nalīꞌorarlīꞌyāꞌtit tī 
chuntzaꞌ tlahua. 17

 Ixlīpōꞌktu tū jā 
tze talanān māstāꞌ līnīn. Pero huīꞌlh 
talanān tū jā maktin lēꞌnīniꞌn nac 
cāꞌlīnīn.

18
 Caꞌtzīyāuj tī ixlacstīn Dios, 

xlacaꞌn jā tatlahuatāꞌkchoko tū jā 
tze. Xlacaꞌn cāmaktakaꞌlha īꞌSkaꞌtaꞌ 
Dios, ē chuntzaꞌ skāhuīꞌniꞌ jāla tū 
cātlahuaniꞌ.

19
 Quinaꞌn caꞌtzīyāuj 

tapaꞌksīniꞌyāuj Dios. Caꞌtzīyāuj 
tī xalanīꞌn nac cāꞌquilhtamacuj, 
xlacaꞌn cāmāpaꞌksī skāhuīꞌniꞌ.

20
 Caꞌtzīyāuj īꞌSkaꞌtaꞌ Dios 

minīꞌt. Quincāmaxquīꞌnīꞌtaꞌn 
chī nalīlakapasāuj tī ixlīcānaꞌ 
Dios. Chuhuaꞌj quincātāꞌlahuiꞌlan 
Jesucristo tī īꞌSkaꞌtaꞌ Dios. Xlaꞌ 
ixlīcānaꞌ Dios ē quincāmaxquīꞌyān 
xasāstiꞌ quilatamatcaꞌn tū jā 
maktin catisputli. 21

 Quilacstīn, 
jā calīpāhuantit tū xalaꞌ nac 
cāꞌquilhtamacuj. Xmān Dios 
nalīpāhuaꞌnāꞌtit. Amén. 

Tapāxquīꞌn ē tū ixlīcānaꞌ
1

 Quit Juan, xakōluꞌtzaꞌ, 
ictzoꞌkniꞌmāꞌn huāꞌmāꞌ carta. 
Ictzoꞌknuniꞌyān huiꞌx, tāꞌtin 
xapuscāt tī Dios lacsacnīꞌtaꞌn, ē nā 
mincamanaꞌ. Quit iccāpāxquīꞌyān 
huiꞌxinaꞌn. Jā xmān quit. Nā 
cāpāxquīꞌyān huiꞌxinaꞌn 
ixlīpōꞌktucaꞌn tī talakapasa tū 
ixlīcānaꞌ. 2 Lāpāxquīꞌyāuj ixpālacata 
quilīpōꞌktucaꞌn aꞌkaꞌīꞌyāuj tū 
ixlīcānaꞌ, tū jā maktin catilaksputli. 
3

 Caquincāsicuaꞌlanātlahuan Dios 
quinTātaꞌcaꞌn ē Jesucristo īꞌSkaꞌtaꞌ 
Dios ē caquincātalakalhuꞌman ē 
caquincāmakapāxuīn. Chuntzaꞌ 
quinaꞌn tzej naꞌaꞌkaꞌīꞌyāuj 
tū ixlīcānaꞌ tachihuīn, ē 
nalāpāxquīꞌyāuj.

4
 Iclīpāxualh aꞌcxniꞌ iccaꞌtzīlh 

makapitzīn mincamanaꞌ 
takexmatmāꞌnaꞌlh tū ixlīcānaꞌ, 
chuntzaꞌ chī quincāmāpaꞌksīn 
Dios quinTātaꞌcaꞌn. 5 Chuhuaꞌj 
tāꞌtin, icuaniyān nalāpāxquīꞌyāuj 
quilīpōꞌktucaꞌn quinaꞌn. Huāꞌmāꞌ 
jā xasāstiꞌ līmāpaꞌksīn. Ūꞌtzaꞌ 
tū quincātamāsuꞌyuniꞌnīꞌtaꞌn 
aꞌcxniꞌ ixlītzucuniꞌ aꞌkaꞌīꞌuj. 6 Palh 
pāxquīꞌyāuj Dios, natlahuayāuj 
tū Dios quincālīmāpaꞌksīyān. Xlaꞌ 

māpaꞌksīniꞌlh nacāpāxquīꞌyāuj 
āꞌmakapitzīn. Ūꞌtzaꞌ huāꞌmāꞌ 
cātahuaninīꞌtaꞌn aꞌcxniꞌ ixlītzucuniꞌ 
aꞌkaꞌīꞌtit.

Makapitzīn ixtaꞌaꞌkskāhuīꞌnin
7

 Chuhuaꞌj lhūhuaꞌ 
aꞌkskāhuīꞌniꞌnīꞌn talatlāꞌhuan nac 
cāꞌquilhtamacuj. Xlacaꞌn tahuan 
jā ixlīcānaꞌ palh lacatuncuhuīꞌlh 
nac cāꞌquilhtamacuj Jesucristo 
tī Dios macamaxquīꞌlh 
ixlīmāpaꞌksīniꞌ. Tī tahuan huāꞌmāꞌ, 
xlacaꞌn aꞌkskāhuīꞌniꞌnīꞌn ē 
ixtāꞌlāquiclhlaktziꞌ Cristo. 8 Cuenta 
catlaꞌhuaꞌtit jā nalaksputa tū 
līscujpāꞌnaꞌntit. Cuenta catlaꞌhuaꞌtit 
namaktīniꞌnāꞌtit ixlīpōꞌktu tū Dios 
nacāmaxquīꞌyān chī mintatlajcaꞌn.

9
 Tū taꞌaꞌkaꞌīꞌ āꞌmakapitzīn jā 

xmān tū Cristo māsuꞌyulh. Nā 
xlacaꞌn tamāsuꞌyucuꞌtun āꞌaꞌktin 
tamāsuꞌyun. Xlacaꞌn jā ixlīcānaꞌ 
tatāꞌlatlāꞌhuan Dios. Tī taꞌaꞌkaꞌīꞌ 
xmān tū Cristo māsuꞌyulh, ixlīcānaꞌ 
xlacaꞌn tatāꞌlatlāꞌhuan Dios 
quinTātaꞌcaꞌn ē īꞌSkaꞌtaꞌ Dios. 10

 Palh 
cālakminān huiꞌxinaꞌn āꞌmakapitzīn 
tī tamāsuꞌyu tū jā māsuꞌyulh Cristo, 
jā cacāmānūꞌtit na minchiccaꞌn. Jā 
cacāhuaniꞌtit: “Dios cacālēꞌnchaꞌn.” 
11

 Palh huiꞌxinaꞌn nacāhuaniꞌyāꞌtit: 

“Dios cacālēꞌnchaꞌn”, chuntzaꞌ 
cātāꞌtlahuapāꞌnaꞌntit tū jā tze.

Macāꞌnca saludos
12

 Lhūhuaꞌcus tū 
iccāhuanicuꞌtunān. Jā 

ictzoꞌkcuꞌtun aꞌktin nac carta. 
Iccālakaꞌncuꞌtunān huiꞌxinaꞌn ē 
iccātāꞌchihuīnaꞌncuꞌtunān cāꞌlacan. 
Chuntzaꞌ nalīpāxuayāuj.

13
 Tamacāꞌniꞌyān saludos ixlacstīn 

mintāꞌtin xapuscāt tī Dios lacsacnīꞌt. 

Tzej līchihuīnaꞌnca Gayo
1

 Quit Juan, xakōluꞌtzaꞌ, 
ictzoꞌkmāꞌlh huāꞌmāꞌ carta. 
Ictzoꞌknuniꞌyān huiꞌx, Gayo. 
Icpāxquīꞌyān huiꞌx.

2
 Tāꞌtin, quit iccaꞌtzī tzej 

latlāꞌhuaꞌnaꞌ na ixtej Dios. Icsquiꞌniꞌ 
Dios tzej caquītaxtuniꞌn ixlīpōꞌktu 
ē jā cataꞌjatatlaꞌ. 3 Āꞌmakapitzīn 
tāꞌtimīn taminīꞌt. Quintahuaninīꞌt 
huiꞌx latlāꞌhuaꞌnaꞌ chuntzaꞌ chī 
ixlīcānaꞌ na ixlacatīn Dios. 
Huāꞌmāꞌ iclīpāxuhualh. 4 Pōꞌktu 
quilhtamacuj icpāxuhua aꞌcxniꞌ 
quihuanican quincamanaꞌ 
talatlāꞌhuan chuntzaꞌ chī ixlīcānaꞌ 
na ixtej Dios.

5
 Tāꞌtin, huiꞌx cāmaktāyanīꞌtaꞌ 

tāꞌtimīn tī tachāꞌnīꞌt aꞌntzaꞌ masqui 
jā ixcālakapasaꞌ. Chuntzaꞌ tlahuaꞌyaꞌ 
tū tze. 6 Āꞌmakapitzīn tataspiꞌtnīꞌt. 
Xlacaꞌn talītāꞌchihuīnaꞌnli tāꞌtimīn 
huāꞌtzāꞌ tū mimpālacata. Cāhuanica 
chī huiꞌx cāpāxquīꞌyaꞌ āꞌmakapitzīn. 
Cacāmaktāyapalaꞌ aꞌcxniꞌ 
natachāꞌmpala aꞌntzaꞌ. Cacāmaꞌxquiꞌ 
tū natamaclacasquiꞌn na ixtejcaꞌn 
ixpālacata xlacaꞌn tatāꞌscujmāꞌnalh 
Dios. Cacāmaktāyaꞌ chuntzaꞌ chī 
Dios lacasquiꞌn. 7 Xlacaꞌn tataxtunīꞌt 
tatāꞌscuja Jesucristo. Jā tū 

tamaktīniꞌnli aꞌktin tamaktay tī jā 
taꞌaꞌkaꞌīꞌ Jesucristo. 8 Ūꞌtzaꞌ quinaꞌn 
nacālīmaktāyayāuj. Chuntzaꞌ 
huaꞌchi nacātāꞌmāsuꞌyuyāuj tū 
ixlīcānaꞌ ixtachihuīn Dios.

Jā tze ixtalacapāstacniꞌ Diótrefes
9

 Quit iccāmacāꞌniꞌnīꞌt aꞌktin 
carta tī taꞌaꞌkaꞌīꞌ. Diótrefes, xlaꞌ 
tahuiꞌlacuꞌtun xalīpuxcuꞌ aꞌntzaꞌ. 
Ūꞌtzaꞌ jā ixquilīkexmatniꞌcuꞌtun. 
10

 Chuntzaꞌ aꞌcxniꞌ naꞌicchāꞌn aꞌntzaꞌ 
naꞌiclīchihuīnaꞌn na milacatīncaꞌn 
ixpālacata tū tlahuamāꞌlh Diótrefes. 
Xlaꞌ quincālīꞌaꞌksaꞌnān tū jā 
ixlīcānaꞌ. Nā xlaꞌ jā cāmānū na 
ixchic tāꞌtimīn tī tachināchaꞌ. Ē jā 
cāmakxteka natatamaknūniꞌnin 
na ixchiccaꞌn āꞌmakapitzīn. Ē 
cālītamacxtu jā tatakēstoka.

11
 Tāꞌtin, jā cacāmakscaꞌtti tī 

tatlahua tū jā tze. Cacāmakscaꞌtti 
tī tatlahua tū tze. Tī tatlahua tū 
tze, xlacaꞌn tatapaꞌksīniꞌ Dios. 
Tī tatlahua tū jā tze, xlacaꞌn jā 
talakapasa Dios.

Tzeya chiꞌxcuꞌ ixuanīꞌt Demetrio
12

 Lhūhuaꞌ tī tahuan Demetrio 
tzeya chiꞌxcuꞌ. Tasuꞌyu xlaꞌ 
latlāꞌhuan chuntzaꞌ chī ixlīcānaꞌ. Nā 
quit icuan līlacatejtin latlāꞌhuan. 

Huiꞌx caꞌtzīyaꞌ quit icuan xmān tū 
ixlīcānaꞌ.

Macāꞌnca saludos
13

 Quit lhūhuaꞌcus 
icuanicuꞌtunān. Jā ictzoꞌkcuꞌtun 
tzamāꞌ nac carta. 14

 Palaj 

icaꞌncuꞌtunāchaꞌ naꞌiclaktzīꞌnān. 
Chuntzaꞌ nachihuīnaꞌnāuj 
cāꞌlacan.

15
 Tzej calatapa. Ixlīpōꞌktucaꞌn 

miꞌamigos tamacāꞌniꞌyān saludos. 
Nacātāꞌchihuīnaꞌnaꞌ ixlīpōꞌktucaꞌn 
amigo xalanīꞌn aꞌntzaꞌ. 

3 Juan

Judas cāmacāꞌniꞌlh 
saludos tī ixtaꞌaꞌkaꞌīꞌ

1
 Quit Judas, ixtāꞌtin Jacobo. 

Quit ictāꞌscuja Jesucristo. Quit 
iccātzoꞌknuniꞌmāꞌn huāꞌmāꞌ carta 
huiꞌxinaꞌn tī Dios cātaꞌsaniꞌnīꞌtaꞌn. 
Dios quinTātaꞌcaꞌn cāpāxquīꞌyān 
huiꞌxinaꞌn. Jesucristo 
cāmaktakaꞌlhmāꞌn huiꞌxinaꞌn. 
2

 Ē ūꞌtzaꞌ tī cacāmaxquīꞌn tū tze 
latamat, chuntzaꞌ chī ixtapāxquīꞌn ē 
ixtalakalhuꞌmān.

Makapitzīn ixtamāsuꞌyu tū jā 
ixlīcānaꞌ 

2 Pedro 2:1‑17
3

 Tāꞌtimīn, 
xaꞌiccātzoꞌknuniꞌcuꞌtunān 
huiꞌxinaꞌn ixpālacata chī Dios 
cāmakapūtaxtūn huiꞌxinaꞌn ē nā 
quinaꞌn Dios quincāmakapūtaxtūn. 
Chuhuaꞌj kempātin ixlacasquiꞌnca 
naꞌiccāhuaniyān. Ūꞌtzaꞌ 
iccālītzoꞌknuniꞌmāꞌn chuhuaꞌj. 
Iccāhuaniyān jā tiꞌaꞌkaꞌīꞌyāꞌtit tū 
tamāsuꞌyu xlacaꞌn tī talakpalīcuꞌtun 
tamāsuꞌyun tū aꞌkaꞌīꞌnīꞌtauj. 
Huāꞌmāꞌ tamāsuꞌyun ūꞌtzaꞌ tū 
cāmacamaxquīꞌlh ixtachiꞌxcuhuīꞌt 
Dios ē xmān maktin. Jā 
maktin catitalakpalīlh huāꞌmāꞌ 

tamāsuꞌyun. 4 Āꞌmakapitzīn tī jā 
tzeya chiꞌxcuhuīꞌn tatalacxtucli 
huaꞌchi lactzeya chiꞌxcuhuīꞌn 
na ixlacpuꞌnaꞌiꞌtātcaꞌn tī 
taꞌaꞌkaꞌīꞌ. Xlacaꞌn tahuan Dios 
lakalhuꞌmanīniꞌn, ē chuntzaꞌ chāꞌtin 
tzē natlahua tū xlaꞌ tlahuacuꞌtun 
masqui jā tze. Huāꞌmāꞌ jā ixlīcānaꞌ. 
Ē jā ixlīcānaꞌ tū tamāsuꞌyu 
ixpālacata Māpaꞌksīniꞌ Jesucristo. 
Makās tatzoꞌkniꞌ na ixtachihuīn 
Dios nacāmakapātīnīncan 
tachiꞌxcuhuīꞌt tī chuntzaꞌ tala.

5
 Masqui huiꞌxinaꞌn caꞌtzīyāꞌtittzaꞌ, 

naꞌiccāmāpāstaquīyān tū 
Dios tlahualh makāstzaꞌ. Dios 
cāmāxtulh israelitas jā huanican 
Egipto. Āꞌlīstān āꞌmakapitzīn 
jātzaꞌ taꞌaꞌkaꞌīꞌlh palh ixlīcānaꞌ 
tū Dios huanli. Ūꞌtzaꞌ Dios 
cālīmaknīlh. 6 Nā calacapāstactit 
ángeles. Āꞌmakapitzīn xlacaꞌn 
jā ixtamākentaxtūcuꞌtun tū 
cāmacamaxquīꞌlh Dios, ē tataxtulh 
nac aꞌkapūn jā ixtahuiꞌlānaꞌnchaꞌ. 
Ūꞌtzaꞌ Dios cālīchīꞌnīꞌt jā cāꞌpucsuaꞌ 
hasta aꞌcxniꞌ āꞌxmān quilhtamacuj 
aꞌcxniꞌ nacāmakapātīnīn Dios. 7 Nā 
calacapāstactit tū cāꞌaꞌnaniꞌlh 
Sodoma ē Gomorra ē āꞌmakapitzīn 
cāꞌlacchicniꞌ tū ixtahuiꞌlānaꞌlh 
lacatzunaꞌj. Tī xalanīꞌn aꞌntzaꞌ nā 

ixtatlahua tū jā tze. Ixtakaꞌlhī 
ixtāꞌlāpāxquīꞌncaꞌn. Ixtalātāꞌtahuiꞌla 
chī chiꞌxcuhuīꞌn. Ūꞌtzaꞌ talīnīlh 
nac macscut tū cāmālaksputūlh 
tzamāꞌ cāꞌlacchicniꞌ. Ūꞌtzaꞌ 
līcaꞌtzīcan natapātīniꞌn pōꞌktu 
quilhtamacuj nac cāꞌmacscutnuꞌ 
xlacaꞌn tī talakapasa ixtej Dios ē 
tataxtutāyanīꞌt.

8
 Nā chuntzaꞌ tzamāꞌ chiꞌxcuhuīꞌn 

tī cātamāsuꞌyuniꞌcuꞌtunān tū jā 
ixlīcānaꞌ. Xlacaꞌn talakahuānaꞌn. 
Tahuan palh Dios cālītāꞌchihuīnaꞌn 
talakahuān. Ūꞌtzaꞌ talīpuhuan tzē 
natatlahua tū jā tze. Talakmakaꞌn 
ixlīmāpaꞌksīn Dios. Cachīhuālh 
talīchihuīnaꞌn ángeles. 9 Nūn 
Miguel, tī xapuxcuꞌ ángeles, 
nūn xlaꞌ jā chuntzaꞌ tlahualh. 
Aꞌcxniꞌ xlaꞌ tāꞌlalh skāhuīꞌniꞌ ē 
talālīhuanilh ixmacniꞌ Moisés, 
Miguel jā līꞌaꞌksanīniꞌlh skāhuīꞌniꞌ 
tū jā tze tachihuīn. Xmān 
huanilh: “Dios camakapātīnīnniꞌ.” 
10

 Tzamāꞌ chiꞌxcuhuīꞌn tī 
cātamāsuꞌyuniꞌcuꞌtunān, xlacaꞌn 
cachīhuālh talīchihuīnaꞌn tū jā 
tacaꞌtzī. Xlacaꞌn huaꞌchi animales, 
ixpālacata jā talacapāstaca Dios. 
Tatlahuakōꞌ ixlīpōꞌktu tū jā tze 
tū xlacaꞌn talacasquiꞌn. Ūꞌtzaꞌ 
nacālīmakapātīnīn Dios.

11
 Xlacaꞌn natapātīniꞌn 

ixpālacata tatlahua chī Caín tī jā 
kexmatniꞌcuꞌtunli Dios. Tatlahua 
tū jā tze ixpālacata tatlajacuꞌtun 
tumīn. Chuntzaꞌ tlahualh Balaam. 
Nā xlacaꞌn taxumpīniꞌnli chī 
Coré. Xlaꞌ maknīca. Nā xlacaꞌn 
nacāmakapātīnīncan. 12

 Līmāxanaꞌ 
chī cātatāꞌhuāꞌyanān huiꞌxinaꞌn 
jā takēstoknīꞌtaꞌntit huiꞌxinaꞌn. 
Xlacaꞌn tzej tahuāꞌyancuꞌtun. Jā 

talacapāstaca āꞌmakapitzīn. Xlacaꞌn 
jā tū ixtapalhcaꞌn. Xlacaꞌn huaꞌchi 
poklhnuꞌ tū lēꞌn ūꞌniꞌ, ē jā lēꞌn 
xcān. Xlacaꞌn huaꞌchi quiꞌhuiꞌ tū 
jā māstāꞌ ixtahuaꞌcaꞌt aꞌcxniꞌ nala 
ixquilhtamacuj ē jā la. Scāca ē 
ūꞌtzaꞌ lītampuꞌlhucan. 13

 Xlacaꞌn 
huaꞌchi aꞌcxniꞌ staca xcān ē 
lēꞌn paꞌlhxtum. Līmāxanaꞌ tū 
xlacaꞌn tatlahua. Xlacaꞌn huaꞌchi 
staꞌcu tū jātzaꞌ aꞌmāꞌlh na ixtej. 
Dios nacāmakapātīnīn pōꞌktu 
quilhtamacuj jā cāꞌpucsuaꞌ.

14
 Lakmajtzaꞌ Enoc 

cālīchihuīnaꞌnli chiꞌxcuhuīꞌn tī jā 
tze. Enoc ixlīkelhatojon ixuanīꞌt 
īꞌxūꞌnātāꞌnatnaꞌ Adán. Enoc 
huanli: “Māpaꞌksīniꞌ Jesús namin 
ē nacātāꞌmin aꞌklhūhuaꞌ mil 
ángeles. 15

 Namin nacāputzānaꞌniꞌ 
ixlīpōꞌktucaꞌn tachiꞌxcuhuīꞌt. 
Nacāmāsuꞌyuniꞌ ixlīpōꞌktucaꞌn 
tī jā tze ixpālacata ixlīpōꞌktu 
tū tatlahuanīꞌt tū jā tze ē nā 
chī cachīhuālh talīchihuīnaꞌnīꞌt 
Dios.” 16

 Tzamāꞌ chiꞌxcuhuīꞌn 
jā ixcāminīꞌniꞌ ē talēꞌksaꞌn 
āꞌmakapitzīn. Jā līpāxuhua 
tahuiꞌlānaꞌlh. Chuntzaꞌ tahuiꞌlānaꞌlh 
chī ixtalacapāstacniꞌcaꞌn tū 
jā tze. Kaꞌtlaꞌ tamakcaꞌtzī 
aꞌcxniꞌ tachihuīnaꞌn. Līlakatit 
tatāꞌchihuīnaꞌn āꞌmakapitzīn 
xmān ixpālacata cacāmaktāyaca 
ixtapuhuan.

Cāmaxquīꞌca talacapāstacniꞌ 
tī ixtaꞌaꞌkaꞌīꞌ

17
 Huiꞌxinaꞌn tāꞌtimīn, 

calacapāstactit tū tahuanli xapūla 
ixapóstoles quiMāpaꞌksīniꞌcaꞌn 
Jesucristo. 18

 Xlacaꞌn tahuanli: 
“Aꞌcxniꞌ nasputa cāꞌquilhtamacuj, 

natamin chiꞌxcuhuīꞌn tī jā tū 
catitalīlaktzīꞌlh tū ixlaꞌ Dios. 
Natatahuiꞌla chuntzaꞌ chī 
ixtalacapāstacniꞌcaꞌn tū jā tze.” 
19

 Ūꞌtunuꞌn tzamāꞌ chiꞌxcuhuīꞌn 
tī tamāpāpitzī tī taꞌaꞌkaꞌīꞌ. 
Talatlāꞌhuan chuntzaꞌ chī xmān 
ixtalacapāstacniꞌcaꞌn. Jā takaꞌlhī 
Espíritu Santo.

20
 Huiꞌxinaꞌn tāꞌtimīn, āꞌchulāꞌ 

tzej caꞌaꞌkaꞌīꞌtit Jesucristo chuntzaꞌ 
chī Dios quincāmāsuꞌyuniꞌnīꞌtaꞌn. 
Calīꞌorarlīꞌtit ixlīmāpaꞌksīn 
Espíritu Santo. 21

 Catahuiꞌlaꞌtit 
chī Dios lacasquiꞌn, ē chuntzaꞌ 
namakcaꞌtzīyāꞌtit chī Dios 
cāpāxquīꞌyān. Cakaꞌlhīꞌtit 
hasta Jesucristo nacālēꞌnān nac 
aꞌkapūn jā natahuiꞌlaꞌyāꞌtit pōꞌktu 
quilhtamacuj. Xlaꞌ natlahua huāꞌmāꞌ 
ixpālacata cālakalhuꞌmanān.

22
 Cacālakalhuꞌmaꞌntit xlacaꞌn 

tī tapuhuamāꞌnalh palhāsāꞌ jā 
ixlīcānaꞌ tū aꞌkaꞌīꞌyāuj. 23

 Huiꞌxinaꞌn 
cacāmakapūtaxtūtit āꞌmakapitzīn 

nac macscut. Cacālakalhuꞌmaꞌntit 
āꞌmakapitzīn tī tatlahua tū jā tze. 
Jā natlahuaꞌyāꞌtit tū jā tze chī 
xlacaꞌn. Ē chuntzaꞌ jā caticāpasan 
chī ixtalanāncaꞌn.

Mākaꞌtlīꞌca Dios
24

 Calakachiꞌxcuhuīꞌca Dios. Xlaꞌ 
tzē nacāmaktāyayān huiꞌxinaꞌn. 
Chuntzaꞌ jā catitlahuaꞌtit tū 
jā tze. Xlaꞌ nacālēꞌnān jā xlaꞌ 
huiꞌlachaꞌ nac aꞌkapūn. Aꞌntzaꞌ 
līpāxuhua natahuiꞌlaꞌyāꞌtit 
ixpālacata jā tū catiꞌaꞌnalh 
tū nacātalīmālacsuꞌyuyān 
huiꞌxinaꞌn. 25

 QuinDioscaꞌn 
xmān chāꞌtin Dios. Xlaꞌ caꞌtzīkōꞌ. 
Xlaꞌ quincāmakapūtaxtūyān 
ixpālacata quiMāpaꞌksīniꞌcaꞌn 
Jesucristo. Camākaꞌtlīꞌca 
ē calakachiꞌxcuhuīꞌca. Xlaꞌ 
cāmāpaꞌksīkōꞌ ixlīpōꞌktu. 
Kaꞌlhīkōꞌcus līmāpaꞌksīn chuhuaꞌj ē 
nakaꞌlhīkōꞌ ixlīpōꞌktu līmāpaꞌksīn 
pōꞌktu quilhtamacuj. Amén. 

Jesucristo māsuꞌyulh tū 
tatzoꞌkniꞌ huāꞌmāꞌ nac libro

1  Tatzoꞌkniꞌ huāꞌmāꞌ nac libro 
tū māsuꞌyulh Jesucristo. 

Dios huanli tzamāꞌ, ixpālacata 
ixlacasquiꞌn Jesucristo 
ixcāmāsuꞌyuniꞌlh ixtachiꞌxcuhuīꞌt 
Dios tū palaj naꞌaꞌkspula. Nā 
quit, Juan, nā ictapaꞌksīniꞌ Dios. 
Jesucristo quilakmacamilh 
ixángel naquimācaꞌtzīnī tzamāꞌ tū 
naꞌaꞌkspula. 2 Quit icmāsuꞌyukōꞌ 
ixlīpōꞌktu tū iclaktzīꞌnīꞌt. Āꞌtzāꞌ 
naꞌictzoꞌka tū Dios quimācaꞌtzīnīlh. 
Ūꞌtzaꞌ tū Jesucristo māsuꞌyulh.

3
 Līpāxuhua tī natalīkelhtahuaꞌkaꞌ 

tzamāꞌ tachihuīn tū tatzoꞌkniꞌ 
nac huāꞌmāꞌ libro. Līpāxuhua tī 
takexmata ē takexmatniꞌ huāꞌmāꞌ 
tachihuīn tū līmāsuꞌyukōꞌca tū 
naꞌaꞌkspula. Jātzaꞌ aꞌklhūhuaꞌ 
quilhtamacuj aꞌcxniꞌ naꞌaꞌkspula 
huāꞌmāꞌ.

Juan cātzoꞌknuniꞌlh xalanīꞌn 
nac aꞌktojon cāꞌlacchicniꞌ

4
 Quit, Juan, iccātzoꞌknuniꞌyān 

huiꞌxinaꞌn tī ixtachiꞌxcuhuīꞌt 
Dios xalanīꞌn nac aꞌktojon 
cāꞌlacchicniꞌ nac Asia. Dios 
cacāsicuaꞌlanātlahuan huiꞌxinaꞌn 

ē tzej calatapāꞌtit. Dios, ūꞌtzaꞌ tī 
huīꞌlh ē pōꞌktu quilhtamacuj ixuīꞌlh 
ē pōꞌktu quilhtamacuj natahuiꞌla. 
Nā cacāsicuaꞌlanātlahuan huiꞌxinaꞌn 
Espíritu Santo. Ūꞌtzaꞌ tī tasuꞌyu 
huaꞌchi aꞌktojon pūmaksko 
na ixlacatīn laclhtahuīꞌlh 
tū ixpūmāpaꞌksīn Dios. 
5

 Cacāsicuaꞌlanātlahuan huiꞌxinaꞌn 
Jesucristo, tī māsuꞌyu tū ixlīcānaꞌ. 
Ūꞌtzaꞌ tī xapūla lacastālancuanaꞌnli. 
Xlaꞌ cāmāpaꞌksī xanapuxcuꞌnuꞌ 
xalanīꞌn nac cāꞌquilhtamacuj. 
Xlaꞌ quincāpāxquīꞌyān ē xlaꞌ 
nīlh naquincāxapaniꞌyān 
ixlīpōꞌktu quincuentacaꞌn. 
6

 Xlaꞌ quincālacsacuiꞌlīnīꞌtaꞌn 
natāꞌmāpaꞌksīniꞌnāuj. 
Quincāmaxquīꞌnīꞌtaꞌn aꞌktin 
quintascujūtcaꞌn ē chuntzaꞌ 
nalaktaquilhpūtayāuj Dios tī ixTātaꞌ. 
Calakachiꞌxcuhuīꞌca Jesucristo. 
Xlaꞌ camāpaꞌksīniꞌlh pōꞌktu 
quilhtamacuj. Amén.

7
 Nalaktzīꞌncan chī xlaꞌ nayujāchi 

nac aꞌkapūn ē namin nac poklhnuꞌ. 
Ixlīpōꞌktucaꞌn natalaktzīꞌn. Nā 
natalaktzīꞌn pōꞌktu tī taxtokohuaꞌcaꞌlh 
nac cruz. Ixlīpōꞌktucaꞌn tachiꞌxcuhuīꞌt 
xalanīꞌn nac cāꞌquilhtamacuj 
natalīpuhuan ixpālacata. Chuntzaꞌ 
naꞌaꞌkspula. Amén.

8
 Chihuīnaꞌnli Māpaꞌksīniꞌ Dios 

tī kaꞌlhīkōꞌ ixlīpōꞌktu lītliꞌhuiꞌqui, 
ē ūꞌtzaꞌ tī huīꞌlh ē pōꞌktu 
quilhtamacuj ixuīꞌlh ē pōꞌktu 
quilhtamacuj natahuiꞌla. Xlaꞌ 
huanli: “Quit huaꞌchi letra A tū 
lītzucu alfabeto ē huaꞌchi letra Z 
tū ixlīꞌaꞌksputniꞌ, ixpālacata quit 
xalītzucuniꞌ ē ixlīꞌaꞌksputniꞌ.”

Juan lakachuyalh
9

 Quit, Juan, mintāꞌtincaꞌn 
huiꞌxinaꞌn. Quinaꞌn tapaꞌksīniꞌyāuj 
Jesucristo. Quit iccātāꞌpātīniꞌmāꞌn 
ē iccātāꞌtāyaniꞌyān huiꞌxinaꞌn 
ixpālacata Jesucristo. Quit 
quimacaminca naꞌictachoko 
chī tachīꞌn nac Patmos tū 
pītzunaꞌj tiꞌyaꞌt na ixpuꞌnan 
mar. Quinchiꞌpacanīꞌt ixpālacata 
xaꞌicmāsuꞌyumāꞌlh ixtachihuīn Dios 
ē tū ixlīcānaꞌ ixpālacata Jesucristo. 
10

 Aꞌktin quilhtamacuj tū pūjāxcan 
ixpālacata Jesucristo, icmakcaꞌtzīlh 
ixlītliꞌhuiꞌqui Espíritu Santo. 
Ickexmatli aꞌktin palhaꞌ tachihuīn 
na quinchakēn. Ūꞌtzaꞌ huaꞌchi aꞌktin 
līskoliꞌ tū palhaꞌ macasāꞌnan 11

 ē 
quihuanilh:
―Quit xapūla ē āꞌxmān, chī letra 

A tū lītzucu alfabeto, ē chī letra 
Z tū ixlīꞌaꞌksputniꞌ. Catzoꞌkti tū 
nalaktzīꞌnaꞌ ē nacāmacapiniꞌyaꞌ 
caꞌpsnap ixtachiꞌxcuhuīꞌt Dios 
nac aꞌktojon cāꞌlacchicniꞌ nac 
Asia. Cacāmacapi nac Efeso ē nac 
Esmirna ē nac Pérgamo ē nac 
Tiatira ē nac Sardis ē nac Filadelfia 
ē nac Laodicea ―quihuanica.

12
 Ictalakspiꞌtli naꞌiclaktzīꞌn tīchu 

quintāꞌchihuīnaꞌnli. Iccālaktzīꞌlh 
tayānaꞌlh aꞌktojon pūmaksko 
tū xaꞌoro. 13

 Na ixlacpuꞌnaꞌiꞌtāt 

pūmaksko, ixyālh chāꞌtin tī 
ixtasuꞌyu huaꞌchi chiꞌxcuꞌ. Ixluꞌxuꞌ 
pūlhmāꞌn ixuanīꞌt ē ixchāꞌn na 
ixtujan. Ixkaꞌlhī kentin ixlīchīꞌcān 
tū xaꞌoro na ixcuꞌxan. 14

 Ixyaꞌj 
stalaꞌnkaꞌ ixuanīꞌt chī ixchiꞌxit 
purecu ē chī miqui. Ixlakastapun 
ixtasuꞌyu chī xalamanaꞌt macscut. 
15

 Ixtujan īꞌxkaka chī līcāꞌn tū 
ixcāxtlahuacanīꞌt nac pūlhcuyun. 
Aꞌcxniꞌ ixchihuīnaꞌn, ixmacasāꞌnan 
huaꞌchi lhūhuaꞌ xcān. 16

 Na 
ixmacapekcānaꞌj ixcālēꞌmāꞌlh 
aꞌktojon staꞌcu. Na ixquilhniꞌ 
taxtulh kentin espada staꞌyaꞌncaꞌ 
kēstītuꞌ. Nā ixlacan īꞌxkaka chī 
chiꞌchiniꞌ aꞌcxniꞌ chī huaꞌchi 
tastuꞌnūt.

17
 Aꞌcxniꞌ iclaktzīꞌlh quit icaꞌkāꞌlh na 

ixtujan chī chāꞌtin nīn. Xlaꞌ quilīxaꞌmalh 
ixmacapekcānaꞌj ē quihuanilh:
―Jā cajicuaꞌnti. Quit xapūla ē 

āꞌxmān. 18
 Quit xalakahuan. Quit 

xaꞌicnīnīꞌt ē chuhuaꞌj icstālancuanaꞌnli 
ē naꞌictahuiꞌla pōꞌktu quilhtamacuj. 
Quit ickaꞌlhī līmāpaꞌksīn līnīn 
ē cāꞌlīnīn. 19

 Catzoꞌkti tū huiꞌx 
laktzīꞌnīꞌtaꞌ ē tū aꞌkspulamāꞌlh ē tū 
naꞌaꞌkspula. 20

 Tatzēꞌknīꞌt tū huanicuꞌtun 
aꞌktojon staꞌcu tū huiꞌx laꞌktziꞌ na 
quimacapekcānaꞌj. Nā tatzēꞌknīꞌt tū 
huanicuꞌtun aꞌktojon pūmaksko tū 
xaꞌoro. Tū huanicuꞌtun, ūꞌtzaꞌ huāꞌmāꞌ: 
aꞌktojon staꞌcu, ūꞌtunuꞌn xanapuxcuꞌnuꞌ 
aꞌktojon templo. Aꞌktojon pūmaksko 
ūꞌtzaꞌ quintachiꞌxcuhuīꞌt nac aꞌktojon 
cāꞌlacchicniꞌ.

Tū Jesucristo cāmācaꞌtzīnīlh 
xalanīꞌn nac Efeso

2  Nā quihuanilh:
―Chuntzaꞌ catzoꞌknuꞌniꞌ 

xapuxcuꞌ xalanīꞌn nac Efeso tī 

tatapaꞌksīniꞌ Dios: “Ūꞌtzaꞌ huāꞌmāꞌ tū 
cāhuaniyān tī cālēꞌmāꞌlh aꞌktojon 
staꞌcu na ixmacapekcānaꞌj, ē 
latlāꞌhuan na ixlacpuꞌnaꞌiꞌtātcaꞌn 
aꞌktojon pūmaksko tū xaꞌoro. Xlaꞌ 
huan: 2 Quit iccaꞌtzī ixlīpōꞌktu tū 
tlahuanīꞌtaꞌntit huiꞌxinaꞌn. Quit 
iccaꞌtzī scujnīꞌtaꞌntit ē tāyaniꞌnīꞌtaꞌntit 
ē jā jiclhuaꞌnīꞌtaꞌntit. Quit iccaꞌtzī 
huiꞌxinaꞌn jā cālīpātīyāꞌtit tī jā lactze 
chiꞌxcuhuīꞌn. Cuenta tlahuaꞌyāꞌtit 
tī tahuan xlacaꞌn apóstoles masqui 
jā apóstoles. Chuntzaꞌ huiꞌxinaꞌn 
cālīlakapasnīꞌtaꞌntit tī xmān 
taꞌaꞌkskāhuīꞌnin. 3 Huiꞌxinaꞌn 
tāyaniꞌnīꞌtaꞌntit ē pātīniꞌnīꞌtaꞌntit 
quimpālacata ē jā jiclhuaꞌnīꞌtaꞌntit. 
4

 Masqui tlahuakōꞌyāꞌtit ixlīpōꞌktu 
huāꞌmāꞌ, aꞌnan tū jā iclakatī 
chī tlahuaꞌyāꞌtit huiꞌxinaꞌn. 
Ūꞌtzaꞌ huāꞌmāꞌ: Huiꞌxinaꞌn jātzaꞌ 
quilāpāxquīꞌyāuj chī xapūla. 
5

 Calacapāstacnaꞌntit chī tzej 
ixquilāpāxquīꞌyāuj huiꞌxinaꞌn xapūla. 
Chuhuaꞌj jātzaꞌ quilāpāxquīꞌyāuj 
chuntzaꞌ. Chuhuaꞌj calakpalīꞌtit 
mintalacapāstacniꞌcaꞌn ē 
catlahuaꞌtit chī ixtlahuaꞌyāꞌtit 
xapūla. Palh jā nalakpalīꞌyāꞌtit 
mintalacapāstacniꞌcaꞌn, quit 
naꞌiccālakminān huiꞌxinaꞌn ē 
naꞌicmāpānū pūmaksko na 
mimpuꞌnancaꞌn. 6 Chuntzaꞌ chī 
huiꞌxinaꞌn quiclh laktzīꞌnāꞌtit tū 
tatlahua āꞌmakapitzīn tī cāhuanican 
nicolaítas chuntzaꞌ chī quit quiclh 
iclaktzīꞌn. 7 Tī kexpaꞌtāꞌtit, tzej 
cakexpaꞌttit tū Espíritu Santo 
cāhuani ixtachiꞌxcuhuīꞌt Dios. Tī 
tatlajanaꞌn, quit naꞌiccāmakxteka 
natahuaꞌ ixtahuaꞌcaꞌt quiꞌhuiꞌ tū 
māstāꞌ xasāstiꞌ latamat. Ūꞌtzaꞌ tū 
yālh jā māpaꞌksīniꞌn Dios.”

Tū Jesucristo cāmācaꞌtzīnīlh 
xalanīꞌn nac Esmirna

8
 Nā Espíritu Santo quihuanilh:

―Chuntzaꞌ catzoꞌknuꞌniꞌ 
xapuxcuꞌ xalanīꞌn nac Esmirna tī 
tatapaꞌksīniꞌ Dios: “Ūꞌtzaꞌ huāꞌmāꞌ 
tū cāhuaniyān tī xapūla ē āꞌxmān, 
tī nīlh ē lacastālancuanaꞌnli. 
Xlaꞌ huan: 9 Quit iccaꞌtzī chī 
līpātīniꞌmpāꞌnaꞌntit huiꞌxinaꞌn. Quit 
iccaꞌtzī huiꞌxinaꞌn lacxcamanīnīꞌn. 
Masqui jā lacricujnuꞌ huiꞌxinaꞌn, 
kaꞌlhīꞌyāꞌtit tū ixtapalh. Quit 
iccaꞌtzī cātalīꞌaꞌksaꞌnān huiꞌxinaꞌn 
tī tahuan xlacaꞌn israelitas ē 
xmān taꞌaꞌkskāhuīꞌnin. Xlacaꞌn 
tatapaꞌksīniꞌ skāhuīꞌniꞌ. 10

 Jā 
cajicuaꞌniꞌtit huiꞌxinaꞌn tū 
nacāꞌaꞌkspulayān. Skāhuīꞌniꞌ 
nacāmāchīꞌnīniꞌnān huiꞌxinaꞌn, 
ixpālacata xlaꞌ lacasquiꞌn huiꞌxinaꞌn 
nataxtutāyayāꞌtit na ixtej Dios. 
Huiꞌxinaꞌn napātīniꞌnāꞌtit aꞌkcāuj 
quilhtamacuj. Naquilāꞌaꞌkaꞌīꞌniꞌyāuj 
xmān quit hasta aꞌcxniꞌ nanīꞌyāꞌtit. 
Ē quit naꞌiccāmaxquīꞌyān xasāstiꞌ 
latamat. 11

 Tī kexpaꞌtāꞌtit, tzej 
cakexpaꞌttit tū Espíritu Santo 
cāhuani ixtachiꞌxcuhuīꞌt Dios. Tī 
tatlajanaꞌn, xlacaꞌn jā catitapātīniꞌlh 
nac pūpātīn.”

Tū Jesucristo cāmācaꞌtzīnīlh 
xalanīꞌn nac Pérgamo

12
 Nā Espíritu Santo quihuanilh:

―Chuntzaꞌ catzoꞌknuꞌniꞌ xapuxcuꞌ 
xalanīꞌn nac Pérgamo tī tatapaꞌksīniꞌ 
Dios: “Ūꞌtzaꞌ huāꞌmāꞌ tū cāhuaniyān 
tī kaꞌlhī espada staꞌyaꞌncaꞌ kēstītuꞌ. 
Xlaꞌ huan: 13

 Quit iccaꞌtzī ixlīpōꞌktu 
tū tlahuanīꞌtaꞌntit huiꞌxinaꞌn. 
Iccaꞌtzī huiꞌlāꞌnaꞌntit jā māpaꞌksīniꞌn 

skāhuīꞌniꞌ. Masqui huiꞌlāꞌnaꞌnchipitit 
aꞌntzaꞌ, quilākexmatniꞌyāuj. Na 
mincāꞌlacchicniꞌcaꞌn aꞌntzaꞌ huīꞌlh 
skāhuīꞌniꞌ. Aꞌntzaꞌ maknīca Antipas 
tī tzej ixmāsuꞌyu quimpālacata. 
Huiꞌxinaꞌn jā makxteknīꞌtaꞌntit chī 
aꞌkaꞌīꞌnīꞌtaꞌntit. 14

 Masqui chuntzaꞌ 
tlahuaꞌyāꞌtit tū tze, aꞌnampala 
tū tlahuaꞌyāꞌtit huiꞌxinaꞌn ē 
quit jā quiminīꞌniꞌ. Makapitzīn 
huiꞌxinaꞌn aꞌkaꞌīꞌyāꞌtit tū ixmāsuꞌyu 
Balaam. Xlaꞌ huanilh Balac 
cacāmātlahuīlh israelitas tū jā 
tze. Balac cāhuanilh tzē natahuaꞌ 
catūhuālh tū cāmaxquīꞌcanīꞌttzaꞌ 
ídolos. Nā cāhuanilh tzē natakaꞌlhī 
ixtāꞌlāpāxquīꞌncaꞌn. 15

 Nā makapitzīn 
chī huiꞌxinaꞌn jā makxtekcuꞌtunāꞌtit 
tū tamāsuꞌyu nicolaítas tū quit 
iclakmakaꞌn. 16

 Calakpalīꞌtit 
mintalacapāstacniꞌcaꞌn. Palh 
jā nalakpalīꞌyāꞌtit, quit 
naꞌiccālakmimpalayān ē 
naꞌiccātāꞌlātlahua xlacaꞌn tī taꞌaꞌkaꞌīꞌ 
chī nicolaítas. Naꞌiccātāꞌlālītucsa 
tū nataxtu na quinquilhniꞌ tū 
huaꞌchi espada. 17

 Tī kexpaꞌtāꞌtit, 
tzej cakexpaꞌttit tū Espíritu Santo 
cāhuani ixtachiꞌxcuhuīꞌt Dios. Tī 
tatlajanaꞌn, quit naꞌiccāmaxquīꞌ 
macstiꞌnaꞌj ixlīhuaꞌtcaꞌn maná tū 
jā lakapascan. Nā naꞌiccāmaxquīꞌ 
chāꞌtunuꞌ xlacaꞌn xastalaꞌnkaꞌ 
chihuix jā tatzoꞌkniꞌ aꞌktin xasāstiꞌ 
tacuhuīniꞌ. Nūn chāꞌtin caꞌtzī 
tzamāꞌ tacuhuīniꞌ, xmān ūꞌtunuꞌn tī 
natamaktīniꞌn huāꞌmāꞌ chihuix.”

Tū Jesucristo cāmācaꞌtzīnīlh 
xalanīꞌn nac Tiatira

18
 Espíritu Santo quihuanilh:

―Chuntzaꞌ catzoꞌknuꞌniꞌ xapuxcuꞌ 
xalanīꞌn nac Tiatira tī tatapaꞌksīniꞌ 

Dios: “Ūꞌtzaꞌ huāꞌmāꞌ tū cāhuaniyān 
īꞌSkaꞌtaꞌ Dios tī kaꞌlhī ixlakastapun 
chī xalamanaꞌt macscut ē 
ixtujan taxkaka huaꞌchi līcāꞌn 
tū xaslamama. Xlaꞌ huan: 19

 Quit 
iccaꞌtzī tū tlahuaꞌyāꞌtit huiꞌxinaꞌn. 
Quit iccaꞌtzī chī lāpāxquīꞌyāꞌtit ē 
chī quilālakachiꞌxcuhuīꞌyāuj ē chī 
quilātāꞌscujāuj ē chī tāyaꞌniꞌyāꞌtit. 
Quit iccaꞌtzī chuhuaꞌj huiꞌxinaꞌn 
tlahuaꞌyāꞌtit āꞌchulāꞌ xatze ē jā 
chī xapūla. 20

 Masqui chuntzaꞌ 
tlahuaꞌyāꞌtit aꞌnampala catūhuālh 
tū tlahuaꞌpalayāꞌtit huiꞌxinaꞌn 
tū jā quiminīꞌniꞌ. Ūꞌtzaꞌ huāꞌmāꞌ: 
Huiꞌxinaꞌn tamakxtekāꞌtit 
cāmāsuꞌyuniꞌyān puscāt tī huanican 
Jezabel. Huāꞌmāꞌ puscāt cāhuaniyān 
xlaꞌ māsuꞌyu ixtachihuīn 
Dios. Jā ixlīcānaꞌ tū māsuꞌyu. 
Chuntzaꞌ cālīꞌaꞌkskāhuīꞌmāꞌn 
tū cāmāsuꞌyuniꞌyān. Ūꞌtzaꞌ 
lītlahuaꞌyāꞌtit tū jā tze huiꞌxinaꞌn 
tī quilātapaꞌksīniꞌyāuj quit. Ē 
kaꞌlhīꞌyāꞌtit mintāꞌlāpāxquīꞌncaꞌn ē 
huaꞌyāꞌtit tū cāmaxquīꞌcanīꞌt ídolos. 
21

 Quit xaꞌickaꞌlhīmāꞌlh palh tzamāꞌ 
puscāt nalakpalī ixtalacapāstacniꞌ. 
Xlaꞌ jā makxtekcuꞌtun tū jā 
tze. 22

 Ūꞌtzaꞌ quit naꞌiclīmaxquīꞌ 
aꞌktin taꞌjatat tzamāꞌ puscāt. Xlaꞌ 
natamāꞌ na ixtamaꞌ ē napātīniꞌn. 
Ixtāꞌlāpāxquīꞌnīꞌn nā xlacaꞌn 
natapātīniꞌn. Chuntzaꞌ naꞌictlahua 
palh xlacaꞌn jā tamakxteka tatlahua 
tū jā tze. 23

 Nā naꞌiccāmaknī 
ixlacstīn tzamāꞌ puscāt. Chuntzaꞌ 
natacaꞌtzīkōꞌ ixlīpōꞌktucaꞌn tī 
quintatapaꞌksīniꞌ quit iclakapaskōꞌ 
ixtalacapāstacniꞌcaꞌn chiꞌxcuhuīꞌn. 
Quit naꞌiccāmaxquīꞌyān 
mintatlajcaꞌn chāꞌtunuꞌ huiꞌxinaꞌn 
chuntzaꞌ chī tlahuanīꞌtaꞌntit. 

24
 Chuhuaꞌj macstiꞌnaꞌj 

naꞌiccāhuaniyān āꞌmakapitzīn 
huiꞌxinaꞌn xalanīꞌn nac Tiatira. 
Naꞌiccāhuaniyān macstiꞌnaꞌj 
huiꞌxinaꞌn tī jā stālaniꞌnīꞌtaꞌntit 
tū māsuꞌyu puscāt Jezabel 
ē jā makscaꞌtnīꞌtaꞌntit tū 
ixtalacasquiꞌnīn skāhuīꞌniꞌ. Quit 
jā iccāhuaniyān huiꞌxinaꞌn palh 
catlahuaꞌpalaꞌtit āꞌchulāꞌ tū xatze. 
25

 Xmān iccāhuaniyān huiꞌxinaꞌn jā 
maktin camakxtektit tū ixlīcānaꞌ 
hasta aꞌcxniꞌ naꞌicmimpala quit. 
26

 Tī tatlajanaꞌn ē quintakexmatniꞌ 
hasta aꞌcxniꞌ nasputa ixlatamatcaꞌn, 
quit naꞌiccāmaxquīꞌ līmāpaꞌksīn. 
Xlacaꞌn natamāpaꞌksī ixlīpōꞌktu 
cāꞌlacchicniꞌ. 27

 Naꞌiccāmaxquīꞌ 
līmāpaꞌksīn tū quimaxquīꞌnīꞌt 
quinTātaꞌ. Xlacaꞌn palhaꞌ 
natamāpaꞌksī cāꞌlacchicniꞌ. 
Natamālaksputū tī jā 
takexmatcuꞌtun, chuntzaꞌ chī 
chāꞌtin aꞌcxniꞌ paꞌklha pātin 
tlaꞌmaꞌnc hasta lacpītzun taxtu. 
28

 Nā xlacaꞌn naꞌiccāmaxquīꞌ tū 
huaꞌchi aꞌktin mātuncuīnīꞌ staꞌcu. 
29

 Tī kexpaꞌtāꞌtit, tzej cakexpaꞌttit 
tū Espíritu Santo cāhuani 
ixtachiꞌxcuhuīꞌt Dios.”

Tū Jesucristo cāmācaꞌtzīnīlh 
xalanīꞌn nac Sardis

3  Espíritu Santo quihuanilh:
―Chuntzaꞌ catzoꞌknuꞌniꞌ 

xapuxcuꞌ xalanīꞌn nac Sardis 
tī tatapaꞌksīniꞌ Dios: “Ūꞌtzaꞌ 
huāꞌmāꞌ tū cāhuaniyān tī macāꞌn 
Espíritu Santo nac aꞌktojon 
cāꞌlacchicniꞌ ē tī cālēꞌmāꞌlh 
aꞌktojon staꞌcu. Xlaꞌ huan: Quit 
iccaꞌtzī tū tlahuaꞌyāꞌtit huiꞌxinaꞌn. 
Masqui huancan huiꞌxinaꞌn 

lakahuaꞌnāꞌtit, quit iccālaktzīꞌnān 
chī xanīnīꞌn. 2 Skalalh catahuiꞌlaꞌtit. 
Āꞌchulāꞌ cakexpaꞌtniꞌtit Dios. 
Palh jā nakexpaꞌtniꞌyāꞌtit 
āꞌchulāꞌ, huiꞌxinaꞌn palhāsāꞌ 
xamaktin napātzaꞌnkāyāꞌtit 
Dios. Jā mākentaxtūnīꞌtaꞌntit 
ixlīmāpaꞌksīn Dios. 3 Calacapāstactit 
tū cātamāsuꞌyuniꞌn ē tū 
kexpaꞌtnīꞌtaꞌntit. Cakexpaꞌttit ē 
calakpalīꞌtit mintalacapāstacniꞌcaꞌn. 
Palh jā skalalh natahuiꞌlayāꞌtit, quit 
naꞌicmin xamaktin huaꞌchi chāꞌtin 
kaꞌlhānaꞌ. Jā caꞌtzīcan aꞌcxniꞌ namin. 
Ē jā caticaꞌtzītit aꞌcxniꞌ naꞌicchin 
quit. 4 Xmān makapitzīn huiꞌxinaꞌn 
tī jā makahuasnīꞌtaꞌntit. Xlacaꞌn 
naquintatāꞌlatāꞌkchoko. Natalhakāꞌ 
xastalaꞌnkaꞌ luꞌxuꞌ. Chuntzaꞌ 
ixlacasquiꞌnca ixpālacata xlacaꞌn 
tatlahua tū xatze na ixlacatīn 
Dios. 5 Tī tatlajanaꞌn, xlacaꞌn 
natalhakāꞌ xastalaꞌnkaꞌ luꞌxuꞌ. Quit 
jā icticāxapaniꞌlh ixtacuhuīniꞌcaꞌn 
nac libro jā cātzoꞌkcanīꞌt 
ixtacuhuīniꞌcaꞌn tī takaꞌlhī xasāstiꞌ 
ixlatamatcaꞌn. Naꞌiclīchihuīnaꞌn 
na ixlacatīn quinTātaꞌ ē na 
ixlacatīncaꞌn ixángeles chī 
xlacaꞌn quintatapaꞌksīniꞌ quit. 
6

 Tī kexpaꞌtāꞌtit, tzej cakexpaꞌttit 
tū Espíritu Santo cāhuani 
ixtachiꞌxcuhuīꞌt Dios.”

Tū Jesucristo cāmācaꞌtzīnīlh 
xalanīꞌn nac Filadelfia

7
 Espíritu Santo quihuanilh:

―Chuntzaꞌ catzoꞌknuꞌniꞌ 
xapuxcuꞌ xalanīꞌn nac Filadelfia tī 
tatapaꞌksīniꞌ Dios: “Ūꞌtzaꞌ huāꞌmāꞌ 
tū cāhuaniyān tī xmān ixlīcānaꞌ tū 
huan ē ūꞌtzaꞌ Dios. Xlaꞌ ūꞌtzaꞌ kaꞌlhī 
llave tū ixkaꞌlhī rey David. Tū xlaꞌ 

mālaquīꞌ, jāla tī namālacchō. Tū 
xlaꞌ mālacchō, nā jāla tī namālaquīꞌ. 
Xlaꞌ huan: 8 Quit iccaꞌtzī tū 
tlahuaꞌyāꞌtit huiꞌxinaꞌn. Quit 
iccaꞌtzī huiꞌxinaꞌn kaꞌlhīꞌyāꞌtitcus 
macstiꞌnaꞌj tahuixcān. Huiꞌxinaꞌn 
stālaniꞌnīꞌtaꞌntit tū iccāmāsuꞌyuniꞌn 
ē quilākexmatniꞌnīꞌtaꞌuj. Quit 
icmālaquīꞌnīꞌt aꞌktin mākelhcha 
na milacatīncaꞌn ē jā tī tzē 
namālacchō. 9 Ūꞌtzaꞌ huāꞌmāꞌ tū 
naꞌictlahua: Quit naꞌiccāmātzokostī, 
na milacatīncaꞌn, xlacaꞌn tī 
tatāꞌscuja skāhuīꞌniꞌ. Xlacaꞌn tahuan 
israelitas masqui jā israelitas. Xmān 
taꞌaꞌkskāhuīꞌnin. Xlacaꞌn natacaꞌtzī 
quit iccāpāxquīꞌyān huiꞌxinaꞌn. 
10

 Quit iccāmāpaꞌksīn huiꞌxinaꞌn 
natāyaniꞌyāꞌtit macstiꞌnaꞌj. 
Huiꞌxinaꞌn lakachiꞌxcuhuīꞌyāꞌtit 
huāꞌmāꞌ līmāpaꞌksīn, ē 
tāyaniꞌnīꞌtaꞌntit, ē quit 
naꞌiccāmaktāyayān aꞌcxniꞌ namin 
tū natapūpātīniꞌn ixlīpōꞌktucaꞌn 
xalanīꞌn nac cāꞌquilhtamacuj. 
Aꞌcxniꞌ naꞌaꞌkspula huāꞌmāꞌ, 
nacaꞌtzīcan tī ixlīcānaꞌ taꞌaꞌkaꞌīꞌ. 
11

 Quit palaj naꞌicmimpala. Jā 
camakxtektit tū maktīniꞌnīꞌtaꞌntit. 
Chuntzaꞌ jā tī caticāmāmakchuyīn 
namaktīniꞌnāꞌtit mintatlajcaꞌn. 
12

 Xlacaꞌn tī tatlajanaꞌn, quit 
naꞌiccātlahua huaꞌchi xatantūnīꞌn 
ixtemplo quinDios. Jā maktin 
catitataxtulh nac templo. Nac 
tzamāꞌ tantūnīꞌn naꞌiccātzoꞌkuiꞌlī 
ixtacuhuīniꞌ quinDios ē ixtacuhuīniꞌ 
ixcāꞌlacchicniꞌ quinDios. Ūꞌtzaꞌ tū 
huanican Jerusalén xasāstiꞌ tū 
nayujāchi nac aꞌkapūn jā huiꞌlachaꞌ 
Dios. Ē xasāstiꞌ quintacuhuīniꞌ 
nā naꞌiccātzoꞌkuiꞌlī nac tzamāꞌ 
tantūnīꞌn. 13

 Tī kexpaꞌtāꞌtit, tzej 

cakexpaꞌttit tū Espíritu Santo 
cāhuani ixtachiꞌxcuhuīꞌt Dios.”

Tū Jesucristo cāmācaꞌtzīnīlh 
xalanīꞌn nac Laodicea

14
 Espíritu Santo quihuanilh:

―Chuntzaꞌ catzoꞌknuꞌniꞌ 
xapuxcuꞌ xalanīꞌn nac Laodicea 
tī tatapaꞌksīniꞌ Dios: “Ūꞌtzaꞌ 
huāꞌmāꞌ tū cāhuaniyān tī pōꞌktu 
quilhtamacuj chihuīnaꞌn tū 
ixlīcānaꞌ. Xlaꞌ pōꞌktu quilhtamacuj 
māsuꞌyu tū ixlīcānaꞌ. Ūꞌtzaꞌ tī 
mālacatzuculh ixlīpōꞌktu tū Dios 
ixlacasquiꞌn naꞌaꞌnan. Xlaꞌ huan: 
15

 Quit iccaꞌtzī tū tlahuanīꞌtaꞌntit 
huiꞌxinaꞌn. Huiꞌxinaꞌn jā 
quilākexmatniꞌcuꞌtunāuj ē 
jā makxtekcuꞌtunkōꞌyāꞌtit 
quintachihuīn. Quit 
iclacasquiꞌn nalīhuiꞌlīyāꞌtit 
naquilākexmatniꞌyāuj o xamaktin 
namakxtekkōꞌyāꞌtit quintachihuīn. 
16

 Huiꞌxinaꞌn jā līhuiꞌlīꞌnīꞌtaꞌntit 
tū natlahuaꞌyāꞌtit, ē ūꞌtzaꞌ 
iccālīmakxtekcuꞌtunān. 17

 Huiꞌxinaꞌn 
huaꞌnāꞌtit: Quinaꞌn lacricujnuꞌ. 
Pōꞌktu tzej quincātaꞌaꞌnīꞌnaniꞌyān 
ē jā tū quincāsputniꞌyān. 
Chuntzaꞌ huaꞌnāꞌtit. Huiꞌxinaꞌn 
jā caꞌtzīyāꞌtit. Huiꞌxinaꞌn 
huiꞌlāꞌnaꞌntit xatalakmakaꞌniꞌ ē 
cāꞌlīlakalhuꞌmanat huiꞌxinaꞌn. 
Quit iccālaktzīꞌnān huiꞌxinaꞌn chī 
xcamanīnīꞌn ē maclhpiꞌmpiꞌliꞌn ē 
lakatzīꞌnīꞌn. 18

 Quit iccāhuaniyān: 
Caquilāmaktamāhuáuj oro 
tū xacāxlanīꞌttzaꞌ. Chuntzaꞌ 
nalītaxtuyāꞌtit lacricujnuꞌ. Nā 
caquilāmaktamāhuáuj miluꞌxuꞌcaꞌn 
xastalaꞌnkaꞌ tū nalhakāꞌyāꞌtit 
ixpālacata jā naꞌiccālaktzīꞌnān 
palh maclhpiꞌmpiꞌliꞌn huiꞌxinaꞌn 

ē chuntzaꞌ jā catimāxanaꞌntit. 
Caquilāmaktamāhuáuj līcuꞌchuꞌ 
ē nacātalīlacatlahuayān ē 
chuntzaꞌ tzej nalacahuānaꞌnāꞌtit. 
19

 Ixlīpōꞌktucaꞌn tī iccāpāxquīꞌ, quit 
iccālacaquilhnī ē iccāmakapātīnīn 
aꞌcxniꞌ xlacaꞌn tatlahua tū jā 
tze. Nā lacxtim nacāꞌaꞌkspulayān 
palh natlahuaꞌyāꞌtit tū jā tze. Tzej 
calacapāstactit ē calakpalīꞌtit 
mintalacapāstacniꞌcaꞌn. 20

 Quit 
icyālh nac mākelhcha ē 
ictoklhmāꞌlh. Palh chāꞌtin 
nakexmata quintachihuīn ē 
namālaquīꞌ, quit naꞌictanū na ixchic. 
Quinaꞌn naꞌictāꞌhuāꞌyānāuj. 21

 Tī 
tatlajanaꞌn, quit naꞌiccāmakxteka 
xlacaꞌn naquintatāꞌmāpaꞌksīniꞌn 
chuntzaꞌ chī quit ictlajanaꞌlh ē 
chuhuaꞌj ictāꞌmāpaꞌksīniꞌn quinTātaꞌ. 
22

 Tī kexpaꞌtāꞌtit, tzej cakexpaꞌttit 
tū Espíritu Santo cāhuani 
ixtachiꞌxcuhuīꞌt Dios.”

Chī lakachiꞌxcuhuīꞌcan 
Dios nac aꞌkapūn

4  Āꞌlīstān quit, Juan, 
iclaktzīꞌmpālh aꞌktin 

talakahuān. Quit iclaktzīꞌlh aꞌktin 
mākelhcha laquīꞌyālh nac aꞌkapūn. 
Ickexmatpālh tachihuīn chuntzaꞌ 
chī ickexmatli xapūla ē tū huaꞌchi 
aꞌktin līskoliꞌ. Huāꞌmāꞌ tachihuīn 
quihuanilh:
―Catahuaꞌcaꞌ huāꞌtzāꞌ. Quit 

naꞌicmāsuꞌyuniꞌyān tū naꞌaꞌkspula 
āꞌlīstān.

2
 Palaj tunca Espíritu Santo 

quilēꞌlh nac aꞌkapūn. Nac aꞌkapūn 
ixyālh aꞌktin laclhtahuīꞌlh tū 
ixpūmāpaꞌksīn Dios ē aꞌntzaꞌ 
ixuīꞌlh chāꞌtin. 3 Tī ixuīꞌlh nac 
pūtahuīꞌlh, ixlacan īꞌxkaka chī 

aꞌktin chihuix tū tzēhuanīꞌt ē tū 
xkaka chī jaspe ē chī cornalina. 
Na ixmacniꞌ pūtahuīꞌlh ixyālh 
aꞌktin macxculiꞌncāꞌt chī aꞌktin 
chihuix xascaꞌyāꞌhuaꞌ tū huanican 
esmeralda ē tū xatapalaxlaꞌ. 4 Na 
ixmacniꞌ pūtahuīꞌlh ixtayānaꞌmpālh 
puꞌxamatāꞌtiꞌ laclhtahuīꞌlh. Aꞌntzaꞌ 
ixtahuiꞌlānaꞌlh puꞌxamatāꞌtiꞌ 
lakōluꞌn. Stalaꞌnkaꞌ ixtalhakāꞌncaꞌn. 
Ixtacucuiꞌlānaꞌlh ixcoronacaꞌn tū 
xaꞌoro. 5 Ē taxtulh nac pūtahuīꞌlh 
makliꞌpit ē jiliniꞌ ē tachihuīn. 
Na ixlacatzunaꞌj kentojon 
kaꞌtlaꞌ macscut ixtalamayānaꞌlh. 
Ixtayānaꞌlh na ixlacatzunaꞌj 
pūtahuīꞌlh. Xlaꞌ ūꞌtzaꞌ tū 
huanicuꞌtun Espíritu Santo. 6 Na 
ixlacatzunaꞌj pūtahuīꞌlh ixmāꞌlh 
huaꞌchi aꞌktin mar tū huaꞌchi vidrio.

Na ixlacatzunaꞌj pūtahuīꞌlh 
ixtayānaꞌlh kelhatāꞌtiꞌ na 
ixaꞌkatzāꞌstūtāꞌtiꞌ. Xlacaꞌn ixtakaꞌlhī 
lhūhuaꞌ ixlakastapuncaꞌn ē chuntzaꞌ tzē 
ixtalaktzīꞌn tū ixuīꞌlh na ixlacatīncaꞌn 
ē tū ixuīꞌlh na ixchakēncaꞌn. 7 Chāꞌtin 
ixtasuꞌyu chī león. Ixlīchāꞌtuꞌ 
xlaꞌ ixtasuꞌyu chī lakatin huācax. 
Ixlīkelhatuꞌtun huampala, xlaꞌ ixkaꞌlhī 
ixlacan chī ixlaꞌ chiꞌxcuꞌ. Ixlīkelhatāꞌtiꞌ 
xlaꞌ ixtasuꞌyu chī lakatin pīchāhuaꞌ 
ixkosnūꞌntlāꞌhuan. 8 Chāꞌtunuꞌ chī 
kelhatāꞌtiꞌ ixtakaꞌlhī kenachāxanāꞌn 
ixlīkosnuꞌcaꞌn. Ixlīkosnuꞌcaꞌn pōꞌktu 
lakastapun ixtakaꞌlhī na ixchakēn 
ē na ixlacapūn. Xlacaꞌn ixtapixtlīꞌ 
cāꞌcuhuīniꞌ ē tzīꞌsa. Jā maktin 
ixtamakxteka palh jā natahuan:

Calakachiꞌxcuhuīꞌca Māpaꞌksīniꞌ 
Dios tī kaꞌlhīkōꞌ lītliꞌhuiꞌqui

ē ūꞌtzaꞌ tī huīꞌlh, ē pōꞌktu 
quilhtamacuj ixuīꞌlh, ē pōꞌktu 
quilhtamacuj natahuiꞌla.

Apocalipsis 3 ,  4



518

9
 Chuntzaꞌ kelhatāꞌtiꞌ 

ixtamakapāxuī Dios ē 
ixtalakachiꞌxcuhuīꞌ ē ixtamaxquīꞌ 
tapāxcatcaꞌtzīn Dios tī ixuīꞌlh 
nac pūtahuīꞌlh ē tī huīꞌlh 
pōꞌktu quilhtamacuj. 10

 Aꞌcxniꞌ 
kelhatāꞌtiꞌ ixtahuan chuntzaꞌ, 
kelhapuꞌxamatāꞌtiꞌ lakōluꞌn 
ixtalaktatzokosta Dios aꞌntzaꞌ jā 
ixuīꞌlh na ixpūtahuīꞌlh. Chuntzaꞌ 
ixtamakapāxuī Dios tī huīꞌlh 
pōꞌktu quilhtamacuj. Ixtahuiꞌlī 
ixcoronacaꞌn na ixlacatīn Dios ē 
ixtahuan:
 11 QuinDioscaꞌn, huiꞌx 

Māpaꞌksīniꞌ ē ixlacasquiꞌnca 
namakapāxuīcaꞌnaꞌ ē 
nalakachiꞌxcuhuīꞌcaꞌnaꞌ.

Nā ixlacasquiꞌnca nakaꞌlhīꞌyaꞌ 
lhūhuaꞌ lītliꞌhuiꞌqui ixpālacata 
huiꞌx cāmālacatzucunīꞌtaꞌ 
ixlīpōꞌktu.

Mintalacapāstacniꞌ lakōꞌnīꞌt 
ixlīpōꞌktu tū aꞌnan.

Caꞌpsnap ē Cordero

5  Quit iclaktzīꞌlh aꞌktin 
caꞌpsnap tū ixtapāsmilinīꞌt. 

Ixchiꞌpahuīꞌlh na ixmacapekcānaꞌj 
Dios jā ixuīꞌlh na ixpūmāpaꞌksīn. 
Ixtatzoꞌkniꞌ na ixchakēn ē na 
ixpūlacniꞌ. Caꞌpsnap ixpāsmilicanīꞌt 
ē ixlīlhcāꞌcanīꞌt aꞌktojon sellos. 
2

 Quit iclaktzīꞌlh chāꞌtin ángel 
tliꞌhuiꞌqui. Palhaꞌ chihuīnaꞌnli ē 
kelhasquiꞌnīniꞌlh:
―¿Tīchu kaꞌlhī līmāpaꞌksīn 

nalacxtīꞌta sellos jā lhcāꞌcanīꞌt 
ē namālakapitzi xatapāsmili 
caꞌpsnap?

3
 Jā maclaca nūn chāꞌtin tī 

ixkaꞌlhī līmāpaꞌksīn napūxcuta 
caꞌpsnap ē nalaktzīꞌn na ixpūlacniꞌ. 

Jā maclaca nūn chāꞌtin nac aꞌkapūn 
ē nūn nac cāꞌtiꞌyaꞌtnaꞌ ē nūn nac 
cāꞌlīnīn. 4 Quit xaꞌiclīcalhuan 
ixpālacata jā maclaca nūn chāꞌtin 
tī ixkaꞌlhī līmāpaꞌksīn napūxcuta 
tzamāꞌ caꞌpsnap ē nalaktzīꞌn na 
ixpūlacniꞌ tzamāꞌ caꞌpsnap. 5 Chāꞌtin 
kōluꞌ quihuanilh:
―Jā cacalhuaꞌnti. Tī ixtacuhuīniꞌ 

León xalaꞌ tribu ixlaꞌ Judá ē xlaꞌ 
ūꞌtzaꞌ īꞌxūꞌnātāꞌnat David, xlaꞌ 
tlajanaꞌnīꞌt. Xlaꞌ kaꞌlhī līmāpaꞌksīn 
nalacxtīꞌta aꞌktojon sellos ē 
namālakapitzi caꞌpsnap.

6
 Āꞌlīstān iclaktzīꞌlh chāꞌtin tī 

ixuanican Cordero tī ixyālh na 
ixlacpuꞌnaꞌiꞌtātcaꞌn kelhatāꞌtiꞌ tī 
ixtayānaꞌlh na ixaꞌkatzāꞌstūtāꞌtiꞌ ē 
lakōluꞌn tī ixtahuiꞌlānaꞌlh. Cordero 
ixyālh masqui ixtasuꞌyu xlaꞌ 
ixmaknīcanīꞌttzaꞌ. Cordero ixkaꞌlhī 
kentojon ixaꞌkalokot ē aꞌktojon 
ixlakastapun. Aꞌktojon lakastapun 
ūꞌtzaꞌ huanicuꞌtun Espíritu Santo tī 
Dios macaminīꞌt na ixlīpōꞌktu nac 
cāꞌtiꞌyaꞌtnaꞌ. 7 Xatapāsmili caꞌpsnap 
ixchiꞌpahuīꞌlh na ixmacapekcānaꞌj 
Dios jā ixuīꞌlh na ixpūmāpaꞌksīn. 
Tī ixtacuhuīniꞌ Cordero lakaꞌlh ē 
maktīniꞌlh xatapāsmili caꞌpsnap. 
8

 Aꞌcxniꞌ maktīniꞌlh, kelhatāꞌtiꞌ tī 
ixtayānaꞌlh na ixaꞌkatzāꞌstūtāꞌtiꞌ 
ē kelhapuꞌxamatāꞌtiꞌ lakōluꞌn 
talaktatzokostalh Cordero. Chāꞌtunuꞌ 
chī lakōluꞌn ixtakaꞌlhī aꞌkatunuꞌ 
arpa. Ixtakaꞌlhī aꞌktin copa tū 
xaꞌoro jā ixmojōcan siyentzu. Ūꞌtzaꞌ 
ixoracioncaꞌn tī tatapaꞌksīniꞌ Dios. 
9

 Xlacaꞌn ixtapixtlīꞌ xasāstiꞌ tapixtlīꞌn:
Huiꞌx minīꞌniꞌ namaktīniꞌnaꞌ 

caꞌpsnap ē nalacxtīꞌtaꞌ sellos 
tū līlhcāꞌcanīꞌt ixpālacata 
huiꞌx līmacamāstāꞌnaꞌncaꞌ.

Minkaꞌlhniꞌ ūꞌtzaꞌ līxokoꞌ 
ixcuentacaꞌn xalanīꞌn na 
ixlīpōꞌktu cāꞌquilhtamacuj ē tī 
tachihuīnaꞌn xtum tachihuīn 
ē xalanīꞌn ixlīpōꞌktu 
cāꞌlacchicniꞌ.

Chuntzaꞌ xlacaꞌn tzē 
natatapaꞌksīniꞌ Dios.

 10 Huiꞌx cālacsacuiꞌlīnīꞌtaꞌ 
natamāpaꞌksīniꞌn ē 
natatāꞌscuja Dios.

Xlacaꞌn natamāpaꞌksīniꞌn nac 
cāꞌtiꞌyaꞌtnaꞌ.

11
 Quit iclaktzīꞌmpālh ē ickexmatli 

ixtachihuīncaꞌn aꞌklhūhuaꞌ millón 
ángeles tī ixtalītamacstiꞌliꞌnīꞌt 
pūtahuīꞌlh ē kelhatāꞌtiꞌ tī 
ixtayānaꞌlh na ixaꞌkatzāꞌstūtāꞌtiꞌ ē 
lakōluꞌn. 12

 Xlacaꞌn palhaꞌ tahuanli:
Minīꞌniꞌ namaxquīꞌcan 

lītliꞌhuiꞌqui Cordero tī 
maknīca.

Minīꞌniꞌ namaxquīꞌcan 
ixlīpōꞌktu.

Xlaꞌ kaꞌlhī ixlīpōꞌktu 
talacapāstacniꞌ ē tahuixcān.

Minīꞌniꞌ xmān ūꞌtzaꞌ 
nalakachiꞌxcuhuīꞌcan ē 
nalaktaquilhpūtacan ē 
namākaꞌtlīꞌcan.

13
 Ē nā ickexmatli chī 

tachihuīnaꞌnli ixlīpōꞌktu tū Dios 
cāmālacatzuculh nac aꞌkapūn ē nac 
cāꞌtiꞌyaꞌtnaꞌ ē nac cāꞌlīnīn ē nac mar. 
Tahuanli:

Dios tī huīꞌlh na 
ixpūmāpaꞌksīn ē nā Cordero 
cacālaktaquilhpūtaca ē 
cacālakachiꞌxcuhuīꞌca ē 
cacāmakapāxuīca.

Catakaꞌlhīlh lhūhuaꞌ lītliꞌhuiꞌqui 
chī pōꞌktu quilhtamacuj ē chī 
tihuaꞌnaꞌ.

14
 Tahuanli kelhatāꞌtiꞌ tī 

ixtayānaꞌlh nac aꞌkatzāꞌstūtāꞌtiꞌ:
―¡Ē chuntzaꞌ calalh!
Kelhapuꞌxamatāꞌtiꞌ lakōluꞌn 

talaktaquilhpūtalh ē tamakapāxuīlh 
Dios tī huīꞌlh pōꞌktu quilhtamacuj ē 
chī tihuaꞌnaꞌ.

Aꞌktojon sellos

6  Āꞌlīstān iclaktzīꞌlh aꞌcxniꞌ 
xtīꞌtli Cordero chūꞌcus 

xaꞌaꞌktojon sellos. Ickexmatli chī 
chihuīnaꞌnli chāꞌtin chī kelhatāꞌtiꞌ 
tī ixtayānaꞌlh na ixaꞌkatzāꞌstūtāꞌtiꞌ. 
Ixtachihuīn ickexmatli chī jiliniꞌ. 
Quihuanilh:
―¡Cataꞌt laktzīꞌnaꞌ!
2

 Quit iclaktzīꞌlh lakatin cahuāyuj 
xastalaꞌnkaꞌ. Tī ixkēhuīꞌlh ixkaꞌlhī 
aꞌktin ixaꞌksmūt. Maxquīꞌca 
aꞌktin corona. Xlaꞌ ixtasuꞌyu chī 
chāꞌtin tī ixtlajanaꞌnīꞌt ē aꞌmpālh 
tlajanaꞌmpala.

3
 Āꞌlīstān Cordero xtīꞌtpālh 

ixlīꞌaꞌktuꞌ sello. Ickexmatli 
chī chihuīnaꞌnli ixlīchāꞌtuꞌ chī 
kelhatāꞌtiꞌ tī ixtayānaꞌlh na 
ixaꞌkatzāꞌstūtāꞌtiꞌ. Quihuanilh:
―¡Cataꞌt laktzīꞌnaꞌ!
4

 Taxtupālh āꞌlakatin cahuāyuj 
xatzuꞌtzoꞌko. Tī ixkēhuīꞌlh 
maxquīꞌca līmāpaꞌksīn natlahua 
lātaꞌlan nac cāꞌtiꞌyaꞌtnaꞌ. Maxquīꞌca 
līmāpaꞌksīn natalāmaknī 
tachiꞌxcuhuīꞌt. Maxquīꞌca kentin 
kaꞌtlaꞌ espada.

5
 Āꞌlīstān Cordero xtīꞌtpālh 

ixlīꞌaꞌktuꞌtun sello. Ickexmatli 
chī chihuīnaꞌnli ixlīkelhatuꞌtun. 
Quihuanilh:
―¡Cataꞌt laktzīꞌnaꞌ!
Iclaktzīꞌlh lakatin cahuāyuj 

xapūtzeꞌnke. Tī ixkēhuīꞌlh 

ixchiꞌpatēlha aꞌktin pūpūlhcān. 
6

 Ickexmatpālh aꞌktin tachihuīn tū 
taxtulh ixpuꞌnancaꞌn kelhatāꞌtiꞌ tī 
ixtayānaꞌlh na ixaꞌkatzāꞌstūtāꞌtiꞌ. 
Huanli:
―Aꞌktin kilo trigo ixtapalh 

tū tlajacan aꞌktin quilhtamacuj. 
Aꞌktuꞌtun kilo cebada ixtapalh tū 
tlajacan aꞌktin quilhtamacuj. Jā 
pāxcat catilīlaca aceite ē vino.

7
 Āꞌlīstān Cordero xtīꞌtpālh 

ixlīꞌaꞌktāꞌtiꞌ sello. Ickexmatli chī 
huanli ixlīkelhatāꞌtiꞌ. Quihuanilh:
―¡Cataꞌt laktzīꞌnaꞌ!
8

 Iclaktzīꞌlh lakatin cahuāyuj 
xasmucucu. Tī ixkēhuīꞌlh 
ixmāpācuhuīcan Līnīn. Na 
ixchakēn ixmimāꞌchaꞌ chāꞌtin tī 
ixmāpācuhuīcan Cāꞌlīnīn. Xlacaꞌn 
cāmacamaxquīꞌca lītliꞌhuiꞌqui 
natamāpaꞌksīniꞌn ixlīꞌaꞌktāꞌtiꞌ 
cāꞌquilhtamacuj. Cāmaxquīꞌca 
lītliꞌhuiꞌqui tzē natalīmaknīniꞌn 
espada ē tatziꞌncstat ē taꞌjatat ē 
animalh tū tahuaꞌnan.

9
 Āꞌlīstān Cordero xtīꞌtpālh 

ixlīꞌaꞌkquitzis sello. Quit iclaktzīꞌlh, 
na ixtampīn pūmacamāstāꞌn, tī 
ixcāmaknīcanīꞌttzaꞌ ixpālacata 
xlacaꞌn ixtamāsuꞌyunīꞌt ixtachihuīn 
Dios ē jā maktin tamakxtekli. 
10

 Xlacaꞌn palhaꞌ ixtachihuīnaꞌn ē 
tahuanli:
―QuinDioscaꞌn, huiꞌx tze ē pōꞌktu 

tze tū tlahuanīꞌtaꞌ. Huiꞌx pōꞌktu 
mākentaxtūyaꞌ tū huaꞌnaꞌ. ¿Jāꞌcxniꞌ 
nacāputzānaꞌniꞌyaꞌ tachiꞌxcuhuīꞌt 
xalanīꞌn nac cāꞌtiꞌyaꞌtnaꞌ? 
¿Jāꞌcxniꞌ nacāmakapātīniꞌnaꞌ tī 
quincātamaknīnīꞌtaꞌn?

11
 Xlacaꞌn ixlīpōꞌktucaꞌn 

cāmaxquīꞌca ixtalhakāꞌncaꞌn 
xastalaꞌnkaꞌ. Cāhuanica: 

“Cakaꞌlhīꞌtit āꞌmacstiꞌnaꞌj aꞌcxniꞌ 
nataketzīkōꞌ ixlīpōꞌktucaꞌn 
mintāꞌtimīncaꞌn tī tatāꞌscuja Cristo 
ē nacāmaknīcan chuntzaꞌ chī 
huiꞌxinaꞌn.”

12
 Quit iclaktzīꞌlh chī Cordero 

xtīꞌtpālh ixlīꞌaꞌkchāxan sello. Palhaꞌ 
tzuculh tachiqui tiꞌyaꞌt. Chiꞌchiniꞌ 
xapūtzeꞌnke lakōꞌlh chī pūtin luꞌxuꞌ 
xapūtzeꞌnke ē lhtululu. Mālhcuyuꞌ 
tzuꞌtzoꞌko lakōꞌlh huaꞌchi kaꞌlhniꞌ. 
13

 Staꞌcu taminchaꞌ nac aꞌkapūn ē 
tayujli nac cāꞌtiꞌyaꞌtnaꞌ chuntzaꞌ chī 
xastaka higos yuja aꞌcxniꞌ ūꞌnun 
lacachiqui xaquiꞌhuiꞌ. 14

 Aꞌkapūn jātzaꞌ 
ixtasuꞌyu. Chī aꞌktin kaꞌtlaꞌ caꞌpsnap tū 
xatapāsmili. Tatapekpānūlh ixlīpōꞌktu 
kēstīnīꞌn ē pītzunaꞌj tiꞌyaꞌt na ixpuꞌnan 
mar. 15

 Tatatzēꞌkli napuxcuꞌnuꞌ 
xalanīꞌn nac cāꞌquilhtamacuj ē nā 
tī ixtamāpaꞌksīniꞌn ē generales ē 
lacricujnuꞌ ē tachiꞌxcuhuīꞌt tī āꞌchulāꞌ 
ixtasquiꞌnī ē pōꞌktu tachiꞌxcuhuīꞌt tī 
xatastāꞌmaka ē nā tī jā xatastāꞌmaka. 
Ixlīpōꞌktucaꞌn tatatzēꞌkkōꞌlh nac lhuꞌcuꞌ 
ē nac cāꞌtalhpānnaꞌ nac kēstīnīꞌn. 
16

 Ixtataꞌsa ē ixtahuani kēstīnīꞌn ē 
talhpānīꞌn:
―Cayujtit ē caquilāꞌaꞌklhtaꞌlauj ē 

chuntzaꞌ tzē naꞌictatzēꞌkāuj na ixlacatīn 
Dios tī huīꞌlh nā ixpūmāpaꞌksīn. 
Caquilāmātzēꞌkui na ixlacatīn 
tī huanican Cordero ixpālacata 
xlaꞌ naquincāmakapātīnīnān tū 
ictlahuanīꞌtauj.

17
 Chilhtzaꞌ quilhtamacuj tū 

napūxokoniꞌcan Dios. Nūn chāꞌtin tī 
tzē natāyaniꞌ.

Cātankāhuiꞌlīca ixsello Dios 
īꞌxūꞌnātāꞌnatnaꞌ Israel

7  Āꞌlīstān iccālaktzīꞌlh 
kelhatāꞌtiꞌ ángeles ixtayānaꞌlh 

Apocalipsis 6 ,  7



521

ixaꞌkatzāꞌstūtāꞌtiꞌ cāꞌtiꞌyaꞌtnaꞌ. 
Xlacaꞌn ixtataxtoktīmāꞌnalh 
aꞌktāꞌtiꞌ ūꞌniꞌ. Chuntzaꞌ jā ixūꞌnun 
nūn macstiꞌnaꞌj nac cāꞌtiꞌyaꞌtnaꞌ ē 
nac mar ē nūn na ixaꞌkān quiꞌhuiꞌ. 
2

 Iclaktzīꞌmpālh āꞌchāꞌtin ángel tī 
minchaꞌ jā tāꞌcxtuyāchi chiꞌchiniꞌ. 
Xlaꞌ ixlēꞌmāꞌlh ixsello Dios 
xalakahuan. Huāꞌmāꞌ ángel palhaꞌ 
cātāꞌchihuīnaꞌnli kelhatāꞌtiꞌ ángeles 
tī ixcāmaxquīꞌcanīꞌt lītliꞌhuiꞌqui 
natahuiꞌlī tasakāꞌlīn nac cāꞌtiꞌyaꞌtnaꞌ 
ē nac mar. 3 Cāhuanilh:
―Jā tū catlahuaniꞌtit tiꞌyaꞌt nūn 

nac mar ē nūn quiꞌhuiꞌ hasta aꞌcxniꞌ 
naꞌiccātankāhuiꞌlīyāuj sello tī 
tatapaꞌksīniꞌ Dios.

4
 Quihuanica chī kelhalāꞌt 

ixlīpōꞌktucaꞌn tī cātankāhuiꞌlīca 
ixsello Dios. Xlacaꞌn aꞌktin 
ciento āꞌtuꞌpuꞌxamatāꞌtiꞌ mil 
ixtahuanīꞌt īꞌxūꞌnātāꞌnatnaꞌcaꞌn 
ixcamanaꞌ Israel. 5 Aꞌkacāujtuꞌ 
mil īꞌxūꞌnātāꞌnatnaꞌ Judá tī 
ixtalēꞌntzaꞌ sello, ē aꞌkacāujtuꞌ mil 
īꞌxūꞌnātāꞌnatnaꞌ Rubén, ē aꞌkacāujtuꞌ 
mil ixlaꞌ Gad, 6 ē aꞌkacāujtuꞌ mil 
ixlaꞌ Aser, ē aꞌkacāujtuꞌ mil ixlaꞌ 
Neftalí, ē aꞌkacāujtuꞌ mil ixlaꞌ 
Manasés, 7 ē aꞌkacāujtuꞌ mil ixlaꞌ 
Simeón, ē aꞌkacāujtuꞌ mil ixlaꞌ 
Leví, ē aꞌkacāujtuꞌ mil ixlaꞌ Isacar, 
8

 ē aꞌkacāujtuꞌ mil ixlaꞌ Zabulón, 
ē aꞌkacāujtuꞌ mil ixlaꞌ José, ē 
aꞌkacāujtuꞌ mil ixlaꞌ Benjamín.

Tachiꞌxcuhuīꞌt tī ixtalhakāꞌnīꞌt 
xastalaꞌnkaꞌ ixluꞌxuꞌcaꞌn

9
 Āꞌlīstān iccālaktzīꞌlh lhūhuaꞌ 

tachiꞌxcuhuīꞌt ē jāla ixcāpūtleꞌkecan 
ixpālacata ixlīlhūhuaꞌcaꞌn xalanīꞌn 
nac cāꞌlacchicniꞌ ē xalanīꞌn 
ixlīpōꞌktu nac cāꞌquilhtamacuj ē 

ixlīpōꞌktucaꞌn ixlīkempālhūhuaꞌ 
tachihuīn. Ixtayānaꞌlh na 
ixlacatzunaꞌj pūtahuīꞌlh ē nā 
ixlacatīn Cordero. Ixtalhakāꞌncaꞌn 
stalaꞌnkaꞌ ixuanīꞌt. Ixtachiꞌpatēlha 
ixpekniꞌ palma. 10

 Xlacaꞌn palhaꞌ 
tahuanli:

Quincāmakapūtaxtūn 
quinDioscaꞌn tī huīꞌlh na 
ixpūmāpaꞌksīn ē nā Cordero.

11
 Ixlīpōꞌktucaꞌn ángeles 

ixtalītamacstiꞌliꞌnīꞌt pūtahuīꞌlh ē 
lakōluꞌn ē kelhatāꞌtiꞌ tī ixtayānaꞌlh 
na ixaꞌkatzāꞌstūtāꞌtiꞌ. Ángeles 
tataquilhpūtalh na ixlacatzunaꞌj 
pūtahuīꞌlh ē tamakapāxuīlh Dios. 
12

 Tahuanli:
Chuntzaꞌ calalh.
Camakapāxuīca ē camākaꞌtlīꞌca 

Dios.
Xmān ūꞌtzaꞌ kaꞌlhīkōꞌ 

talacapāstacniꞌ.
Camaxquīꞌca tapāxcatcaꞌtzīn 

ē calakachiꞌxcuhuīꞌca 
ixpālacata xmān ūꞌtzaꞌ kaꞌlhī 
ixlīpōꞌktu lītliꞌhuiꞌqui ē 
līmāpaꞌksīn.

Chuntzaꞌ pōꞌktu quilhtamacuj 
calalh.

13
 Chāꞌtin chī lakōluꞌn 

quinkelhasquiꞌnīlh:
―¿Tīchu tzamāꞌ tī 

talhakāꞌnanīꞌttzaꞌ xastalaꞌnkaꞌ? 
¿Jāchu taminchaꞌ?

14
 Quit ickelhtīlh:

―Quit jā iccaꞌtzī. Huiꞌx caꞌtzīyaꞌ.
Xlaꞌ quihuanilh:
―Ūꞌtzaꞌ tzamāꞌ tī tatāyaniꞌlh kaꞌtlaꞌ 

tapātīn. Xlacaꞌn talīcheꞌkēꞌlhtzaꞌ 
ixluꞌxuꞌcaꞌn ixkaꞌlhniꞌ Cordero. Ūꞌtzaꞌ 
stalaꞌnkaꞌtzaꞌ līlalh ixluꞌxuꞌcaꞌn. 
15

 Ūꞌtzaꞌ talīyānaꞌlh na ixlacatīn 
ixpūmāpaꞌksīn Dios. Tatāꞌscuja Dios 

na ixtemplo cāꞌcuhuīniꞌ ē tzīꞌsa. 
Dios tī huīꞌlh nac pūtahuīꞌlh, xlaꞌ 
cāmaktakaꞌlha xlacaꞌn. 16

 Chuntzaꞌ 
xlacaꞌn jātzaꞌ maktin catitatziꞌncsli. 
Jātzaꞌ maktin catitakelhpūtīlh 
pōꞌktu quilhtamacuj. Chiꞌchiniꞌ jātzaꞌ 
caticāmacchālh ē jātzaꞌ maktin 
caticājicsmāhuīꞌlh. 17

 Jātzaꞌ tū 
caticāꞌaꞌkspulalh, ixpālacata Cordero 
tī huīꞌlh na ixpuꞌnan pūtahuīꞌlh, 
ūꞌtzaꞌ nacāmaktakaꞌlha. Nacālēꞌn jā 
taxtuhuīꞌlh xcān tū māstāꞌ xasāstiꞌ 
latamat. Dios nacāmākoꞌxamākaꞌtlīꞌ ē 
jātzaꞌ catitacalhuanli.

Xtīꞌtca ixlīꞌaꞌktojon sello

8  Cordero xtīꞌtli ixlīꞌaꞌktojon 
sello. Caꞌcs āꞌhuāꞌnaꞌlh nac 

aꞌkapūn chī iꞌtāt hora. 2 Āꞌlīstān 
iccālaktzīꞌlh kelhatojon ángeles 
tī ixtayānaꞌlh na ixlacatīn Dios. 
Xlacaꞌn cāmaxquīꞌca kentojon 
līskoliꞌ. 3 Āꞌlīstān chimpālh āꞌchāꞌtin 
ángel ē ixlīmin aꞌktin pūquilhcu 
tū xaꞌoro. Tāyalh na ixlacatzunaꞌj 
pūmacamāstāꞌn. Xlaꞌ maxquīꞌca 
lhūhuaꞌ siyentzu tū namaxquīꞌcan 
Dios nac pūmacamāstāꞌn tū xaꞌoro na 
ixlacatzunaꞌj pūtahuīꞌlh. Macamāstāꞌlh 
tzamāꞌ siyentzu ē nā ixoracioncaꞌn 
ixtachiꞌxcuhuīꞌt Dios. 4 Xajiniꞌ 
siyentzu taxtulh na ixmacan ángel 
ē tāꞌkayāhualh. Chāꞌlh na ixlacatīn 
Dios. Nā aꞌntzaꞌ chāꞌlh ixoracioncaꞌn 
ixtachiꞌxcuhuīꞌt Dios. 5 Ángel chiꞌpalh 
pūquilhcu ē līmātzumalh jalaꞌnat 
nac pūmacamāstāꞌn ē pūxtekelh nac 
cāꞌtiꞌyaꞌtnaꞌ. Tzuculh jili ē makliꞌpli ē 
macasāꞌnalh ē tachiquilh tiꞌyaꞌt.

Līskoliꞌ
6

 Āꞌlīstān kelhatojon ángeles 
tatacāxli nataskoliꞌ.

7
 Xapūla ángel skoliꞌlh. Yujli chejet 

ē macscut ixtāꞌlacxtuca kaꞌlhniꞌ. 
Palhaꞌ minchaꞌ nac cāꞌtiꞌyaꞌtnaꞌ. 
Ixlīquilhmactuꞌtun tiꞌyaꞌt lhculh. 
Ixlīquilhmactuꞌtun quiꞌhuiꞌ lhculh. 
Ixlīpōꞌktu seket xastaka lhcukōꞌlh.

8
 Ixlīchāꞌtuꞌ ángel skoliꞌlh. 

Makaꞌnca nac mar tū huaꞌchi 
aꞌktin kaꞌtlaꞌ sipej tū īꞌlhcumāꞌlh. 
Ixlīꞌaꞌktuꞌtun mar kaꞌlhniꞌ lakōꞌlh. 
9

 Tanīkōꞌlh ixlīquilhmactuꞌtun 
ixlīpōꞌktu tū ixuīꞌlh nac mar. 
Cāmālakuanīca ixlīquilhmactuꞌtun 
barcos.

10
 Āꞌlīstān ixlīkelhatuꞌtun ángel 

skoliꞌlh. Minchaꞌ nac aꞌkapūn aꞌktin 
staꞌcu xakaꞌtlaꞌ ē ixlamatēlha chī 
aꞌktin kaꞌtlaꞌ lamanat. Xlaꞌ yujli 
na ixlīkentuꞌtun kaꞌtlaꞌ xcān ē 
muꞌsniꞌ. 11

 Staꞌcu ixtacuhuīniꞌ 
Xaxūꞌniꞌ. Ixlīquilhmactuꞌtun 
xcān taxūꞌyankōꞌlh. Lhūhuaꞌ 
tachiꞌxcuhuīꞌt talaknīlh aꞌcxniꞌ 
tahuaꞌlh xaxūꞌniꞌ xcān.

12
 Āꞌlīstān ixlīkelhatāꞌtiꞌ ángel 

nā skoliꞌpālh. Lactlahuaca 
ixlīquilhmactuꞌtun chiꞌchiniꞌ ē 
nā ixlīquilhmactuꞌtun mālhcuyuꞌ 
ē staꞌcu. Cālactlahuaca ē jātzaꞌ 
ixtamāxkakēniꞌn. Jā īꞌxkaka aꞌktāꞌtiꞌ 
hora cāꞌcuhuīniꞌ. Jā īꞌxkaka aꞌktāꞌtiꞌ 
hora tzīꞌsa.

13
 Āꞌlīstān quit iclaktzīꞌlh ángel 

tī ixkosnūꞌntlāꞌhuan nac cāꞌūꞌnīꞌn. 
Ickexmatli chī palhaꞌ huanli:
―¡Koxatī tala ixlīpōꞌktucaꞌn tī 

tahuiꞌlānaꞌlh nac cāꞌtiꞌyaꞌtnaꞌ aꞌcxniꞌ 
nataskoliꞌ āꞌxmān kelhatuꞌtun 
ángeles!

9  Āꞌlīstān ixlīkelhaquitzis 
ángel skoliꞌlh. Quit iclaktzīꞌlh 

aꞌktin staꞌcu tū minchaꞌ nac 
aꞌkapūn ē chilh nac cāꞌtiꞌyaꞌtnaꞌ. 

Staꞌcu maxquīꞌca llave ixlaꞌ lhuꞌcuꞌ 
xapūlhmāꞌn ē tū jā kaꞌlhī ixtampūn. 
2

 Staꞌcu mālaquīꞌlh xapūlhmāꞌn 
lhuꞌcuꞌ. Tāꞌcxtuchi lhūhuaꞌ jiniꞌ 
huaꞌchi jā huīꞌlh lhūhuaꞌ macscut. 
Lhūhuaꞌ jiniꞌ tamacatalh ē 
ūꞌniꞌ xapūtzeꞌnke lakōꞌlh. Jātzaꞌ 
tasuꞌyulh chiꞌchiniꞌ. 3 Tzamāꞌ 
jiniꞌ tataxtulh xtuꞌquiꞌ ē tachilh 
nac cāꞌtiꞌyaꞌtnaꞌ. Cāmaxquīꞌca 
talacasquiꞌnīn nataxcanaꞌn 
huaꞌchi aꞌcaculūtl. 4 Cāhuanica 
jā tū natatlahuaniꞌ seket nūn 
quiꞌhuiꞌ ē nūn tachaꞌnān. Xmān 
tzē natamātakāhuīꞌ tachiꞌxcuhuīꞌt 
tī jā takaꞌlhī na ixtankāncaꞌn 
sello tū ixlaꞌ Dios. 5 Cāmakxtekca 
xtuꞌquiꞌ natamakapātīnīn 
tzamāꞌ tachiꞌxcuhuīꞌt xmān 
aꞌkquitzis mālhcuyuꞌ. Taxcanaꞌlh 
huaꞌchi aꞌcaculūtl ē chuntzaꞌ 
cāmakapātīnīnca. Jā cāmakxtekca 
natamaknī tachiꞌxcuhuīꞌt. 6 Aꞌcxniꞌ 
naꞌaꞌkspula huāꞌmāꞌ, tachiꞌxcuhuīꞌt 
nataputza ixlīnīncaꞌn ē jā 
catitamaclalh. Xlacaꞌn natanīcuꞌtun 
ē jāla catitanīlh.

7
 Xtuꞌquiꞌ ixtahuanīꞌt chī cahuāyuj 

tacāxyānaꞌlhtzaꞌ chī aꞌcxniꞌ nataꞌaꞌn 
natalātaꞌla. Na ixaꞌkxākcaꞌn 
ixtakaꞌlhī huaꞌchi coronas tū xaꞌoro. 
Ixlacancaꞌn chī ixlacan chāꞌtin 
chiꞌxcuꞌ ixtahuanīꞌt. 8 Ixyaꞌjcaꞌn 
ixtasuꞌyu chī ixyaꞌj chāꞌtin puscāt. 
Ixtatzancaꞌn chī ixtatzan león. 
9

 Ixtacuꞌxahuaꞌcaꞌnalh huaꞌchi līcāꞌn. 
Chī ixtamacasāꞌnan ixpekencaꞌn chī 
macasāꞌnan lhūhuaꞌ carreta aꞌcxniꞌ 
taꞌaꞌn tatuꞌjnuntēlha natalātaꞌla. 
10

 Ixtalīxcanaꞌn īꞌstajancaꞌn huaꞌchi 
aꞌcaculūtl xcanaꞌn. Īꞌstajancaꞌn tzē 
ixtalīmātakāhuīꞌ tachiꞌxcuhuīꞌt 
xmān aꞌkquitzis mālhcuyuꞌ. 

11
 Xtuꞌquiꞌ ixtakaꞌlhī chāꞌtin 

ixpuxcuꞌcaꞌn. Xlaꞌ ūꞌtzaꞌ ángel tī 
ixmacamaxquīꞌcanīꞌt xapūlhmāꞌn 
lhuꞌcuꞌ. Huāꞌmāꞌ ángel ixtacuhuīniꞌ 
Abadón ixtachihuīncaꞌn hebreos, 
ē Apolión ixtachihuīncaꞌn 
griegos. Huāꞌmāꞌ huanicuꞌtun 
Mālaksputūnuꞌ. 12

 Chuntzaꞌ 
aꞌkspulalh chūꞌcus lakuat. Sputacus 
āꞌaꞌktuꞌ lakuat.

13
 Ixlīkelhachāxan ángel nā 

skoliꞌlh. Ickexmatli aꞌktin tachihuīn 
tū minchaꞌ ixaꞌkatzāꞌstūtāꞌtiꞌ 
pūmacamāstāꞌn tū xaꞌoro tū ixyālh 
na ixlacatīn Dios. 14

 Huanilh 
ixlīkelhachāxan ángel tī ixkaꞌlhī 
ixlīskoliꞌ:
―Cacāmakxtekti kelhatāꞌtiꞌ 

ángeles tī cāchīꞌcanīꞌt na ixquilhtūn 
kaꞌtlaꞌ xcān tū ixtacuhuīniꞌ Eufrates.

15
 Cāmakxtekca kelhatāꞌtiꞌ ángeles. 

Xlacaꞌn ixtacāxuiꞌlānaꞌlhtzaꞌ 
ixpālacata ixtakaꞌlhīmāꞌnalh 
huāꞌmāꞌ cāꞌta ē huāꞌmāꞌ mālhcuyuꞌ 
ē huāꞌmāꞌ quilhtamacuj ē huāꞌmāꞌ 
hora aꞌcxniꞌ nacāmaknīcan 
ixlīquilhmactuꞌtun tachiꞌxcuhuīꞌt. 
16

 Ixuancan ixuīꞌlh aꞌktuꞌ ciento 
millón tropas kētahuiꞌlānaꞌnīꞌn.

17
 Aꞌcxniꞌ quit xaꞌiclakachuyamāꞌlh, 

iccālaktzīꞌlh tzamāꞌ cahuāyuj 
ē nā tī ixtakētahuiꞌlānaꞌlh. 
Ixtacuꞌxahuaꞌcaꞌnalh huaꞌchi 
lamanat ē xasmataka ē lhmucucu 
chī azufre. Ūꞌtzaꞌ tū ixtalītamaktāya. 
Cahuāyuj ixtakaꞌlhī ixaꞌkxākcaꞌn chī 
ixlaꞌ león. Tū taquilhtaxtulh pōꞌktu 
macscut ē jiniꞌ ē azufre. 18

 Tzamāꞌ 
cālīmaknīca ixlīquilhmactuꞌtun 
tachiꞌxcuhuīꞌt. Cālīmaknīca macscut 
ē jiniꞌ ē azufre tū taquilhtaxtulh 
cahuāyuj. 19

 Cahuāyuj tzē 
ixtalīxcanaꞌn ixquilhniꞌcaꞌn ē tzē 

ixtalīmātakāhuīꞌnin īꞌstajancaꞌn. 
Īꞌstajancaꞌn chī lūhuaꞌ ixuanīꞌt ē 
ixtakaꞌlhī ixaꞌkxākcaꞌn. Chuntzaꞌ 
īꞌstajancaꞌn tzē ixtalīmātakāhuīꞌnin.

20
 Ē makapitzīn tī jā talaknīlh 

lakuat, xlacaꞌn jā tamakxtekli 
tamakapāxuī ídolos tū ūꞌtunuꞌn 
ixtatlahuanīꞌt. Jā tamakxtekli 
tamakapāxuī ixlacscujnīꞌn skāhuīꞌniꞌ 
ē ídolos tū xaꞌoro ē plata ē bronce 
ē chihuix, masqui ídolos jā 
talacahuānaꞌn ē jā takexmata ē jā 
tatlāꞌhuan. 21

 Huāꞌmāꞌ tachiꞌxcuhuīꞌt 
jā tamakxtekli tamaknīniꞌn ē 
jā tamakxtekli taxantilhniꞌn. 
Jā tamakxtekli takaꞌlhī 
ixtāꞌlāpāxquīꞌncaꞌn ē jā tamakxtekli 
takaꞌlhānaꞌn.

Ángel tī ixchiꞌpanīꞌt libro

10  Āꞌlīstān iclaktzīꞌmpālh 
chāꞌtin ángel tī ixkaꞌlhī 

lhūhuaꞌ lītliꞌhuiꞌqui. Yujchi 
nac aꞌkapūn. Ixlītamacstiꞌliꞌ 
aꞌktin poklhnuꞌ. Na ixaꞌkxāk 
ixlītamacstiꞌliꞌ aꞌktin macxculiꞌncāꞌt. 
Ixlacan ixmāxkakēniꞌn chī 
chiꞌchiniꞌ. Ixtujanīꞌn ixtatasuꞌyu 
huaꞌchi tantūnīꞌn tū īꞌlhcuyumāꞌlh. 
2

 Ixchiꞌpanīꞌt aꞌktin xamacstiꞌnaꞌj 
libro tū ixmālakapitzicanīꞌt. 
Yāhualh ixtantūpekcānaꞌj nac mar 
ē ixtantūpekxuqui ixyāhuanīꞌt 
nac cāꞌtiꞌyaꞌtnaꞌ. 3 Palhaꞌ taꞌsalh 
chī taꞌsa lakatin león. Aꞌcxniꞌ 
taꞌsalh, takelhtīniꞌlh kelhatojon 
jiliniꞌnīꞌn. 4 Aꞌcxniꞌ kelhatojon 
jiliniꞌnīꞌn ixtachihuīnaꞌnīꞌttzaꞌ, quit 
xaꞌictzoꞌknuncuꞌtun. Ickexmatli 
aꞌktin tachihuīn tū minchaꞌ nac 
aꞌkapūn. Quihuanilh:
―Jā catzoꞌkti. Tzēꞌk nacaꞌtzīyaꞌ tū 

tahuanli kelhatojon jiliniꞌnīꞌn.

5
 Āꞌlīstān ángel tī iclaktzīꞌlh 

ixyālh nac mar ē nac tiꞌyaꞌt, xlaꞌ 
makayāhualh ixpekcānaꞌj nac 
aꞌkapūn. 6 Huanli ixlīcānaꞌ por Dios 
tī huīꞌlh pōꞌktu quilhtamacuj ē 
tlahuanīꞌt aꞌkapūn ē tiꞌyaꞌt ē mar ē 
ixlīpōꞌktu tū aꞌnan. Huanli:
―Jātzaꞌ catitamakapalīlh. 7 Aꞌcxniꞌ 

ixlīkelhatojon ángel naskoliꞌ aꞌcxniꞌ 
namākentaxtūcan tū ixtalacasquiꞌnīn 
Dios tū chuhuaꞌj tzēꞌk huīꞌlh. Chuntzaꞌ 
Dios cāhuanilh aꞌkchihuīnaꞌnīꞌn 
xalanīꞌn makāstzaꞌ tī ixtatāꞌscuja Dios.

8
 Āꞌlīstān ickexmatpālh 

tachihuīn xalaꞌ nac aꞌkapūn tū 
xaꞌickexmatnīꞌttzaꞌ pūla. Quihuanilh:
―Capit ē camaktīniꞌ libro tū 

mālakapitzicanīꞌt tū chiꞌpayālh 
ángel tī yālh nac mar ē nac tiꞌyaꞌt.

9
 Iclakaꞌlh ángel ē icsquiꞌniꞌlh 

libro xamacstiꞌnaꞌj. Quihuanilh:
―Caquimakti ē cahuaꞌt. 

Nalīpūlakxūꞌyaꞌnaꞌ ē masqui seꞌksiꞌ 
chī xaxcān cera nakelhuaꞌnaꞌnaꞌ na 
minquilhniꞌ.

10
 Icmaktīniꞌlh xamacstiꞌnaꞌj libro 

tū ixchiꞌpayālh ángel ē icuaꞌlh. 
Seꞌksiꞌ icquilhmakcaꞌtzīlh, chī 
taꞌxcāt. Aꞌcxniꞌ xaꞌicuaꞌnīꞌttzaꞌ, 
iclīpūlakxūꞌyaꞌnkōꞌlh. 11

 Quihuanica:
―Ixlacasquiꞌnca 

nalīꞌaꞌkchihuīnaꞌmpalaꞌyaꞌ āꞌmaktin 
tū Dios huan ixpālacata lhūhuaꞌ 
tachiꞌxcuhuīꞌt xalanīꞌn lhūhuaꞌ 
cāꞌlacchicniꞌ ē xalanīꞌn kempālhūhuaꞌ 
tachihuīn ē nā napuxcuꞌnuꞌ.

Chāꞌtuꞌ aꞌkchihuīnaꞌnīꞌn

11  Quimaxquīꞌca kentin 
aꞌctzunaꞌj quiꞌhuiꞌ tū 

līpūlhcān. Quihuanica:
―Capit ē calaclhcaꞌ ixtemplo 

Dios ē pūmacamāstāꞌn. 

Cacāpūtleꞌke ixlīpōꞌktucaꞌn 
tī tamakapāxuī Dios aꞌntzaꞌ. 
2

 Jā tilaclhcāyaꞌ ixtanquilhtīn 
templo. Jā tilhcāyaꞌ ixpālacata 
xlaꞌ cāmacamaxquīꞌcanīꞌttzaꞌ 
xalaꞌ āꞌlacatin. Ūꞌtunuꞌn 
natalacchiꞌntatēlhakōꞌ 
ixcāꞌlacchicniꞌ Dios tuꞌpuꞌxamatuꞌ 
mālhcuyuꞌ. 3 Quit iccākaꞌlhī 
chāꞌtuꞌ quinaꞌkchihuīnaꞌnīꞌn. 
Naꞌiccāmaxquīꞌ līmāpaꞌksīn 
ixpālacata nataꞌaꞌkchihuīnaꞌn 
xlacaꞌn chuntzaꞌ chī iclacasquiꞌn 
ixlīpōꞌktu aꞌktin mil ē aꞌktuꞌ ciento 
ē tuꞌtumpuꞌxam quilhtamacuj. 
Natalhakāꞌ xapūtzeꞌnke luꞌxuꞌ tū 
nalītasuꞌyu chī talīpuhuan.

4
 Chāꞌtuꞌ aꞌkchihuīnaꞌnīꞌn xlacaꞌn 

kentuꞌ xaquiꞌhuiꞌ oliva ē nā aꞌktuꞌ 
pūmaksko tū tayānaꞌlh na ixlacatīn 
Dios tī māpaꞌksīkōꞌ cāꞌquilhtamacuj. 
5

 Palh tī nacātlahuaniꞌcuꞌtun tū 
jā tze, xlacaꞌn nataquilhtaxtu 
lamanaꞌ tū nacālīlhcuyukōꞌ 
ixtāꞌlāquiclhlaktziꞌcaꞌn. 
Chuntzaꞌ natanī catīxcuhuālh 
tī nacātlahuaniꞌcuꞌtun tū jā tze. 
6

 Tzamāꞌ chāꞌtuꞌ aꞌkchihuīnaꞌnīꞌn 
takaꞌlhī lītliꞌhuiꞌqui natahuan ē 
jā catimilh xcān aꞌcxniꞌ xlacaꞌn 
taꞌaꞌkchihuīnaꞌmāꞌnalhcus 
ixpālacata Dios. Takaꞌlhī lītliꞌhuiꞌqui 
natalakpalī xcān ē kaꞌlhniꞌ 
nalītaxtu. Takaꞌlhī lītliꞌhuiꞌqui 
natamacamin ixlīpōꞌktu lakuat ē 
līnīn nac cāꞌquilhtamacuj pōꞌktu 
aꞌcxniꞌ xlacaꞌn natalacasquiꞌn.

7
 Aꞌcxniꞌ natahuankōꞌ tū natahuan 

ixpālacata Dios, animalh tū nataxtu 
xapūlhmāꞌn lhuꞌcuꞌ, xlaꞌ ūꞌtzaꞌ 
nacātāꞌla xlacaꞌn. Nacāskāhuīꞌ 
ē nacāmaknī. 8 Ixmacniꞌcaꞌn 
natatamāꞌ nac cāꞌtejen nac 

cāꞌlacchicniꞌ jā quiMāpaꞌksīniꞌcaꞌn 
Jesucristo xtokohuaꞌcaꞌca. 
Ūꞌtzaꞌ tzē līmāpācuhuīcan 
huāꞌmāꞌ cāꞌlacchicniꞌ Sodoma 
ē nā Egipto masqui jā chuntzaꞌ 
ixtacuhuīniꞌ. 9 Natamāꞌ ixmacniꞌcaꞌn 
aꞌktuꞌtun quilhtamacuj 
āꞌiꞌtāt. Natalaktzīꞌn līlhūhuaꞌ 
tachiꞌxcuhuīꞌt xalanīꞌn ixlīpōꞌktu 
cāꞌlacchicniꞌ ē chī kempālhūhuaꞌ 
tachihuīn. Jā caticāmakxtekca 
nacāmāꞌcnūcan. 10

 Tī tahuiꞌlānaꞌlh 
nac cāꞌquilhtamacuj, xlacaꞌn 
natalīpāxuhua aꞌcxniꞌ 
nacālaktzīꞌncan xanīn. Natatlahua 
cāꞌtaniꞌ ē natapāxuhua ē 
natalāmaxquīꞌ talakalhuꞌmān. 
Chuntzaꞌ natatlahua ixpālacata 
jā tze tamakcaꞌtzīlh aꞌcxniꞌ 
tzamāꞌ chāꞌtuꞌ aꞌkchihuīnaꞌnīꞌn 
ixtachihuīnaꞌn ixpālacata Dios.

11
 Āꞌlīstān chī ixlīꞌaꞌktuꞌtun 

quilhtamacuj āꞌiꞌtāt Dios 
cāmālacastālancuanīlh ē 
tatāꞌkaquīꞌlh. Ixlīpōꞌktucaꞌn tī 
talaktzīꞌlh tajicuaꞌnli. 12

 Āꞌlīstān 
tzamāꞌ chāꞌtuꞌ aꞌkchihuīnaꞌnīꞌn 
takexmatli aꞌktin tachihuīn xalaꞌ 
nac aꞌkapūn. Cāhuanilh:
―Cataꞌntit āꞌtzāꞌ.
Tatahuaꞌcaꞌlh nac 

poklhnuꞌ hasta nac aꞌkapūn. 
Ixtāꞌlāquiclhlaktziꞌcaꞌn talaktzīꞌlh 
chī tatāꞌkayāhualh. 13

 Palaj 
tunca tzuculh tachiqui tiꞌyaꞌt. 
Ixlīquilhmaccāuj cāꞌlacchicniꞌ 
mālakuanīca. Aꞌntzaꞌ tanīlh 
aꞌktojon mil tachiꞌxcuhuīꞌt 
ixpālacata tachiquilh tiꞌyaꞌt. Tī jā 
tanīlh, tajicuaꞌnli ē tamākaꞌtlīꞌlh 
Dios tī xalaꞌ nac aꞌkapūn. 
14

 Ixlīꞌaꞌktuꞌ lakuat aꞌksputnīꞌt ē 
palaj namimpala ixlīꞌaꞌktuꞌtun.

Apocalipsis 11



526

Ixlīꞌaꞌktojon līskoliꞌ
15

 Ixlīkelhatojon ángel skoliꞌpālh. 
Palhaꞌ tzuculh tachihuīnaꞌn 
makapitzīn nac aꞌkapūn ē ixtahuan:

Chuhuaꞌj quinDioscaꞌn māpaꞌksī 
ixlīpōꞌktu cāꞌquilhtamacuj.

Ē nā chuntzaꞌ Cristo nā 
māpaꞌksī.

Xlaꞌ namāpaꞌksīniꞌn pōꞌktu 
quilhtamacuj.

16
 Kelhapuꞌxamatāꞌtiꞌ lakōluꞌn tī 

ixtahuiꞌlānaꞌlh na ixpūtahuīꞌlhcaꞌn 
na ixlacatīn Dios, xlacaꞌn 
talaktaquilhpūtalh Dios ē 
tamakapāxuīlh. 17

 Xlacaꞌn tahuanli:
Huiꞌx quiMāpaꞌksīniꞌcaꞌn Dios ē 

huiꞌx kaꞌlhīkōꞌyaꞌ līmāpaꞌksīn.
Huiꞌx huiꞌlaꞌ ē pōꞌktu 

quilhtamacuj ixuiꞌlaꞌ ē pōꞌktu 
quilhtamacuj natahuiꞌlaꞌyaꞌ.

Iccāmaxquīꞌyān 
tapāxcatcaꞌtzīn ixpālacata 
quilāmāsuꞌyuniꞌnīꞌtaꞌuj chī 
kaꞌlhīꞌyaꞌ milītliꞌhuiꞌqui ē chī 
māpaꞌksīniꞌnaꞌ.

 18 Xalanīꞌn nac cāꞌlacchicniꞌ ē 
nac cāꞌquilhtamacuj pōꞌktu 
tasītzīꞌlh.

Chilhtzaꞌ quilhtamacuj tū 
natapūxokoniꞌyān huiꞌx tī 
quinDioscaꞌn.

Huiꞌx nacāputzānaꞌniꞌyaꞌtzaꞌ 
nīnīꞌn.

Huiꞌx nacāmaxquīꞌyaꞌ 
ixtatlajcaꞌn xlacaꞌn 
tī tatāꞌscujnīꞌtaꞌn 
minaꞌkchihuīnaꞌnīꞌn ē 
ixlīpōꞌktu mintachiꞌxcuhuīꞌt

ē ixlīpōꞌktucaꞌn tī 
talaktaquilhpūtayān, palh 
xalakaꞌtlaꞌ chiꞌxcuhuīꞌn o palh 
jā xalakaꞌtlaꞌ.

Chilhtzaꞌ quilhtamacuj tū huiꞌx 
nacāpūmālaksputūyaꞌ tī 
tamālaksputūcuꞌtun tzamāꞌ 
cāꞌquilhtamacuj.

19
 Āꞌlīstān talaquīꞌlh ixtemplo 

Dios nac aꞌkapūn ē ixtasuꞌyu 
nac templo aꞌktin caja jā 
ixmojōcanīꞌt talacāxtlahuan tū 
Dios ixtāꞌtlahuanīꞌt ixtachiꞌxcuhuīꞌt. 
Tzuculh makliꞌpa ē jililh ē 
taꞌsakōꞌca ē tachiquilh tiꞌyaꞌt. Yujli 
lakaꞌtlaꞌ chejet.

Puscāt ē dragón

12  Āꞌlīstān tasuꞌyulh nac 
aꞌkapūn aꞌktin kaꞌtlaꞌ 

līmāsuꞌyun. Ē chāꞌtin puscāt 
ixtalhakāꞌn huaꞌchi ixlīmāxkakēn 
chiꞌchiniꞌ. Ixyālh nac mālhcuyuꞌ. 
Ixcucuīꞌlh aꞌktin corona tū 
ixkaꞌlhī aꞌkcāujtuꞌ staꞌcu. 2 Xlaꞌ 
ixkaꞌlhīniꞌn ē ixtaꞌsa ixpālacata 
ixcaꞌtzānaꞌjuan ixpālacata 
īꞌskaꞌtaꞌ ixtahuiꞌlacuꞌtumāꞌlhtzaꞌ. 
3

 Ixlīꞌaꞌktuꞌ līmāsuꞌyun tasuꞌyulh 
nac aꞌkapūn. Lakatin tzuꞌtzoꞌko 
animalh kaꞌtlaꞌ ē lījicuaꞌ ixuanīꞌt. 
Huāꞌmāꞌ animalh, dragón huanican. 
Ixkaꞌlhī aꞌktojon ixaꞌkxāk ē kencāuj 
ixaꞌkalokot. Aꞌkatunuꞌ ixaꞌkxāk 
ixkaꞌlhī ixcorona. 4 Līsakalēꞌlh 
īꞌstajan ixlīquilhmactuꞌtun 
staꞌcu ē cāmacaminchaꞌ nac 
cāꞌtiꞌyaꞌtnaꞌ. Aꞌntzaꞌ tāyachi 
dragón na ixlacatīn puscāt tī 
ixaꞌmāꞌlh mālacatuncuhuīniꞌn. Ē 
dragón ixuaꞌcuꞌtun skaꞌtaꞌ xmān 
chī ixtahuīꞌlh. 5 Puscāt tahuiꞌlalh 
īꞌskaꞌtaꞌ kaꞌhuaꞌcha. Ūꞌtzaꞌ tī palhaꞌ 
namāpaꞌksīniꞌn na ixlīpōꞌktu 
cāꞌlacchicniꞌ. Palaj tunca tzamāꞌ 
skaꞌtaꞌ lēꞌniꞌca Dios jā ixuīꞌlh na 
ixpūmāpaꞌksīn. 6 Puscāt tzāꞌlalh, 

ē aꞌlh nac cāꞌtzayaꞌnca tiꞌyaꞌt jā 
ixcāxuiꞌlīniꞌnīꞌt Dios. Aꞌntzaꞌ tzē 
natachoko, ē namaktakaꞌlhcan 
aꞌktin mil ē aꞌktuꞌ ciento 
āꞌtuꞌtumpuꞌxam quilhtamacuj.

7
 Āꞌlīstān tzuculh aꞌktin kaꞌtlaꞌ 

lāmaknīn nac aꞌkapūn. Miguel 
tī xapuxcuꞌ ángeles, xlaꞌ ē 
ixángeles tatāꞌlātucsli dragón ē 
ixángeles. 8 Dragón skāhuīꞌca ē 
jātzaꞌ makxtekca natahuiꞌlayāchaꞌ 
nac aꞌkapūn ē nā ixángeles. 
9

 Tamacxtuca kaꞌtlaꞌ dragón. Ūꞌtzaꞌ 
tzamāꞌ lūhuaꞌ xalaꞌ makāstzaꞌ 
ē ūꞌtzaꞌ tī cāꞌaꞌkskāhuīꞌkōꞌlh 
ixlīpōꞌktucaꞌn xalanīꞌn nac 
cāꞌquilhtamacuj. Xlaꞌ ūꞌtzaꞌ 
ixtacuhuīniꞌ skāhuīꞌniꞌ tī huanican 
Satanás. Cāmacamincanchaꞌ ē chilh 
nac cāꞌtiꞌyaꞌtnaꞌ dragón ē ixángeles. 
10

 Āꞌlīstān ickexmatli aꞌktin palhaꞌ 
tachihuīn nac aꞌkapūn ē huanli:
―Chuhuaꞌj quinDioscaꞌn 

cāmakapūxtaxtūlhtzaꞌ 
ixtachiꞌxcuhuīꞌt. Xlaꞌ ūꞌtzaꞌ 
puxcuꞌ. Māsuyukōꞌnīꞌttzaꞌ 
ixlītliꞌhuiꞌqui. Chuhuaꞌj Cristo 
namāpaꞌksīniꞌn. Tamacxtucatzaꞌ 
nac aꞌkapūn tī ixcāmālacsuꞌyu 
tzamāꞌ quintāꞌtimīncaꞌn. Xlaꞌ 
ixcāmālacsuꞌyu cāꞌcuhuīniꞌ ē 
tzīꞌsa na ixlacatīn quinDioscaꞌn. 
11

 Quintāꞌtimīncaꞌn talīskāhuīꞌnīꞌttzaꞌ 
ixkaꞌlhniꞌ Cordero ē ixtachihuīn 
Dios tū xlacaꞌn talīmālactzeyīlh. 
Xlacaꞌn jā ixtajicuaꞌniꞌ līnīn tū 
ixpālacata ixtachihuīn Dios. 
12

 Tzētzaꞌ natapāxuhua xlacaꞌn tī 
tahuiꞌlānaꞌlh nac aꞌkapūn. Koxatī 
tala xlacaꞌn tī tahuiꞌlānaꞌlh nac 
cāꞌtiꞌyaꞌtnaꞌ ē nac mar. Skāhuīꞌniꞌ 
cālakyujnīꞌttzaꞌ xlacaꞌn. Sītzīꞌnīꞌt 
ixpālacata xlaꞌ caꞌtzītzaꞌ jātzaꞌ 

makās namakxtekcan nascuja 
―huanli.

13
 Aꞌcxniꞌ dragón caꞌtzīlh 

ixmacamincanīꞌttzaꞌ nac 
cāꞌtiꞌyaꞌtnaꞌ, tzuculh putzastālaniꞌ 
puscāt tī mālacatuncuhuīꞌnīlh 
ixkaꞌhuaꞌcha. 14

 Puscāt maxquīꞌca 
kentuꞌ ixpeken chī ixlaꞌ lakatin 
kaꞌtlaꞌ pīchāhuaꞌ. Chuntzaꞌ xlaꞌ tzē 
nalīkosnūꞌn nac cāꞌtzayaꞌnca tiꞌyaꞌt 
tū ixcāxtlahuaniꞌcanīꞌt ē aꞌntzaꞌ 
namaktakaꞌlhcan aꞌktuꞌtun cāꞌta 
āꞌiꞌtāt. Chuntzaꞌ tzāꞌlaniꞌlh dragón. 
15

 Dragón quilhtaxtulh lhūhuaꞌ xcān 
chī aꞌktin kaꞌtlaꞌ xcān na ixchakēn 
puscāt. Ixlīmakamūxtucuꞌtun. 
16

 Tiꞌyaꞌt maktāyalh puscāt. 
Tacheꞌkelh ē chuꞌhuaꞌkōꞌlh xcān tū 
ixquilhtaxtunīꞌt dragón. 17

 Ūꞌtzaꞌ 
līsītzīꞌniꞌlh dragón tzamāꞌ puscāt. 
Aꞌlh cātāꞌlātucsa āꞌmakapitzīn 
ixcamanaꞌ puscāt. Xlacaꞌn ūꞌtunuꞌn 
tī takexmatniꞌ ixlīmāpaꞌksīn Dios 
ē jā tamakxteka ixtamāsuꞌyun 
Jesucristo.

Lakatuꞌ animalh xalakoꞌhuaꞌjuaꞌ

13  Āꞌlīstān ictāyalh na 
ixquilhtūn mar ē iclaktzīꞌlh 

lakatin animalh tū tacutli nac 
mar. Ixkaꞌlhī kencāuj ixaꞌkalokot 
ē aꞌktojon ixaꞌkxāk. Aꞌkatunuꞌ 
corona ixkaꞌlhī na ixaꞌkalokot. 
Aꞌkatunuꞌ ixaꞌkxāk ixtatzoꞌkniꞌ 
aꞌktin tacuhuīniꞌ tū ixuanicuꞌtun 
xlaꞌ ixmālakchāꞌniꞌcuꞌtun chī Dios. 
2

 Huāꞌmāꞌ animalh tū iclaktzīꞌlh, 
xlaꞌ ixuanīꞌt chī misin. Ixtujanīꞌn 
chī ixlaꞌ oso ixtahuanīꞌt. Ixquilhniꞌ 
ixkaꞌlhī chī ixquilhniꞌ león. Dragón 
maxquīꞌlh ixlītliꞌhuiꞌqui animalh tū 
tacutli nac mar. Chuntzaꞌ animalh 
ixkaꞌlhī lhūhuaꞌ līmāpaꞌksīn. 3 Aꞌktin 

ixaꞌkxāk animalh ixtasuꞌyu chī 
ixmātakāhuīꞌcanīꞌt ē āꞌmacstiꞌnaꞌj 
īꞌsputniꞌtzaꞌ ixnīlh ē chuhuaꞌj 
tzeyanlitzaꞌ jā ixtakāhuīꞌnīꞌt. 
Ixlīpōꞌktucaꞌn tachiꞌxcuhuīꞌt 
xalanīꞌn nac cāꞌquilhtamacuj 
talīꞌaꞌcnīlh animalh ē tastālaniꞌlh. 
4

 Tamakapāxuīlh dragón ixpālacata 
ixmaxquīꞌnīꞌttzaꞌ lītliꞌhuiꞌqui 
tzamāꞌ animalh. Nā tamakapāxuīlh 
animalh ē ixtahuan:
―Jā tū āꞌnampala āꞌlakatin 

chī huāꞌmāꞌ animalh. ¿Tīchu tzē 
natāꞌlātlahua?

5
 Makxtekca animalh 

nalīchihuīnaꞌn Dios tū jā tze 
tachihuīn. Makxtekca nakaꞌlhī 
lītliꞌhuiꞌqui tuꞌpuꞌxamatuꞌ 
mālhcuyuꞌ. 6 Xlaꞌ jā tze tzuculh 
līchihuīnaꞌn Dios ē ixtacuhuīniꞌ 
ē aꞌkapūn ē ixlīpōꞌktucaꞌn tī 
tahuiꞌlānaꞌnchaꞌ nac aꞌkapūn. 
7

 Makxtekca nacātāꞌlātucsa 
ixtachiꞌxcuhuīꞌt Dios ē 
nacāskāhuīꞌkōꞌ. Makxtekca 
nacāmāpaꞌksī ixlīpōꞌktucaꞌn 
tachiꞌxcuhuīꞌt xalanīꞌn ixlīpōꞌktu 
tribus ē ixlīpōꞌktucaꞌn xalanīꞌn 
pūlaclhūhuaꞌ tachihuīn ē 
ixlīpōꞌktucaꞌn cāꞌlacchicniꞌ. 
8

 Ixlīpōꞌktucaꞌn tī tahuiꞌlānaꞌlh nac 
cāꞌquilhtamacuj natalakachiꞌxcuhuīꞌ 
animalh. Xlacaꞌn xmān tī jā 
ixtatzoꞌkniꞌ ixtacuhuīniꞌcaꞌn 
nac libro jā cātzoꞌkcanīꞌt 
ixtacuhuīniꞌcaꞌn tī takaꞌlhī 
xasāstiꞌ ixlatamatcaꞌn. Ixtatzoꞌkniꞌ 
ixtacuhuīniꞌcaꞌn aꞌcxniꞌ tzuculh 
cāꞌquilhtamacuj. Huāꞌmāꞌ libro 
māpaꞌksī xmān ūꞌtzaꞌ Cordero tī 
maknīca.

9
 Tī kexpaꞌtāꞌtit, tzej 

cakexpaꞌttit tū naꞌicuan. 10
 Tī 

tachīꞌ āꞌmakapitzīn, nā xlacaꞌn 
nacāchīꞌcan. Tī talīmaknīniꞌn 
ixespadacaꞌn, nā xlacaꞌn 
nacālīmaknīcan espada. 
Ixlacasquiꞌnca ixtachiꞌxcuhuīꞌt 
Dios natatāyaniꞌ tū nacāꞌaꞌkspula 
ē jā maktin natamakxteka 
natakexmatniꞌ Dios.

11
 Āꞌlīstān iclaktzīꞌmpālh āꞌlakatin 

animalh tū tāꞌcxtuchi na ixtampīn 
cāꞌtiꞌyaꞌtnaꞌ. Xlaꞌ ixkaꞌlhī kentuꞌ 
ixaꞌkalokot chī ixaꞌkalokot purecu. 
Chihuīnaꞌlh chī lakatin dragón. 
12

 Xlaꞌ ixkaꞌlhīkōꞌ ixlīmāpaꞌksīn 
xapūla animalh na ixlacatīn. 
Ixlīpōꞌktu tiꞌyaꞌt ē ixlīpōꞌktucaꞌn 
tī tahuiꞌlānaꞌlh nac tiꞌyaꞌt, xlaꞌ 
ixcāhuani catalakachiꞌxcuhuīꞌlh 
xapūla animalh. Xapūla animalh, 
xlaꞌ ūꞌtzaꞌ tū ixtakāhuīꞌnīꞌt 
ē tzeyanli jā ixtakāhuīꞌnīꞌt. 
13

 Ixlīlakatuꞌ animalh tlahualh 
lakaꞌtlaꞌ līꞌaꞌcnīn. Na ixlacatīncaꞌn 
tachiꞌxcuhuīꞌt xlaꞌ macaminchaꞌ 
macscut nac aꞌkapūn ē macachilh 
nac cāꞌtiꞌyaꞌtnaꞌ. 14

 Xlaꞌ tzē 
ixtlahua līꞌaꞌcnīn na ixlacatīn 
xapūla animalh, nā chuntzaꞌ 
cālīꞌaꞌkskāhuīꞌlh tachiꞌxcuhuīꞌt 
xalanīꞌn nac cāꞌquilhtamacuj. 
Cāmātlahuīlh aꞌktin ídolo tū 
ixtasuꞌyu chī xapūla animalh 
ixpālacata ūꞌtzaꞌ ixlacasquiꞌn 
nalakachiꞌxcuhuīꞌcan. Xapūla 
animalh ūꞌtzaꞌ tū tzē tahuiꞌlapālh 
masqui ixlīmātakāhuīꞌcanīꞌt 
espada. 15

 Ixlīlakatuꞌ animalh 
maxquīꞌca lītliꞌhuiꞌqui 
namālakahuanī ídolo tū ixtasuꞌyu 
chī xapūla animalh. Chuntzaꞌ 
ídolo tzē ixchihuīnaꞌn ē tzē 
ixcāmāmaknīnīniꞌn ixlīpōꞌktucaꞌn 
tī jā talakachiꞌxcuhuīꞌlh. 16

 Ídolo 

cāmāmacahuiꞌlīnīniꞌlh aꞌktin 
sello na ixmacapekcānaꞌjcaꞌn o 
na ixtankāncaꞌn ixlīpōꞌktucaꞌn 
tachiꞌxcuhuīꞌt. Chuntzaꞌ 
ixcāmātlahuī ixlīpōꞌktucaꞌn 
tachiꞌxcuhuīꞌt xalakaꞌtlaꞌ ē tī 
jā xalakaꞌtlaꞌ, ē lacricujnuꞌ ē 
xcamanīnīꞌn, ē tī ixtamakscuja 
ē nā tī jā ixtamakscuja. 17

 Tzē 
ixtatamāhuanaꞌn ē tzē ixtastāꞌnan 
xmān tī ixtakaꞌlhī na ixtankāncaꞌn 
o na ixmacancaꞌn ixtacuhuīniꞌ 
animalh o ixnúmero animalh. 
18

 Natacaꞌtzī tū huanicuꞌtun huāꞌmāꞌ 
xmān tī xalakskalalhnaꞌ. Natacaꞌtzī 
tū huanicuꞌtun ixnúmero animalh. 
Ixnúmero xlaꞌ chī lītalacsuꞌyu aꞌktin 
tacuhuīniꞌ. Ixnúmero xlaꞌ aꞌkchāxan 
ciento āꞌtuꞌtumpuꞌxamachāxan.

Tapixtlīꞌlh lhūhuaꞌ tachiꞌxcuhuīꞌt

14  Āꞌlīstān iclaktzīꞌlh tī 
huanican Cordero ixyālh na 

ixaꞌcpūn aꞌktin sipej tū ixtacuhuīniꞌ 
Sión. Xlaꞌ ixcātāꞌlahuīꞌlh aꞌktin 
ciento āꞌtuꞌpuꞌxamatāꞌtiꞌ mil 
tachiꞌxcuhuīꞌt. Xlacaꞌn ixtakaꞌlhī na 
ixtankāncaꞌn ixtacuhuīniꞌ Cordero ē 
nā ixtacuhuīniꞌ ixTātaꞌ. 2 Ickexmatli 
aꞌktin tachihuīn xalaꞌ nac aꞌkapūn 
ē ixmacasāꞌnan chī lhūhuaꞌ xcān 
ē chī aꞌcxniꞌ palhaꞌ jili. Ickexmatli 
ixtapixtlīꞌncaꞌn arpajnaꞌnīꞌn 
ixtaꞌarpajnaꞌmāꞌnalh. 3 Xlacaꞌn 
tī ixtapixtlīꞌmāꞌnalh ixtayānaꞌlh 
na ixlacatīn ixpūmāpaꞌksīn Dios 
ē na ixlacatīncaꞌn kelhatāꞌtiꞌ tī 
ixtayānaꞌlh na ixaꞌkatzāꞌstūtāꞌtiꞌ 
ē na ixlacatīncaꞌn lakōluꞌn. Tū 
ixtapixtlīꞌmāꞌnalh xlaꞌ ūꞌtzaꞌ xasāstiꞌ. 
Nūn chāꞌtin tzē īꞌscaꞌta, xmān 
aꞌktin ciento āꞌtuꞌpuꞌxamatāꞌtiꞌ 
mil tachiꞌxcuhuīꞌt. Xlacaꞌn tī 

cāmakapūtaxtūcanīꞌt ixlīpōꞌktucaꞌn 
xalanīꞌn nac cāꞌquilhtamacuj. 
4

 Tzamāꞌ tachiꞌxcuhuīꞌt jā 
ixtakaꞌlhīnīꞌt ixtāꞌlāpāxquīꞌncaꞌn. 
Lactze xlacaꞌn. Xlacaꞌn tastālaniꞌ 
Cordero jā aꞌn xlaꞌ. Xlacaꞌn tī 
xapūla cāmakapūtaxtūca na 
ixlacpuꞌnaꞌiꞌtātcaꞌn tachiꞌxcuhuīꞌt 
xalanīꞌn nac cāꞌquilhtamacuj. 
Xlacaꞌn chī aꞌktin talakalhuꞌmān 
na ixlacatīn Dios ē na ixlacatīn 
Cordero. 5 Xlacaꞌn jā maktin 
tahuanli nūn aꞌktin tāꞌksaꞌnīn. 
Xlacaꞌn lactze na ixlacatīn Dios.

Tū tahuanli kelhatuꞌtun ángeles
6

 Āꞌlīstān iclaktzīꞌlh āꞌchāꞌtin 
ángel tī ixkosnūꞌntlāꞌhuan tālhmāꞌn. 
Xlaꞌ ūꞌtzaꞌ ixmācaꞌtzīnīniꞌn xatze 
tachihuīn tū jā catisputli ē tū ixlaꞌ 
Jesucristo. Xlaꞌ ūꞌtzaꞌ ixcāhuani 
ixlīpōꞌktucaꞌn tī xalanīꞌn nac 
cāꞌquilhtamacuj ē ixlīpōꞌktucaꞌn 
cāꞌlacchicniꞌ ē xalanīꞌn 
ixlīpōꞌktucaꞌn xalacxtuncnuꞌ 
tachihuīn. 7 Xlaꞌ palhaꞌ huanli:
―Cajicuaꞌniꞌtit Dios ē 

camākaꞌtlīꞌtit xmān ūꞌtzaꞌ. 
Chilhtzaꞌ quilhtamacuj tū 
nacāpūputzānaꞌnīkōꞌcan 
tachiꞌxcuhuīꞌt. Camakapāxuīꞌtit 
Dios ixpālacata ūꞌtzaꞌ tlahualh 
aꞌkapūn ē tiꞌyaꞌt ē mar ē ixlīpōꞌktu 
muꞌsniꞌ.

8
 Mimpālh āꞌchāꞌtin ángel, 

ixlīchāꞌtuꞌ, ē huanli:
―Chuhuaꞌj sputli ixlīmāpaꞌksīn 

xakaꞌtlaꞌ cāꞌlacchicniꞌ tū 
huanican Babilonia. Xalanīꞌn 
huāꞌmāꞌ cāꞌlacchicniꞌ, xlacaꞌn 
talītalakaspiꞌtniꞌnīꞌt Dios ē chuhuaꞌj 
tamakapāxuī āꞌmakapitzīn diosnuꞌ. 
Nā chuntzaꞌ tamakscaꞌtxtulh 

xalanīꞌn āꞌlacatin cāꞌlacchicniꞌ. 
Ūꞌtzaꞌ Dios līsītzīꞌlh ē ūꞌtzaꞌ 
nacālīmakapātīnīncan.

9
 Mimpālh ixlīkelhatuꞌtun ángel ē 

palhaꞌ huanli:
―Chuhuaꞌj Dios nacāmakapātīnīn 

ixlīpōꞌktucaꞌn tī talakachiꞌxcuhuīꞌ 
animalh ē ixlakmāxtu, ē tī 
tatamakxteka nacāhuiꞌlīniꞌcan sello 
ixlaꞌ animalh na ixtankāncaꞌn o 
na ixmacancaꞌn. 10

 Dios sītzīꞌnīꞌt ē 
nacāmakapātīnīn. Ixlīpōꞌktucaꞌn 
natapātīniꞌn nac azufre tū 
lhcumāꞌlh. Natapātīniꞌn xlacaꞌn 
na ixlacatīncaꞌn ixángeles Dios 
ē na ixlacatīn Cordero. 11

 Pōꞌktu 
quilhtamacuj natāꞌkayāhua 
tālhmāꞌn xajiniꞌ aꞌntzaꞌ jā 
natapātīniꞌn pōꞌktu quilhtamacuj. 
Xlacaꞌn jā maktin catitajaxli nūn 
tzīꞌsa ē nūn cāꞌcuhuīniꞌ. Chuntzaꞌ 
natapātīniꞌn tī talakachiꞌxcuhuīꞌ 
animalh ē ixlakmāxtu. Chuntzaꞌ 
natapātīniꞌn tī takaꞌlhī na 
ixtankāncaꞌn ixtacuhuīniꞌ animalh. 
12

 Chuntzaꞌ ixlacasquiꞌnca 
natatāyaniꞌ ixtachiꞌxcuhuīꞌt 
Dios ē nā ixlacasquiꞌnca 
natakexmatniꞌ ixlīmāpaꞌksīn Dios 
ē nā ixlacasquiꞌnca jā maktin 
natamakxteka nataꞌaꞌkaꞌīꞌniꞌ 
Jesucristo.

13
 Ickexmatli aꞌktin tachihuīn nac 

aꞌkapūn tū huanli:
―Catzoꞌkti huāꞌmāꞌ: “Pōꞌktu 

quilhtamacuj natalīpāxuhua xlacaꞌn 
tī nataꞌaꞌkaꞌīꞌniꞌcus Jesucristo aꞌcxniꞌ 
natanī.” Nā Espíritu Santo huan: 

“Ixlīcānaꞌ natapāxuhua xlacaꞌn 
ixpālacata chuhuaꞌj natajaxa ē jātzaꞌ 
catitapātīniꞌlh ixpālacata lactze tū 
tatlahualh.”

Māꞌkaquīꞌca ixtahuaꞌcaꞌt tachaꞌnān
14

 Āꞌlīstān iclaktzīꞌlh aꞌktin 
stalaꞌnkaꞌ poklhnuꞌ. Nac poklhnuꞌ 
aꞌntzaꞌ ixuīꞌlh chāꞌtin chiꞌxcuꞌ ē 
ixcucuīꞌlh aꞌktin corona tū xaꞌoro. 
Ixchiꞌpanīꞌt kentin machīta 
xastaꞌyaꞌncaꞌ. 15

 Taxtupālh nac 
templo āꞌchāꞌtin ángel. Palhaꞌ 
tāꞌchihuīnaꞌnli tī ixuīꞌlh nac 
poklhnuꞌ ē huanilh:
―Namāꞌkaquīꞌyaꞌ ixtahuaꞌcaꞌt 

tachaꞌnān ixpālacata chilhtzaꞌ 
quilhtamacuj tū napūmāꞌkaquīꞌcan 
tachaꞌnān. Caꞌtlaꞌnlitzaꞌ tachaꞌnān 
nac cāꞌquilhtamacuj. 16

 Tī ixuīꞌlh 
nac poklhnuꞌ māꞌkaquīꞌlh tachaꞌnān 
nac cāꞌquilhtamacuj.

17
 Āꞌlīstān iclaktzīꞌmpālh āꞌchāꞌtin 

ángel taxtulh nac templo nac 
aꞌkapūn. Nā xlaꞌ ixchiꞌpanīꞌt 
ixmachīta xastaꞌyaꞌncaꞌ. 18

 Āꞌlīstān 
minchaꞌ nac pūmacamāstāꞌn 
āꞌchāꞌtin huampala ángel tī 
ixmacamaxquīꞌcanīꞌt macscut. Xlaꞌ 
palhaꞌ taꞌsaniꞌlh ángel tī ixchiꞌpanīꞌt 
ixmachīta xastaꞌyaꞌncaꞌ ē huanilh:
―Calīchuꞌcu mimachīta xamayāc 

uvas jā stacnīꞌt nac cāꞌtiꞌyaꞌtnaꞌ 
ixpālacata chuhuaꞌj pōꞌktutzaꞌ 
xachān.

19
 Ángel līchuꞌculh ixmachīta 

xamayāc uvas nac cāꞌtiꞌyaꞌtnaꞌ. 
Cāmojōlh uvas aꞌntzaꞌ jā tzej 
nalacchiꞌtcan ixpālacata 
nataxtuniꞌkōꞌ xaxcān. Chuntzaꞌ 
natalīcaꞌtzī Dios sītzīꞌnīꞌt ē 
nacāmakapātīnīn tī quiclh 
tacaꞌtzan. 20

 Lacchiꞌtca uvas na 
ixquilhtūn cāꞌlacchicniꞌ. Taxtulh 
lhūhuaꞌ kaꞌlhniꞌ chī aꞌktin xakaꞌtlaꞌ 
xcān. Pūlhmāꞌn ixuanīꞌt ē chāꞌlh na 

Apocalipsis 14



531

ixpixniꞌ cahuāyuj ē aꞌktuꞌtun ciento 
kilómetros ixlīlhmāꞌn ixuanīꞌt

Ángeles ixtalēꞌn aꞌktojon lakuat

15  Āꞌlīstān iclaktzīꞌmpālh 
aꞌktin kaꞌtlaꞌ līꞌaꞌcnīn nac 

aꞌkapūn. Iccālaktzīꞌlh kelhatojon 
ángeles ē chāꞌtunuꞌ xlacaꞌn ixtalēꞌn 
aꞌktin lakuat. Huāꞌmāꞌ lakuat, ūꞌtzaꞌ 
āꞌxmān. Aꞌcxniꞌ nalatzaꞌ huāꞌmāꞌ 
lakuat aꞌcxniꞌ nasputa ixtasītziꞌ Dios.

2
 Āꞌlīstān iclaktzīꞌmpālh aꞌktin mar 

tū huaꞌchi vidrio. Tzuꞌtzoꞌko ixuanīꞌt 
chī jalaꞌnat. Nā iccālaktzīꞌlh tī 
ixtaskāhuīꞌnīꞌttzaꞌ tzamāꞌ animalh 
ixpālacata jāla cāmāquilhpūtīca 
na ixlacatīn ixlakmāxtu. Xlacaꞌn jā 
tatamakxtekli nacātankāhuiꞌlīcan 
ixnúmero tū ixtacuhuīniꞌ. Xlacaꞌn 
ixtayānaꞌlh na ixquilhtūn nac mar 
tū huaꞌchi vidrio. Ixtachiꞌpayānaꞌlh 
arpas tū ixcāmaxquīꞌnīꞌt Dios. 
3

 Xlacaꞌn ixtapixtlīꞌyānaꞌlh tū 
ixlīpixtlīꞌ Moisés tī ixtāꞌscuja Dios. 
Ixtapixtlīꞌ ixpālacata Cordero. Tū 
talīpixtlīꞌlh, ūꞌtzaꞌ huāꞌmāꞌ:

Māpaꞌksīniꞌ quinDioscaꞌn, 
huiꞌx kaꞌlhīkōꞌyaꞌ ixlīpōꞌktu 
lītliꞌhuiꞌqui.

Kaꞌtlaꞌ ē tzēhuanīꞌt pōꞌktu tū 
tlahuaꞌyaꞌ huiꞌx.

Xmān huiꞌx māpaꞌksīkōꞌyaꞌ 
ixlīpōꞌktu cāꞌlacchicniꞌ.

Pōꞌktu tū tlahuaꞌyaꞌ tze ē ūꞌtzaꞌ 
ixlīcānaꞌ.

 4 Ixlīpōꞌktucaꞌn tachiꞌxcuhuīꞌt 
natajicuaꞌniꞌyān huiꞌx, 
Māpaꞌksīniꞌ.

Ixlīpōꞌktucaꞌn natamākaꞌtlīꞌyān.
Xmān huiꞌx tlahuaꞌyaꞌ pōꞌktu tū 

tze.
Ixlīpōꞌktucaꞌn tachiꞌxcuhuīꞌt 

xalanīꞌn nac 

cāꞌquilhtamacuj natamin ē 
natalaktaquilhpūtayān xmān 
huiꞌx,

ixpālacata ixlīpōꞌktucaꞌn 
talaktzīꞌn tū huiꞌx tlahuaꞌyaꞌ 
tze ixlīpōꞌktu.

5
 Āꞌlīstān iclaktzīꞌlh templo 

ixlaquīꞌyālh nac aꞌkapūn. Na 
ixpūlacniꞌ ixuiꞌlachaꞌ chihuixniꞌ 
jā tatzoꞌkniꞌ līmāpaꞌksīn tū 
maxquīꞌcanīꞌt Moisés. 6 Tataxtulh 
nac templo kelhatojon ángeles 
tī ixtalēꞌmāꞌnalh aꞌktojon lakuat. 
Ixluꞌxuꞌcaꞌn xatze ē stalaꞌnkaꞌ 
ē xatacheꞌkēꞌn. Ē ixtakaꞌlhī 
ixlīchīꞌcāncaꞌn tū xaꞌoro na 
ixcuꞌxancaꞌn. 7 Āꞌlīstān chāꞌtin 
ixlīkelhatāꞌtiꞌ tī ixtayānaꞌlh na 
ixaꞌkatzāꞌstūtāꞌtiꞌ cāmaxquīꞌlh 
chāꞌtunuꞌ ángeles aꞌkatunuꞌ copa 
tū xaꞌoro. Copa ixtalītzuma 
ixtasītziꞌ Dios tū nacālīmakapātīnīn 
tachiꞌxcuhuīꞌt. Dios, xlaꞌ huīꞌlh 
pōꞌktu quilhtamacuj. 8 Templo 
ixlītzumakōꞌ jiniꞌ ixpālacata kaꞌtlaꞌ 
Dios ē kaꞌlhī lītliꞌhuiꞌqui. Nūn 
chāꞌtin tzē ixtanū nac templo aꞌcxniꞌ 
jānaꞌj īꞌsputkōꞌ aꞌktojon lakuat tū 
ixtalēꞌmāꞌnalh kelhatojon ángeles.

Pātojon copa jā ixtojōmāꞌlh tū 
nalīmakapātīnīniꞌn Dios

16  Āꞌlīstān ickexmatli aꞌktin 
tachihuīn palhaꞌ tū 

ixtaxtumāꞌlh nac templo. Cāhuanilh 
kelhatojon ángeles:
―Capinchipitit ē capūxteketit 

nac cāꞌtiꞌyaꞌtnaꞌ aꞌktojon 
copa tū cātamaxquīꞌnīꞌtaꞌn ē 
aꞌntzaꞌ jā tatojōmāꞌnalh tū Dios 
nacālīmakapātīnīn tachiꞌxcuhuīꞌt.

2
 Xapūla ángel aꞌlh ē pūxtekelh 

ixcopa nac cāꞌtiꞌyaꞌtnaꞌ. Cātaxtuniꞌlh 

ē cātapuꞌnukōꞌlh tziꞌtziꞌ tū 
ixcācaꞌtzaniꞌ tī ixtakaꞌlhī na 
ixtankāncaꞌn ixsello animalh ē 
tī ixtalaktaquilhpūta ixlakmāxtu 
animalh.

3
 Ixlīchāꞌtuꞌ ángel nā pūxtekelh 

ixcopa nac mar. Xcān kaꞌlhniꞌ 
taxtulh chī ixlaꞌ nīn. Ē tanīkōꞌlh 
ixlīpōꞌktu tū ixaꞌnan nac mar.

4
 Ixlīkelhatuꞌtun ángel 

pūxtekepālh ixcopa nac kaꞌtlaꞌ 
xcān ē jā huīꞌlh muꞌsniꞌ. Kaꞌlhniꞌ 
taxtukōꞌlh. 5 Ickexmatli chī huanli 
ángel tī pūxtekelh ixcopa nac xcān. 
Huanli:
―QuinDioscaꞌn, huiꞌx tze. Huiꞌx 

huiꞌlaꞌ ē pōꞌktu quilhtamacuj 
huiꞌlaꞌ. Tze chī talīxokonuꞌniꞌn. 
6

 Xlacaꞌn tī cāmakapātīnīmpāꞌt 
tamaknīlh mintachiꞌxcuhuīꞌt ē 
minaꞌkchihuīnaꞌnīꞌn. Chuhuaꞌj huiꞌx 
cālīmākoꞌtnīpāꞌt kaꞌlhniꞌ. Chuntzaꞌ 
cāminīꞌniꞌ.

7
 Āꞌlīstān ickexmatpālh aꞌktin 

tachihuīn nac pūmacamāstāꞌn tū 
huanli:
―Dios Māpaꞌksīniꞌ, huiꞌx 

kaꞌlhīꞌkōꞌyaꞌ ixlīpōꞌktu lītliꞌhuiꞌqui. 
Tze huiꞌx chī cālīputzānaꞌniꞌyaꞌ.

8
 Ixlīkelhatāꞌtiꞌ ángel 

pūxtekelh ixcopa nac chiꞌchiniꞌ. 
Chuntzaꞌ chiꞌchiniꞌ cālīlhcuyulh 
tachiꞌxcuhuīꞌt ixlīchiꞌchi. 9 Xlacaꞌn 
talhcukōꞌlh. Ē cachīhuālh 
tatzuculh tahuani Dios ixpālacata 
xlaꞌ macamilh huāꞌmāꞌ lakuat 
ixpālacata kaꞌlhī lītliꞌhuiꞌqui. 
Xlacaꞌn jā maktin talakpalīcuꞌtunli 
ixtalacapāstacniꞌcaꞌn. Jā maktin 
talaktaquilhpūtacuꞌtunli Dios.

10
 Āꞌlīstān ixlīkelhaquitzis 

ángel pūxtekepālh ixcopa 
na ixpūtahuīꞌlh animalh. 

Tzīꞌsuanli jā ixmāpaꞌksīniꞌn 
animalh. Tachiꞌxcuhuīꞌt 
ixtaxcā ixsīꞌmaꞌkāꞌtcaꞌn 
ixpālacata ixtapātīniꞌmāꞌnalh. 
11

 Cachīhuālh talīchihuīnaꞌnli 
Dios xalaꞌ nac aꞌkapūn 
ixpālacata ixtapātīniꞌmāꞌnalh chī 
ixcājicsmāhuīꞌ ixtziꞌtziꞌcaꞌn. Jā 
tamakxtekli natatlahua tū jā tze.

12
 Ixlīkelhachāxan ángel 

pūxtekelh ixcopa nac kaꞌtlaꞌ xcān tū 
huanican Eufrates. Ē tzamāꞌ xcān 
pūtīlh ē chuntzaꞌ tzē tatētaxtulh 
napuxcuꞌnuꞌ tī ixtamimāꞌnaꞌnchaꞌ jā 
tāꞌcxtuyāchi chiꞌchiniꞌ.

13
 Āꞌlīstān iclaktzīꞌmpālh tataxtulh 

kelhatuꞌtun tū jā tzeya ūꞌniꞌ na 
ixquilhniꞌ dragón ē ixquilhniꞌ 
animalh ē nā ixquilhniꞌ tī jā tze 
aꞌkchihuīnaꞌ. Tzamāꞌ jā tzeya 
ūꞌniꞌ ixtatasuꞌyu chī chachakatnaꞌ. 
14

 Tzamāꞌ ūꞌniꞌ ixlaꞌ skāhuīꞌniꞌ 
ixtahuanīꞌt. Xlacaꞌn ixtatlahua 
līꞌaꞌcnīn. Tataxtulh natamākēstoka 
ixlīpōꞌktucaꞌn napuxcuꞌnuꞌ xalanīꞌn 
nac cāꞌquilhtamacuj. Chuntzaꞌ 
napuxcuꞌnuꞌ tatzuculh talātucsa 
tzamāꞌ quilhtamacuj tū lacsacnīꞌt 
Dios tī kaꞌlhīkōꞌ lītliꞌhuiꞌqui. 15

 Ūꞌtzaꞌ 
huāꞌmāꞌ tū huan Jesucristo:
―Quit naꞌicmin chī chāꞌtin 

kaꞌlhānaꞌ ixpālacata jā tī tī tacaꞌtzī. 
Līpāxuhua natatahuiꞌla xlacaꞌn tī 
tzej natamaktakaꞌlha ixluꞌxuꞌcaꞌn 
ē jā natalhtata. Chuntzaꞌ jā 
maklhpiꞌmpiꞌliꞌ catitalatāꞌkchokolh 
xlacaꞌn ē jā catitamāxanaꞌlh na 
ixlacatīncaꞌn tachiꞌxcuhuīꞌt.

16
 Napuxcuꞌnuꞌ cāmākēstokca jā 

ixuanican Armagedón tachihuīn 
hebreo.

17
 Āꞌlīstān ixlīkelhatojon ángel 

pūxtekelh ixcopa nac ūꞌniꞌ. Ē 

chihuīnaꞌnli chāꞌtin tī ixuīꞌlh nac 
pūtahuīꞌlh nac templo nac aꞌkapūn. 
Huanli:
―Chuhuaꞌj lakōꞌnīꞌttzaꞌ ixlīpōꞌktu.
18

 Ē tzuculh makliꞌpa ē palhaꞌ 
jililh ē taꞌsakōꞌca. Tachiquilh 
tiꞌyaꞌt. Chī tachiquilh tiꞌyaꞌt, jā 
maktin ixlanīꞌt ixtāꞌchuntzaꞌ 
aꞌcxniꞌ tachiꞌxcuhuīꞌt tatzuculh 
tatahuiꞌla nac cāꞌquilhtamacuj. 
19

 Kaꞌtlaꞌ cāꞌlacchicniꞌ, jā ixuanican 
Babilonia, tacheꞌkelh tiꞌyaꞌt ē 
lakapektuꞌtun taxtulh. Cāꞌlacchicniꞌ 
xalaꞌ ixlīpōꞌktu cāꞌquilhtamacuj, 
talakuankōꞌlh. Dios cāpāstacli 
tzamāꞌ xalanīꞌn nac Babilonia 
chī ixtatlahuanīꞌt tū jā tze. Dios 
cāmakapātīnīnli ixpālacata xlaꞌ 
ixsītzīꞌnīꞌt. 20

 Ixlīpōꞌktu lacpītzunaꞌj 
tiꞌyaꞌt nac mar talakuankōꞌlh. 
Ē nā talakuankōꞌlh sipejniꞌ. 
Jātzaꞌ ixtatasuꞌyu. 21

 Yujli chejet 
lakaꞌtlaꞌ. Aꞌktin chejet ixtzincan 
tuꞌpuꞌxam kilos. Cāꞌaꞌkpūtahuīꞌlh 
tachiꞌxcuhuīꞌt. Xlacaꞌn āꞌchulāꞌ 
cachīhuālh talīchihuīnaꞌnli 
Dios ixpālacata chejet chī 
ixtapātīmāꞌnalh xalījicuaꞌniꞌ lakuat.

Makapātīnīnca puscāt tī xamaklaniꞌ

17  Quilakmilh chāꞌtin 
ixlīkelhatojon ángeles 

tī ixtakaꞌlhī aꞌktojon copa. 
Quihuanilh:
―Cataꞌt. Naꞌicmāsuꞌyuniꞌyān 

chī namakapātīnīncan puscāt 
tī xamaklaniꞌ tī huīꞌlh jā huīꞌlh 
kaꞌtlaꞌ mar. 2 Māpaꞌksīniꞌnīꞌn 
xalanīꞌn ixlīpōꞌktu cāꞌquilhtamacuj 
tatāꞌtlahuanīꞌt tū jā tze huāꞌmāꞌ 
puscāt. Tachiꞌxcuhuīꞌt xalanīꞌn 
nac cāꞌquilhtamacuj, xlacaꞌn 
huaꞌchi kaꞌchīnīꞌn ixpālacata jā tze 

ixtalacapāstacniꞌcaꞌn ixpālacata 
huāꞌmāꞌ puscāt ―quihuanica.

3
 Ē ángel quilīlēꞌlh ixlītliꞌhuiꞌqui 

Espíritu Santo nac aꞌktin 
cāꞌtzayaꞌnca tiꞌyaꞌt. Aꞌntzaꞌ 
iclaktzīꞌlh chāꞌtin puscāt ixkēhuīꞌlh 
lakatin animalh xatzuꞌtzoꞌko. 
Ixlīpōꞌktu na ixmacniꞌ animalh 
ixtamaktzoꞌknīꞌt xalakoꞌhuaꞌjuaꞌ 
tacuhuīniꞌ. Animalh ixkaꞌlhī 
aꞌktojon ixaꞌkxāk ē kencāuj 
ixaꞌkalokot. 4 Ē puscāt ixlhakāꞌnīꞌt 
ixluꞌxuꞌ xasmataka ē xatzuꞌtzoꞌko. 
Ixluꞌxuꞌ līcāxlalh oro ē lhūhuaꞌ tū 
huaꞌchi chihuix xalactzēhuanīꞌt 
ē xatapalaxlaꞌ, ē nā chihuix tū 
huanican perla. Ixchiꞌpatēlha 
aꞌktin copa tū xaꞌoro. Tzamāꞌ copa 
ixlītzumakōꞌ tū xalakoꞌhuaꞌjuaꞌ 
ixpālacata xlaꞌ xamaklaniꞌ. 5 Na 
ixtankān ixtatzoꞌknīꞌt aꞌktin 
tacuhuīniꞌ tū jā ixcaꞌtzīcan tū 
ixuanicuꞌtun. Tū ixtatzoꞌkniꞌ ūꞌtzaꞌ 
huāꞌmāꞌ: “Xakaꞌtlaꞌ Babilonia, 
xlaꞌ ūꞌtzaꞌ xatzīꞌ ixlīpōꞌktucaꞌn 
puscan tī xamaklaniꞌ ē xatzīꞌ 
ixlīpōꞌktu tū jā tze.” 6 Iclaktzīꞌlh 
tzamāꞌ puscāt ixlīkaꞌchīnīꞌt 
ixkaꞌlhniꞌcaꞌn ixtachiꞌxcuhuīꞌt Dios. 
Xlacaꞌn cāmaknīca ixpālacata 
jā tamakxtekli takexmatniꞌ 
Jesús. Aꞌcxniꞌ quit iclaktzīꞌlh 
huāꞌmāꞌ, icaꞌcnīlh. 7 Ángel 
quinkelhasquiꞌnīlh:
―¿Tū līꞌaꞌcnīꞌyaꞌ? Naꞌicuaniyān 

tū līlakatzēꞌk ixpālacata puscāt 
ē tzamāꞌ animalh tū kēhuīꞌlh, ē 
tū kaꞌlhī aꞌktojon ixaꞌkxāk ē 
kencāuj ixaꞌkalokot. 8 Animalh tū 
laꞌktziꞌ, ixuīꞌlh xapūla, ē chuhuaꞌj 
jātzaꞌ huīꞌlh. Xlaꞌ natāꞌcxtuyāchi 
nac xapūlhmāꞌn lhuꞌcuꞌ. Āꞌlīstān 
xlaꞌ naꞌaꞌn jā namālakuanīcan. 

Aꞌcxniꞌ nalaktzīꞌncan animalh, 
natalīꞌaꞌcnīkōꞌ tachiꞌxcuhuīꞌt 
xalanīꞌn nac cāꞌquilhtamacuj. 
Natalīꞌaꞌcnī animalh tū ixuīꞌlh 
makāstzaꞌ ē jātzaꞌ huīꞌlh ē 
natahuiꞌlapala. Natalīꞌaꞌcnīniꞌn 
ixlīpōꞌktucaꞌn tī jā tatzoꞌkniꞌ 
ixtacuhuīniꞌcaꞌn nac libro aꞌcxniꞌ 
tzuculh cāxtahuiꞌla cāꞌquilhtamacuj. 
Nac libro aꞌntzaꞌ jā cātzoꞌkcanīꞌt 
ixtacuhuīniꞌcaꞌn tī takaꞌlhī xasāstiꞌ 
ixlatamatcaꞌn.

9
 Nā ángel quihuanilh:

―Chuhuaꞌj naꞌicuaniyān tū 
huanicuꞌtun huāꞌmāꞌ ē tū takexmata 
tī lakskalalh. Aꞌktojon ixaꞌkxāk 
animalh, xlaꞌ ūꞌtzaꞌ aꞌktojon sipej jā 
tahuiꞌla puscāt. 10

 Aꞌktojon aꞌkxāk, 
ūꞌtzaꞌ huanicuꞌtun kelhatojon 
napuxcuꞌnuꞌ. Kelhaquitzis xlacaꞌn 
jātzaꞌ tamāpaꞌksīniꞌn. Chāꞌtin 
māpaꞌksīniꞌncus. Chāꞌtin jā āꞌmin. 
Xlaꞌ aꞌcxniꞌ namin, jā makās 
catimāpaꞌksīniꞌlh. 11

 Animalh tū 
ixuīꞌlh xapūla ē tū jātzaꞌ huīꞌlh, xlaꞌ 
ūꞌtzaꞌ ixlīkelhatzayan puxcuꞌ. Xlaꞌ 
lacxtim chī kelhatojon. Āꞌlīstān xlaꞌ 
namālakuanīcan.

12
 Kencāuj aꞌkalokot tū 

laꞌktziꞌ, xlaꞌ ūꞌtzaꞌ kelhacāuj 
napuxcuꞌnuꞌ. Xlacaꞌn tī jānaꞌj 
talītzucu tamāpaꞌksīniꞌn. 
Xlacaꞌn natatāꞌmāpaꞌksīniꞌn 
animalh xmān aꞌktin hora. 
13

 Tzamāꞌ kelhacāuj napuxcuꞌnuꞌ 
tachihuīnaꞌnīꞌt ē natamaxquīꞌ 
animalh ixlītliꞌhuiꞌquicaꞌn ē 
ixlīmāpaꞌksīncaꞌn. 14

 Xlacaꞌn 
natatāꞌlātlahua Cordero. Cordero 
nacāskāhuīꞌ ixpālacata xlaꞌ 
ūꞌtzaꞌ Māpaꞌksīniꞌ tī cāmāpaꞌksī 
ixlīpōꞌktucaꞌn tī tamāpaꞌksīniꞌn, ē 
xlaꞌ ūꞌtzaꞌ Xapuxcuꞌ napuxcuꞌnuꞌ. 

Ixtachiꞌxcuhuīꞌt Cordero xlacaꞌn tī 
Dios cātaꞌsaniꞌnīꞌt ē cālacsacnīꞌt ē 
takexmatniꞌ xmān Dios.

15
 Nā quihuanipalh ángel:

―Tzamāꞌ mar, tū laꞌktziꞌ jā 
lacahuahuīꞌlh puscāt tī xamaklaniꞌ, 
huanicuꞌtun lhūhuaꞌ tachiꞌxcuhuīꞌt 
xalanīꞌn lhūhuaꞌ cāꞌlacchicniꞌ 
tī tachihuīnaꞌn kempālhūhuaꞌ 
tachihuīn. 16

 Kencāuj aꞌkalokot 
tū cālaꞌktziꞌ ē tū kelhacāuj 
napuxcuꞌnuꞌ, xlacaꞌn ē animalh 
natalāquiclhlaktzīꞌn puscāt tī 
xamaklaniꞌ. Puscāt namaktīkōꞌcan 
tū kaꞌlhī. Maklhpiꞌmpiꞌliꞌ 
natamakxteka. Xlacaꞌn natahuaꞌ 
ixquinīt puscāt. Ē nalhcuyukōꞌcan. 
17

 Dios cāmālacpuhuanīlh 
natatlahua tū Dios ixlacasquiꞌn. 
Ūꞌtzaꞌ xlacaꞌn talīchihuīnaꞌnli 
natamaxquīꞌ ixlīmāpaꞌksīncaꞌn 
animalh hasta aꞌcxniꞌ 
namākentaxtūkōꞌcan ixlīpōꞌktu tū 
Dios ixuanīꞌt. 18

 Puscāt tī laꞌktziꞌ, 
xlaꞌ ūꞌtzaꞌ xakaꞌtlaꞌ cāꞌlacchicniꞌ tū 
cāmāpaꞌksīkōꞌ napuxcuꞌnuꞌ xalanīꞌn 
nac cāꞌquilhtamacuj.

Mālakuanīca Babilonia

18  Āꞌlīstān iclaktzīꞌmpālh 
āꞌchāꞌtin ángel tī 

ixyujmāꞌchi nac aꞌkapūn. Xlaꞌ 
ixkaꞌlhī lītliꞌhuiꞌqui. Māxkakēkōꞌlh 
cāꞌtiꞌyaꞌtnaꞌ. 2 Palhaꞌ huanli:
―Chuhuaꞌj mālakuanīkōꞌcanīꞌttzaꞌ 

xakaꞌtlaꞌ cāꞌlacchicniꞌ Babilonia. 
Chuhuaꞌj tahuiꞌlānaꞌlh aꞌntzaꞌ 
xmān tū jā tzeya ūꞌniꞌ, ē ixlīpōꞌktu 
spūnīꞌn xalakoꞌhuaꞌjuaꞌ. 3 Babilonia 
cāmātlahuīlh tū jā tze xalanīꞌn 
na ixlīpōꞌktu cāꞌlacchicniꞌ. 
Napuxcuꞌnuꞌ xalanīꞌn na ixlīpōꞌktu 
cāꞌquilhtamacuj tatlahualh 

tū jā tze ixpālacata huāꞌmāꞌ 
cāꞌlacchicniꞌ. Stāꞌnaꞌnīꞌn xalanīꞌn 
nac cāꞌquilhtamacuj rico talītaxtulh, 
ixpālacata xalanīꞌn nac Babilonia 
ixtaxaꞌma ixtumīncaꞌn natatamāhua 
ixlīpōꞌktu tū ixtalacasquiꞌn.

4
 Āꞌlīstān ickexmatpālh aꞌktin 

tachihuīn nac aꞌkapūn tū huanli:
―Cataxtutit nac Babilonia, 

huiꞌxinaꞌn tī quintachiꞌxcuhuīꞌt. 
Jā natāꞌtlahuaꞌyāꞌtit tū jā tze 
xalanīꞌn aꞌntzaꞌ. Chuntzaꞌ jā 
catimakpātīniꞌntit huiꞌxinaꞌn 
aꞌcxniꞌ nacāmakapātīnīncan 
xlacaꞌn. 5 Lhūhuaꞌ ixcuentacaꞌn 
xlacaꞌn. Cāmākēstokuiꞌlīniꞌcanīꞌt 
ē chāꞌnīꞌt nac aꞌkapūn. Dios 
cāpāstacniꞌnīꞌt ixcuentacaꞌn. 
6

 Chuhuaꞌj cacātlahuaniꞌca xlacaꞌn 
tū cātlahuaniꞌlh āꞌmakapitzīn. 
Tzej cataxokolh hasta maktuꞌ 
tū tatlahuaniꞌlh āꞌmakapitzīn. 
Chuhuaꞌj tzej catapātīniꞌlh xlacaꞌn 
hasta maktuꞌ. 7 Rico ixtahuanīꞌt ē 
tapāxuhualh ē kaꞌtlaꞌ ixtamakcaꞌtzī. 
Chuhuaꞌj tzej catapātīniꞌlh ē tzej 
catalīpuhuanli. Xlacaꞌn chī chāꞌtin 
puscāt tī huan: “Quit chāꞌtin 
reina ē icmāpaꞌksīniꞌn. Quit jā 
tī quinīmakaꞌnīꞌt. Jā maktin 
ictilīlakaputzalh.” 8 Ūꞌtzaꞌ nalīmin 
lakuat. Naminkōꞌ ixlīpōꞌktu aꞌktin 
quilhtamacuj: līnīn ē talakaputzīt 
ē tatziꞌncstat. Nā nalhcuyukōꞌcan 
huāꞌmāꞌ cāꞌlacchicniꞌ. Tī 
namacamin huāꞌmāꞌ lakuat, xlaꞌ 
ūꞌtzaꞌ Dios. Xlaꞌ kaꞌlhī lītliꞌhuiꞌqui.

9
 Napuxcuꞌnuꞌ xalanīꞌn nac 

cāꞌquilhtamacuj tatāꞌtlahualh 
tū jā tze xalanīꞌn nac Babilonia. 
Ūꞌtunuꞌn ixcātāꞌtlahua ixlīpōꞌktu 
tū ixtalacasquiꞌn. Xlacaꞌn 
natalīpuhuan ē natacalhuan 

aꞌcxniꞌ natalaktzīꞌn cāꞌlacchicniꞌ 
Babilonia lhcumāꞌlh ē xajiniꞌ 
tāꞌkayāhuamāꞌlh nahuan. 
10

 Napuxcuꞌnuꞌ natalacaꞌaꞌntāya 
makat ixpālacata nā natajicuaꞌn chī 
natapātīniꞌn xalanīꞌn nac Babilonia. 
Natalāhuani:
―¡Līlakalhuꞌmānat Babilonia, 

kaꞌtlaꞌ cāꞌlacchicniꞌ! Ixkaꞌlhī 
lītliꞌhuiꞌqui. Ē xamaktin xokomāꞌlh 
ixlīpōꞌktu tū jā tze tū tatlahuanīꞌt 
aꞌntzaꞌ ―chuntzaꞌ natahuan.

11
 Stāꞌnaꞌnīꞌn xalanīꞌn nac 

cāꞌquilhtamacuj nā xlacaꞌn 
natacalhuan ē natalīpuhuan 
tū naꞌaꞌkspula Babilonia. 
Natacalhuan ixpālacata jātzaꞌ 
catitaꞌaꞌnalh tī nacāmaktamāhua 
ixlīstāꞌtcaꞌn. 12

 Jātzaꞌ catiꞌaꞌnalh 
tī nacāmaktamāhua ixlīstāꞌtcaꞌn: 
oro ē plata ē perlas ē xatapalaxlaꞌ 
chihuix ē luꞌxuꞌ tū xatze ixlaꞌ 
lino ē ixlaꞌ seda tū smataka ē 
tzuꞌtzoꞌko. Jātzaꞌ catitamāhuaca 
quiꞌhuiꞌ tū xamuꞌcsu. Jātzaꞌ 
caticāmaktamāhuaca tū 
cālītlahuacan marfil ē quiꞌhuiꞌ 
xatapalaxlaꞌ ē bronce ē līcāꞌn ē 
mármol. 13

 Jātzaꞌ catitamāhuaca 
canela ē nūn tū muꞌcsu tū 
mojōniꞌcan līhuaꞌt. Jātzaꞌ 
caticāmaktamāhuaca siyentzu 
ē mirra ē perfume ē vino ē 
aceite ē harina ē trigo. Jātzaꞌ 
caticāmaktamāhuaca huācax ē 
borregos ē cahuāyuj ē carretas ē 
tasācuaꞌ. 14

 Stāꞌnaꞌnīꞌn natahuani 
xalanīꞌn nac Babilonia:
―Cāsputniꞌkōꞌnīꞌtaꞌn tū ixtapalh 

tumīn tū ixkaꞌlhīcuꞌtunāꞌtit. Nā 
cāsputniꞌkōꞌnīꞌtaꞌn ixlīpōꞌktu tū 
xalactze ē xatapalaxlaꞌ. Jātzaꞌ 
maktin catikaꞌlhīꞌtit.

15
 Stāꞌnaꞌnīꞌn lacricujnuꞌ 

ixtahuanīꞌt ixpālacata 
ixtalāmaktamāhuanaꞌn xalanīꞌn 
nac Babilonia. Nā xlacaꞌn 
natalacaꞌaꞌntāya makat ixpālacata 
natajicuaꞌn chī natapātīniꞌn xalanīꞌn 
nac Babilonia. Natalīpuhuan ē 
natacalhuan. 16

 Ē natahuan:
―¡Līlakalhuꞌmānat Babilonia! 

Xapūla xalanīꞌn aꞌntzaꞌ ixtalhakāꞌ 
pōꞌktu lino xatze ē xasmataka 
luꞌxuꞌ ē xatzuꞌtzoꞌko. Ixtakaꞌlhī 
ixlīcāxtlahuancaꞌn pōꞌktu tū 
xaꞌoro ē chihuix xatapalaxlaꞌ ē 
perlas. 17

 Xamaktin cāsputniꞌkōꞌlh 
ixlīricocaꞌn ―natahuan.

Ixlīpōꞌktucaꞌn marineros 
ē xanapuxcuꞌnuꞌ barcos ē 
ixlīpōꞌktucaꞌn tī tapūꞌaꞌn barcos 
ē ixlīpōꞌktucaꞌn tī tamakscuja 
nac mar, ixlīpōꞌktucaꞌn makat 
natalacaꞌaꞌntāya. 18

 Aꞌcxniꞌ 
natalaktzīꞌn chī nalhcu cāꞌlacchicniꞌ 
Babilonia ē chī nataxtu xajiniꞌ, 
xlacaꞌn natahuan:
―Nūn maktin aꞌnanīꞌt aꞌktin 

cāꞌlacchicniꞌ chī huāꞌmāꞌ kaꞌtlaꞌ 
cāꞌlacchicniꞌ.

19
 Natalīpuhuan ē natataya 

pokxniꞌ ē nacāꞌaꞌcpūmāhuaꞌcaꞌcan. 
Natacalhuan ē palhaꞌ natahuan:
―¡Līlakalhuꞌmānat huāꞌmāꞌ 

xakaꞌtlaꞌ cāꞌlacchicniꞌ! Rico 
ixtahuanīꞌt xalanīꞌn aꞌntzaꞌ. 
Lacricujnuꞌ talītaxtulh 
ixlīpōꞌktucaꞌn ixtēcuꞌnīꞌn barcos 
ixpālacata īꞌstāꞌnancan nac 
Babilonia. ¡Līlakalhuꞌmānat 
cāꞌlacchicniꞌ! Xamaktin sputli.

20
 Nā nahuancan:

―Catalīpāxualh ixlīpōꞌktucaꞌn 
xalanīꞌn nac aꞌkapūn ixpālacata 
lakuanīꞌt cāꞌlacchicniꞌ Babilonia. 

Calīpāxuaꞌtit huiꞌxinaꞌn tī 
ixtachiꞌxcuhuīꞌt Dios ē nā huiꞌxinaꞌn 
apóstoles ē ixaꞌkchihuīnaꞌnīꞌn Dios. 
Xlacaꞌn xalanīꞌn nac Babilonia 
taxokoniꞌmāꞌnalhtzaꞌ Dios tū 
cātatlahuaniꞌnīꞌtaꞌn huiꞌxinaꞌn.

21
 Āꞌlīstān chāꞌtin ángel 

xatliꞌhuiꞌqui chiꞌpalh aꞌktin kaꞌtlaꞌ 
chihuix chī aꞌktin xuāꞌtiꞌ ixlīkaꞌtlaꞌ. 
Mojōlh nac mar ē huanli:
―Chuntzaꞌ namāyujūcan 

kaꞌtlaꞌ cāꞌlacchicniꞌ Babilonia. 
Jātzaꞌ maktin catitasuꞌyulh. 
22

 Jātzaꞌ catikexmatca aꞌntzaꞌ tī 
taslaꞌknan. Jātzaꞌ catikexmatca 
arpa nūn līskoliꞌ. Jātzaꞌ maktin 
catitasuꞌyulh tī tatlahua catūhuālh 
tascujūt. Jātzaꞌ catimacasāꞌnalh 
xuāꞌtiꞌ ixpālacata jā tī tī natasquiti. 
23

 Jātzaꞌ tū catiꞌaꞌnalh pūmaksko 
tū namāxkakēniꞌn. Jātzaꞌ 
catikexmatca ixtachihuīncaꞌn tī 
tatamakaxtoknīꞌtcus. Stāꞌnaꞌnīꞌn 
tī xapūla tamilh nac Babilonia, 
xlacaꞌn āꞌchulāꞌ ixtakaꞌlhī 
lītliꞌhuiꞌqui ē jā āꞌmakapitzīn 
xalanīꞌn nac cāꞌquilhtamacuj. 
Xalanīꞌn nac Babilonia 
talīꞌaꞌkskāhuīꞌninli ixlīxantilhcaꞌn. 
Cāꞌaꞌkskāhuīꞌca xalanīꞌn 
calhāxcuhuālh nac cāꞌquilhtamacuj 
―huanli ángel.

24
 Chuntzaꞌ naꞌaꞌkspula Babilonia 

ixpālacata aꞌntzaꞌ cāmaknīca 
ixaꞌkchihuīnaꞌnīꞌn Dios ē nā 
cāmaknīca ixtachiꞌxcuhuīꞌt Dios. Nā 
talēꞌn cuenta xalanīꞌn nac Babilonia 
chī cāmaknīca ixtachiꞌxcuhuīꞌt Dios 
ixlīpōꞌktu nac cāꞌquilhtamacuj.

19  Āꞌlīstān ickexmatli chī 
palhaꞌ ixtataꞌsa lhūhuaꞌ 

tachiꞌxcuhuīꞌt nac aꞌkapūn. Ē 
xlacaꞌn ixtahuan:

¡Aleluya!
QuinDioscaꞌn 

quincāmakapūtaxtūyān.
Calakachiꞌxcuhuīꞌca xmān ūꞌtzaꞌ.
Xlaꞌ kaꞌlhīkōꞌ lītliꞌhuiꞌqui.

 2 Xlaꞌ putzānaꞌn chuntzaꞌ chī tū 
ixlīcānaꞌ.

Tze chī xlaꞌ putzānaꞌn.
Xlaꞌ putzānaꞌnīnīꞌt Babilonia 

ixpālacata xalanīꞌn aꞌntzaꞌ 
tamātlahuīlh tū jā tze 
ixlīpōꞌktucaꞌn xalanīꞌn nac 
cāꞌquilhtamacuj, chu lacxtim 
chī xlacaꞌn.

Dios makapātīnīnīꞌt Babilonia 
ixpālacata xalanīꞌn aꞌntzaꞌ 
tamaknīlh tī ixtatāꞌscuja Dios.

3
 Chihuīnaꞌmpalaca palhaꞌ ē 

tahuanli:
―¡Aleluya! Xajiniꞌ nac Babilonia 

taꞌaꞌkayāhuamāꞌlh pōꞌktu 
quilhtamacuj.

4
 Ē puꞌxamatāꞌtiꞌ lakōluꞌn ē 

kelhatāꞌtiꞌ tī ixtayānalh, xlacaꞌn 
tatalaktzokostalh Dios tī ixuīꞌlh 
na ixpūmāpaꞌksīn. Xlacaꞌn 
tamakapāxuīlh ē tahuanli:
―¡Chuntzaꞌ calalh! ¡Aleluya!
5

 Ē kexmatpalaca aꞌktin tachihuīn 
na ixpūmāpaꞌksīn Dios ē huanli:

Camākaꞌtlīꞌtit Dios 
milīpōꞌktucaꞌn huiꞌxinaꞌn tī 
tapaꞌksīniꞌyāꞌtit Dios

ē milīpōꞌktucaꞌn huiꞌxinaꞌn tī 
lakachiꞌxcuhuīꞌyāꞌtit Dios,

tī xalakaꞌtlaꞌ ē tī jā xalakaꞌtlaꞌ.

Tamakaxtokli tī huanican Cordero
6

 Ickexmatpālh chī 
ixtachihuīnaꞌmāꞌnalh lhūhuaꞌ 
tachiꞌxcuhuīꞌt ē chī macasāꞌnan 
lhūhuaꞌ xcān, ē chī aꞌcxniꞌ palhaꞌ 
jili ē tahuanli:

¡Aleluya!
Māpaꞌksīniꞌntzaꞌ 

quiMāpaꞌksīniꞌcaꞌn 
quinDioscaꞌn tī kaꞌlhīkōꞌ 
lītliꞌhuiꞌqui.

 7 Līpāxuhua catahuiꞌlauj ē 
cataꞌsauj cāꞌtapāxuhuān.

Camākaꞌtlīꞌuj Dios.
Chinīꞌttzaꞌ quilhtamacuj tū 

napūtamakaxtoka tī huanican 
Cordero.

Ixtasquiꞌniꞌ tacāxnīꞌttzaꞌ huīꞌlh.
 8 Xatasquiꞌniꞌ makxtekcanīꞌt 

nalhakāꞌ xatze xastalaꞌnkaꞌ 
luꞌxuꞌ ē xatacheꞌkēꞌn.

Xatze luꞌxuꞌ huanicuꞌtun tze chī 
talatāꞌkchoko ixtachiꞌxcuhuīꞌt Dios.

9
 Āꞌlīstān ángel quihuanilh:

―Catzoꞌkti huāꞌmāꞌ: “Līpāxuhua 
tahuiꞌlānaꞌlh tī cāhuanicanīꞌt 
catamilh nac cāꞌtaniꞌ ixlaꞌ Cordero 
aꞌcxniꞌ natamakaxtoka.”

Nā quihuanilh ángel:
―Ūꞌtzaꞌ ixlīcānaꞌ huāꞌmāꞌ 

tachihuīn tū ixlaꞌ Dios.
10

 Quit iclaktatzokostalh ángel 
ē ictimakapāxuīcuꞌtunli. Xlaꞌ 
quihuanilh:
―Jā catlaꞌhuaꞌ chuntzaꞌ. Quit 

ictāꞌscuja Dios chuntzaꞌ chī huiꞌx 
ē chī mintāꞌtimīn tī taꞌaꞌkaꞌīꞌ tū 
ixlīcānaꞌ tū Jesús māsuꞌyulh. 
Xmān Dios namakapāxuīꞌyaꞌ. 
Tī tamāsuꞌyu ixtachihuīn 
Jesucristo, ixlīpōꞌktucaꞌn 
xlacaꞌn ixaꞌkchihuīnaꞌnīꞌn Dios 
―quihuanica.

Xastalaꞌnkaꞌ cahuāyuj ē tī ixkēhuīꞌlh
11

 Āꞌlīstān iclaktzīꞌlh aꞌkapūn 
laquīꞌyālh. Iclaktzīꞌlh lakatin 
cahuāyuj xastalaꞌnkaꞌ. Tī ixkēhuīꞌlh 
huāꞌmāꞌ cahuāyuj, līmāpācuhuīca 

Ixlīcānaꞌ ē Mākentaxtūnuꞌnkōꞌ. Xlaꞌ 
tze chī putzānaꞌn. Tze chī lātucsa. 
12

 Ixlakastapun huaꞌchi ixtaxkaka 
chī xalamanaꞌt macscut. Ixcucuīꞌlh 
lhūhuaꞌ corona na ixaꞌkxāk. 
Ixtzoꞌkniꞌcanīꞌt aꞌktin tacuhuīniꞌ. 
Nūn chāꞌtin ixcaꞌtzī tū ixuanicuꞌtun 
tzamāꞌ tacuhuīniꞌ. Xmān ūꞌtzaꞌ 
ixcaꞌtzī. 13

 Ixluꞌxuꞌ ixpasakōꞌnīꞌt 
kaꞌlhniꞌ. Ixtacuhuīniꞌ Ixtachihuīn 
Dios ixuanīꞌt. 14

 Ixtastālaniꞌ lhūhuaꞌ 
ixchiꞌxcuꞌ xalanīꞌn nac aꞌkapūn. 
Xlacaꞌn ixtakētahuiꞌlānaꞌlh 
xalakstalaꞌnkaꞌn cahuāyuj. 
Ixluꞌxuꞌcaꞌn xatze ē xalakstalaꞌnkaꞌn 
ē xatacheꞌkēꞌn ixtahuanīꞌt. 15

 Tī 
ixpasakōꞌnīꞌt kaꞌlhniꞌ ixluꞌxuꞌ, 
quilhtaxtulh kentin espada tū 
staꞌyaꞌncaꞌ. Huāꞌmāꞌ nacālīskāhuīꞌ 
tachiꞌxcuhuīꞌt nac cāꞌquilhtamacuj. 
Līpalhaꞌ nacāmāpaꞌksī. Xlaꞌ 
nacāmakapātīnīn ixpālacata Dios 
tī kaꞌlhīkōꞌ pōꞌktu līmāpaꞌksīn, xlaꞌ 
līsītzīꞌ tū tatlahuanīꞌt ūꞌtunuꞌn. Chī 
xlacaꞌn natapātīniꞌn huaꞌchi uvas 
natalītaxtu tū cālacchiꞌntacan 
aꞌcxniꞌ māxtuniꞌcan xaxcān. 16

 Na 
ixluꞌxuꞌ ē na ixchēkēn ixtatzoꞌkniꞌ 
aꞌktin tacuhuīniꞌ: “Xapuxcuꞌ 
napuxcuꞌnuꞌ ē Māpaꞌksīniꞌ tī 
cāmāpaꞌksī ixlīpōꞌktucaꞌn tī 
tamāpaꞌksīniꞌn.”

17
 Āꞌlīstān iclaktzīꞌlh chāꞌtin ángel 

tī ixyālh nac chiꞌchiniꞌ. Xlaꞌ palhaꞌ 
cāhuanilh ixlīpōꞌktucaꞌn spūnīꞌn tū 
ixtakosnūꞌntlāꞌhuan nac cāꞌūꞌnīꞌn:
―Cataꞌntit. Catakēstoktit ē 

cahuaꞌtit tū Dios nacāmaxquīꞌyān. 
18

 Cataꞌntit ē cahuaꞌtit ixquinītcaꞌn 
napuxcuꞌnuꞌ ē xalactliꞌhuiꞌquin 
chiꞌxcuhuīꞌn. Cahuaꞌtit ixquinītcaꞌn 
cahuāyuj ē ixquinītcaꞌn tī 
ixtakētahuiꞌlānaꞌlh. Cahuaꞌtit 

ixquinītcaꞌn ixlīpōꞌktucaꞌn 
tachiꞌxcuhuīꞌt, masqui tī 
ixtamakscuja ē masqui tī 
jā ixtamakscuja, ē masqui 
chiꞌxcuhuīꞌn tī xalakaꞌtlaꞌ ē masqui 
tī jā xalakaꞌtlaꞌ ―huanli ángel.

19
 Āꞌlīstān iclaktzīꞌlh chī 

ixtatakēstoknīꞌt tū jā tze 
animalh ē napuxcuꞌnuꞌ 
xalanīꞌn nac cāꞌquilhtamacuj ē 
ixchiꞌxcuhuīꞌtcaꞌn. Ixtatakēstoknīꞌt 
natatāꞌlātucsa tī ixkēhuīꞌlh 
cahuāyuj ē ixchiꞌxcuhuīꞌn. 20

 Tū 
jā tze animalh chiꞌpaca ē nā 
aꞌkchihuīnaꞌ tī ixaꞌkskāhuīꞌnin. 
Xlaꞌ ixtlahuanīꞌt līꞌaꞌcnīn na 
ixlacatīn huāꞌmāꞌ animalh. 
Chuntzaꞌ ixcāꞌaꞌkskāhuīꞌnīꞌt tī 
ixtalēꞌn na ixtankāncaꞌn ixsello 
animalh ē tī ixtalaktaquilhpūta 
ixlakmāxtu animalh. Animalh ē 
aꞌkchihuīnaꞌ tī ixaꞌkskāhuīꞌnin, 
xalakahuan cāmacāꞌnca nac 
cāꞌmacscutnuꞌ jā huīꞌlh pūpātīn ē jā 
lhcuyucan azufre. 21

 Ixlīpōꞌktucaꞌn 
āꞌmakapitzīn ixtachiꞌxcuhuīꞌt tū jā 
tze animalh, xlacaꞌn cālīmaknīkōꞌca 
espada tū quilhtaxtulh na ixquilhniꞌ 
tī ixkēhuīꞌlh cahuāyuj. Spūnīꞌn tzej 
talīkaꞌsli ixquinītcaꞌn.

Aꞌktin mil cāꞌta

20  Āꞌlīstān iclaktzīꞌlh chāꞌtin 
ángel tī ixyujmāꞌchi nac 

aꞌkapūn. Ixlīmin ixlīmālaquīꞌcaꞌn 
xapūlhmāꞌn lhuꞌcuꞌ. Nā ixlīmin 
kaꞌtlaꞌ cadena. 2 Xlaꞌ chiꞌpalh 
dragón. Ūꞌtzaꞌ lūhuaꞌ tū xalaꞌ 
makāstzaꞌ ē nā ūꞌtzaꞌ skāhuīꞌniꞌ ē nā 
huanican Satanás. Ángel chīꞌhuiꞌlīlh 
dragón aꞌktin mil cāꞌta. 3 Ángel 
mojōlh nac xapūlhmāꞌn lhuꞌcuꞌ ē 
mālacchahuanūlh ē huiꞌlīniꞌlh 

aꞌktin sello nac mākelhcha. 
Chuntzaꞌ jātzaꞌ caticāꞌaꞌkskāhuīꞌlh 
tachiꞌxcuhuīꞌt xalanīꞌn nac 
cāꞌquilhtamacuj hasta aꞌcxniꞌ 
nasputa aꞌktin mil cāꞌta. Aꞌcxniꞌ 
nasputa mil cāꞌta, namakxtekcan. 
Jā makās catimakxtekca.

4
 Āꞌlīstān iccālaktzīꞌlh makapitzīn 

pūtahuīꞌlhniꞌ jā ixtapūmāpaꞌksīniꞌn. 
Nā iccālaktzīꞌlh āꞌmakapitzīn tī 
ixtahuiꞌlānaꞌlh aꞌntzaꞌ. Xlacaꞌn 
ixcāmaxquīꞌcanīꞌt līmāpaꞌksīn 
nataputzānaꞌn. Nā iccālaktzīꞌlh 
xlacaꞌn tī ixcāꞌaꞌcchuꞌcucanīꞌt. 
Cāmaknīca ixpālacata 
ixtamāsuꞌyu ixtachihuīn Dios ē 
tū ixlīcānaꞌ ixlaꞌ Jesús. Xlacaꞌn 
jā ixtatatzokostaniꞌnīꞌt animalh, 
ē jā ixtalaktaquilhpūtanīꞌt 
ixlakmāxtu. Jā ixtatamakxteknīꞌt 
nacāhuiꞌlīniꞌcan sello na 
ixtankāncaꞌn ē na ixmacancaꞌn. 
Iccālaktzīꞌlh talacastālancuanaꞌnli ē 
tatāꞌmāpaꞌksīniꞌlh Cristo aꞌktin mil 
cāꞌta. 5 Xlacaꞌn ūꞌtunuꞌn tī xapūla 
talacastālancuanaꞌnli. Āꞌmakapitzīn 
nīnīꞌn natalacastālancuanaꞌn 
aꞌcxniꞌ nasputa aꞌktin 
mil cāꞌta. 6 Līpāxuhua tī 
natalacastālancuanaꞌn xapūla. 
Xlacaꞌn natatāꞌmāpaꞌksīniꞌn 
Dios. Xlacaꞌn jātzaꞌ catitanīlh 
ixlīmaktuꞌ chī āꞌmakapitzīn. 
Xlacaꞌn natatāꞌscuja Dios ē Cristo. 
Natatāꞌmāpaꞌksīniꞌn Cristo aꞌktin 
mil cāꞌta.

7
 Aꞌcxniꞌ nasputa aꞌktin mil cāꞌta, 

namakxtekcan skāhuīꞌniꞌ. Xlaꞌ 
nataxtu jā ixchīꞌcanīꞌt. 8 Nataxtu 
ē nacāꞌaꞌkskāhuīꞌ tachiꞌxcuhuīꞌt 
na ixlīpōꞌktu cāꞌquilhtamacuj. 
Nacāꞌaꞌkskāhuīꞌ xalanīꞌn nac 
Gog ē Magog. Nacāmākēstoka 

natalātucsa. Xlacaꞌn lhūhuaꞌ chī 
cucuj tū huīꞌlh na ixquilhtūn mar. 
9

 Iclaktzīꞌlh ixchiꞌxcuꞌcaꞌn Gog ē 
Magog na ixlīkaꞌtlaꞌ cāꞌtiꞌyaꞌtnaꞌ ē 
tatāꞌtamacxtiꞌliꞌlh jā ixtahuiꞌlānaꞌlh 
ixtachiꞌxcuhuīꞌt Dios ē tzamāꞌ 
cāꞌlacchicniꞌ tū Dios pāxquīꞌ. 
Nac aꞌkapūn minchaꞌ macscut 
ē cālhcuyukōꞌlh ixlīpōꞌktucaꞌn 
ixtachiꞌxcuhuīꞌt skāhuīꞌniꞌ. 
10

 Skāhuīꞌniꞌ tī ixcāꞌaꞌkskāhuīꞌnīꞌt 
macāꞌnca nac cāꞌmacscutnuꞌ jā 
huīꞌlh pūpātīn ē jā lhcuyucan 
azufre. Nā aꞌntzaꞌ ixcāmacāꞌncanīꞌt 
tū jā tze animalh ē aꞌkchihuīnaꞌ 
tī ixaꞌkskāhuīꞌnin. Aꞌntzaꞌ 
nacāmakapātīnīncan cāꞌcuhuīniꞌ ē 
cāꞌtzīꞌsa pōꞌktu quilhtamacuj.

Dios nacāputzānaꞌniꞌ jā 
huīꞌlh na ixpūmāpaꞌksīn

11
 Āꞌlīstān iclaktzīꞌlh aꞌktin 

pūtahuīꞌlh kaꞌtlaꞌ ē stalaꞌnkaꞌ. 
Iclaktzīꞌlh tī ixuīꞌlh aꞌntzaꞌ. 
Cāꞌquilhtamacuj ē aꞌkapūn 
cāmālakuanīca na ixlacatīn Dios. 
Jātzaꞌ tatasuꞌyulh. 12

 Iccālaktzīꞌlh 
nīnīꞌn, lakaꞌtlaꞌ ē xalacstīn. Xlacaꞌn 
ixtayānaꞌlh na ixlacatīn Dios. 
Cāmālakakēꞌca libros. Āꞌlīstān 
mālakakēꞌpalaca āꞌaꞌktin libro. 
Ūꞌtzaꞌ huāꞌmāꞌ libro aꞌntzaꞌ jā 
cātzoꞌkcanīꞌt ixtacuhuīniꞌcaꞌn tī 
takaꞌlhī xasāstiꞌ ixlatamatcaꞌn. 
Cāputzānaꞌniꞌca nīnīꞌn chuntzaꞌ 
chī ixtalatāꞌkchokonīꞌt chuntzaꞌ 
chī ixtatzoꞌkniꞌ ixlīpōꞌktu tū 
ixtatlahuanīꞌt. 13

 Āꞌlīstān mar 
cāmacamāstāꞌlh tī ixtanīnīꞌt aꞌntzaꞌ. 
Nā tachilh xlacaꞌn tī ixtahuiꞌlānaꞌlh 
nac cāꞌlīnīn. Cāputzānaꞌniꞌkōꞌca 
ixlīpōꞌktucaꞌn, chāꞌtunuꞌ chuntzaꞌ 
chī ixtalatlāꞌhuan. 14

 Āꞌlīstān 

līnīn ē cāꞌlīnīn cāmacāꞌnca nac 
cāꞌmacscutnuꞌ jā huīꞌlh pūpātīn. 
Huāꞌmāꞌ ixlīmaktuꞌtzaꞌ līnīn xlaꞌ. 
15

 Nā cāmacāꞌnca nac cāꞌmacscutnuꞌ 
ixlīpōꞌktucaꞌn tī jā ixcātzoꞌkniꞌcanīꞌt 
ixtacuhuīniꞌcaꞌn nac libro jā 
tatzoꞌkniꞌ ixtacuhuīniꞌcaꞌn tī 
takaꞌlhī xasāstiꞌ ixlatamatcaꞌn.

Xasāstiꞌ aꞌkapūn ē xasāstiꞌ 
cāꞌquilhtamacuj

21  Āꞌlīstān iclaktzīꞌlh 
āꞌaꞌktin xasāstiꞌ aꞌkapūn 

ē xasāstiꞌ cāꞌquilhtamacuj. Xapūla 
aꞌkapūn ē xapūla cāꞌquilhtamacuj 
ixcāmālakuanīcanīꞌt. Jātzaꞌ ixaꞌnan 
mar. 2 Quit, Juan, iclaktzīꞌlh 
xatasicuaꞌlanātlahuan cāꞌlacchicniꞌ. 
Huāꞌmāꞌ cāꞌlacchicniꞌ ūꞌtzaꞌ tū 
xasāstiꞌ Jerusalén. Nā iclaktzīꞌlh 
chī ixyujmāꞌchi nac aꞌkapūn jā 
huiꞌlachaꞌ Dios. Cāꞌlacchicniꞌ tzej 
ixcāxtlahuacanīꞌt chī chāꞌtin 
tasquiꞌniꞌ tī tzej lhakāꞌnan aꞌcxniꞌ 
natāꞌtamakaxtoka īꞌsquiꞌnīniꞌ. 
3

 Āꞌlīstān ickexmatli aꞌktin 
tachihuīn tū minchaꞌ nac aꞌkapūn. 
Palhaꞌ huanli:
―Chuhuaꞌj Dios cātāꞌlahuīꞌlh 

ixtachiꞌxcuhuīꞌt. Xlacaꞌn 
natalītaxtu ixtachiꞌxcuhuīꞌt. 
Ē xlaꞌ nalītaxtu ixDioscaꞌn 
xlacaꞌn. 4 Dios nacāmāscāquīniꞌ 
ixlakaxtaꞌjatcaꞌn. Jātzaꞌ 
catitanīlh. Jātzaꞌ catitalīpuhuanli. 
Jātzaꞌ catitacalhuanli. Jātzaꞌ 
catitapātīniꞌnli. Jātzaꞌ tū 
caticāꞌaꞌnaniꞌlh nūn tū xapūla.

5
 Āꞌlīstān chihuīnaꞌnli Dios jā 

ixuīꞌlh na ixpūmāpaꞌksīn ē huanli:
―Chuhuaꞌj quit 

naꞌiccāsāstīꞌtlahuakōꞌ ixlīpōꞌktu.
Quihuanilh:

―Huāꞌmāꞌ catzoꞌkti. Tzamāꞌ 
tachihuīn ūꞌtzaꞌ tū ixlīcānaꞌ ē tzē 
aꞌkaꞌīꞌcan.

6
 Nā quihuanilh:

―Lakōꞌnīꞌttzaꞌ. Quit chī letra A 
tū lītzucu alfabeto ē chī letra Z 
tū ixlīꞌaꞌksputniꞌ, ixpālacata quit 
xalītzucuniꞌ ē xalīꞌaꞌksptuniꞌ. Tī 
takelhpūtī, quit naꞌiccāmāhuīꞌ 
xcān xalaꞌ nac muꞌsniꞌ jā taxtu 
xcān tū cāmaxquīꞌ xasāstiꞌ 
ixlatamatcaꞌn. Jā icticāmātāꞌjīlh. 
7

 Chuntzaꞌ quit naꞌiccātlahuaniꞌ 
ixlīpōꞌktucaꞌn tī tatlajanaꞌnli. Quit 
ixDioscaꞌn naꞌicuan, ē xlacaꞌn 
quilacstīn natalītaxtu. 8 Jā chuntzaꞌ 
āꞌmakapitzīn tī jā quintalīstālaniꞌ 
ixpālacata tajicuaꞌn. Xlacaꞌn 
nacāmacāꞌncan nac cāꞌmacscutnuꞌ. 
Nā chuntzaꞌ tī jā taꞌaꞌkaꞌīꞌ, ē tī 
taquiclhcaꞌtzan, ē tī tamaknīniꞌn, 
ē tī takaꞌlhī ixtāꞌlāpāxquīꞌncaꞌn, ē 
xantilhniꞌnīꞌn, ē tī talaktaquilhpūta 
ídolos, ē ixlīpōꞌktucaꞌn 
aꞌksaꞌnīniꞌnīꞌn. Xlacaꞌn 
nacāmacāꞌncan nac cāꞌmacscutnuꞌ 
jā lhcuyucan azufre. Huāꞌmāꞌ ūꞌtzaꞌ 
ixlīmaktuꞌ līnīn.

Xasāstiꞌ Jerusalén
9

 Āꞌlīstān quilakmilh chāꞌtin chī 
ixlīkelhatojon ángeles tī ixtakaꞌlhī 
āꞌaꞌktojon lakuat tū āꞌxmān. 
Quihuanilh:
―Cataꞌt, ē quit naꞌicmāsuꞌyuniꞌyān 

xatasquiꞌniꞌ tī ixpuscāt Cordero.
10

 Espíritu Santo quimāsuꞌyuniꞌlh 
aꞌktin talakahuān. Ángel quilēꞌlh 
nac aꞌktin tālhmāꞌn sipej kaꞌtlaꞌ. 
Aꞌntzaꞌ quimāsuꞌyuniꞌlh cāꞌlacchicniꞌ 
jā ixlaꞌ Dios ē jā huanican 
Jerusalén. Ixyujmāꞌchi nac aꞌkapūn 
jā huiꞌlachaꞌ Dios. 11

 Cāꞌlacchicniꞌ 

īꞌxkaka. Ixlīxkaka ixlītliꞌhuiꞌqui 
Dios. Īꞌxkaka chī aꞌktin chihuix 
tū xatapalaxlaꞌ, chī aꞌktin chihuix 
tū huanican jaspe tū xatzēhuanīꞌt 
ē tū xkaka. 12

 Ixlīkelhkaꞌtlaꞌ 
cāꞌlacchicniꞌ ixyālh aꞌktin talhtaꞌm 
kaꞌtlaꞌ ē tālhmāꞌn. Ixkaꞌlhī aꞌkcāujtuꞌ 
xamākelhcha. Kelhacāujtuꞌ ángeles 
ixtamaktakaꞌlhmāꞌnalh tzamāꞌ 
mākelhcha. Nac mākelhcha 
ixcātzoꞌkcanīꞌt ixtacuhuīniꞌcaꞌn 
kelhacāujtuꞌ ixkaꞌhuaꞌchan Israel. 
13

 Ixtayānaꞌlh aꞌktuꞌtun mākelhcha 
nac este, ē nac norte aꞌktuꞌtun, ē 
nac sur aꞌktuꞌtun, ē nā aꞌktuꞌtun 
nac oeste. 14

 Ixlītzucuniꞌ talhtaꞌm 
aꞌkcāujtuꞌ chihuix. Nac chihuixniꞌ 
ixcātzoꞌkcanīꞌt ixtacuhuīniꞌcaꞌn 
kelhacāujtuꞌ apóstoles, ixlaꞌ tī 
huanican Cordero.

15
 Ángel tī ixquintāꞌchihuīnaꞌnīꞌt 

ixlēꞌmāꞌlh kentin chī aꞌctzunaꞌj 
quiꞌhuiꞌ tū xaꞌoro. Tzamāꞌ 
ixpūlaclhcā cāꞌlacchicniꞌ, ē 
xamākelhcha ē talhtaꞌm. 
16

 Cāꞌlacchicniꞌ aꞌcxtim ixlīlhmāꞌn 
ē ixlīpīkaꞌtlaꞌ. Ángel līpūlhcālh 
cāꞌlacchicniꞌ ixquiꞌhuiꞌ tū xaꞌoro. 
Ixlīpōꞌktu lhcākōꞌlh ē chāꞌlh aꞌktuꞌ 
mil āꞌaꞌktuꞌ ciento kilómetros 
ixlīlhmāꞌn. Aꞌcxtim ixlīpīkaꞌtlaꞌ 
ē ixlītālhmāꞌn. 17

 Ángel lhcālh 
talhtaꞌm chuntzaꞌ chī talaclhcānaꞌn 
chiꞌxcuhuīꞌn. Ixlītālhmāꞌn chāꞌlh 
tuꞌtumpuꞌxamatāꞌtiꞌ metros.

18
 Talhtaꞌm ixlītlahuacanīꞌt 

chihuix jaspe. Cāꞌlacchicniꞌ 
pōꞌktu xaꞌoro xastalaꞌnkaꞌ chī 
vidrio. 19

 Ixlītzucuniꞌ talhtaꞌm 
tzēhuanīꞌt ixuanīꞌt ixpālacata 
ixlītlahuacanīꞌt kempālhūhuaꞌ 
chihuix tū xatapalaxlaꞌ. Xapūla 
chihuix ixlītzucuniꞌ, xlaꞌ jaspe. 

Ixlīꞌaꞌktuꞌ chihuix zafiro, ē 
ixlīꞌaꞌktuꞌtun ágata, ē ixlīꞌaꞌktāꞌtiꞌ 
esmeralda. 20

 Ixlīꞌaꞌkquitzis 
chihuix ónice, ē ixlīꞌaꞌkchāxan 
cornalina, ē ixlīꞌaꞌktojon crisólito, ē 
ixlīꞌaꞌktzeyan berilo, ē ixlīꞌaꞌknaꞌjās 
topacio, ē ixlīꞌaꞌkcāuj crisoprasa, 
ē ixlīꞌaꞌkcāujtin jacinto, ē 
ixlīꞌaꞌkcāujtuꞌ amatista. 21

 Aꞌkcāujtuꞌ 
mākelhcha xlaꞌ aꞌkcāujtuꞌ chihuixniꞌ 
tū cāhuanican perlas. Aꞌkatunuꞌ 
mākelhcha ixtlahuacanīꞌt aꞌkatunuꞌ 
perla. Xatej cāꞌlacchicniꞌ pōꞌktu 
xaꞌoro xastalaꞌnkaꞌ chī vidrio.

22
 Jā iclaktzīꞌlh nūn aꞌktin templo 

nac cāꞌlacchicniꞌ, ixpālacata na 
ixlīpōꞌktu cāꞌlacchicniꞌ huīꞌlh Dios 
tī kaꞌlhīkōꞌ lītliꞌhuiꞌqui ē nā aꞌntzaꞌ 
huīꞌlh Cordero. 23

 Aꞌntzaꞌ jātzaꞌ tī 
catimaclacasquiꞌnli chiꞌchiniꞌ nūn 
mālhcuyuꞌ. Cāꞌlacchicniꞌ māxkakē 
īꞌxkakanaꞌ Dios ē nā īꞌxkakanaꞌ 
Cordero. 24

 Tachiꞌxcuhuīꞌt nac 
cāꞌquilhtamacuj nacāmāxkakē 
īꞌxkakanaꞌ Dios. Napuxcuꞌnuꞌ 
xalanīꞌn nac cāꞌquilhtamacuj 
natalakachiꞌxcuhuīꞌ Dios. 
25

 Xamākelhcha cāꞌlacchicniꞌ 
natatalaquīꞌtāya pōꞌktu 
quilhtamacuj. Jā maktin 
caticāmālacchōca ixpālacata 
aꞌntzaꞌ jā catiꞌaꞌnalh cāꞌtzīꞌsniꞌ. 
26

 Ixlīpōꞌktucaꞌn tachiꞌxcuhuīꞌt 
natamin natalakachiꞌxcuhuīꞌ. 
27

 Jā catitanūlh aꞌntzaꞌ tū jā tze. 
Jā catitatanūlh tī tatlahua tū 
līmāxanaꞌ. Jā catitatanūlh tī tahuan 
tāꞌksaꞌnīn. Natatanū aꞌntzaꞌ xmān 
tī cātzoꞌkcanīꞌt ixtacuhuīniꞌcaꞌn na 
ixlibro Cordero tī takaꞌlhī xasāstiꞌ 
ixlatamatcaꞌn.

22  Āꞌlīstān ángel 
quimāsuꞌyuniꞌlh aꞌktin 

kaꞌtlaꞌ xcān tū xatzēhuanīꞌt. Tzamāꞌ 
xcān ūꞌtzaꞌ tū māstāꞌ xasāstiꞌ latamat. 
Kaꞌtlaꞌ xcān ixtaxtumāꞌlh na 
ixpūmāpaꞌksīncaꞌn Dios ē Cordero. 
2

 Kaꞌtlaꞌ xcān ixtētaxtu ixpuꞌnan nac 
xatej cāꞌlacchicniꞌ. Na ixquilhtūnīꞌn 
kaꞌtlaꞌ xcān ixtayānaꞌlh quiꞌhuiꞌ tū 
tamāstāꞌ xasāstiꞌ latamat. Tzamāꞌ 
quiꞌhuiꞌ tamāstāꞌ ixtahuaꞌcaꞌt 
makcāujtuꞌ aꞌktin cāꞌta. Tahuaꞌcaꞌ 
ixtahuaꞌcaꞌt aꞌkatunuꞌ mālhcuyuꞌ. 
Xapaꞌlhmaꞌ huāꞌmāꞌ quiꞌhuiꞌ tze 
cālīmātzeyīcan tachiꞌxcuhuīꞌt 
xalanīꞌn nac cāꞌquilhtamacuj. 3 Jā 
catiꞌaꞌnalh aꞌntzaꞌ tū jā tze ixpālacata 
aꞌntzaꞌ huīꞌlh ixpūmāpaꞌksīncaꞌn Dios 
ē Cordero. Natamakapāxuī Dios tī 
tatapaꞌksīniꞌ. 4 Cāꞌlacan natalaktzīꞌn 
Dios. Nacātankāhuiꞌlīcan ixtacuhuīniꞌ 
Dios tī tatapaꞌksīniꞌ. 5 Nac huāꞌmāꞌ 
cāꞌlacchicniꞌ jā catiꞌaꞌnalh cāꞌtzīꞌsniꞌ. 
Jātzaꞌ catimaclacasquiꞌnca pūmaksko. 
Jātzaꞌ catimaclacasquiꞌnca 
chiꞌchiniꞌ. Māpaꞌksīniꞌ Dios 
nacāmāxkakē ixtachiꞌxcuhuīꞌt. 
Xlacaꞌn natamāpaꞌksīniꞌn pōꞌktu 
quilhtamacuj.

Palaj namimpala Jesucristo
6

 Āꞌlīstān ángel quihuanilh:
―Huāꞌmāꞌ tachihuīn ixlīcānaꞌ. 

Tzē aꞌkaꞌīꞌcan. Māpaꞌksīniꞌ 
Dios ixcāmālacapāstaquī 
ixaꞌkchihuīnaꞌnīꞌn tū natahuan. Xlaꞌ 
macaminīꞌt ixángel nacāmāsuꞌyuniꞌ tī 
tatapaꞌksīniꞌ Dios tū palaj naꞌaꞌkspula.

7
 Jesús huanli:

―Palaj naꞌicmin.
Līpāxuhua tī takexmatniꞌ tū 

tatzoꞌkniꞌ nac huāꞌmāꞌ libro tū 
māsuꞌyu tū naꞌaꞌkspula.

8
 Quit, Juan, ickexmatnīꞌt ē 

iclaktzīꞌnīꞌt ixlīpōꞌktu huāꞌmāꞌ. 

Aꞌcxniꞌ xaꞌickexmatkōꞌnīꞌt 
ē xaꞌiclaktzīꞌnkōꞌnīꞌt, 
iclaktatzokostalh ángel tī 
ixquimāsuꞌyuniꞌnīꞌt huāꞌmāꞌ. 9 Xlaꞌ 
quihuanilh:
―Jā chuntzaꞌ catlaꞌhuaꞌ. Jā 

caquilaktatzokosta. Nā quit 
ictāꞌscuja Dios chuntzaꞌ chī huiꞌx ē 
chī mintāꞌtimīn tī ixaꞌkchihuīnaꞌnīꞌn 
Dios ē ixlīpōꞌktucaꞌn tī takexmatniꞌ 
tū tatzoꞌkniꞌ nac huāꞌmāꞌ libro. 
Xmān Dios nalaktatzokostayaꞌ.

10
 Nā quihuanilh:

―Jā caꞌcs caticaꞌtzi huāꞌmāꞌ 
tachihuīn tū tatzoꞌkniꞌ nac huāꞌmāꞌ 
libro ē tū tahuan tū naꞌaꞌkspula, 
ixpālacata palaj namākentaxtūcan 
chuntzaꞌ chī tatzoꞌkniꞌ. 11

 Tī 
tatlahua tū jā tze, catatlahualhcus. 
Tī tapuhuan tū jā tze, 
catapuhualhcus chuntzaꞌ. Tī lactze, 
pōꞌktu quilhtamacuj catatlahualh 
tū tze. Tī takexmatniꞌ Dios, pōꞌktu 
quilhtamacuj catakexmatniꞌlh Dios.

12
 Nā Jesús chihuīnaꞌmpālh:

―Palaj naꞌicmin. Naꞌiclīmin 
tū naꞌiccālīxoko chāꞌtunuꞌ. 
Naꞌiccāxoko tī tatlahuanīꞌt tū tze ē 
nā tī tatlahuanīꞌt tū jā tze. 13

 Quit 
xapūla ē āꞌxmān, chī letra A tū 
lītzucu alfabeto ē chī letra Z tū 
ixlīꞌaꞌksputniꞌ. Quit xalītzucuniꞌ ē 
xalīꞌaꞌksputniꞌ.

14
 Līpāxuhua tī 

cāmātzaꞌnkēnaꞌniꞌcanīꞌttzaꞌ 
ixcuentacaꞌn. Ūꞌtzaꞌ tzē 
natalīhuaꞌ xatahuaꞌcaꞌt 
quiꞌhuiꞌ tū māstāꞌ xasāstiꞌ 
latamat. Nā tzē natatanū nac 
cāꞌlacchicniꞌ. 15

 Jā cāmakxtekcan 
natatanū nac cāꞌlacchicniꞌ tī jā 
taꞌaꞌkaꞌīꞌcuꞌtun ixtachihuīn Dios. 
Jā catitatanūlh xantilhniꞌ, ē nūn 

Apocalipsis 22



543

tī takaꞌlhī ixtāꞌlāpāxquīꞌncaꞌn, 
ē nūn maknīniꞌnīꞌn, ē nūn tī 
talaktaquilhpūta ídolos, ē nūn tī 
taꞌaꞌksaꞌnan ixpālacata talakatī 
tahuan tū jā ixlīcānaꞌ.

16
 Jesús chihuīnaꞌmpālh:

―Quit, Jesús, icmacāꞌnīꞌt 
quinángel. Xlaꞌ nacāhuaniyān 
ixlīpōꞌktu huāꞌmāꞌ huiꞌxinaꞌn tī 
tapaꞌksīniꞌyāꞌtit Dios na ixlīpōꞌktu 
cāꞌlacchicniꞌ. Quit īꞌxūꞌnātāꞌnat rey 
David. Quit mātuncuīnīꞌ staꞌcu tū 
xkaka ―huanli Jesús.

17
 Espíritu Santo ē ixtasquiꞌniꞌ 

Cordero, xlacaꞌn tahuan:
―Cataꞌntit.
Ixlīpōꞌktucaꞌn tī takexmata 

catahualh:
―Cataꞌntit.
Cataminkōꞌlh ixlīpōꞌktucaꞌn 

tī takelhpūtī, ē catahuaꞌlh 
xcān tū māstāꞌ xasāstiꞌ latamat. 
Cāmaxquīꞌcan chī talakalhuꞌmān tī 
tamaktīniꞌncuꞌtun.

18
 Ixlīpōꞌktucaꞌn tī takexmata 

ixtachihuīn huāꞌmāꞌ libro 
jā tatzoꞌkniꞌ tū naꞌaꞌkspula, 
iccāhuani: Palh catīhuālh 
mālhmāꞌnī huāꞌmāꞌ tachihuīn, 
Dios namakapātīnīn. Napātī 
lakuat tū tatzoꞌkniꞌ nac huāꞌmāꞌ 
libro. 19

 Palh catīhuālh namāpānū 
macstiꞌnaꞌj tachihuīn tū tatzoꞌkniꞌ 
nac huāꞌmāꞌ libro, Dios jā 
catimakxtekli nahuaꞌ ixtahuaꞌcaꞌt 
quiꞌhuiꞌ tū māstāꞌ xasāstiꞌ 
latamat. Dios jā catimakxtekli 
natanū nac xatasicuaꞌlanātlahuan 
cāꞌlacchicniꞌ tū tzoꞌkcanīꞌt nac 
huāꞌmāꞌ libro.

20
 Tī huan tzamāꞌ tachihuīn, xlaꞌ 

huan:
―Ixlīcānaꞌ. Quit palaj naꞌicmin.
Chuntzaꞌ calalh. Cataꞌt 

quiMāpaꞌksīniꞌ Jesús.
21

 QuiMāpaꞌksīniꞌcaꞌn 
Jesucristo cacāsicuaꞌlanātlahuan 
milīpōꞌktucaꞌn huiꞌxinaꞌn. Amén. 

